
       Бұл кітапта қаламгердің түрлі деңгейдегі мерзімдік басылымдарда әр жылдары жарияланған әр алуан жанрдағы дүниелері топтастырылып беріліп отыр. 

Діл, дін, тіл, рух, әлеумет пен әлеует, ел азаматтарының өмірдегі һәм өнер өрісіндегі ізденісті еңбектері жайлы әңгіме, сырлардан автордың журналистік  көзқарасы, қолтаңбасы  ғана емес, азаматтық ұстанымы мен танымы айқын танылады.  Өмірдің сан саласындағы шешімін күткен мәселелердің күрмеуі тарқатылар, оқырманына ой салар туындылар тартымды оқылады.

       Кітап қалың оқырман қауымға арналған.  
Б. Ахмет, «Жас шынар, тәкаппар шынар» 
                                                                               ДІЛ. ДІН. ТІЛ. РУХ.                                                                
                                           АУЫЛЫҢА БАРДЫҢ БА?
      О шеті мен бұ шетіне көз жеткізгісіз жазиралы даламен, аспан таулармен, айдынды өзен- көлдермен, жұпариса бақтармен біте қайнасқан ғажап ортада - ауылда дүниеге көзімді ашыппын. Туған жер - Ұлы анамның омырауын еміп,  қойынында жүргенімде, оның әрбір дем-тынысын, кейде бұрқанысты, кейде жаймашуақ мінезін, мен дегенде «шығарға жаны бөлектігін» бимәлім бір түйсікпен сезінетінмін. Әнімді айтып, жырымды оқып, өзімен кәдімгідей-ақ сырласатынмын. Оған табаныма шөңге кірсе де шағынатынмын. Емен жарқын қуанышқа кенелтетін де, боркемік болып өспесін деп қиындққа қайрап салатын да өзі, басыма не күн туса да бәрін көріп-біліп сезіп тұратын секілді көрінуші еді. Мейірімділікті, дархандықты, сыршылдықты да содан алдым, сенсеңіз! 

         Ауыл үстінен өтетін үш өзеннің - ұзын аққан Таластың, Көкөзектің, Ақарықтың суына сүңгіп, балығын сүзіп, Жамаубай талының желекті саясын саялап, Қызылдың қырын, Байарыстан, Балтаның бойын, Тәукей түлейін, Тәңірберді даласын тынбай кезіп, аяқ астынан ғажайып оқиғаларға кез болуды армандап, алаңсыз асыр салған арда шағымның небір қызықтарын қойнына қаттап, үнсіз-тілсіз томсарып жатыр ол! Өнбойында менің құлын үнім мен жан сезімімнің дірілі жүр! «Мені ұмыттың» деп ту сыртын беріп, томаға-тұйық қалып танытатын да секілді.

       Туған жеріме тереңдеп жіберген тамырымды ешкім қозғай алмас деуші едім. Қайда-ан! Өмір, күнкөріс қамы бізді де әр тарапқа тартып, тарыдай шашып жіберді, ақыры. Туған жерге бәрібір кіндігімнен байланып, діл-тамырыммен жалғасқанмын. Жүйе жүйкемді оған деген махаббат пен сағыныш сыздата өріп, күндіз түгілі, түнде де тынышымды алады. Иншалла, осы сезім, осы қасиет тарпаң уақыттың табанында тапталып қалмады. Ел ішін, күллі қоғамымызды әлсін-әлі тітірете дүр сілкіп өтер өзгерістер дүмпуінің пәлендей әсері болмады оған. Туған жерге деген ұлы сезімім, сүйіспеншілігім сол бәз-баяғы қалпында, өз тұғырында туын жықпай желбіретумен тұр!

     Бір қызығы - туған жерге зәуімен табаным тисе болды, оның дем-тынысын бағзы кездегідей сезініп,  көңілде қалған ғажап көрініс-елестерді қайта тірілткім-ақ келеді. Бірақ, туған жерімнің жасыл жамалы оңып, ажары тозыңқырағаны көңілімді пәс етіп,  құлазытады-ақ. 

     Баяғыдағыдай қас-қабағы мейірлі, жаймашуақ емес, қату ма, қалай? Төскейдің баяғыдағыдай қарақұрым малы да жоқ. Улап-шулап қозы-лақ қайырып, салқар түбектің өнбойын шарлап жүрер бала-шаға да көрінбейді. Шабындығы мал тісі тимегендіктен, қалың қорысқа айналып, қатпарлы жықпыл-жынысы түкпірінде әлдебір тажал тырнағын ішіне бүгіп, бас бағып жатқандай үрей шақыра үңірейеді. Айлап, жылдап адам аяғы баспаған жапан түз осылай аң-құстың құзырына қайта көшіпті. Айдын көл де, алма бақ та «біреудікі»... «Пәленше ата», «Түгенше ата» қожалығының жері деп, әлдеқашан қағазда қатталып, актіленген аумақта алшаңдап жүруің де қиын. Жайылымдықтың құнарлы, шұрайлы тұсының көбі - мықтылардың қолында. Үлкен-кішінің санасына «Онысыз да әлдебіреудің иелігіндеге жер (ортақ емес), бүл болмаса, күл болсын» деген үғым орныққалы қаш-шан! Былтыр ауданның пәлен мың шаршы километр жазғы жайылымдығы өртке оранып, отқа үйтілгенде де бүйрегіміз бүлк еткені шамалы. Қайта «шоқ, шоқ» десіп, қыбымыз қанғандай сыңай таныттық. Құдды бір өртенген жер өзіміздікі емес, жаттың жері секілді. Осыны көріп, сезінген бүгінгі ұрпақтың туған жер - алтын бесігімізге деген сүйіспеншілігі сұйылмай қайтсін! Бұл құбылыс түптің түбінде Ұлы анамызбен ұрпақтары арасындағы етене байланысқа сызат түсіріп, бір-біріне жат қылып жүрмесе деңіз!

      Бүгінгі «жаңа қазақ» жерді табиғи байлығы әжетке жарап, өзінің, одан қалды отбасының аузын «май» етіп, молшылыққа кенелткенде ғана... жақсы көреді. Олай болмайды екен, ондай жердің барынан жоғы... сатып жібереді! Қазекең ұлттық романтиканың ауылынан қара үзіп, алыстады. Ұлттық патриотизмнің «ресурстық патриотизм» дейтін бұтағы бүршіктеп шықты. Олай болатыны... нарық адамдарды тауар фетишизміне, дүние-байлық табуға ұмсындырып, жалаң есеп пен алыпсатарлық психологияның етек алуына, адамгершілік қасиеттерге үстірт көзқарастар қалыптасып, тарауына жетелеумен келеді. Отаншылдық, имандылық, дәстүр, ата-баба салты, ұлт тағдыры секілді мәселелер болмашы нәрсеге айналып үлгерді. Мұның кейбір көріністері ауылға барғанымда алдымнан да шықты...

     Ауылдастарым (әрине, қолынан іс келетіндері) бағзы бір кезде отар-отар қойдың жаз - суаты үшін тартылған 30-40 шақырымдық жерасты су жүйесінің шойын құбырларын қазып алып, қырықпышақ үлесіп жатыр екен. Кейін мал басы өсіп жатса, мұның игілікке жарауы мүмкін-ау деген ой қаперлеріне кіріп шықса, қанеки!

      Иесіз оқшау қалған «Жамаубай талы» тоғайына да жыныққан жұрт балтасын ала жүгіріп, отынға кесіп, бір жылдың ар жақ, бер жағында тып-типыл еткен. Шамасы, шоқ тоғайдың сыбдыр қағып, ауылға көрік беріп тұрар сұлулығынан гөрі үйін бір қыс жылытар отын болғанын олжа  көрісті. Туған жермен олардың да дем-тынысы, кіндігі бір еді-ау, әттең! Шабындықты шекарамен бекітіп, көйлектің ең жақсысын өзі киіп, көрпені өзіне көбірек тарту, ата-атаға бөліну секілді ауыл мінезіндегі жайсыз өзгерістер жекешелендірумен бірге келді. Ортақ өгіз жоқ бүгінде. Оңаша бұзау болмаса!

      Баяғыда... жоңғарлар шапқыншылығынан қорғану үшін ұйымдаса «Жаңа қорған» мен «Қызыл қорғанды» (үйінтік қалдықтары әлі де бар) тұрғызып, жауға қарсы тұрып, күресіп, елдік танытқанбыз. Осы елден шыққан Жамбыл хан, Бөлтірік шешен, Жүніс, Құдас, Тасболат, Төлек, Бұғыбай, Қалтас батырлар, елді уәзінді сөз бен тәлімді тәрбиеге ұйытқан Қуандық, Қонысбай датқалар, Жаманқара, Бегалы, Бекбол, Бейбіт, Қалдарбек, Биназ, Әлімбек, Қожакелді билер, берідегі бірнеше ондаған ақын-жазушылар, ғалымдар, өнер майталмандары, 72 Батыр ана  - барлығымыздың ортақ мақтанышымыз болды. Оларды бір-бірінен бөле жармадық. Көпшіліктің игілігі жолында тындырған тірліктері кейінгіге үлгі болсын дедік. Бұл әр нәрсені өз орнына қойып, әр нәрсені өзінің лайықты  атауымен атаудың ұлық белгісі еді...Ал қазіргідей жер-су аттарын былай қойып, ілгерілі-кейінді сандаған буын өкілдерінің маңдайына біткен жалғыз ауылдың атына жармасып, ырду- дырду болу қайдан шықты? Бұл болашақта тұтанар үлкен даудың басы болып жүрмегей... Өз басым ауылдың бұрынғы бөлімшелерінің көркем, әрі бейнелі Көктөбе, Бестам, Жаңатұрмыс атауларының өзгертілуін қаламаймын. Қанша жерден еңбегі сіңсе де, базбір қайраткерлер есімдерімен осындай тамаша жер-су атауларының орны алмастырылып, ресмилендіріліп, сүреңсіз, сіреспе жүйеге түсірілуі түсініксіз. Қанша жерден арам тер болайық, бәрібір, сол ауылдар ауызекі тілде ескі атауларымен аталып жүр ғой...

      Бірақ, қазіргі ауыл қырық ру, жыртыстарын да жеке-дара жыртады. Ноғай ишан, Қарақожа мешіттерін тұрғызып, имандылық әдебін баяғыда-ақ бекемдеп алған ауылдың үлкен-кішісіне мұндай мінез мүлде жат-тұғын. Торқалы тойдан топырақты өлімге дейінгі барлық рәсімін ұйымдаса өткеріп, тұлымдысын үкілеп ұзатып, қарадомалағын ерте есейтіп, ел ісіне араластыруға, сол арқылы болашағын баянды етуге ұмтылған  ұлыстың бір бағаналы бәйтерегі еді Ойық елі!

      Бір кездердегі батыр, билерін, халыққа қайырымы тиген байлары мен бектерін, тоған тұрғызып, арна тартып, ортақ игілікті еселеуге үлестерін қосқан арлы азаматтарын қастерлеп, жер-су аттарын «Тәңірберді даласы», «Елеместің жотасы», «Жүністің жалы», «Бөрібай тоғаны», «Сиқым арығы», «Бәкір талы», «Жәдік көлі» т,б. деп атап, осындай ерлерімен толыққан елдің тарихи жадын жақсы ісімен жаңғыртар жекебатырлары жарқ етіп қашан көрінер екен? Әйтеуір, бұл үміт, арман ғана болып қалмас. Ел қаһармандарын қайталап туар. Туып та жатыр. Оның әлі-ақ үлкен шоғырға айналары да анық. 

     Мысалы, іскер азамат Ақын Бектаевтың бұрнағы жылы кәсіпкерлік құрылымдарын қаладан ашып, ауылының аузына ең қиын сәтте де су тамызбай, сырғақтап, зәуінде бір тиіп-қашты көмек көрсеткен болып жүретіні - қолының қысқалығы екен. Бүгінде ол нағыз кемеліне келді. Тіпті ауылының қақ ортасына көшіп барып, мешіт тұрғызып, жүзімдік өсіріп, бақшалық салып, жұмыс орындарын көбейтіп, ел жұртының кезерген ернін аққа жарытып-ақ жатыр. Кезінде Алматы қалалық жедел жәрдем ауруханасының бас дәрігері, медицина ғылымының докторы Амантай Біртановтың (иманы саламат болсын) туған ауылына «дәрігерліruuң десант» жасақтап келіп, үлкен-кішіні түгел медициналық тексеруден өткізіп, ауылдықтардың дертіне дәрумен дарытып кеткені, сірә, ұмытылар ма!

      «Ауыл жылдарында» бір өзгеріс болар деп елеңдеп отырған елге бұл да сеп! Туған жер - ұлы Анамызбен еш құдірет ажырата алмастай кіндігіміз бір болып, діл-тамырымызбен біте қайнасып кеткеніміз  бала кезіміздегі «біріміз – бәріміз үшін, бәріміз - біріміз үшін» деп, қандай игілікті болсын ортақ ету тұрғысындағы тәрбиенің әсері ме, әлде... Әйтеуір бұл біздің буын үшін жақсы үлгі болды. Өзімізді ауылға қарыздар сезінетініміз де содан. Күн шуағымен аймалап, суына шомылтып, құмына аунатып, самалымен сүйіп, еркін де бұла өсіргендігінен де болар, ұлы анамыздың қойнындағы бұйырған несібеміз қара нан, қара шайдың дәмі әлі күнге таңдайымыздан кетпейді... 

      Одан берідегі өзгергені - Таластың суы тобықтан келіп, шылдырап қана ағып қалғаны, Көкөзек пен Ақарықтың арнасы, кезінде қыруар қаржы жұмсап, іске қосып, су иіріп игілігімізге жарап келген жасанды су қоймасының табаны кеуіп үлгергені, үнді фильмдерін немесе ойын-сауық кештерін ауылдықтардың бұрнағыдай орталық клубқа ойдан, қырдан жиылып келіп көріп, ортақ қызық-думаны ете алмай отырғаны...

      Туған жерге деген асқақ сүйіспеншілік сезіміміздің қызғылт жалты  оның бұрнағы жасыл желегі семіп, реңі солғынданып, тозыңқы тартқан табиғаты аясында  өсіп, жетіліп келе жатқан бүгінгі ұрпақтың бойында жүр ме екен?! Олар да біз секілді арманшыл ма? Атаның емес, Отанның ұлы болып бой түзеп келе ме? Осы ойлар мені жиі мазалайды да жүреді...  

                                                  ЕЛ ӘҢГІМЕЛЕРІ
      Екі күннің бірінде «ауыл тозды, баяғы дәурені басынан озды» деп сан-саққа жүгіртіп жататынымыз жердегіні былай қойып, көктегі Тәңір-иеміздің құлағына жеткелі қаш-шан! Сонымен іс түзеліп, алтын тамырымыздың өн бойына қан жүгіріп, уығын тіктеп, кеткені келіп, кемісі толып жатқаны да шамалы. Қазекеңнің бүгінгі әпенділеу ұрпағы кеңшардан күргейлеп әкеліп, өндірістік кооперативтерге қосқан малын, кешегі кеңестік дәуірден қалған мұраға сая ма, әлдекімдер ту талақайын шығарып, берекесін кетіре бергеннен кейін «пышақ үсті» бөлісіп алып, көңілдерін бірлеген-ді. «Ата бабамыздың құралайдан құраған малы, тірнектеп жинаған дүниесі қайда, еншімді бер» деп бір-біріне тап-тап берісіп, бет тырнасатыны баяғыда ғой. Қазір құда да тыныш, құдағи да тыныш. Тірмізік тірліктің тертесіне жегілген ауылдықтардың қашанғы жаны сірілігін қойсаңызшы бұл! Бәрінен де өз күндерін өздері күйттегеніне тәубә дейсің. 

      Көңіл жұбанарлығы сол - ауылдың тамыр бүлкілі өлеусі емес, өрекпи, өршелене соққаны білінеді. Онда өмір бар. Өзіндік қызық-шыжығы жетерлік Өмір!

                                                            «Залог»

    Саяқ кеткен уақ тұяқты тырапай асырар ит-құстың жымысқылығы, жырындылығы одан асып түсерлік екі аяқтының да зәбіріне елдегілердің еттері үйренген, есігін кілттеп, «бес қаруын» сайлап, қымтанумен отыратындығының несін сөкет дерсің! Нарық заңының қаталдығын іштей мойындасқан ауылдың үлкен-кішісі «залог» төңірегіндегі әнебір әңгіме құлақтарына жеткенде де салқынқандылық танытып, міз бақпай, миықтарынан мырс-мырс күлісті де қойды - болған, біткені осы-ақ.

     Тентек сүрейлеу бір ағамыздың бір үйлі жан талғажаулық етіп отырған жиырма шақты қой-ешкіні тапа тал түсте өрістен айдап әкеткені де, әлі күнге қорасына қамап ұстап отырғаны да рас болып шықты!

- Отағасы-ау, мұныңыз не? - дегенімізде,

- Мұным сол! Ұрлық та, барымта да емес, «залог», - деді ағамыз жайбарақат қана. - Ә, айтпақшы, мұның мән жайын білмейді екенсің ғой.

      Әңгіменің мәнісі былай екен, сөйтсек. Бұрнағы жылғы күзде ағамыз жалғыз атын сойып сатып, ақшасын қалтасына баса бергенде, баласы оқыс жағдайға ұшырап, ауруханаға түскен ауылдасы қарызға ақша сұрай келеді ғой. Адамның күні - адаммен. Қинала-қинала, онда да он пайыздық  жылдық өсіммен елу мың теңгені (сол кездегі бір жылұының құны) шытырлатып санап береді. Ағамыз бұл ақшаға мал арзандаған бойда отыз шақты уақ жандық алмақшы екен. Ақшаның басы бұзылды, не етерсің енді! «Қарыз күліп келіп, жылап қайтады» деген қазекең де айтқыш ақ-қой. Ағамыз, дегенмен, мәрт болып шықты. «Срогы» біткенше «клиентінің» мазасын алмай, иба сақтап, іштен тынып, соңыра ақшасының өзіне қаншалықты өсіммен қайтуы керек екенін ерінбей-жалықпай шотқа салған да отырған. Жыл  өтеді. Бір қыс артта қалады. Көктем де шықты. Дегенде де қарыз алушы «әне-міне» уәдесін көлденең тартып, соңын сиырқұйымшақтатып жібереді. Оның мұнысы ағамыздың қитығына тимесін бе?

- Өткен күзде қорасында қырық қойы, бірер ірі қарасы бар еді. Бір күні қарасам, қалғаны  мынау, - деді ағамыз шоңқораны иегімен мегзеп. - Маған қарызын несімен жапқалы жүр бұл ит!

      Оның үстіне... Бір себеппен ағамыз өзінің шай-суын айырып отырған қарауылдық жұмысынан шеттетіліпті де, орнына... борышкері келіп жайғасыпты. Жоғары жақтағылардың аузын «майлаған» дей ме... Ағамыз ашулы-ақ. Мал иелеріне «Қолыммен беріп, аяғымнан таусыла жүріп ала алмаған ақшам он екі айда өсімімен пәлен мың теңге болды. Соны шып шырғасын шығармай қолыма салыңдар. Малдарыңды «залогтан» бостып алудың жалғыз жолы сол» деп қатаң талап отырған көрінеді. Елден жеткен «соңғы жаңалық» осындай. Ал, мал иелері болса, ендігі қарызды кімнен қотарып аларға білмей дал деп естиміз.

                                                           «Шарайна», «Ақшам»...

     Бұл ауылдықтардың «лексиконына» енген жаңа сөз болып шықты. Соңыра мұның мән жайын ауылда тұратын құрдасым тәптіштеп айтып та берді.

- Оның несі жаңа сөз?! Таңертеңгі сағат оннан түскі он екі-бірге дейін ауылдың күллі еркек кіндіктісі өздерінің меншіктік құрылымдарын құрып, қырық бөлініп дай-дай болды дейтіндей емес, орталық көшенің қиылысында шұрқырай табысып, топ-топ болып, гу-гу әңгіме көрігін қыздырады-ай дейсің! Бір кездері бір көрпенің астынан өріп, бір терінің пұшпағын илегендері қайдан естен шықсын-ау! Онда қай-қайсысының да құлағы шалған ауыл, аудан, облыс, одан қалды күллі жұмыр жер бетіндегі болып жатқан үлкенді-кішілі оқиға, өзгерістер ортақ қазанға құйылып, қорытылып, әжептәуір толыққанды ақпарат түзіліп жатса, оның «шарайнадан» (кезінде осы аттас телеарна болған) несі кем! - дейді ол. 

     Ауылдың баяғы сән сәулеті қалмағандығы біреуінің қабырғасына батса, қанеки. Мәдениет сарайы, құрылыс, жем-шөп, шұжық цехтары, балабақша, дүкендер, тіпті, құмдағы қора-қопсы, малшы үйлеріне дейін «жекешелендірдік» деп тып-типыл етіп бұзып, жарарын тасып, пышақ үсті бөліскен ауылдықтардың бір-біріне өкпесі жоқ, жүдә. Бір-бірімен көптен көріспегендей шұрқырасып, хал-жай сұрасып жатқаны.   

      Ауылдың тышқан жорғалағаны естілтей өлі тыныштықта мүлгіп жатқанынан гөрі осынысы жақсы-ау дейсің. Көше бойына қатарласа тізілген жекеменшік дүкендердің иелері болса, «күлтөбе басындағы кеңестің» іштерін пыстыра қоймайтыны үшін алмай-бермей разы. Кейде оладың ауылдағы осы «Шарайна» бағдарламасына демеушіік көрсетіп жіберетіні де бар. Жетісіне екі мәрте Тараз - Шығанақ бағытымен қатынайтын жолаушылардың «бұл ауылдың адамдары, сірә, бақуатты тұратын болар. Көшесінен адам қарасы үзілмейді. Дүкендерінде сауданың қыз-қыз қайнап жатысы анау» деп қыыға да, қызғана да қарайлап өтетіні ше!

          Ал, осы тұсқа «Ақшамға» өрістен мал қайтарда жиналар топтың әңгімесі таңертеңгіліктегіден де қызық болады деседі. Қызықтығы соншалық, өсек-аяңды (дұрысы, саясат қой) судай сапырған еркектерінің қасында жіп есе алмай қалатыны қитығына тие ме, үй шаруасы мойын бұруына мұрша бермей жүрген әйелдер жағы «әдіре қалғырлар-ай, көшеге шығайық десек, бетімізден басамыз, осы»деп шаптыққанмен, көп өтпей-ақ, «Шарайна», «Ақшамда» не әңгіме болып жатыр, барып білейікші» деген ынтызарлық, «ет қызуымен» өздерінің де көшені маңдайға алғандарын байқамай да қалады екен.

         Енді ше... бұрынғыдай ауылға түйдек-түйдеімен келіп жатқан газет-журнал жоқ. Кітапхана мен клубыңды қара құлып күзетулі. Радио сөйлемейді. Түнге қарай екі-үш сағатқа ғана берілер электр қуаты теледидар көріп тыңдау мүмкіндігінен айырып, ақпарат тасқынынан ауыл қаға берісте қалып отыр ғой! Ауылдықтар өздерінің рухани қажеттілігінің олқы тұсын осылай толтырмай қайтеді! Бәрінен де руханият дүниесінен көз жазып қалмаудың амалын тапқандарын айтсаңызшы!

                                                        «Лотерея ойыны» 

       Бұл ойын түрі алғашқыда әлебіреулердің уақытты көңілді өткізу үшін ойлап тапқаны    екен. Ал, қазір бірді екі етудің амалына айналып, «бизнеспен» біте қайнасып-ақ кеткендей. Не көп, лотерея көп. Жанар-жағар майын көптеп өткермек болған қалталы байшыкештердің де ілкімділігін арттыруға әбден жарап тұр. Түптің түбінде кімнің қалта томпайтатынын, қаншалықты сенімді екенін де ойлап жатпастан жұрттың лотерея билеттерін  пышақ үстінен бөлісіп, қызыл танау болып топырлап жататыны таңсық болмай қалды. Бұл ойын ауылға да жетіпті...

...Көшектік бір азамат осындай ойын ұйымдастырып, ұтысқа өзінің жеңіл автокөлігін тігіпті, деген хабар құлағына жетіп, жұмыссыздық жүйкесін жүндей түтіп, басындағы бұл жағдай жалғаса беретұғын болса, жаңадан көтерген шаңырағы күйреп, ортасына түсуі ықтималдығы қос үрей күй кештірген жігіттің алдынан бір үміт сәулесі себездегендей болыпты. Неге екенін кім білсін, оның да «лотереяға» аңсары ауа береді. 

     Содан... алдында ғана өзін аяқтандырып, шамасы жеткенінше қарызданып қауғаланып кәде сыйын, тойын жасап, «ал енді... өз күніңді қзің көр» деп бөлек үй шығарып құтылғандай   болған әкесінің алдына баруын барса да, қолқа салудың жөнін таппай қибыжықтап, қорқасоқтай беріпті.

- Әке, маған бір тоқтыңды қи!

- Не-е!

Қиқар шалдың алайып бір қарағанынан-ақ ерке ұл жым болып, жанарымен жер шұқып кетті. 

- Қызылсырай қалуын, түге! Онысыз да ас-суларыңды осы үйдің бірер жандығы үстінен айырып отырған жоқпысыңдар!

- Бір малыңды жоққа сана! «Лотерей» ойнаймын. Бұдан соң салмағымды салсам , маған серт. Бұл - соңғысы.

     Шалдың жүзі сонда ғана жылиын деді. Кенже ұлының жетесіне де бірдеңе  жеткендігін үнсіз ұғып, көңіл бірлегені ме екен... Қынаурбектің (есімі өзгертіліп алынды) аузына Құдай салды ма, кім білсін, сол жолғы ойында басты ұтыс - сылаңдаған сұлу «Жигули» мұның тақымында кетті, ақыры. Қиқар шал «балам маған масыл болуын, зейнетақыма ортақтасуын қойды» деп және бір тоқтысын алып ұрып, ауыл аймағын шақырып құдайы ас тарқатыпты. Ал, Қынуарбек болса, «таксиге» шығып, күреп ақша тауып жүр екен. Осыдан кейін лотерея ойнамай көр!

      Қазір ауылда күнкөрістің қиындығын айтып, құлақты жауыр етудің қажеті де жоқ. Оның үстіне ағайынның баяғы, біреудің басына іс түссе, көптеп көмектеп жылу жинап жанашырлығын танытар мырза көңілі мүкіс тартқан сыңайлы. Өйтпеген күнде «лотореяның» ауылға жолап несі бар!

      Ерік құрдастың басына түскен қиыншылықты ағайыны, жекжат-жұрағаты жоғарыдағыдай жолмен «бөлісуге» барар ма еді, бармас па еді. Әрі көңілдегі бағаны базар нарқы бұзғаны бар. Ерік үшін де көшектіктердің тәсіліне көшуден өзге жол қалмаған-ды. Сонымен, құрамында ауылдың ақ сақал, қара сақалы бар комиссия құрылды. Бір қат карта (барлығы 56) сатып алынып, билет әзірленіп, шаруа қожалығы мөрімен куәландырылып, оның әрқайсысы ақшалай 1800 теңге немесе бір тоқты деп құндалды. Ұтысқа бір жеңіл автокөлік, теледидар, магнитофон, кілем, тағы басқалары тігілді. Ерік құрдасым лотерея билеттерін екі ай аяғынан таусыла жүріп, кеше ғана түгел сатып бітіріп, «ух» деп демін бір алғанын естіп-білдік.

       Жұма күні ауылда лотерея ойналғалы жатыр. Әйтеуір, кімнің бағы жанар екен деп ауылдықтар елеңдеулі. Оның тойға бергісіз қызықты өтеріне сенімді.

...Ауылдықтар осылай өз күндерін өздері көріп жатыр.  

                                  ҚАЗАҚ РУХАНИЯТЫ ҚАЙТСЕ ОҢАЛАР...

     Тәуелсіздігіміздің алғашқы жылдарында оңтайландырумен, мәдени қызмет көрсету деңгейінің кұрт төмендеп кетуімен байланысты ауылдың (ондағы тұрғындардың да) рухани тұрғыда ойсырай жүдеп-жадағаны белгілі. Не клубы, не кітапханасы жоқ ел бас басымен, тұрымтай тұсымен кеіп тынды. Ел-жұртымыздың бойында ықылым замандардан бері мол жинақалған, иікпейтін рухани құндылықтарымыз, өлең-жырларымыз олардың өзіне қорек-азық болды қайта. Ел жадындағы аңыз-әфсаналар, ертегі-қиссалар  қайта «тірілді». Халық өзінің рухани шөлін осылай басы, өздеріндегімен өздерін алдарқатып, жұбатты. Бірақ, бұл іс қазіргідей ілім-білім дамыған өзгермелі қоғамда едәуір артта қалушылық, ұлттық томаға-тұйықтықың нақ өзі болып шығар еді. Ауылдықтардың рухани сұраныстары да еселеп өсе түсуде... Ең бастысы, оңтайландырудың «қырына « ілігіп, түгел жабылуға қалған кітапханаларымыз сан жағынан да, сапа жағынан да қайта қалпына келтіріліп, қағаз бен кітап жүзіндегі құндылықтарымыз сақталып қалды. Ауылға әлі де компьютер жетпегенмен, тұрғындардың кітапханаларда түрлі ақпарат көздеріне үңіліп, том-том кітаптарды ақтарып, білім нәрін жиюына мүмкіндіктері бар.

      Аз айт, көп айт, ауылдықтар бәрібір өнерге сусаңқырап отырған сияқты. Олай болатыны... Рас, қазір қалалы жерлердегі (аудан орталықтарын қайдам) мәдениет үйлері Астанадан, Алматыдан ағылып келіп жатқан эстрада жұлдыздарының, әзіл-сықақ театрларының  концертерінен, театрлар спектакльдерден бір босамайды. Халқы тығыз, мол шоғырланғандықтан әрі төлем қабілеттері жоғары болуынан қалалық көрермендер контингентін қалыптастыру жүйесі де біршама жолға қойылған. Бұл тұрғыда нарықтық кезеңде қалыптасқан көрерменді «күштеп жию» тенденциясын жоққа да шығара алмаймыз. Бірақ, көрермен мәдениеті қалыптасуы ісінде оң нәтиже бар. Қалалықтардың басым бөлігі концерттерге ешкімнің күштеуінсіз, өз «аяқтарымен» бара  бастады. Бәлкім, олар өз бойларындағы рухани жұтаңдықтың, олқылықтың орнын толтырғысы келетін шығар. Әйтеуір, қалалық қаракөздеріміздің мінез-құлқында үй кинотеатрлары, компьютер,телебезер арқылы көрсетілетін атыс-шабыс фильмдерінен жеріну бар. Қазақы ділдің Ата қазығына орала бастауы бұл, біздіңше. 

      Ауылдықтардың да аткөпір шаруаларынан қолдары босасымен-ақ, клуб жаққа қарайлайтыны жасырын емес. Қанша жерден өркениетке қол арттық дегенімізбен, ұжымдық түрде кино, концерт көрудің ғажайып әсерін телебезер, DVD арқылы берілетін көрсетілімдердің бірі де алмастыра алмақ емес. Үйде өзіңмен-өзің оңаша қалып, кино әлеміне шому дегенің зеріктірмес деймісіз! Одан да көпшілік орнына бару, таныстарыңмен, достарыңмен жолығып сұқбаттасу, ғашығыңмен табысу көп жақсы әрі өркениеттік мәдениет те емес пе? Оның үстіне халықтың  «қызықтың» бәрін үйде оңаша тамашалаудан заразап болып, көпшілік орындарына аңсары ауа бастады... Бұған қарағанда, ауылдардағы кинозалдардың, клубтардың ауызы-мұрнынан шыға көрермендеріне лық толар күні де алыс емес секілді. Тек ауылдықтардың жұмыссыз, қалтасы жұқалтаң келетіні болмаса... Кейбір ауылдарда тіпті сол клубыңның өзі жоқ қой!

     Міне, осы ретте шалғай ауылдар тұрғындары сұранысына сай қызмет ететін, бағасын да қалаға қарап белгілейтін көркемөнерпаздарға көп міндет жүктеліп отыр. Бүгінде облыс бойынша мемлекет меншігіндегі 189 клуб мекемесі жанында «халықтық», «үлгілі» атақтары бар өнер ұжымдары, техникалық шығармашылық, қол өнер шеберлігінің үйірмелері, әуесқой бірлестіктер, бейнемобильдер түріндегі 637 клубтық құрылымдар жұмыс істейді. Бүгінде олар көркемөнерпаздық қозғалысқа атсалысуға 6600 адам тартып отыр. Міне, осы күш ауылдық клубтарда мерекелі, атаулы күндерге орай мәдени-көпшілік, қоғамдық-саяси, әдеби-анымдық іс-шаралар, концерттер, байқаулар мен фестивальдердің жаңашылдықпен, жаңа тұрпатта ұйымдастырылуы ісіне жұмылдырылу үстінде. Осы ретте соңғы екі-үш жылда тек «халықтық», «үлгілі» атақтары бар көркемөнерпаздар ұжымдары санының өзі  41-ге (олар бұрын 26 ғана болатын) жеткені атап өтуге тұрарлық. Мұндай мәртебеге ие болуы үшін клуб пен мәдениет үйінің материалдық-техникалық базасы, гример, бутафор бөлмелері, сахналық киімдері, репертуарлары, шығармашылық деңгейі қатаң ескерілетіні белгілі. Ал енді мұны ауылдың мәдениеті өсуі демеске шараң да жоқ. Әрі әлгі 41 ұжымның әрқайсысының 3-4 мүшесі (негізгі ұйымдастырушысы) штаттық қызметке де алынған. Жоғарыда аталған клубтық құрылымдар күшімен ұйымдастырылар әралуан іс-шараларды қоспағанда, орташа есеппен қай-қай ауылдың тұрғыны да түрлі деңгейдегі өнер ұжымдарының (жеке әншілердің) ай сайын кемі 1-2 концертін көре алған екен. Жалпы мәдени-көпшілік іс-шаралармен, мысалы, былтыр 418 078 тұрғын қамтылған. Оның ішінде облыс бойынша 2 типтік киноеар, 21 киноқондырғы, оншақты бейнемобиль арқылы 2 мыңға жуық көрсетілім қойылып, ақылы мәдени қызметтің мұндай түрімен 50 мыңдай адам қамтылыпты.

    189 клуб мекемесі... Облыста 382 елді мекен барын ескерсек, бұл аз ба, көп пе - өзіңіз-ақ бағамдай беріңіз. Күні бүгінге дейін 193 елді мекенде клуб дегеніңіз атымен жоқ. Міне, бұлардың ішіндегі тұрғындары 700-ден асатын 100-інде ыңғайластырылған клуб мекемелерін ашудың мезгілі жетті. Қай-қай ауылға болсын облыстық мәдениет басқармасының бастығы Ә. Әмзеұлы ұсынып жүрген бір өзінде клубы, кітапханасы, спорт залы, балабақшасы бар шағын ғана мәдениет кешені өте-мөте қажет. Бағзы бір кездері бір ауданның өзінде 18-25 аралығында автоклубтар жұмыс істегені белгілі. Олар шағын елді мекендерді ғана емес, алыс мал учаскелерін, дала қостарын да қамти мәдени қызмет көрсететін. Ал бүгінде бір ауданның маңдайына біткен жалғыз ғана бейнемобильмен соншама аумақты қамту мүмкін де емес. Руханият көшінен қағажу қалыңқырап, ән-жырға сусап отырған да осы ауылдар тұрғындары...

    Рас, тұтастай алғанда ауылдықтардың тек өз өнерпаздары қызметі ауқымымен ғана шектеліп қалмай, кәсіби өнершілер, театрлар, ансамблдер өнерлерін де көргісі келеді. Мысалы, «Алатау» жастар ән-би ансамблінің ауылдарда гастрольдік сапарда болу жиілігі қандай?

    «Алатау» қазір кәдімгідей үлкен ұжымға айналып отыр. Оған өзінің байырғы даңқы қайта оралды десек те болады. Ұжымда шаттық кесте бойынша 38 адам (ұлт аспаптар оркестрінің құрамы -10, әншілер – 5, бишілер – 6, цирк әртістері -4, режиссер, музыка әрлеуші, оператор – бір-бірден) еңбек етеді. Ансамбль ауылға бармайды емес, ыңғайын тауып барып та жүр. Биыл ұжым облыстың қала, аудандарында, ауылдарында, сондай-ақ, Оңтүстік Қазақстан облысында 86 концерттік бағдарлама қойып беруді жоспарлап отыр екен. Ансамбль директоры Т. Орынтаев «Концерттерімізге кіру билетінің құны ауылдықтар үшін бары-жоғы 200 теңге. Соның өзін көпсінетіндер бар. Облыста дәстүрлі халықтық әндеріміздің тыңдаушысы жоқтың қасында. Осыған қарап бізде мәдениетті көрермен тәрбиелеу мәселесі алғы кезекте тұр-ау деген де ой келеді»  деп қынжылыс білдіргенмен, «Алатаудың» әлі де аяғы тимеген, өнерге сусап-ақ отырған ауылдар бар екенін, ұйымдастырушысы келіссе, әкімшісі (администратор) мықты болса ауылдықтар концерттерге көптеп жиналатынын жоққа да шығармады. «Алатаудың» өткендегі бір концертіне Ақкөл ауылы (Талас ауданы) тұрғындарының тайлы-таяғы қалмай келуі  соны аңдатты» деді ол. Рас, аталған өнер ұжымның толық құрамымен алыс ауылдарға баруының өзі бүгінде қыруар қаржыға, шығынға да түсіп жатады. Ал концерттерден түсер там-тұм қаржы оны түгелімен ақтаса – жақсы. Ақтамаса... Міне, сондықтан да ансамбль аудан, ауылдар тұрғындарының төлем қабілетін алдын-ала зерттеп, зерделеп барып гастрольге шығуға мәжбүр. Кейде аудан, ауыл басшыларының өнершілерге көктемгі қарбалас науқанның көптігін, елдің жұмыстан қолы босамайтындығын, қаржылық мүмкіндіктері де төмендігін алға тартып, күзгі жиын-терінде бір-ақ келуді ұсынып жататындары да бар. «Алатаудың» биылғы жылғы қаңтар, ақпан, наурыз айларына жоспарланған, бірқатар аудандарда қойылатын гастрольдік концерттері осындай себеппен кейінге шегеріліп те отыр екен.Аудан орталығынан жырақтағы елді мекен тұрғындарының руханияттан қағажу қалып жататынының бір үлкен себебі де осынысында.

   Жалпы ауылдықтардың рухани сұраныстарын қанағаттандырумен, мәдениетті көрермен тәрбиелеумен байланысты туындайтын мәселелер мұнымен ғана бітпейді.  Ел ішіндегі өнер мен өнерпаздық сабақтасықтың сақталуы да ұдайы назарда болатын іс. Халық арасындағы хас таланттарды іздеп табу, олардың қабілеттерін жарқырата ашып көрсету, есімдерін елге таныту мәселесінде немқұрайдылық орын алмауы тиіс. Онысыз да  ауылда тұратын жас өнерпаздардың әрбір әнін таспаға жаздыру үшін талай табалдырықты тоздыруына тура келіп жүр. Музыка  әрлеушілер (аранжировка жасаушылар) ақы-пұлын жақсылап төлесе, «қолдан әнші» жасап шығарады дегенді де естиміз. Қалай дегенде де мұндай мамандардың тапшылығын да жоққа шығара алмаймыз. «Алатау» ансамблі өз әншілерінің репертуарларын олықыру мақсатымен белгілі сазгер Б. Омаровқа бір жылдың өзінде 17 әнге аранжировка жасатып алуға мәжбүр болыпты. Әлбетте, олар мұндай қадамға ансамбль құрамында әлі күнге музыка әрлеуші әмбебап маманның болмауынан барып отыр. Музыка әрлеушіге ділгірлік облыс оралығындағы мүйізі қарағайдай өнер ұжымының өзінде орын алып отырғанда... бұл істің аудан, ауылдардағы жағдайын көзге елестеудің өзі ауыр.  Мұның әлгі ауыл алантарының үлкен  сахнаға шығуында аяғына тұсау болмасына кім кепіл?

     Облыстық халық шығармашылығы орталығынан алынған мәліметтерге қарағанда, былтыр облысқа 17 халықаралық, 21 республикалық, 3 аймақтық, 1 облыстық өнер байқауларына шақыру түскен. Осы мәселе жөнінде қалалық, аудандық әкімияттар, мәдениет бөлімдері алдын-ала хабардар етілсе де, өздеріндегі талапкерлердің сол жарыстарға қатысуын толықтай қамтамасыз ете алмапты. Соның нәтижесінде халықаралық байқаулардың 10-ына, республикалық байқаулардың 14-іне ғана талапкерлер жіберіліп, ауылдағы «сен тұр, мен атайын» талантты жастар өнер додаларының біразынан қалыс қалып қойыпты. Бұл енді ауылдардан сол өнер аламандарына лайықтылар табылмады деген сөз емес. Тек олардың жол шығынын қалталары көтере бермейді. Осы тұста аудан, ауыл әкімдерінің өз өкілдерін жарыстарға жіберу ісіне жанашырлықпен, мүдделілікпен қарап, қаржылы азаматтарды ұйымдастырып болса да қол ұшын беруінің жөні бөлек-ақ. Қалай дегенде де аудандық әкімияттардың аудан мәдениеті мен өнерінің болашағына келгенде, бюджеттерін қымқырыңқырап ұстайтыны түсініксіздеу. Олардың спортшыларға қарағанда, өнершілерге ықыластары да төмен.  

    Дегенмен, ел елдігін жасап та жатыр. Мына Шу өңірінде Исаевтар отбасы өздері тұратын ауылдағы балабақша мен  мектептің ансамблдерін құрып, жауқазын талант иелерінің әндерін тегін-ақ өңдеп беріп отырғанын, тіпті сахналық киімдеріне дейін қалталарынан қаржы жұмсап, тіктіріп бергенін ұлтқа жаны ашудың, жас ұрпақтың өнеріне, болашағына алаңдаушылық танытудың өнегелі үлгісі демей көріңіз! Аймаққа сазгер ретінде аты әйгі болып қалған Бақыт Исаева мәдениет бөлімінде жарты ставкамен ғана қызмет етіп, ұлы Ерлан жұмыссыз жүрсе де осындай қадамға барды, әне! 

    Қордай ауданы, «Еңбек» ауылындағы клуб жетекшісінің бастамашылдық танытуымен ауыл жастары өз күшерімен клуб үйінің бір қанатынан қосымша ғимарат тұрғызып, оны спорт зал етіп жабдықтаған. Осында концерттер де ұйымдастырылып жүр. Жуырда  ауыл бүлдіршіндерінің арасында «Әнші балапан» байқауы өткізіліп, оған жаупкершілігі шектеулі серіктестіктер демеушілік көрсетіп, балалардың заттай бағалы сыйлықтарын түгел мойындарына да алыпты.

     Қазір қоғамымызда қалыптасып үлгерген «пассионарность» деген ұғым бар.Бұл орайда Л. Гумилевтің «Этногенез и биосфера земли» деген кітабында тап осы мәселені – «жалындылық» теориясын ұсынып, негіздеп те бергені белгілі. Пассионарлар – отты адамдар. Олардың басты ерекшелігі – қара басының қамынан бұрын жұрт мүддесін көбірек ойлайтыны. Ру, тайпа, ұлт ісіне жанын салып жүргенде мерт болармын деп те қауіптенбейді. Сол жолда құрбан болуға пейіл. Испан коммунистерінің көсемі Долорес Ибарури, міне, сол «пассионерияның» көші басында тұр! Мұндай «жалындылардың» арамызда бар екеніне де шүкіршілік. Бірақ, олар көп те емес.

Дәл қазіргідей материалдық байлықтың, қаржы-қаражаттың да едәуір бөлігі жекеменшіктің уысына шоғырлануы жағдайында  елімізде енді міне, енді әне пассионарлық қозғалыстың қанатын кеңге жаятынынан үміттіміз. Бұл тұрғыда Елбасымыз бизнестің әлеуметтік жауапкершілігін түбегейлі, мақсатты түрде дамытудың уақыты жеткендігін, елімізде мемлекет пен бизнес тек экономикалық емес, сонымен қатар әлеуметтік мәселелер жолында да толық мүдделестік әріптестік танытуы керектігін атап көрсеткен-ді. Біздің облысымызда да әлемдік тиімді қайырымдылық тәжірибелері қалыптастырыла да бастады. Мәдениет саласы да меценаттар назарынан тыс қалып отырған жоқ. Бұл сала да там-тұмдап болса да қаржылай демеушілік көмектің игілігін көре бастады. Осындай жергілікті жердегі бизнес өкілдерінің бес-он теңге болса да, қолындағы барын осы күні басқа салаларға қарағанда дамуы кенжелеп, материалдық тұрғыда жұтаң тартып-ақ тұрған мәдениет саласына жұмсап жатқаны құптарлық-ақ іс. Ал шынтуайтында, дәп осы салаға қыруар қаражат, тіпті ірі көлемдегі инвестиция да қажет. Өйткені, аудандардың бір-екеуінде ғана болмаса, кітапханалар дүниежүзілік өрмекке – Интернет желісіне күні бүгінге дейін қосыла алмай отыр. Бұл – аудандар тұрғындарының заманауи сауаттылығын арттыру ісі, ақпарат алу көзі әлі де болса  тақұл-тұқыл деген сөз. Бүгінгі таңдағы ең аз айлық жалақы алатындар да, міне, осы мәдениет қызметкерлері екені де белгілі. Ал халықты руханияттан еш қашан да бөліп қарастыруға болмайды...

     Мұны айтып отырғандағы мақсатымыз ауыл мәдениетін көтеру, мәдени қызмет көрсету ісі түбегейлі жолға қойылуына «майда-шүйде» деп қарамай, баршамыз болып жұмыла кірісу бүгінгі күннің басты талабы да. Елбасымыз биылғы Жолдауында тәуелсіздігіміздің 20 жылдық мерейтойын жоғары деңгейде қарсы алу үшін әрбір ауылға 50-60 миллион теңге көлемінде қаржы бөлу арқылы елді мекендерді абаттандыруды, әлеуметтік нысандарға заманауи әрлеу жұмыстарын жүргізуді апсырғаны да белгілі. Ендігі жерде аудан, ауыл басшылары өздеріндегі мәдениет ошақтарын жасаулап, жарқыратып қоюға тиіс. Сол жарқыраған клубтар, мәдениет нысандары одан әрі бос тұрмай, өнершілердің өнерімен сусындайтын бірден-бір орынға, шын мәніндегі руханият ордасына айналдырылады деп те сенеміз. 
                                 ЖОҒАРЫ МӘРТЕБЕЛІ МЕМЛЕКЕТТІК ТІЛ
        Ана тіліміздің абыройын асқақтата түсуге байланысты ғасыр айрығында  Шерхан Мұртаза ағамыз «Қазақтың тілі өз елімізде, отанымызда мәртебеге ие болып отыр ма? Мәртебесі бар ма, жоқ па? Осыған әрбір қазақ баласы жауап берсін» деп өзінің және бір аталы сөзін айтты. «Қазақ тілін дамытудың бірден-бір жолы – қазақ балабақшаларын көбейту керек және әр отбасы ана тілінде сөйлеуге тиіс» - деді Фариза апамыз.

 Рас-ау, мемлекеттік тіліміздің қолданылу аясын кеңейтудің, оны күллі еліміз халықтарының басымдықпен пайдалану тіліне айналдырудың бірегей тетігі де осы еді ғой! Әу басында-ақ істі осыдан бастағанымызда, жиырма жыл  (айтпақшы, биыл қазақ тілінің мемлекеттік мәртебеге ие болғанына да осыншама жыл толады) бойы әрі тарт, бері тартпен «жыры» бір бітпей келе жатқан қазақ тілін толықтай меңгеру мәселес өз-өзінен шешілетін де еді. Сол кездегі бала –бақша мен мектептегі бүлдіршіндерің бүгінде зіңгіттей азамат болды, алды мемлекеттік қызметкерлердің жаңа буынын алмастырып үлгерді. Жиырма жыл бұрынғы орта жастағы шенеуніктер зейнетке шығып та кетті. Олардың орнын Шерағаң айтқан «тетікті» толық қуатында іске қосып қана отырған күннің өзінде, ана тіліміздің құнарынан нәр алған, ділі, діні берік өрендеріміз баспас па еді. Ал енді бір он жылдан соң күллі мемлекеттік басқару тегершіктерін тұтастай «жаулап алары» анық-ты. Мемлекеттің аста-төк қаржысын нәтижесі шамалылау іс-шараларға бағыттап үйіп-төге бермей, осылай қарай, балабақша мен мектепке қарай бұрғанымызда ғой... 

    Мәселе мүлде басқаша тарапта өрбіді, әттең. Әрқайсысымыз «ағаш атқа» мініп, қопаңдап, тұс-тұстан атойлай шауып, ана тіліміздің жыртысын жыртып, анамен де, мынамен де «алтыбақан, алауыз» болып жұлқысқанымызда не бітті? Тілді тұғырлы, мәртебелі ету байбаламмен емес, ұл-қызды ұядан – обасынан, балабақшадан бастап мұқияап оқытып, тілін, ділін түзеп қана үн-түнсіз отырып-ақ шешетін мәселе еді. «Ұлт, ұлыстар мәселесі»  дейтін «кедергіден» арбаны да сындырмай, өгізді де өлтірмей аман-есен алып шығарлық ұрма жол осы болатын. Кім-кімнің де бүлдіршін жасында өз елінің мемлекеттік тілін оқып-үйренгенінің несі сөкет! Біз бұл «әдісті» де қарқынды жүргізе алмадық. Есесіне еліміз «көп ұлтты» ғой деп өзге ұлыс өкілдеріне мемлекеттік тілді «күштеп таңуға» бетімізден басып, именшіктейтұғын халге жеттік. Оны қойып, жетекші ұлт деңгейінен көрінеді деген қазекеңдердің өздері бірімен-бірі қазақша сөйлесу дегенді былай жиыстырып тастады. Осылай екідай күйде істің көзін таппай,  жиырма жылдың ішінде тіл мәселесін ыру-дыру «көкпарға» салып, «басын жарып, көзін шығардық»!

   Өкінішке орай, балабақша мен мектептегі жеткіншектердің қазақшаға «тілін сындыру» әлі де өз деңгейінде емес. Күллі еліміз бойынша алып қараған күннің өзінде. Бүгінде ел ертеңін сеніп тапсырғалы отырған «Болашақ» бағдарламасымен оқып жатқан Президент стипендиаттардың әрбір онының тоғызы мемлекеттік тілде оқып, жаза алмайтыны, олардың биылғы бітірушілерінің қазақ тілін мүлде білмейтіні  – Құдайдай сенген «балабақша тәрбиесі ықпалының» бары-жоғы осы-ақ па?! Жастарымыздың ұядан ұшқанда ілгендері осындай болғанда, әбден «сүйегі қатып» кеткен ересектеріміздің «тілін сындыру» анау айтқандай оңай шаруа емес екендігі өз-өзінен түсінікті. 

    Ал, «Тілдерді дамытудың 2001-2010 жылдарға арналған бағдарламасының» аяқталуына бір жыл ғана қалды. Биыл жоспар бойынша еліміздегі барлық қоғам салалары қазақ тілінде сөйлеуі тиіс-ті. «Осы жылы мемлекеттік қызмет салаларының барлығы іс-қағаздарын қазақ тіліне көшіреді» делінген аталған бағдарламада.      Бірақ, мұның сөз күйінде қалатын түрі бар. Олай болатыны... әзірге... бизнес пен қаржы саласы терминдерінің күрделілігі жөнінен «қамшы салдырмай» тұр. Медициналық терминдерді «қазақыландыру» мәселесінің де түбіне бойлатар түрі жоқ. Соның нәтижесінде айналымдағы құжаттарды былай қояйық, қазіргі қазақ тілінде шығатын кейбір БАҚ-ы да «шұбар ала тілді» насихаттауда алдына жан салмай тұр. Ал... қайсыбір мемлекеттік мекемелер басшылары әлі күнге қанша жерден «оқытылғанмен» алқалы жиындарда қағазға қарамай сөйлей де алмайтын деңгейде қалып тұр. Олардың сөйлер сөзіне дейін «қайырымды көмекшілерінің» аударып беріп жатқанының талай куәсі де болдық. Сонда іс-қағаздарын мемлекеттік тілге көшірді деген сөз  мемлекеттік қызметкерлерден мемлекеттік тілді еркін меңгеруді талап етеді дегенді білдірмей ме? 

       Мемлекеттік тіліміздің жайы жиырма жыл бойы күйттелумен келеді. Артық, яки кем шығып жатқан тұстарымыз да баршылық. Тіліміздің туын тұғырында желбіретіп, қасқая қасқарып ілгері адымдап та келеміз. Көңіл жұбатарлығы да осы. Қалай болғанда да Елбасымыздың бұдан екі жарым жыл бұрын Қазақстан халқы Ассамблеясының ХІІ сессиясында «Аюдың да тіл үйренетін кезі жетті» деп айтқан сөзінің баршамызға, әсіресе мемлекеттік тілге мұрынын шүйіре қарап жүрген саяси элитамызға үлгі-нұсқа болатын-ақ жөні бар. Жалпы қоғамымыз... Елбасымыз айтса ғана қопарыла қозғалып, азды-көпті істің басын қайырып тасстап, жайшылықта қол қусырып қана отыруға бейім секілді. Әр алуан тіл үйрету жобаларының жасалуы, оны жаңа үлгіде үйрететін әдіс-тәсілдердің дүниеге келуі, арнайы курстардың ашылуы, онда ынта білдірушілердің тегін дәріспен қамтылуы, тағы басқалары осындай «қозғау-түрткіден» соң  асты емес пе? Мұндай үрдіс бізде де орнықты.  Алдыңғы жылы ашылған (бұл мақсатқа облыс қазынасынан 17  миллион теңге бөлінген) мемлекеттік тілді оқыту орталығында соңғы екі жылда алпыс қызметкер оқытылып, оның 56-сы іс-қағаздарын жүргізе аларлық біліктілікке қол жеткізген. Бұдан бөлек бұрнағы жылы облыста ірі кәсіпорындар мен мекемелерде және ұйымдарда мемлекеттік тілді оқыту курстары ұйымдастырылып, осындай курстарға қазақ тілін үйренуге ынта білдірген 2163 тыңдаушы қамтылыпты. Тіл оқыту орталықтарына жылма-жыл қомақты қаржы бөлініп те жатыр. Осыншама мемлекет қаржысы жұмсалып оқытылып жатқан мемлекеттік қызметкерлер тиісті талап деңгейінен көріне алып жатыр ма? Бір анық мәселе, ол – қызметкерлердің (олардың басым дені өз қаракөздеріміз ғой) ділі түзелгені, қазақылана бастағаны. Ділі түзелсе, тілінің де түзелуі қиын емес, әрине! 

      Жалпы облыста еліміз бойынша алғашқылардың қатарында 2002 жылдан бастап жергілікті өкілетті және атқарушы органдарда іс-қағаздары мемлекеттік тілге көшірілген-ді. Бүгінгі таңда облыстағы 154 кенттік, ауылдық округтер мен кент, ауыл әкімдерінің  147-сінде іс –қағаздары толықтай мемлнкеттік тілде, ал өзге ұлт өкілдері көп шоғырланған  7 кент пен ауылдық округтерде екі тілде жүргізіледі. Былтыр облыстық мемлекеттік мекемелер дің шығыс құжаттарындағы мемлекеттік тілдің үлесі 75 пайыз болса, бұл көрсеткіш аудандар мен Тараз қаласында 92 пайызға жеткен-ді. Ал биылғы көрсеткіш... Әкімият тарапынан  іс қағаздарын жүргізуде мемлекеттік тілдің үлес салмағын бірқатар аудан әкімияттарына (Сарысу, Байзақ, Мойынқұм) 100 пайызға көтеру міндеті жүктелгенмен, олар бұл үдеден шыға алмады... Облыста іс-қағаздарын жүргізуді қазақшаға  көшіру қарқыны да өте баяу. Бұл істі мемлекеттік тілдегі шығыс құжаттарының пайыздық-үлестік көрсеткіші тұрғысынан  Қордай ауданы (62), Тараз қаласы (71), ал, облыс әкімияты басқармаларының арасында құрылыс (52,5), денсаулық сақтау (54,0), ауыл шаруашылығы (63,0), табиғи ресурстар және табиғатты реттеу  (66,0), кәсіпкерлік және өнеркәсіп (67,2) басқармалары кері тартып отыр. Аумақтық департаменттер, басқармалар мен инспекциялардағы мұндай көрсеткіштерді тіпті ауызға алудың өзі ұят іс. Мәселенки, дәрменсіз борышкерлермен жұмыс комитетінің облыс бойынша филиалында мемлекеттік тілдегі шығыс құжаттарының үлесі бар болғаны 9,0 пайыз ғана. Ал, облыс бойынша техникалық реттеу және метрология департаментінде – 13 пайыз, орман және аң шаруашылығы аумақтық инспекциясында – 17,5 пайыз... Бұл тізімді одан әрі соза беруге болады. Және бұларға қарап отырсаңыз, бұл мекемелер бейне бір Қазақстанда емес, басқа бір мемлекетте өмір сүріп жатқандай!

      Кім-кімнің өзі тұрып, өмір сүріп жатқан мемлекеттің тілін білуі міндетті парыз десек те,  біздегі өзге ұлт өкілдері, әсіресе орыс тілді қауым тарапынан, өкінішке орай, біз күткендегідей ынталылық байқалмай тұр-ау. Мемлекеттік тіл өрістей ме, өле ме- өздерін бұған мүлде қатысы жоқ адамдай қылып көрсететіндері де жоқ емес. Бұл шаруаны біротала жергілікті ұлт өкілдері үлесіне қалдырып, «солардың (яғни біздің) тілі, не істесе де өздері білсін» дейтін пиғыл аңдатады. Бұған жуырда өзім сыйлайтын бір мекеменің орыс тілді  басшысы жазып шыққан алдын-ала дайындау қағазынан (пресс-релиз) «қазақтардың мемлекеттік тілі» деген тіркесті оқығанда көзім жетті. Мемлекеттік басқару тегершігінде отырған, көзі ашық, көкірегі ояу деп жүрген басшы бұлай ойлағанда... Басқасына не жорық? Алпыс пайыз қандасымыздың бетін бері қарата алмай пұшайман күй кешіп отырғанымызда, бұл  «жығылған үстіне жұдырықтай» болып көрінеді...

Біздің күнбе-күнгі өмірімізде осылайша «Еуропадағы қауіпсіздік пен ынтымақтастық ұйымы (ЕҚЫҰ) қабылдаған, Гаагадағы этносаралық қатынастар жөніндегі қор жариялаған саны аз ұлттардың білім алу құқықтарына қатысты ұсыныстардың І-тармағында айтылғандай, «саны аз ұлттарға жататын азаматтарға мемлекеттік тілді жеткілікті дәрежеде үйрену арқылы ұлттық қоғамға кірігу  жауапкершілігі жүктелетіні»  ескерілмей отыр! Негізгі ұлт өкілдерінен саны аз өзге ұлт өкілдерінің мемлекеттік тілді оқып-үйренуі, базбіреулер айтып жүргендей, адам құқығына тіпті де қайшы келмейді, керісінше, ол ынтымақтастық пен тұрақтылық факторына жатады... Сондықтан да бағытты, міне, осылай қарай бұруымыз керек секілді.

     Базбір сарапшылар еліміздегі қазақ тілін меңгерген қазақтардың өзі бүгінде бары-жоғы 60  пайыз ғана көрсетеді деп көрсетеді. Бұл деректің шындықпен қаншалықты үйлесімді екені белгісіз. Бір анық нәрсе – соңғы он жыл ішінде орта мектепте барлық оқушының 60-70  пайызының білім алып жатқаны, ал қазақ балаларының 80 пайызы өз ана тілінде (облыстық көрсеткіш те осымен шамалас) оқиды. Демек, қарадомалақтарымыздың 20 пайызы орыс мектептеріне барып жүрген болды ғой! Мұны кейде өз тілін білмейтіндердің санын көбейтіп көрсету етек алып бара жатқанының көрінісі ме деп қаласың. Осы тұрғыдағы тілдік сараптау-талдау мәселесі жергілікті жерде де дәлме-дәл  әрі пәрменді жүргізілгені жөн. Тегінде, «Қазақ  мектептерінде тек қаракөздеріміз ғана оқи ма? Ал қазақ балаларының орыс немесе аралас мектептерде оқитындарының үлес салмағы қанша? Қарадомалақтарымыз мұндай қадамға қазақ мектептерінің жетіспеуінен барып жатқан жоқ па?» деген мәселелерге де дер уағында сараптама жасалып отырғаны артықтық етпейді-ау.

     Задында, дәрігерлер аурудың диагнозын нақты анықтап барып ем қолданып жатады ғой. Бұл да сондай іс. Біз мемлекеттік тілдің жаппай қолданысқа ие бола алмауына басты кедергілерді тап басып анықтап алуымыз керек. Мысалы, облыста мемлекеттік мекемелердегі іс-қағаздарын қазақша жүргізе алмайтын өз қаракөздеріміз қанша? Олардың нақты мерзімде саны қаншаға кеміді? Олар арам шөп секілді бірін жұлсаң, екіншісі қаулап өсе бермейді ғой! Арада бірнеше жыл өтсе де, тіл үйрену курстары санын еселей түсіп жатсақ та, олардың саны кемір емес. Әлгі курстарда «тілін сындырып» жүргендердің дені өзіміздің орыстілді қандастарымыз. Қаржыны қанша жерден үйіп-төгіп жұмсап жатқан күннің өзінде өз тілімізде өзіміз әлі түгел сайрап кете алған жоқпыз. Бүгінде облыста қанша шенеунік қазақ тілін үйренуге ділгір (мұны ашық жария етер мезгіл жетті)?  Бұл іске қанша қаражат керек? Мемлекеттің ен-тегін жатқан ақшасы жоқ қой. Бөлінген қаражаттың өз мақсатына жұмсалуы бақылауда болуы немесе қатаң тексерілуі тиіс.  

    Біз, әдетте, қазақ тілін үйренуге деген селқостықты заңның солқылдақтығына, мемлекеттік тілге қажеттілік тумай отырғандығына сайып жатамыз. Елбасымыздың қадап айтқанындай, мемлекеттік тіліміз елтаңба, әнұран, ту секілді рәміздеріміз қатарында ардақталуы тиістігі қай заңыңнан кем соғып жатыр. Мекеме басшыларының отансүйгіштік, мемлекетшілдік санасы қалыптаспауында жатыр бар гәп. Міне, солар өз мекемесіндегі іс-қағаздарының қазақ тілінде жүргізілуі үшін қызметкерлерінің барлығы да мемлекеттік тілді жан-жақты меңгеруін, әсіресе, қазақтың бір-бірімен қазақша сөйлесуін қатаң талап етуі тиіс. Үкіметтің тиісті шаралар қабылдауын күтпей-ақ. ҚР Сыртқы істер министрлігінің үлгісін алайық... Сыртқы істер министрі М. Тәжин 2009 ж басап шетел елшіліктеріне Қазақстан Конст. заңында бекітілген мемлекеттік тіл мәртебесін қорғап, заң бойынша Үкімет және мем. органдар тілді дамытуға, оның халықаралық беделін нығайтуға, дипломатиялық корпуспен ресми байланыста мем. тілді пайдалануға міндетті екенін алға тартып жатыр... Ана тілі – қайнаған қанның, қиналған жанның, толғақты көңілдің, лүпілдеген жүректің сығындысы, онда дәм де, мән де болуы керектігін (С. Торайғыров), тіл – адамның адамдық белгісінің зоры, жұмсайтын қаруының бірі (А. Байтұрсынов), ана тіліңді ұмытқаның - өз ұлтыңды да құртқаның екенін (Ы. Алтынсарин) екенін ұмытпайық, ағайын.

            «Тілге қажеттілік» дегеннен шығады. Шенеуніктердің дені шетел тілін еш қиындықсыз үйреніп ала қояды. Ал қазақ тіліне келгенде кібіртіктейді де қалады. Қоғамдағы қазақ тілін үйренуге деген селқостықтың салқыны болар. Керісінше, қазіргі уақытта мемлекеттік тілге деген сұраныс ұсыныстан анағұрлып асып түсіп жатқан жоқ па? Бұл тұрғыда жергілікті ұлт өкілдері арасында ана тілінің шын мәніндегі мемлекеттік дәрежеге жетуіне мүдделілер күн санап емес, сағат санап өсу үстінде. Оған, әсіресе, қалалы жерлерде қазақ мектептерінде  орындардың аздығы нақты айғақ бола алады. Бала саны көп, орын  жетімсіз. Керісінше, орыс мектептерінде бала саны аз, орын көп. Олардың біртіндеп аралас мектептерге айналдырылып жатқандығы да содан.

     Бүгінде қоғамымызда 1997 қабылданған ҚР «Қазақстан Республикасында тіл туралы» Заңы да өзінің миссиясын атқарып бітті деген де сөз бар. Шынында да осы Заңның орыс тілін мемлекеттік тілмен бірдей деңгейде қолданылуын бекемдейтін 5, 9, 10 баптарын арқа тұта ма,  қайсыбір мекемелер басшыларының іс-қағаздарын мемлекеттік тілге көшіру ісінде кежегесі кері тартатыны да бар. Дегенмен, жоғарыда айтып өткеніміздей, бар мәселе  өзге ұлт өкілдерінің ана тілімізге бүйрегі бұратыны-бұрмайтынында да емес, өзімізде. Бұл тұрғыда Елбасымыз «Нұр Отан» ХДП-ның құрылтайында «Біз азаматтарға тіл білмегені үшін қысым көрсетпеуіміз керек. Мемлекеттік тілді жылдам уақытта жүзеге асыру біздің мақсатымыз емес. Мәселе стратегиялық тұрғыдан қойылып отыр, бұл істе динамика болуы керек» дегенді айтты. Иә, бұл істе тұрыс жоқ, әлсін-әлі болса да қозғалыс, динамика, үздіксіз өсу  болғаны жөн. Күні бүгінге дейін тілдерді дамытудың екі кезеңдегі бағдарламасында бағдарланған тезистер шама-шарқынша іс жүзіне асырылды. Бұл тұрғыда ең алдымен 1990-2000 жылдарға арналған бағдарлама қабылданды. Сосын 2001-2010 жылдарға арналған 50 баптан тұратын бағдарлама бекітілді. Міне, бұл іс қаншалықты жүзеге асырылды, тіл дамытуда анау айтқандай ілгерілеу болды ма, жоқ па енді ол көпшіліктің назарында. 2010 жылы қазақ тілі барлық салада қолданысқа енуі тиіс болды. 2009 жыл да есік қақты. Мәреге бір-ақ аттам қалып тұр. 

    Біздіңше «мәселенің көкесі» ҚР «Қазақстан Республикасындағы тіл туралы» Заңы қабылдануымен басталатынға ұқсайды.  ҚР Парламентінің Мәжілісінің, сосын Сенатының қарауына ұсынылып, орысша-қазақша мәтіндерінің сәйкессіздігінен Үкіметке кері қайтарылған заң жобасының әне-міне қабылдануы  күтіліп те отыр. Елбасымыздың бастамасымен «Мемлекеттік тілді қолдау жөніндегі ұлттық қор» құрылуы да бұл іске едәуір серпін берері анық. Мұны ана тіліміздің екі халықаралық тілдің тасасында  қалдырылмай мәртебесіне сай құрмет көрсетіліп, абыройының  асқақтата түсілуі деп түсінгеніміз жөн. Ендеше сенің келешегің де кемел, Жоғары мәртебелі Мемлекеттік тіл!
                                                                  *   *   *
      Әлбетте, мемлекеттік тілдің жағдайын түзеуге сүйеп айтылған сөздің қандайы болсын қатерлі. Дегенмен, ондай құнды ой, пікірлердің  мемлекеттік тілдің қолданыс аясын кеңейтудегі пәрменділігі  қай тілде, қандай мінбер арқылы айтылуына да байланысты. Мысалы, онысыз да қазақ тілінің қаймағы бұзылмаған ауылдардағы қазақ басылымдарының барлығын дерлік жібермей  оқитын   оқырмандардың сол газеттер арқылы «мемлекеттік тілдің қолданыс аясын кеңейтуде өйтудеміз, бүйтудеміз» деп тілдерін безеп, бір бірін «оқытып», ділмарсығандарынан  (құдайшылығын айтыңыздаршы) мемлекеттік тілге мұрындарын шүйіре қарайтындардың қатары селдірей ме? Сонымен сіресіп жатқан сең сөгіле ме? Олар қазақ тілді басылымдарды тіпті оқымайды да ғой! Сонда олар «ұқпайтын, түсінбейтін тілдегі» басылымдарда «қазақ пен қазақтың қазақша сөйлесіп», бастары піспей жататынынан келер  не пайда бар, біздің бүйткен бұл іске?

       Кезінде ана тіліміздің мемлекеттік мәртебе алуына іштей де, сырттай да қарсылық, наразылықтар  басқа емес, «масановшылдық» дертімен  «ауырған» өз қандастарымыздың жоғарыда келтірген тобы тарапынан білдіріліп, ресми тілдегі республикалық басылымдарда жиі жарияланып жатты. Олардың  «қазақ тілі іс жүргізу тілі болуға қауқарсыз» деген сыңайдағы пікірлері  тілімізді мейлінше тұқыртып баққысы келетіндердің  қыбын қандырып, қолтығына су бүріккені де естен шыға қойған жоқ (ана тіліміздің ешбір тілден кем еместігі ресми тілдегі басылымдар арқылы насихатталуы тіл үйренушілер ынтасын одан әрі арттыру ісінде анағұрлым пәрмендірек болатынының бұл да бір нақты мысалы). Тіпті, сол тұста облыстық деңгейдегі бір жиында ресми тілде шығатын аймақтық  газетте қызмет ететін қандасымыздың «екі-үш жыл болды ғой, мемлекеттік тілдің уақытша еместігіне, мызғымастай болып орнығып, түптің түбінде биліктің барлық  тұтқасын бекем ұстайтынына  көзіміз анық жете бастады» деген сыңайда пікір қосқаны бар. Ал, әжептәуір лауазымдық қызметте істейтін өзге ұлт өкілінің өз қолымен толтырған баспасөз түйіндемесінде «Қазақ халқының  мемлекеттік тілі» деген тіркесті пайдаланғанын да көзіміз көрді. 

        Сол тұста, демек, қазақ тілінің мемлекеттік мәртебеге ие болуы уақытша ғана құбылыс деп санап, аңысын аңдығандар  болған. Олай емес, қазақ тілі жылдан жылға қуаттанып, қадамын қарыштай түсті. Елбасының  мемлекеттік тілдің  «тілі - басқа, тілегі - бір» сандаған ұлт өкілдерін топтастырушы, біріктіруші   ретіндегі мән-маңызын ел санасына ақылмен сіңіріп, жаппай бір тілде сөйлеу  миссиясын  «асығып, аптықпай» кезең-кезеңімен  сәтімен жүзеге асыруының арқасында.  Құрамында алуан этностың  өкілдері бар Қазақстан халқының мемлекеттік тілді айрықша құлшыныс, сүйіспеншілікпен таңдауына мүмкіндік  беріліп, тиісінше жағдай да жасалып отыр. Бүгінде облыстағы мемлекеттік тілді оқыту орталығы мен оның алты аудандағы құрылымдық бөлімшелеріне тіл үйренуге ынталы өзге ұлт өкілдері лек -легімен келуде. Солардың бірі жетпіс алты жастағы ұлты эстон кейуананың  «Қазақстан - менің де туған жерім, Отаным, одан басқа барар жерім жоқ. Осы кезге дейін қазақша үйренбегеніме өкінемін. Алайда, «ештен кеш жақсы», қазақ көршілеріммен тұрмыстық деңгейде болсын сөйлесе алу үшіін, оқыту курсына өз қалауыммен жазылдым» деген сөзіне қалай сүйсінбеске!

       Мемлекеттік тілдің көрпесі ұлғайып, көсегесі көгеруінде мұның  бәрі, сөз жоқ, қуантарлық-ақ нышандар. Десек те,  бұл тіпті де күштеу, мәжбүрлеу еместігін, өзге ұлыстар өкілдеріне қазақ тілінің «көкке самғаса қырандай қалқыған,  сезімге салса болаттай балқыған, дауға салса алмастай қиған» құдіретті де қуатты,  алдыңғы қатарлы ағылшын, қытай, хинди тілдерімен теңесерлік дүниедегі ең бай, құнарлы  тілдердің бірі екендігін насихаттау кемшін соғып жатқан секілді. .

       Сосынғы жерде ... қазақ тілінің ресми, тіпті шетел тілдеріне  де «тік тұрып» құрмет көрсетіп, қызмет етуіне  көрінеу жол беріп жүрміз. Жасыратыны жоқ, ресми тілде жатық сөйлей де, жаза да алатын қаракөздеріміз қай-қай мекемеден де кездеседі. Олар, журналист ретінде өзіміз күнде куәсі болып та жүрміз ғой, ауызба- ауыз сөйлескеніңде өздерінде  қордаланып қалған мәселелерді  қазақша нақты түсіндіріп бере де алмайды. Ресми тілде сөйлеуге «намысы» жібермей, қазақшаның  бір-жар уақыт «басын жарып, көзін шығарады». Сосын өзіміз де шыдамай «орысша-ақ айта беріңізші» деп жалынамыз, оның қазақшасынан гөрі орысшасын ұғынықтылау санап. Айтпақшы, мұндай басшылар мекемелерінде бір-бірден «аудармашы» ұстайды. Орысша қағазға түсірген есепті баяндамаларын солар бір демде-ақ қазақшаға қотарып бере қояды. Соның арқасында мекеме де қазақша «сөйлеп» шыға келеді. Мұндай мамандар (сірә, көп те емес ау) әлі де бар. Айтпақшы, менің де бірер жыл бойы бір мекемеге аудармашылық еңбегім сіңген-ді. Басшысы әйел кісі болатын. Аудармамды басқа қазақ азаматтарына бір көрсетіп алуды  ұмытпай, олардың пікірлерімен де санасып, аударма жасауда  ресми тілдегі мәтінінен  ауытқып кетпеуімді қатаң қадағалайтыны бар-ды. Кейде өзіме дүрсе қоя беруші еді. Мемлекеттік тілді  білмейтінін бетіне басып, мен ренжісем бір жөн. 

       Қазір бағзы кездегідей емес, қатары әлденеше есеге көбейіп, қай-қай мекемеде де аудармашы дегеніңнен аяқ алып жүре алмайтынға айналдық. Тәржімандардың  үлкен шоғыры қалыптасып үлгерді. Қайсыбірінің сапалы аударма жасайтыны күмән туғызады. Мемлекеттік тіліміздің іс жүргізуге икемсіз екендігіне «тұздық» болып жүрген, міне, осындай шалағай аудармашылардың «еңбектері» болар. Рас, олардың арасында саусақпен санарлықтай болса да ресми тілдегі шатты-бұтты шығыс құжаттарды қазақшаға барын сала әдемілеп, түпнұсқадағыдан да көркем тілмен  (қазақшаны да дәп осылай өзге тілдерге аударсақ, қанеки) қотарып жүргендер бар. Осындай аудармашылардың бір -бірімен «әнебір орысша сөзді олай емес,  былай аудару керек» деп жиі пікірталасқа барып, кейде шекісіп   қалатынының талай куәсі болдық. Яғни, олар көбінесе орыс тілінен таза аударма жасау жағын ойлап, көз майларын тауыса ізденіп, демек, ресми тілдің де жыртысын жыртады. Сөйтіп оның танымал тілге айналуына қызмет етеді. Қазақ тіліне емес. Бір жағынан, бұл жұмыстан біраз тәржіманға «шәй-пұлдық»нәпаха да түседі. Ал, керісінше, қажеттілік тумауы себепті қазақ тілінен ресми тілге қотаратындар саусақпен санарлықтай, тіпті жоқтың қасында десе де болады. Ана тілімізді өте-мөте бай, техникалық, өндірістік терминдерді де қазақы ұғымға сай беруге икемді  өз биігі, деңгейінде шет жұрттарға, қала берді өз арамызда таныта алмай жүргендігімізден бе, әлде...

       Заңғар қаламгеріміз М. Әуезовтің бір ғана «Абай жолы» дәуірнамасында қолданылған сөздер В. Шекспирдің бүкіл шығармашылығында кездесетін сөзден әлдеқайда көп екендігін кезінде Р. Ролланның өзі мойындап жазғаны бекер ме?! Айтпақшы, сол «Абай жолын», Абайдың өзін де әлі күнге басқа тілді былай қояйық, орысшағамағынасын, айтпақ ойын түпнұсқадан айнытпай дәлме-дәл аударып бере алған ешкім жоқ. Дүн-дүние Абай мен Мұхтар тереңіне, демек, тіліміздің тылсымына  әлі бойлай алмай жатыр. Бұл тұрғыда ана тіліміздің құдіреттілігін өз арамызда, шет жұрттарға, одан қалды жер-жаһанға танытуға бағдар ұстансақ керек. Қазақ тілі бар құнарын бойына сіңіріп, шуағына бөлеп  орысшаны тәржімалап қара терге түсе «қызмет ету» үшін туылмаған шығар. Қай жамағатың да орыс, оймауытың болсын  мейлі, ең алдымен   қазақ тілінде жазылған жауһарларды  өз тіліне аударып көрсін! Онда да тілдік қоры қаптал жетіп жатса деңіз! Қай тілдің де сыналар тұсы осы.

         Осындай насихаты кемдігінен бе, айтулы ғұламалардың өзі бойлай алмай жатқан терең мағынаға ие ана тілімізден көрінеу жерінетіндер бары көңіл қабаржытады. Ал, олар көп пе, аз ба? Мұны «Қазтест» таяу жылдарда қолмен қойғандай анықтап та бермек. Осынау бағдарлама аясында тілді меңгерушілер қатары 2014 жылы - 20, 2017 жылы - 80, ал, 2020 жылы 95 пайызға жетеді деп күтілуде. «Талдау» әлеуметтік және маркетингтік зерттеулер орталығы 780 түрлі ұлыс өкілдері қатыстырылуымен төрт ай бойы жүргізген зерттеу нәтижесіне сүйенсек, сауалнамамен қамтылғандардың 89пайызымемлекеттік тілде еркін сөйлеп, оқып, жаза алады екен. Қазақ тілінде мүлдем сөйлей алмайтындар қатары бір пайызға да жетпейді. Сондай-ақ, мемлекеттік мекемелер мен басқа да  басқармаларда (94 пайыз), қоғамдық көліктер мен байланыс жүйелерінде (87, 64 пайыз), сауда және қызмет көрсету салаларында (81 пайыз) қазақ тілінің қолданылу аясы кеңейді деп есептейді респонденттер. Аталған орталықтың «аузына - май», әрі осынау ісін құптарлық қадам деп те есептейміз. Ендігі жерде олар облыста жоғарыда келтірілген мерзім аралығында  мемлекеттік тілді меңгерушілер қатарының өсуі динамикасын болжамдап берсе, құба құп болар еді. Арамыздағы мемлекеттік тілдің қолданыс аясы кеңейтілуі ісін көрінеу кері тартып жүргендердің нақты саны қанша екенін, олардың бетін бері қарай бұруымыз үшін қаншалықтыкүш жұмсауымыз қажеттігін біздің де білуіміз керек қой!Қалай болғанда да мемлекеттік тілді менсінбеушілерге бағытталған  «шешуші соққы», міне, осы  соңғы он  ( мүмкін одан да аз)жыл ішінде жасалынатыны анық. Ал, әзірге...

         Осындайда әскерде болған кезім есіме түседі. Қиыр Шығыстағы өзім әскери борышымды өтеген батальонда  қазақтан жалғыз өзім ғана едім. Ресми тілге шорқақтаумын. Орыс тілділердің бір-бірімен сөйлесіп, жақтары бір сембейд. Саны басымдау кавказдықтар да өз тілдерінде қау- қауласып жатады. Менің тілім қындағы қанжар секілді. «Қанжарымды сілтер» сәтімді екі жыл күттім. Тіл шіркінің сөйлескен сайын жарқылдап, жайнай түспей ме! Ал, менің тілімді пайдаланбағаннан соң, «тот басуға» айналды. Енді қайтпек керек,  сөйлесер ешкімім жоқ. Сөйтіп жүргенімде әскери бөлім кітапханасынан қазақша жалғыз кітап (Ө. Қанахиннің  «Ауыр күндерде» деген романы-ау, ұмытпасам) қолыма іліккен. Сол кітап кетер-кеткенімше бірден-бір серігім, сырласым болды. Ең бастысы, жалғызсырамадым. Батальонда бір қазақша кітап пен жалғыз қазақ - екеуіміз бармыз.  Тек...аузың бар, тіл мен жағың-орнында, тым құрыса күніне бір ауыз қазақша «әу» деп қою да жақсы екен. Сөйлер  сөзің тасып төгілердей ішіңе симай жүреді.  Сондайда жолдорбамнан тастамай жүретін әлгі кітабыма үңіле қоямын. Ол да жұбаныш. Тілім өз ортасын қаншалықты қажетсінгенін сөзбен айтып жеткізу мүмкін емес. Кейде тілі басқа достарымның алдында  табиғат аясында өтетін оқу-жаттығу ойындары кезінде қазақша барылдап әнге басам. Оларға «әнім» ұнай ма, қайта-қайта «сахнаға» шығарады. Сондайда бір іш босатып аламын. Қазақша сөйлсеуді ұмытармын деп қорқып та жүрдім.Бірде полк сарбаздарының бәрін киноға алып барды. Сонда ғой, өзімізбен іргелес орналасқан  танк батальонында қызмет ететін  қазақ жігіті жерлесіммен жолығып, шұрқырастық та қалдық. Кино көрдік деген тек аты ғана. Екі сағат бойы екеуара ақтарыла әңгімелестік. Тіліміз өзімізді «жатсыныңқырап» қалыпты. Тек ресми тілде сөйлесу талап етілген тұста, әрі Ресей жерінде қазақша «сайрап» отырғанымыз қылмыс секілді көрініп, сыбырласып, айналамызға жалтақтай тіл қатысамыз. Ана тілім бөтен тілдің айбыны, мысы басып, біртүрлі жетімсіп жасып қалғандай екен...Мен сол бір бөтен ортаға ділімді, тілімді бермедім. Кеудемді асқақ ұстадым. Ең қызығы екі жыл ішінде бір ауыз орысша үйренбеген қалпымда үйге оралдым. 

Қазір ойлап отырсам, қалалы жердегі мемлекеттік тіл әскерде жүргендегі тұп-тура өзім секілді. Ағылшынша, орысша, қытайша жазылып ілінген  ала-құла жарнамаларға жатырқай үрке қарайды. Ең бастысы, әлгі тілдердің ешқайсысымен де қосын бір тікпей, оқшаулана береді. Ішін берер түрі жоқ. Кеудесін асқақ, өзін байбатшадай еркін де кінәз ұстайды. Қазақ барда өшпейтінін, ұмытылмайтынын бимәлім бір «түйсікпен» сезетін, «қайда барасыңдар, түбі менің құзырыма түгел көшесіңдер ғой» деп сабыр сақтайтын сияқты. Жансебілділігі, тағаттылығы ересен, өзінің!

       Тіл мерейі - елдің де мерейі. Осындайда1917 жылы алашордашылардың «бір де бір жиналыс қазақ тілінен басқа тілде өтпесін» деген сөзді басты қағидат етіп ұстанғаны ойға орала береді.Иә, қазақ тілін көшеге, саудаға шығармай, өркениеттің көшіне ілестірмей мәселе оңалмайды. Менің тілім неге басқа  тілдердің тасасында қалып, солардың қолына су құйып, зыр жүгіруге тиіс? Ол әу баста-ақ тәкаппар жаратылған. ОғанЕуразия құрлығынат тұяғы дүбірімен тітіренткен көк түріктің рухы сіңген. «Мәңгілік ел» болуды аңсаған батыр, баһадүр бабаларымыздың  аманат- арманын өшпестей етіп тасқа басты, Күлтегін жазбалары болып бүгінге - бізге жетті ол! Әлі де өр, асқақ.

        Менің әскердегі кезімдей емес, қазір жағдай мүлде басқаша ғой – тіліміз мемлекеттік мәртебеге ие болды. Ей, қазақтар, бір-біріңмен қазақша сөйлессеңдерші! 
                                               *   *   *

         Бұған дейін де мемлекеттік тілдің қолданылу аясын кеңейтуге қатысы бар іс-шаралардың  барлығына да, тіл үйрену курстары мен үйірмелеріне, тіл байқауларына, басқасына болсын мемлекеттен қыруар қаржы бөлініп келген-ді. Мемлекеттік тілді дамыту қоры құрылғалы бері бұл қаржы көлемі бірнеше есеге көбейтілді. Тек аудан, ауылдарға ғана жетпейтіні болмаса, мұндай қаражаттан республикалық, облыстық тіл мекемелері, жаңа жобалар ашқан бұқаралық ақпарат құралдары құралақан қалып отырған жоқ. Бұған аудандық әкімдіктердің тиісінше қаржылай жәрдем көрсетуіне мүмкіндіктері бар екенін және қосыңыз. Ал енді сол қыруар қаржы орын-орнымен ұқсатылып жұмсалуда ма? Ат-көпір іс-шаралар діттеген мақсатынан – мемлекеттік саясат талаптарымен дөп қабыса шығып жатыр ма?

     Біздіңше, тілге қатысты іс-шаралар алуан ракурсте көрініс табуы тиіс. Әсіресе, тіл байқауларына қатысушылардың ұлттық құрамының әралуандығы басты талап болғаны жөн. Осыдан шығарып айтайық...

     Міне, менің алдымда «Мемлекеттік тіл – мерейім» байқауының  екі (қалалық және облыстық) кезеңіне қатысушылардың тізімі жатыр. Екі тізімдегіні қосқанда, аталған тіл сайыстары өзге ұлт өкілдері арасынан суырылып шыққан  26 үміткерді қамтыған болып шығады. Облыс тұрғындарының 40 пайызы қалада,  60 пайызы  аудан, ауылдарда тұратынын ескерсек, «тілге таласы барлар» аймақтың түкпір-түкпірінен дерлік «сүзіліп» әкелініп отыр ғой! Бәрібір олардың ұлттық құрамы өте-мөте жұтаң күйде. Өзіңіз-ақ бағамдап көріңіз: қаланың 52 мектебі оқушыларының арасынан топжарып шыққан, қазақшасы тәуір дегендердің 3-еуі кәріс, 9-ы орыс (!). Өзбек пен қашғардан бір-бірден ғана өкіл бар. Осындай жарысқа түрік тектестерді қатыстырудың қандайлық  қажеттілігі бар? Тіліміз ұқсас қой! Мұның мәнісін қосымша ынталандыруға саяр болсақ, топқа қосып солармен шамалас сөйлейтін, ішінара орыстанған өз қандастарымыздың «тілін түзеп» алғанымыз әлдеқайда тиімді емес пе? 

    Байқаудың облыстық кезеңіне аудан, ауылдардан келгендердің де этностық құрамы біріншісінен анау айтқандай ұзаңқырай қоймайды. Мұнда да өзбек, кәріс, күрді өкілдері бір-бірден ғана. Екеуі – түрік, қалғандары тағы да орыс ұлтының ұл-қыздары! Бұл не? «Кәпір көргенінен жазбастың» кері ме? Әлде, мемлекеттік тіл саясатының күллі ісі, түрлі байқауларға қатысу да орыс, өзбек, кәріс ұлт шашырандылары өкілдерінің ғана маңдайына жазылып қойылып па? Облыста, мәселен, 21 ұлттық-мәдени орталық бар. Оған олардың аудандардағы құрылымдарын қосыңыз. Қазір аймақта 80-нен астам ұлт, ұлыс өкілдері бар деп те жүрміз ғой! Естеріңізде болса, Елбасымыздың Жолдауында мемлекеттік тілдің қолданылу аясын кеңейтуге атсалысу ісі Қазақстан халқы Ассамблеясына да қосымша жүктелінген болатын. Ендеше, ұлттық-мәдени орталықтар жоғарыда аталған байқауларға өз үміткерлерін неге үкілеп қоспай отыр? Ұлтаралық саясат - өте-мөте шетін мәселе. Сондықтан қандастарымыз «отқа» өжектеп ұмтылғанды қоюы керек. Өз «өрен жүйріктерін» қазақтар емес, өзге ұлт өкілдерінің өздері баптап, қосуға мүдделі болуы тиіс. Өйтпеген күнде, күндердің бір күнінде Отаны, жері ортақ ағайындарымыздың «байқау дегеніңнен өнебойы тыс қалып қоямыз, жергілікті ұлт өкілдері (біз ғой) ойына келгендерін істеп жатыр» демесіне кім кепіл? 

    Өзге ұлт өкілдері арасындағы тіл байқауларынан қатысушылардың ата-аналарын да, шашбауын көтерісіп келген ұлттық-мәдени орталықтар басшыларын да көрмейміз? Мұндай сындар олардан «жасырын, жабық» жағдайда өтіп жатқан сияқты болады кейде. Неге бұлай? Біздіңше, мұның бірнеше себебі бар. Біріншіден, олардың бұдан хабардарлығы аз. Екіншіден, бұл іс аталған қоғамдық институт құрылымдарына қатаң міндеттеліп те отырған жоқ. Біздің  білуімізше, қала, аудан әкімдіктері өздеріне өзге ұлт өкілдері арасында тіл байқауларын өткізу жөнінде жоғарыдан түсетін ұсыныс-хаттарға айырықша мән беріп те жатпайды. Сөйтіп, бұл мәселе өз-өзінен білім беру бөлімдеріне жүктеледі де қалады. Бұған дейін де аз айтылып, кем жазылып жүрмегеніндей, мұғалімдердің түрлі саяси науқандарды, мәдени-көпшілік іс-шараларын өткізуге, жазылым жүргізуге, ат-көпір «кітап саудасын» қыздыруға, көше, аулаларды қоқыстан тазартуға, жиын-терін жұмыстарына атсалысатындары, ара-арасында бала оқытатыны аздай, ең ақыр аяғы түрлі тіл байқауларына қатысушыны «даярлау» ісі же жүктелетінін қайтерсіз? Мұның тіпті ауданның да, ауылдың да әкіміне қатысы жоқ секілді. Тіпті мемлекеттік саясаттың ең үлкені, ең маңыздысы бола тұрса да! Жағдайы жоқ, күйі төмендеу мұғалімдерге итеріп тастай салмай, осы істі ұдайы назарларында ұстап, қолдарынан келгенінше моральдік те, материалдық та тұрғыда көмектессе болады ғой! Осыдан барып баяғы... еңбек торысы – мұғалімнің ауданың не, тіпті ауыл әкімінен де, тіпті мектептен де көк тиін көмек көрмей, өзінің еңбек ақысы есебінен – қалтасынан ақша шығарып, байқауға қатысушының ата-анасымен келісіп, ауданға, одан облыс орталығына әлденеше мәрте қатынап табан тоздыруына тура келеді.

       Сосын... олар қолына түскен, «осыдан бірдеме шығады-ау» деген оқушыны таңдап алады да, уақыт оздырмай дайындық жұмысын бастап кетеді. Байзақ аудаы, Ақшабаев орта мектебінің мұғалімі Ж. Айтқұлова осы орайда «Мұндайда біз бір жақтан көмек болады деп те ойламаймыз. Ұлттық шапанға, көйлекке, слайд дайындатуға, жол кіреге – бәріне де өзіміз ақша шығарамыз. Бұл істе белсенділік танытып жүрген ұлттық-мәдени орталықтар жетекшілерін, белсенділерін көрген емеспіз. Мұны мектепке жүктеп қояды ғой, әйтеуір» дейді. «Байқауға сіз де орыс ұлтының өкілін сайлап әкеліпсіз? Қордайда дүнгендер ұйысып отыр ғой. Олар неге байқауға өз өкілдерін баптап қосуға ықыласты емес?» деген сұрағымызға Гвардейск қалашығындағы № 40 мектептің мұғалімі А. Сейдақпарова «Уәжіңіз орынды, келесі жылы міндетті түрде дүнген ұлтының өкілін дайындап әкелемін» деп жауап берді. Міне, осылай ол үміткерлер құрамында әр ұлт-ұлыстан бір-бір өкіл болуы керектігі жөніндегі «тапсырманы» аудандық тиісті мекемелерден емес, менен алды...

      Ал,  Мойынқұм аудандық әкімдігі  облыстық тілдерді дамыту  басқармасының мұндай тапсырмасын тіпті пәруайына ілсе неғылдейсіз! Аталған байқауға бұл жолы бірде-бір өкілін жібермепті. Жалпы мойынқұмдықтар облыстық өнер байқауларына да осындай көзқараста. Осындай іш-шаралардан көбінесе қалыс қалып қояды. Ауданның мойыны алыстығын сылтау көре ме, әлде? Одан әлдеқайда қашықтағы Қордайдан да талапкерлер келді емес пе? Міне, мұндайды аудандық әкімдіктердің мемлекеттік тілге  немқұрайдылығы демей, енді не дейміз! 
     Өзіміз сұрастырып білгеніміздей, бұл жолы облыстық «Мемлекеттік тіл – мерейім» байқауына мектепішілік, аудандық, қалалық кезеңдерде топжарған үміткерлерді өздерінің ата-аналары, мұғалімдері қалталарынан ақша шығарып алып келіпті. Сонда дейміз-ау... мемлекеттік тілдің қолданыс аясын кеңейту деген орасан зор саяси мәні бар іс үміткерлердің ата-анасына, мұғалімдерге ғана керек болғаны ма? Енді бәрі де анық болды: жоғарыдағыны былай қояйық, мемлекеттік тілге деген көзқарас төменгі буындарда да түзелмей тұр! Бұл мәселеде жанашырлық, бастамашылдық, жаңашылдық жоқ! Өйтпеген күнде осындай байқауларға өз өкілдерін даярлап қосуды Қазақстан халқы Ассамблеясының жергілікті құрылымдарына міндеттеудің тегершік-тетігін қалыптастыруды жорта ұмыт қалдырмас та едік қой! 

    Тағы бір атап өтерлік жай дәп осы «Мемлекеттік тіл – мерейім» байқауы шарттарының (барлығы төртеу) өте-мөте «жұмсақтығына», тапсырмаларының жеңілдеу болуына байланысты. Оның ішіндегі алғашқы үшеуінің де дайын жауаптарын үйден жаттап келіп, сыдырта айтып берудің мүмкіндігі бар. Жаттап айту, жаттандылық – үміткерлердің мемлекеттік тілге қаншалықты жетіктігін дәлме-дәл анықтауға өлшем бола алмақ емес. Үміткерлер ондаған мақал-мәтелді тек жаттап қана қоймай, белгілі бір дәрежеде мән-маңызын да түсініп, өзгелерге түсіндіріп те бере алуы тиіс, біздіңше. 

       Мысалы, Тараз қалалық тіл байқауына қатысушылар алғашқы кезеңді жеңіл-ақ өтті. Олай болатыны, үйден жаттап келген таныстыру сөздері мен өлеңдерін сыдырта айтып шығу оларға аса қиынға да соқпады. Алайда жарыстың екінші Отан, туған жер, тіл, достық жөнінде мақал-мәтел айту кезеңінде үміткерлердің біразы қазылар тарапынан мақал-мәтелді құр жаттап айтумен шектелмей, мән-мағынасын да түсіндіру жөнінде талап қойылуымен байланысты «тақыр жерде» сүрінгендері де болды. Алдын-ала жауаптары  қолдарына беріліп, жан-жақты танысуына, даярлануына мүмкіндік жасала тұрса да, талапкерлердің біразының өлкеміздегі тарихи ескерткіштерге, тарихи тұлғаларымызға қатысты деректерді кең қамтып айта алмай кібіртіктеуі, Абайды жазушымен, Мұхтар мен Тұрарды ақынмен шатыстыруы олардың қазақы таным көкжиегінің әлі де аясы тарлау екендігін аңдатты. Дегенмен, олар қазақтың ұлттық билерін бабына, әндерін нәшіне келтіре орындап, қазақ ақындарының өлеңдерін мәнерлеп оқып,    байқаудың соңғы – «Өнерлі өрге жүзер» кезеңіне барын салды. Міне, осы тұста олардың мемлекеттік тілге ғана емес, сол мемлекеттің негізін құраушы халықтың өнеріне деген сүйіспеншілігі мен махаббатын да айқын сезіндік. Тіл насихатын ұлттық өнеріміз насихаты деңгейіне көтере алсақ қой, шіркін!
      Облыстық байқауда да осы «Өнерлі өрге жүзер» кезеңінде (мұны бір жағынан қатысушылардың ұлты басқа болса да, қазақтың ұлттық өнерін, ән-күйлерінің мақамын, салт-дәстүрлерін  жанын музыка тілінде жүрек-көзімен көре алуы, жан-ділімен түсінуі, түсіндіруі деп ұққан жөн)  тілі басқа, тілегі бір отандастарымыздың қазақылығы, қазақтың жанын түсінетіндігі мен мұндалап-ақ тұрды! Керек болса, Светлана Бойконың (Жамбыл ауданы) А. Қоразбаевың «Сырғалым» әнінің ырғағына лайықтап, өздігінен қазақы әрі заманауи би жасай алғанын айырықша атап өткен жөн. 

     Бұл орайда алдағы уақытта тап осы өнерге қатысты кезеңді басы артық санап, оны мүлде алып тастауды ұсынушылармен тіпті де келісуге болмайды. Бірдеңені алып тастау керек болса, ондай «басы артық дүниені» алғашқы үш шарттың ішінен іздеген жөн. Мұның үшеуінің де арқауы – бір-ақ нәрсе. Ол –таныстыру. Яғни, үміткердің өзін, туған өлкесін, мақал-мәтелге жетіктігін (тіл шеберлігін) таныстыруы. Бәрі де бір ғана талаптың жүгін көтеріп тұр емес пе? Келесі кезеңдерде талапкердің керісінше қазақстандық патриотизмнің мән-маңызын, мемлекеттік рәміздеріміздің ерекшеліктерін қалай түсінетіндігі, ортақ үй Отанымыз – Қазақстанның тарихына қатысты пайым-түсініктері сұрақ-жауап түрінде сарапқа түскені жөн. Сонда, мемлекеттік тіл  ауызекі қатынас тілі, тұрмыстық тіл, «жеңіл тіл» деңгейінде қалып қоймайды. Қалай болғанда да қазақ тілін меңгеру ісі өте-мөте тар аяда қарастырылмауы тиіс. Тіл байқауларының аралық үзілістерінде қазақ тілінің қаймағын сүзіп ішкен жас өрендеріміздің шешендік айтыстарын ұйымдастыру арқылы  қазақ тілінің құдіреттілігін, құнарлылығын аңдатып отыру да керек-ақ. Өйтпеген күнде үйден жаттап келген бес-алты беттік дайын жауаптарына бола бағалы сыйлықтарды қалпақпен ұрып алып жатқандар арасында «тақұл-тұқыл тіл» жөнінде теріс түсінік қалыптасып, мемлекеттік тілдің мерей-мәртебесі асқақтай түсу орнына, керісінше күрт төмендеп кетуі әбден мүмкін. 

  Тіл насихаты өнер насихатынан әлі де төмен. Содан да... тіл байқауларына байыппен қарағанымыз да жөн-ау...

                                                ҚАРА КҮБІ, ҚОЛ ДИІРМЕН…

      Тоқсаныншы жылдары ғой. Аудандық газетте қызмет ететінмін. Заман зәйілімен енді облыс орталығына көшетін болдық. Отбасым ауылда анаммен бірге тұратын. Олар уәделі күні ауылдағы үйдің бар дүние-мүкаммалын бір мәшинеге тиеп келіп қалды. Тиелген жүктің ішінде анамның «жан серігі» қара күбі де бар еді.

-Оу, апа-ау, мынауыңызды қаладағы құрқылтайдың ұясындай пәтердің қай бұрышына сиғызамыз? -  деймін баяғы. Апам үнсіз. Күбіні көзі қимайтын секілді. Не де болса арасында күрек, кетпен, тырма, қара күбі де бар біраз дүниелікті «басы артық бұйым» ретінде уақытша Ақкөлдегі үйде қалдырып кетуге мәжбүрміз. Кейін үйге түскен ұрылардың қолында кетті сол күбі…

    Ауылдағы өміріміздің соңғы естелігі, анамның талайдан бергі серігі еді ол. Бір үйлі жанды «асырап-сақтаған» қызметі ұмытылар ма оның. Апам сәріден тұрып алып, күрпілдете іркіт  пісіп жатушы еді. Бұл шаруа апама жеңілге де түспейтін. Тікесінен тік тұрып бұлайша күбі пісуге екінің бірінің белі шыдас бермейді. Отбасындағы екі ер бала - біздің де апамызға көмектескіміз-ақ келеді. Көмектесеміз де. Бірақ, ұзаққа бармаймыз, бір пәсте-ақ қарымыз талып қалады. Анамыз болса, мұнымызға бір күліп алып, піспекті өзі қолына алып, үйреншікті ісін әрмен қарай жалғап кетеді. Күбі пісісі де бөлекше еді өзінің. Белін бір жазбай, піспекті бір қалыпты, баппен сілтейді. Қара күбінің күмпілі жанға жайлы музыка ырғағына да ұқсайтын. Онда бір қазақы әуен бар-ды. Әупілдектің үніне келіңкірей ме, әлде.  Қара күбіден тоқшылықтың, бақуаттылықтың, береке-құттың исі аңқып есетін.  Апам және қара күбі бізге сөйтіп «май шайқап беруші» еді. Сол майға былғап жейтін табадан жаңа түскен ыстық нанның дәмі таңдайдан кетер ме! Қыстыкүні мал суалған шақта «сені апам қашан қолына алар екен»   деп, бұрышта қаңсумен тұратын қара күбіге үздіге қарап қоятынбыз…

     Апам күбіні ғана емес, тас диірменді де зыр қақтыратыны есте. Күбі – біздікі, атамның көзі, оны оқта-текте Күзербай ұста құрсаулап, түптеп беретін.  Ал тас диірменнің кімдікі екені есімде жоқ. Ана үй, мына үй бір алып, өзін күллі ауыл әжетке жарататын. Көктемнің көкөзек шағында осы диірменге тартылған жүгері, бидай талқанға шекер қосып, болмаса майға, сүтке, айранға былғап жеп жүретін біздің де қарнымыз тоқ. Әсіресе,  бір айға созылар наурыз мерекесі тұсында осы күбі мен тас диірменнің арқасында ауылдықтардың дастарханынан сары май мен жент үзілмейді. Мұндай ас түрін аналарымыз ораза кезінде де көптеп әзірлеуші еді. Кейде маған қара күбі мен тас диірменге күллі ауылдың күні қарап тұрғандай сезілетін. Күллі ауылды асырап-сақтаған да солар секілді. 

       Қара күбіміздің «қолды болуы» анамды қатты қапаландырған-ды. Оны «отбасы құты» деп құрметтеп, кие тұтатын. Осындай сезім бізде де болсайшы! Көне жәдігердің бірі, әкем мен шешемнен қалған көз, балалығымның естелігі болып, үйімнің бір бұрышында тұратын-ақ жөні бар еді, сол қара күбінің! Әттең-ай! 

                                           КҮРЕТАМЫРДЫ ІЗДЕУ

                                                     Адасу ма, әлде...

      Бізде дін, әлбетте, өте нәзік, шетіндеу мәселе. Мемлекеттен бөлек. Діндердің қай-қайсысы да өздеріне тиесілі «терінің пұшпағын» илейді. Иін қандыра илейді. Адам тағдыры діндер мен діни ағымдар иірімінде қанкөбелек ойнайды. Әрідегі столыпиндік, берідегі голощекиндік қырғын геноцид күл ете аклмаған қазақы діл, тіл, дініміз – аждаһа арбауында. Бетін аулақ қылсын, ділінен, тілінен, дінінен айырылуы салдарынан қантөгіссіз-ақ жер бетінен жойылған ұлттар бар... Ал бұл пәруайына кірмеген бір танысым мұсылмандық дініміздің «басын жарып, көзін шығарды» кеше... Зәуінде бір кітап бетін ашпаушы еді. Діни сауаты, дүниетанымы «жетіліңкіреген» бе, қалай. «Мен қазір «Таным» кітабын оқып жатырмын. Аллатану жолындамын. Иса мәсіхтің (Христостың) уағызына ұйыдым. Исләмің «иіс алмас» дін екен-ау, кім біліпті», - деп елеуреп сөз тыңғдар түрі жоқ. Шай қайнатым уақыттан кейінөз-өзінен демігіп барып басылды... «Дін исләмді ғайбаттап, сен өзің нені көңірсітіп тұрсың?» деп едім... 

- Солай жазылыпты ғой! – деді ол.

- Қай жерде солай депті? Көрсетші сол «қазынаңды»! 

Танысым үнсіз үйіне бастай берді. Күдігім расқа шықты – оның үйінің бір қабырғасы түгел «Библяның» («Інжіл») қыры мен сырына қанықтыратын «Евангелияны» (ізгі хабарды) насихаттайтын басылымдарға (бүгінде мұндай брошюралар үйме-үй тегін таратылып та жүр ғой) сықасып тұр! 

- Сен өзіміздің Құран Кәрімді, Мұхаммед ғалайкі іс-саләмнің хадистерін неге оқымайсың?

- Оныңды қайдан табамын? Қолға түскені мыналар... Тіпті бәрібір емес пе? Жаратушы Иеміз – баршамызға ортақ, - деп пәлсафа соқты қандасым.

     Адасу ма, әлде... Бұған дейін де көп адасқанбыз. Атезм тұсауы адымымызды аштырмаған. Тас түнекте алдымыздан жылт етер жарық сәуле іздеп сан сарсылғанбыз. Тарихтың семіп, ақ сөңке тартқан тамыры – үрпіндекгі ұлт уызы таңдайымызға татып, енді еңсе тіктегенбіз. Сол, сол-ақ... Батыс құндылықтавры мен өлшемдерінің қуатты экспанциясына – топан суына тоғытылдық. Ататегімізбен, Аллатағаламен арадағы ілекет байланыфсты үзбесін ол!

                                                        Күретамыр 

     Мен де жоқшымын. Өзімде, өзгелерде (қандастарымызда, әрине) жоқты іздеп, жолға шықтым. Жаратушы Иемізден жіберілген дейтін кітаптар төртеу – «Тәурат», «Зәбур», «Інжіл», «Құран Кәрім». Бұдан соң Аллатағала тарапынан кітап түсіру, Мұхаммедтен соң пайғамбар жіберу тоқталды... Сондықтан да исләми – ақырғы дін, Мұхаммед – ақырғы пайғамбар. Құран Кәрімдегі: «Құдай тағаланың пайғамбарларына иландым» деген сөздің мағынасы – Алла тағаладан жіберілген пайғамбарларн қанша болса, барлығы да құқықты һәм рас. Бірақ қайсысының болса да пайғамбарлығына іңкәр болумен иман (наным) табылмайды...

     Пайғамбарлардыңғ алғашқысы – Адам ғ.с., ақыры – Мұхаммед ғ.с. екі аралықта қаншама пайғамбар өтті. Бірақ Құранда аттары жазылған 28 пайғамбардың  - Адам, Нұх, Нут, Лот, Зүлкафил, Салих, Ибраһим, Әйін, Исмағил, Исхақ, Жүніс, Едрис, Жақып, Жүсіп, Илияс, Әлисағи, Дауд, Сүлеәйман, Мұса, Нарун, Жақия, Ғайса, Шұғайып, Зікрия, Ғазиз, Лұқпан, Ескендір (соңғы үшеуін біреулер пайғамбар, біреулер әулие атаған), Мұхаммед ғалайкі-іс-сәлем аттарын білу - әрбір мұсыоманның парызы (Ы. Алтынсарин. «Мұсылмандық тұтқасы»).

... Жолға шықтым. Құдая құдуандә,  әлгі танысым айтқандай емес, Алланың шапағатына шомылған ақиқаттың ақ жолы жатты алдымда! Білім, мәдениет және абырой сәулесімен нұрланған ол! Аллаға, Пайғамбарымызға (Мұхаммед ғ.с.), өзімізге, отбасына, жақындарымызға, мемлекетімізге, халқымызға, адамгершілік әлеміне байланыстыв міндеттерімізді саралап, ізгілікке шақырған әмірлерді әрі Құран Кәрім әрі Алланың елшісі бұйырған! Тіпті бар-ау... исләм дінінен басқа ешбір қоғам, ешбір философиялық көзқарас, ешбір оқымысты адам баласының, міне, осындай табиғи құқықтарын мұнша айқын кең көлемді қамти алмайды. Исләм діні «Адам атаулыны бір бауырдай қылып, екі өмірде де жақсы өмір сүргізген жалғыз осы мұсылмандық жолы» (Ш. Құдайбердіұлы). «Исләм діні - әрбір саналы адамзат баласының соңғы табан тірер тұғыры» (А. Толстой).

Исләм діні...

                                                    Салыстыру 

     Иегово куәгерлері («Інжілді» зерттеушілер) өз туағыздарында «қазіргі уақытша қиындықтар Жаратушының әзірлеген «сыймен» салыстырғанда, ештеңе де емес» деп адамзатқа әлдебір қауіпті таяп қояды. Оның алдын алудың бірден бір жолы – Иса  мәсіхтің дініне кіру деп жар салумен жүр. «Ізгі хабарымен» де ел-жұртты еліктіріп бағады. АҚШ-тағы бір басқарма («Сторожевая башня») қароажатты аяп жатқан жоқ.  Бұл дінді алғаш қабылдағандар, миссионерлер мен оларды уағыз қызметіне тартатын бақылаушыдарн үшін 1997 жылы, мысалы, 63914602 АҚШ доллары көлемінде қаржы жұмсалған... Осы күні кришнаит, сатанизм, уахавизм, иудейзмдерді әлде біреулер «қуатты қару» ретінде пайдалана бастады. Бір кездері басты идеологиямыз болған... «измнен» енді құтылдық па дегшенде, одан басқа «измдер» жауыннан кейінгі саңырауқұлақтай қаптап берді.

     Кейбір мәліметтерге қарағанда, елімізде 1998 жылы 8. 246 мектептің 122-і жабылса, 300-і гимназияға айналдырылыпты. Ал, мешіттердің саны 5 мыңнан (1990 жылы 300 ғана еді) асыпты. Қыруар қаражатпен кейінгі жылдары іске қосылғаны қаншама! Олардың облыстағы саны 150-дей. Мектептерді мешіттер сан жөнінен аз-ақ жылда басып озатын түрі бар. Десек те, мәселе – олардың шын мәніндегі имандылық, тәлім-тәрбие орталығы болып отырған-отымағандығында...

     БҰҰ мамандары 1991-1996 жылдар аралығында Қазақстанда оқушылардың мектепке келу көрсеткіші 39 пайызға кеміді деседі. Бұл жағдай жылма-жыл сақталатұғын болса, енді 10 жылдан соң еліміз азаматтарының 20 пайызы сауатсыз болып қалмақ екен. Қасиетті Құранда «Білімді қайдан да болса ізде» делінеді. Оны былай қойғанда... тым құрыса имандылық шарттарын жас ұрпақ бойына ұялатар деген талай мешіттеріміз (көбейгенінен не қайыр) мүлгуінен танатұғын емес... Имандылық үрдісін халықты иландырардлықтай деңгейгекөтеру имамдардың басты міндеті де ғой!

     Ал, олар елді имандылыққа шақыру орнына баз бір жерлерде мешіттерді «бөлісе алмай», одан қалды жылына бір-ақ мәрте жиналатын пітірге бола бастары «бір қазанда піспей» жатады. «Жансақтау» саясатынан даму саясатына ойыссақ, дейсің. Исләм діні - әуелде жүректен шыққан сөз әлі көп жүректерге жетпей жатыр.

     Ал, шоқындылар... шеру тартып барады. Солтүстіктен оңтүстікке, батыстан шығысқа қарай... Таяуда Тараздағы «Россия» (қазір «Еуразия» аталады) кинотеатрында  Иса мәсіх әспеттелген тағы бір ию-қию жиын өтті. «Ізгі рухтың» шақыруымен шіркеуге қаракөздеріміз де барып жүр. Оларды апаттың апаны «магниттей» тартуда... Апатты болатыны – пікірлердің қарама-қайшылығы қазақ пен қазақты «қырқыстырып» қойды. Қазаққа қазақ «ана тіліңді аяққа таптаттың» деп көз алартады.қазаққа қазақ «өзге дінге өт» деп уағыз айтады. Онысыз да «алтыбақан алауыз» қазекеңнің кейбір отбасындағы әке-шеше және қызының үшеуі үш діннің (исләм, христиан, кришнаит) ығына жығылғаны да жаға ұстатты...

     Пайғамбарымыздың исі мұсылманға қалдырған аманатының, заман талабы әзірге жаңарта алмаған шариғат заңының жоқшысы көбейсе ғой...

                                                  Өзіңді иманнан ізде...

     Осы күні алдыңғы буын, орта буын, кейінгі буын аралығындағы алапат талшақтық, ғасырлар бойы қоғамды бұзбай-жармай ұстап келген мәдени дәстүрлердің жойылуы жүріп жатыр. Адамзат қоғамына мәдениеттілікке сорпасы әсте қосылмайтын зұлымдық атаулының неше бір түрінің (зорлық-зомбылықтың, жыныстық әулекіліктің, қарақшылықтың, тағы басқаларының) жойқын шабуылы басталды... 

     Дінімізді (діндерді) бұрмалаушы дүмшелер көбейді. Олар... Тәурат, Зәбур, Інжіл, Құран Кәрімді түсіндіруді әбден бытыстырды. Базбір миссионерлер (міндеткерлер) қолдарынан келсе, жұмыр жердегі тұтас халықтарды бір ділге, бір тілге, бір дінге мойынсұндырмақ. Бақсы, құшнаштар қаптай өріп, қайсыбіреулері тіпті өздерін әулие-әмбие, пайғамбарлармен теңестіре бастады. Аузына Алланы алып, қолына Құран ұстап, ант суын ішіседі олар. Дін дүмшеліктің дүресі астында қалды. Діндегі демократия дүдамалдыққа ұласты. Екі мың жылдықтың өліарасында Өркениет адасып жүр! 

     Өткен ғасырда (1846 жылы) В. Г. Белинский Н. В. Гогольге хатында: «Дінді бетке ұстап, қамшы үйіре отырып, өтірік пен өнегесіздікті ақиқат пен адамгершілік деп соқса, үндемей қала алмаймыз... Жердегі мақсатқа ғарыш арқылы жеткізуді көздеген... қулық-сұмдық! Россия өзінің өлмес өмірін мистицизм (Тәңір күшіне табыну), аскетизм (өмір қызығынан безіп, Тәңіріні дәріптеу), пиетизм «құдайшылық) дегендерден іздемеуі керек. Қоғам дамуынан, өнер-білімнен, адамгершіліктен іздеуі керек. Діни уағыз(талай естіген), бата-дұға (талай сарнаған оларды) керек емес», деп ашына жазғаны бар-ды.

     Халқымызға... осындай сөз айтудың кезегі енді бізге жетті ме, әлде...

Атақты көріпкел Ностадамустың болжамына сай, көп жұрт 1991 жылдың жазында «ақырзаманды» күтті. Үрейлене күтті. Жер бетінде адамгершілік мұраттарын орнықтыра алмаудың шегі еді ол!.. Жаратушы Иеміз аз да болса дінге бетбұрысты, тәубеге келушілікті ескерген болар... Иманға бет түзе. Өзіңді өзің ізде, әлеумет! 

                                                ЖҰМБАҚ ЖАН
«Димекең өз заманының перзенті болған ірі тұлға... Қонаев есімі 

Қазақстан халқымен бірге жасары анық, ақиқат. Ол кісі бәрімізге 

                                      ұстаз болған ұлы адам». 

  Нұрсұлтан Назарбаев.   

     Қонаев әлемі бізге әлі де жұмбақ. Кезінде өзі бейнелеп айтып кеткен алып айдаһардаң үш басы сияқты қазақтың үш жүзі өкілдерінің – исі қазақ баласының қай-қайсысының да жүрегі түкпірінде осынау ұлы тұлғаға деген құрмет-ілтипаты жоғы кемде-кем. Сол «үш басты» халық бір-біріне өшігіп, шайнасып, жан-жаққа тартпайды. Кейде өзара алагөз болып, келісе алмайтын кездері болады. Үш бас бір дене, бір мойын омырьтқада болғандықтан, қашанда берік тұтасып, ешқашан ажыраспайды. Қажет кезінде үшеуі бірдей «тілдерін ысылдатып», дұшпанына жұмыла сес көрсетеді. Құдай солай жаратқан айдаһардың үш басы сияқты қазақ бір-біріне сүйеу, бір-біріне тіреу, бір-біріне туыс болып, ұлан-ғайыр далада мыңдаған жылдар бойы жасап келеді. Қазақтан басқа «үш бірлікті» халық дүние жүзінде жоқ. ақарыс, Бекарыс және Жанарыстан тарайтын бәріміз үш жүздің баласымыз. Біз үш басты айдаһарға ұқсаған сұсты ұлт, алып даланың адамдарымыз. Сондықтан бірлігімізге де бекембіз.   
     Өткен ғасырдың сексенінші жылдарында кейбір зиялыларымыз арасында Димекеңнің бұл «тәмсіл-даналығы» айырықша кең таралған-ды. Қазақтың болмыс-табиғатын бүге-шігесіне дейін түгел түстеп таныған дегдар кісінің, ұлы кемеңгердің пайғамбарлық сөзі де еді бұл! Ал керісінше Қазақ Қонаевты әлі толық тани алған жоқ. Ол турасында басқаны қойып, өз ішімізде әр алуан пікірлердің  қалыптасуы да, міне, осындай танымның төмендігінен тамырын тартып жатыр. Қонаевтану ілімінің әлі де бір ізге-жүйеге түсірілмеуінен бәрі де...

     Рас, Димекең жөніндегі кітаптар (оның бірсыпырасын өзі жазып қалдырды) мен естеліктер жинақтарының өзі бірқыдыру. Соның бәрін ерінбей-жалықпай жинақтар болсақ, салмағы кішігірім кітап сөресін қайыстырып-ақ жіберерліктей, тіпті. Бірақ, оның бізге – оқырманына берер дәні, мәйегі татымсыздау. Әрі кеткенде, Димекең өмірі мен қызметі, ата-тегі, отбасы, кімдермен араласқаны, әйгілі «бесжылдықтар» тұсында Қазақстанның өсіп-өрендеуі жөніндегі қатқыл деректермен бетпе-бет келерміз, көп болса. Сосын... өзі билік еткен қырық жылдан астам уақыт ішінде сегіз жаңа Қазақстан пайда болғанын, Алматы мен Балқаштан басқа 43 жаңа қала салдырғанын, қылышынан қан тамып тұрған кеңестік империяның тұсында бірнеше облыстың Ресейге, біраз жеріміздің Өзбекстанға өтіп кетуіне жол бермей, табандылықпен тірескенін, өмірі тәлкекке түсіп, басына қара бұлт үйірілгенде талай ұлт зиялыларынының тағдырына арашашы, ұлтқа «Үлкен әке» бола алғанын пайымдармыз. Міне, осылардың өзін ғана қанағат тұтып, қонаевтану ісін орта жолда доғарсақ, Димекең ғұмырының – мұхит бетінде оннан бір бөлігі ғана көрініп жататын алып Айсберг-Мұзтаудың тек «бетін ғана қалқыған» болып шығар едік. Аңыз-Адамға, Алатау-Адамға айналды Ол! Асқар таудың алыстаған сайын асқақтай түсетіні секілді. Айтпақшы, «Алатау» аталатын белгілі ән (әнін жазған Н. Тілендиев, сөзі – Н. Әлімқұловтікі) кезінде Димекеңе арналғанын біреу білер, біреу білмес. «Алып тұлға байсалды...» деп басталатын, міне, осы әннің әуенінде де, сөзінде де Димекеңнің асқақ тұлғасы, рухы атойлаумен тұр. Бастапқыда авторлар нотаға түсірген «халық көсемі Д. Қонаевқа арналады» деген сөзбен келіспей, оны мүлде алдыртып тастаған да басқа емес, Димекеңнің өзі екен. Өзі жөнінде жазылған І. Есенберлиннің романын («Мұхиттан өткен қайық», бертінде баспадан шықты) «көзімнің тірісінде мен жайлы кітап шықпасын» деп жариялатпай тастағаны ше... ол кісінің үш рет Еңбек Ері атағын, сегіз рет Ленин орденін омырауына қадағанда да асып-таспай, «Менің нағыз өз еңбегіммен алған марапатым – үлкен өндіріс, кеніште істеп жүрген инженер кезімде кеудемеарнайы тағылған медаль ғана. Ал қалғаны – халқымдікі» дейтінінің өзінде қарапайым кісіліктің кереметтей үлгісіжатыр емес пе?

     Бұл Қонаев тағылымының тек бер жағы ғана ғой! Қалай болғанда да таныс та бейтаныс Қонаевтың алуан қырын шыншылдықпен шынайы ашып көрсетерлік бір толыққанды туынды керек-ақ еді. Жер бетінде зиын-зердесі, жады көнермес, асыл-жауһарларын әсте аяқ асты етпейтін «қазақ» дейтін текті халық барда, ұзына ғасырдың бір иінінде ерте ме, кеш пе ондай атты күннің туатыны да кәміл-ді. міне, сондай «құйма алтын» - Үлкен Танымның жемісі, Киелі кітап өмірге келді, әлеумет! Авторы – елімізге танымал журналист Ораз Қауғабай. Жұмбақ жан – «Таңғажайып Қонаев» (кітап осылай аталады) барлық адами қасиетімен жарқырай ашылып, толыққанды сомдалған күйінде ортамызға келді! Бұл Ұлы ұстаздың өмірде қандай болса, дәл сондай күйде ортамызға қайта оралуы секілді. Аз ғана таралыммен шыққан бұл кітап кезінде Димекеңмен туыс, бауыр ретінде көп араласқан, қамқорлық, шапағатын да көрген  тәлімгер ағасына айырықша құрметінің белгісіндей етіп өзі туып-өскен Аманкелді (Талас ауданы) ауылынан «Д. Қонаев мешітін» тұрғызған Берден Байқошқаровтың қолына әлдеқалай түсіп қалған екен. Жақсы кітап жан азығы ғой қашан да! Бекең «ғажап дүние» деп әбден мақтауын да жеткізді, оның. Оқып шықтық. Рас екен! Автор (О. Қауғабай) өзінің осынау роман-эссесінде халқының қалтқысыз құрметі мен шексіз сүйіспеншілігінге бөленген Дінмұхамед Ахметұлы Қонаевтың қарапайым кісілік, кемеңгерлік, тектілік, көрегендік қасиеттері мен ел-жұртына адал тілектестігі жайында кең толғап жазыпты. Халықтың оны неліктен 1101-ші қасиетті адам, әулие, дана, пайғамбар атағандығы жөнінде (бұрын да, қазір де) қисындар да шынайылығымен баурайды. Димекеңде тектің тазалығы, бір тылсым әулиелік қасиет заузатынан бар болып шықты! Бағзы бір кездері Азынабай юабасына куездейсоқ ұшырасқан жауырыншы-сәуегейдің «Сенің төртінші, не болмаса бесінші ұрпағың болар – бір бала Алатау етегінде нұрдың ішінде, елдің ішінде жүр. Баланы әулиелер мен періштелер қоршап жүр» деп болжам айтқаны дәлме-дәл келді де тұрды. Міне, осының өзі пайғамбарлар жөнінде айтылатын аңыз, сыры жұмбақ тылсымды көз алдыңа әкелетініне қайран қаласыз. Қазір де Оңтүстік түгел Димекеңді «әулие» деседі. Кемеңгердің Кеңсайдағы бейіті басына келіп, оның рухына тағзым ететін пенделер оны «киелі рух» санайды. Ал мұражайына келушілердің легінде толас жоқ. 

     Димекең өзінің өмірден өтерін (1993 жылың жазы) алдын-ала дәп он күн бұрын болжап білген ғой! Басшылық қызметте болған кездерінде «капитализмде тудым, капитализмде өлемін» деп те жүреді екен. Ерекше ырым-жоралғысын жасап, бата беріп, алдына келгендердің  болашақта қанша ұл-қыз көретініне шейін дәл болжап айтқан кездері де аз емес. Бір аңшылығы үстінде тотемдік жебеуші күштің бірі – өзінің «қызыл жолбарысын» қалың қамыс арасына еніп бара жатқан күйінде көріп қалған. Қалай десек те, таныс та бейтаныс Қонаев болмысы тым күрделі. Ол «заман зәйіліне қарай қызмет етсек те, Құдайдың бар екенін естен шығармай, жүректе бір Алла деп жүрдік» деп өзі айтқандай өмірде де маңайына рух пәктігі мен жан тазалығы, наным-сенімі бір адамдарды іріктеп жинай алды. Әкесі Алматыдағы бұрынғы ескі мешіттің тұрақты намазханы, атасы Жұмабай белгілі пірадар, өзі бекзат Димаш – Дінмұхамед бала кезінде қаладағы қари-молдалардан діни дәріс те алған. Сондықтан да діндарлық пен бекзаттық оның бойына жасынан сіңген-ді. «Йасин» сүресін жатқа білгенін, кейбір аяттарды араб жазуына қарап оқи алғанын, өмірінің соңына таман мұсылмандық парызының бірін – қажылыққа баруды өтеп қайтпаққа ниет етіп, нәпіл намазын оқып, біршама рухани тазарып дайындалғанын, айтпақшы, өз өмірі ішінде қызмет бабында және іссапары кезінде жеті рет қауіп-қатерге тап болып, «періштесі қорғауымен» аман-сау қалғанын көпшілік біле бермейді де. 

     Аталған кітапты парақтағанымызда, қазақтың жүз жылда бір-ақ туатын кемеңгер перзентінің шынайы болмысы сол күйінде көз алдымызға үйірілгендей болады.

ҚАЗАҚТЫҒЫ – сөйлеп кетсе, кейбір сөздері өөзінен нақыл болып құйылып түсе қалатынынан, көп мақал білетінінен, нағыз от ауызды, орақ тілді шешендігінен, Шашубайдың, Мағжанның,  Мұқағалидың, басқа да көптеген қазақ ақындарының өлеңдерін жатқа білгенінен ;

ҒАЖАПТЫҒЫ – қол жайып берген әрбір  батасының сол заматында  қабыл болып, ісі жүрмей қиналған азаматтардың жолын ашып, бір шаранаға зар болып жүрген он-сан отбасы иелерінің кешікпей ұлды, қызды болуына септесуінен, абыз аталарын түсінде көрген өнер, әдебиет өкілдерінің, қарапайым шаруа адамдарының үлкен жетістіктерге қол жеткізуінен, қай өңірге (әсіресе, қуаңшылық жайлаған) барса да, соңынан нұрлы жаңбыр ілесе жүретінінен;

АЗАМАТТЫҒЫ – Шәкәрімнің ұлы Ахат «халық жауының» баласы ретінде түртпек көріп жүргенде, сол кездегі идеологияның қаһарынан да ықпай, Семейдегі мұражайға қызметке орналастыруынан, әдебиет, өнер қайраткерлерін ұдайы назарында ұстап, жанашыр-қамқор бола жүретінінен, не көрсе де көппен бірге көру ұстанымынан – қарапайымдылығынан бір айнымай өткенінен;

АДАЛ, АҚТЫҒЫ – бір жолы елге келген Иран шахы Ризе Пехлевиден ата-бабалары үркіншілік жылдары елден кетіп, Иранға тұрақтап қалған қазақ қауымына жағдай жасауын өтінуінен, билік тізгіні қолында бола тұрса да, хрущевтік тар үйді қанағат тұтуынан, Брежнев «қатты тапсырған» соң ғана екі қабатты жаңа үй салдырып, онда да жалғыз өзі емес, Орталық Комитеттің оншақты лауазымды қызметкерлері отбасымен бірге тұруынан, ең әрісі өзінің атып алған аң, құстарының етін «ел жесін» деп, Алматыдағы «Саят» атты арнайы дүкенге өткізіп жіберетінінен, қызмет бабын асыра пайдаланушылармен, әстемсігендермен, жарамсақтармен, уәдешіл басшысымақтармен, өтірік пен өсекке үйірлермен  қосын бір тікпеуінен «мен мұндалап-ақ» тұрғандай!

     Рас, кезінде әлдебіреулердің: «Қонаевтың түбі шикі. Ол қазақ емес» дегені де болған-ды. Міне, мұндай жағдайда Димекең сабырмен ғана: «Менің қазақ екендігіме күманданса, маған келсін, мен өзімнің ысты екенімді жеті атама дейін таратып түсіндіріп берейін» деген ғой! Шынында да өзінен бастап Ұлы жүз Ысты-Бәйдібекке дейін шежіре тізбесін жатқа да айтқан. Димекеңнің нағашылары – ежелден «хан сайлаған» қаңлылар болатын. 

     Міне, осындай жоғары интелект иесі, дана, кемеңгерге халықтың құрметі де ересен-ді. Әлі де солай. Орта буын өкілдері тоқсаныншы жылдары Д. Қонаевқа ашықтан-ашық қара күйе жағып, жалған ақпарат таратушылар көп болғанын ұмыта қойған жоқ. Одақтық бір басылым Ұлы абызымыздың бір аңшылығы кезінде өзі атып алған құрбандығын - қабан шошқаны аяғымен басып тұрған суретін де жариялап жіберді. Осындай тосын фактілерді көбейткісі келді ме, тағы бір басылым бір ісі түскеніне бола Қонаевтың суреті басылған ақ матаны мыжғылауын өтінгенде, ғалым-жазушы С. Қышқашев: «Атып тастасаңдар да, мұны аяғыма таптамаймын!» деген ғой! Мінекей, қара халықтың ханына деген құрметі қандай! Мұндай мысалды көптеп келтіруге де болады. Сол тұста Ұлы ұстазды нақақтан-нақақ тағылған  айыптан арашалап, қиянаттан құтқару ісіне облыстық «Ақ жол» газетінің алғашқылар қатарында атсалысқанын да атап өткеніміз жөн.

     Аталған кітаптан көрнекті мемлекет және қоғам қайраткері Д. А. Қонаевтың Америкаға, Францияға, Англияға, Үндістанға, Кореяға, Алжирге, Египетке, Иранға, тағы басқа елдерге ресми сапарларының тағылымдарымен де кеңірек оқып танысуға болады. Димекеңнің кезінде өзі араласқан көрнекті мемлекет қайраткерлері, ақын-жазушылар, әртістер, әншілер, қарапайым шаруа адамдары жөніндегі мөлтек сыр, маңызды мағлұмат та мол. 

   Осымен байланысты  ұлы кемеңгеріміздің адами  болмысы біршама ашылуына септесетін тағы бір кітаптың («Қазақстан – Отаным, атамекенім»)  кәсіпкер Б. Байқошқаровтың демеушілік етуімен жарыққа шыққанын атап өтсек дейміз. Кітаптың құрастырушысы, журналист Абай Болатбеков. Онда негізінен Димекеңнің «Өтті дәурен осылай», «Ақиқаттан аттауға болмайды» атты кітаптарынан, «Қазақ әдебиеті» газетіне берген сұқбатынан іріктелініп алынған нақыл сөз (афоризм), ұлы тұлғаның мінез-құлқына, адами қаксиеттеріне және көп жылдар бойы атқарған жемісті қызметтеріне байланысты ел басшылары мен қарапайым еңбек адамдарының ой-пікірлері, алғыстары топтастырылып беріліпті. Екі кітаптың да көтерген жүгі ауыр, діттегені – бір-ақ нәрсе: Қонаевтың былайғы жұртқа жұмбақтау болмысын қадери-қалдерінше ашып көрсету болған секілді. Қалай болғанда да «Таңғажайып Қонаев» өзінің осы миссиясын жемісті орындай да алыыпты. Осы кітапта айтылатындай, Ұлы Абыздың үйі ауласына өткен ғасырдың сексенінші жылдарында Еуропаның бір мемлекетінен биіктігі 60 метрге дейін өсетін, кемі 600 жыл жасайтын Шамшат ағашын әкеліп отырғызып, «жерсіндіруі» жайдан -жай емес-ау. Ол осы бір ағашпен өзінің болмыс-бітімі, рухы арасында әлдебір ұқсастық барын әулиелікпен болжай білген шығар. Қазақ барда, соңында оман жұрты барда Қонаев рухы Шамшат ағашындай күн санап өсіп, желегін кеңге жая да бермек.
                                              МЕДЕТ БАҺАДҮР
   Атадан – ұлға, ұлдан – ұрпаққа үзілмей жалғасып, сонау ықылым заманнан там-тұмдап жеткен ерлердің есімі кең сахара даламызда кеңінен тараса, ол «алтын сандық» - ауыз әдебиетіміздің құдіреті мен күштілігінің арқасы. Үлкен, кішілігіне қарамай қай ауылдың болса да арқалы ақыны, дуалы ауызды би-шешені, елін, жерін жарақты жаудан қорғар өз жеке батырлары да болғаны ақиқат.

   Дегенмен, жыршы-аңызшылардың шеберлігі мен шешендік деңгейіне қарай, әрі соңғы жетпіс жылдан астам уақыт бойы бұрмаланып келген, тіпті тұншықтырылып тасталған тарихи ақтаңдақтардың әсерінен бізге жетіп, көпшіліктің талғамы мен талқысына түсіп отырған деректерде кей батырдың есімі тарихтан біржола жоғалуға шақ қалса, оның үстіне қазіргі әдебиет, баспа беттерінен қағажу көріп келеді. Олар туралы мағлұматтар мен ертеден ескерткіш болып қалған тарихи мұрағаттардың уақытын және зерттеушісін күтіп жатқандары да баршылық. 

   Қазақ жұртының ХҮІІІ ғасырда бір емес, екі емес... үш дүркін «ақтабан...» болып шұбырындыға түскені Ұлы тарих жадында мәңгіге мөрленіп қалды. Оның ішінде халқымыздың үштен екісіне жуығын қырғынға ұшыратқаны – 1723  жылдың көктеміндегі жоңғарлармен арадағы қанкешу мен алапат ашаршылық еді. Осы «жүз жылдық жосын» - ғазауат соғыс аздаған үзіліспен 1758 жылға дейін созылғаны белгілі. Үйсін Сарышуан жырау жырлағандай, қазақ жасақтары «жау тиді десе жата алмай, о шетіне бір шыққан, бұ шетіне бір шыққан, жауға кеткен елді ойлап, көзінің жасын мың сыққан» ауыр күндерді бастан өткерді. Бұл дәуір оқиғаларын жете зерттеу, зерделеу аса маңызды іс. Осы тұрғыдан қарағанда, халық тәуелсіздігі жолындағы күрес дарынды қолбасыларды, аузы дуалы билерді, талантты дипломат-елшілерді, жалынды жырауларды, көреген батырларды, көріпкел-әулиелерді, ерлігімен, ақыл-парасатымен аты аңызға айналған аруларды оқтын-оқтын тарих сахнасына шығарып отырған. Бұлардың бізге дейін аты жеткендерін анықтап, оған құрмет көрсетіп, қадірлеп-қастерлеуге, аруағына бас июге, ұрпағы мақтан етуге тұрарлық ата-баба, ару-аналардың әйгілілері ретінде бүгінде 3  аса ірі мемлекет қайраткерінің (Салқам Жәңгір, Әз Тәуке, Абылай), 30-дан астам қолбасының, 100-ге жуық  аға батырдың, 4 қолбасы жыраудың, 7 ұлы бидің, 15 бидің, 30 –дай елшінің, 6 ақын-жыраудың, 8 көріпкел-әулие, абыздың, ондаған аты аңызға айналған ару-ананың есімдері төл тарихымызға алтынмен апталып, күміспен күптеліп жазылды. Олардың қатарында Талас өңірінде туып өскен, қазақ халқының басына ауыр күн туып, қауіп-қатер төнген екіталай заманда туған жерін, елін қорғап, ту алып, тұлпар мініп, жауға қарсы тайсалмай қан майданға шыққан аға батырлар ошақты – Саңырық, шапырашты – Көшек, ысты – Төлек, шымыр – Қойгелді... (әлі белгісіздері қаншама) есімдері де аталады.

    Кезінде озық әскери жүйесі бар, тіпті зеңбіректермен қаруланған жоңғар шапқыншылары қазақ жерінің оңтүстік-шығысында жатқан Талас өзені алқабына дейін жаулап алған-ды. Сол тұста халқымыздың қамын жеп, жауына арыстандай атылып, алмастай серпілген Жүніс, Құдас, Төлек, Бұғыбай, Қалтас,Төлтік, Медет батырлардың ұрпақтары қазір де осы ауданның аумағында тұрып жатыр. Олардың баһадүр бабаларына деген құрметтері де ерекше. Ерлік елге – мұра, ұрпаққа – ұран екенінің бір тағылымы бұл!

   Осындай есімі, ерлігі қағажу қалыңқырап тұрған тұлғалардың бірі – Ұлы жүздің Ысты руынан шыққан Медет батыр Жақсыбайұлы. Ол шамамен ХҮІІІ ғасырдың орта шенінде 1750 жылдары Көкдала өңірінде (қазіргі Талас ауданына қарасты Бөлтірік ауылы) дүние есігін ашыпты. Батырдың балалық, жастық шағы қазақ елін Жоңғар, Қалмақ, Қоқан хандықтарының талапай-қысымы, қазақтың өз ішіндегі алауыздық, барымта секілді әлеуметтік қайшылықтардың өрттей шарпып тұрған кезеңімен тұспа-тұс келіпті. Саурық, Сұраншы батырлардан бұрын Ағыбай, Өтеген, Жауғаш, Райымбек, Наурызбай батырлармен тұстас өмір сүрген.  Қайсыбірімен жорықтас, үзеңгілес болыпты. Көне көз, кәрі құлақтан жеткен әңгімелерге қарағанда, Абылай хан сарбаздарының бірі. Сыртқы жауларға қарсы соғыстарда ерен қаһармандық көрсеткен жүректі ер. Ақиық ақынымыз Сүйінбай Аронұлының қырғыз ақыны Қатағанмен айтысында:

       Абылай атқа мінгенде,

      Арқа сүйеп келгенде,

      Жер қайысқан он мың қол
      Үйсіннен маған ергенде,

      Жол қылды дейді жортумен

      Алатау, Алтай арасын!

      Шаш ал десе, бас алып,

      Аттары кетпес кермеден.

      Одан бері Ыстым бар,

      Алатаудай күштім бар! – деуі ыстыдан шыққан баһадүрлердің сол бір ел қорғау жолындағы қанкешулерде үлес салмағы мол болғанын да көрсетеді. Кешегі ғарасат майдандарда елдікті ту ғып ұстаған жүректі ерлердің басы қайда қалмаған десеңізші! Сондай есіл ер Медет Жақсыбайұлының ерлік істері аңызға айналып, ауыздан-ауызға тарап, ұрпақтан-ұрпаққа ауысып бүгінге жетті. Бөлтірік ауылының тұрғындары Әшірәлі Тайжанов, Қали Қасыиовтардың айтуымен жазылып алынған Медет батыр туралы әңгімелердің бір парасы мына төмендегідей...

    Бірде ауылдың естияр еркеккіндіктілерінің барлығы бірдей бір жортуылға кеткенін пайдаланып, ел шетінен қалмақтың жарақты қосыны келіп тиіп, өрістегі қыл құйрықтыны түгел алдарына салып айдап кетеді. Бұл – бала Медеттің намысына тиеді. Жарақты жаумен бетпе-бет соғысудан жасқанып, бірақ қалың жылқы ізімен жүріп, жау қарасы көрінер жерде соңынан қалмай ілесіп отырады. Жау жағы мұны байқай қоймайды. Бір уақыттарда  межелі жерлеріне жетіп, бір-ақ бел босатыпты. Аттары әбден зорығып, өздері де шаршаған. Бала Медет аулақтан барлап қарап, қалмақтардың бір бәйге атын желіде байлап ұстайтынын байқап қалады. Енді соны қапыда қолға түсіруді ойлайды. Мұның да орайын тауып, белі мықты әлгі ат тақымына тиген бойда алалы жылқының бетін ел жаққа бұрып, бөрліктіре айдай жөнеледі, ақыры...

Тақымына тоқ жарау бәйге аты тиген бала Медет тіпті арқаланып кетеді. Соңынан қуа шыққан жау жасағына найзасын білеп, «қанеки, қайсың менімен жекпе-жекке шығасыңдар. Жеңілсем – жылқы сендердікі» деп қасқая қарсы келді дейді. «Осы жас бала не істей қояр дейсің» деп жау жасағы оның бұл уәжімен де келісіпті. Бірақ өзімен жекпе-жекке шыққан қалмақтың үйелмендей батырын әп-сәтте найза ұшына іліп, ырғап допша домалатқанын көріп, өзгелері тайсақтап, тиісе алмай кейіндеп қалып қойыпты. Жау қолынан ауылдың алалы жылқысын қайтарып әкелген Медеттің бұл 12 жасар кезі екен.

   Тағы бір аңызи әңгіме. Ақжолтай Ағыбай батыр туырлықтай тұтасқан үйсін елінің ақтылы қой, алалы жылқысын барымталап, Арқаға беттеп Талас өңірін көктей өтіп бара жатады. Әлде бұл оның Жайық бойындағы Бостан байдың ауылын шауып (Ақжолтай батыр мұны 73-ке келіп жантәсілім етер шағында үш өкінішінің біріне қосқаны тарихтан белгілі) келе жатқан сапарындағы бір бүлігі ме екен... Сонда  Медет батыр бауыры Қуат екеуі «ауыл үстінде сойылдассақ, бала-шаға қорқар» деп, мініс аттарын киіз үйге кіргізіп, тығылып бас бағып тұрады. Барымташылар ауылдан әбден қара үзіп ұзады-ау деген мәурітте  соңдарынан қуа шығып, жеткен бойда Ағыбай сарбаздарын бірінен соң бірін сойылмен жасқап, ер үстінен ұшырып түсіре беріпті. Реңі қарасұрланып, қалың қасы көзін жауып кеткен қазанат мінген ердің алапат күш иесі екенін жазбай таныған Ағыбай, ендігі жерде қантөгістің тіпті орынсыз екенін ұғып «Батыр, тоқта, жөн сұрасалық» деп қарсы алдынан шығып, атынан түсіп қарсы алыпты. Медеттің Ағыбай батырмен алғашқы таныстығы, міне, осылай басталыпты. Кейін қос батыр Кенесары, Наурызбай қолының құрамында талай жортуылдарға бірге қатысқан.

Медет батырдың Абылай хан сарбаздары қатарына алынар алдында сынақтан өтуі де айрықша қызықты. Абылай хан, әдетте, жаңа келген сарбаздарды есебін тауып ескі қорымға тобымен жұмсап, қаншалықты батыл, жүректі екендерін електен өткізіп алады екен. Соның кезегі Медетке де келіпті. Сарбаздар тобы қорымға жақындай бергенде, одан беті-ауызы ақ матамен тұмшаланған «әруақ» шыға келіп, бұларға тап беріпті. Міне, осы кезде қаннен-қаперсіз келе жатқан өзге сарбаздар шошып, тым-тырақай қаша жөнеліпті де, Медет болса, қынынан қылышын суырып, серт ұстап, «тірі әруақ жүргенде, өлі әруаққа не жорық» деп әлгінің өзіне ақырып тұра ұмтылған ғой!..

Медет баһадүр Абылай ханның сенімді сарбазы ретінде бір айтулы жорыққа қатысып, қалмақ ханының туын, басқа да жәдігерліктерді олжалап, онысын кейін елдегі туыстарына таратып та береді. Сол заттардың бірде-бірі сақталмапты. Ең өкініштісі де сол. Бірақ небір қилы заманда тар жол, тайғақ кешуді басынан кешірген халықта ондай мүмкіндік қайдан болсын-ау. Батырға ел арасында, «батыр аңғал, ер күдек», «батырды қазақтың кез келген долы қатыны туады» деп те сипаттама беріліп жатады. Батыр – алапат қара күш иесі, соғыс өнері машығына жан-жақты жетік болумен бірге, алдын-ала болжай білерлік көрегендігімен, жүректілігімен, ойлылығымен, даналығымен де батыр. Бұған, мысалы, Медет батырдың жершілдігіне қатысты әңгіме дәлел бола алады.

  Күн-түн қатқан көп жорықтардың бірінде қайтар жолда боран тұрып, адасқан сарбаздардың өздері қай тұсқа келгенін де шамалай алмай абдыраған бір сәті болса керек. Медет сонда ат үстінде отырған күйі найзасын жерге қадап «Түсіп қараңдаршы, кеше осы жерде түстеніп едік қой» депті. Сарбаздар түсіп көріп, батырдың кеше түстенген жерінде ұмыт қалдырып кеткен кездігінің сабын найзасының ұшымен тіреп тұрғанына қайран қалыпты. 
    Өлкеміздің экологиясы, жануарлар мен өсімдіктер дүниесі бағзы кездегідей емес, соңғы жылдары елеулі түрде өзгерді. Ал кезінде Талас өзенінің қалың қамысты алқабы жолбарыс мекені болғаны белгілі. Тарғыл шері ауыл маңына жақындады, бітті – елде әбігершілік туады. Оның ақырған дауысынан буаз малдың өзі іш тастап, құлан қағынан жеріп қашатыны анық. Сондай бір ірі жолбарыс екі ауыл айырығында мекендеп, саяқ шыққан малға, тіпті адамға да шауып, мазалап, елдің не істерге білмей дағдарып отырған кезі екен. Жырақта жортуылда жүрген Медет батыр мұны, әрине, білмейді. Жорықтан түн қатып қайтып келе жатқан жолында ол әлгі жолбарыспен бетпе-бет келіпті. Бес қаруы бойында жүрер баһадүрдің мұндай-мұндайға әбден еті үйренген ғой. Шалт қимылмен қапысын тауып, әлгі ирелеңдеген  алабажақ пәлекеттің басына шоқпармен бір салып қалып, есеңгіретіп, төрт аяғын қыл шылбырмен тас қып байлап-матап тастап, жүріп кетеді. 

   Ертесіне ауылдастары Медеттің келгенін біліп жиылып, «Батыр-ау, кеше түнде қай жолмен жүрдің» деп сұрасады. «Мына Таластың өрлеуіт жағасымен-дағы» депті батыр қаннен-қаперсіз. Жұрт одан бетер үрейленіп, «апыр-ай, батырекесі ол тұс қауіпті еді ғой. Қалың қамыс ішіне жолбарыс бұғып, малға, жанға талайдан зәбір көрсетуде. Сен оның тырнағынан қалай аман-сау қалдың?» деседі. Медет сонда жәйімен ғана: «Иә, түнде сол тұстан бір мақұлық  артыма жармасып, қалмай қойғаны бар. Сосын шоқпармен басқа ұрып сілейтіп, байлап тастап кеттім бәтшағарды» десе керек. Жұрт жиылып, әлгі тұсқа қорқа-қорқа жақын барып көрсе, шынында да аяқтары матаулы шері көзі жайнап, айбат шеге иретіліп жатыр дейді. Соның өзінде елдің оны ұрып алуға да батылдары жетпейді. Медет батыр сонда «байлаулы мақұлықтан несіне сонша қорықтыңдар, тәйірі» деп келіп, жолбарыстың жүрек тұсына найзасын қадап өлтіріпті. Жалма-жан терісін де сыпырып алып, үйінің төріне ілгенде тарғыл шері терісі шұбатылып жерге тиіпті. Сонда батыр «бәсе, түнде байлап жатқанымда құрғырдың бөксесі қомақтылау көрініп еді» депті, өзі де аң-таң қалып.

   «Батыр – аңғал» келетініне бір мысал осы. Ұлы жүздің ішінде ысты руының «бес жетім» анасынан тарайтын Жақсыбайдың қос ұлы Медет пен Қуат ұрпақтарының өзі бүгінде бір ауыл болды. Екі ағайынды кісінің ұрпақтарының бертінде ауызбіршілік болмауынан, бірінің-бірі жағасына жармасып, тоз-тозы шығып, екі жарылып Шу бойына, Жалайыр арасына  ауа көшуі – кешегі «ел, жер» деп түн қатқан Медет батыр атына қара дақ болып телінгені де есте. 

    Ел болған соң, ұрқөкпе содыры, телі-тентегі болатыны ақиқат. Оларды тезге салар текті қариялардың болғаны қандай ғанибет. Кейін солардың араласуымен туған жерінен өз ішінен шыққан бірен-саран содырдың теперіш-қысымына шыдамай ауа көшкен жұрт кері көшіріліп те алыныпты. 

    Ерлердің елін, жерін қорғайтыны, біріктіретіні, ал ездердің – содырлардың біртұтас елді екіге айыратыны әлімсақтан белгілі. Саңырық, Кенже, Медет, Қойгелді батырлар елдің біртұтастығы үшін қанкешулерде шаһит кешті. Олар ел іргесін бүтіндеп, бүгінгі тәуелсіздігіміздің туын тіктеп кетті. Жас ұрпақты қаһармандық, батырлық рухында шыңдап, отансүйгіштікке тәрбиелеудегі ұлы үлгі-өнеге бұл... Осы үлгі-өнеге ұрпақтар жадында мәңгі өшпестей болып жаңғыра берсе екен!..  

                                         АЛДЫ – АҚ ЖАЙЛАУ АҒА ЕДІ...

     Осы жуырда Қаратау қаласына жолым түсе қалды. Аудан көлеміндегі  бір жиын өтетін еді. Міне, сонда ауылдасым әрі құрдасым Абдрахманмен көзбе-көз ұшырасқаным бар.  Ауылдасым болғанда... кәдімгі Әнекеңнің, есімі Ойық еліне мәшһүр, кеңестік дәуірде  сол рудың атымен аталған кеңшарды ұзақ жыл басқарып, даңқын алысқа танытқан  Әнуарбек Тәжімбетовтың сүткенжесі ғой! Алаштың ардақтысы Дінмұхаммед Ахметұлы Қонаев Талас өңіріне келген соңғы сапарында «Әнуарбек Тәжімбетов жақсы адам, білікті басшы еді. Бала-шағасы қандай болып өсті? Жақсының  көзі ғой, бас-көз болып жүріңдер» деп елдің игі жақсыларына аманаттап тапсырып кеткен ұрпағының бірі...

     Біз оны «Димка» деп атайтынбыз. Орыс сыныбында оқитын. Бала күнінде-ақ «бастықтың баласымын» деп кеуде қақпайтыны, былайғы құрбы-құрдастарымен, ересектермен де әзіл жарастырып, тонның ішкі буындай аралас-құраласта болып жүретіні, көпшіл, қарапайымдылығы,өткірлігі, жанарының оттылығы  есімде қалыпты. Әйтеуір, оның бойында да қанмен дарыған тектіліктің бар екенін белгісіз бір түйсікпен сезінетінбіз.   

Сол Димкамыз жігіт ағасы жасына  - елуге келіпті. О, жүйрік уақыт-ай десеңізші! Сол тұста  өткен күндер елесі тізбектеліп көз алдыма келді...
     Әрбір ауылдың, тіпті ру, жүздің сөзін сөйлеп, сойылын соғар биі, батыры, баскөтерері болатыны белгілі. Мұның көптеген мысалы қазақы қоғамда әлімсақтан бар. Елді уыздай ұйытып,туырлығы тұтас күйінде сақтап қалған да осындай дара туған алысты болжай білер игі жақсылары. Төменгі Талас бойын жайлап жатқан Ойық елінде, міне, осындай «қара қазан, сары баланың» қамын жеп отқа да, суға да түскен, осынысы үшін есімдері ел жадына өшпестей болып жазылып қалған еңбегі ересен ерлер арасынан меніңше, Әнуарбек, Жамаубай, Сейілбектер ерекше тұлғаланып көрінеді. 
     Олардың жүректері қашанда «ел, жер» деп соқты. Үш арыстың бойындағы ортақ қасиет те осы. Әнекеңнің (Тәжімбетов), мысалы, қылышынан қан тамған кеңестік идеологияның сесінен де қаймықпай, сол тұстағы үлкенді-кішілі басшыларды аумағы атшаптырымдай ауылдың ру атымен «Ойық» деп аталуына көндіруі шынында да жүрекжұтқандық емес пе? ҚКП ОК-і бірінші хатшысының алдына он-сан мәрте барып жүріп, кеңшарда жаңа типті әлеуметтік ірі нысандардың  еңсе көтеріне қол жеткізген жанкештілігін қайда қоярсыз!

     Мен де Әнекеңнің алдын көргенмін. Бары-жоғы он тоғыз жасымда. Ол кезде директор дегеніңіздің сұсы қатты. Екінің бірі батып кіре алмайды. Ал мен болсам кеңшардың әлім-берім жұмысына жарап, ел қатарлы айлық жалақы тауып жүрген, кәмелеттік жасқа  толған қоғамның толыққанды азаматымын.  
      Әнекеңді сырттай көріп, әредікте атүсті сәлемдесіп те қоятынымыз болмаса, өзара шүйіркелесе әңгімелесеміз-ау, ол кісі ауылдың үлкен-кішісінің не істеп , не қойып жүретінін бес саусағындай біледі-ау деген ой басыма да келмеген. Ол кісінің сәлемімді алып бас шұлғып қана мезіреті жасап, өзін суықтау ұстайтынына бола ауылдың әлі оң-солын тани қоймаған бозбаласының бірі санайды ғой мені дегенім бекер екен. Айтпақшы, ол кісіге мұның алдында да кіріп, кеңшардың құрылыс бөліміне жұмысқа қабылдау жөніндегі өтінішіме қол қойдырып алғаным бар. «Ләм-мим» деместен сиыр тіліндей қағазға бірден сойдақтата қолын қойған де берген. 
      Мына келуімнің мәнісі одан бөлектеу болатын. Кеңшардан біржола кетіп барамын. Алматыдағы журналистер даярлайтын оқу орнына құжаттарымды едел-жедел тапсырып қоюым керек. Жұмыстан босануым да соның қамы еді. Әнекең бұл жолы мені жылы қабылдады. Әншейінде өңі сұсты, суықтау көрінетін. Жоғары деңгейдегі басшылармен тең құрбысындай сөйлесетін, көп күш-қуат жұмсап, азы-тозы халықтың басын біріктіріп, кеңшар құрып, оны шағын индустриялы қалашыққа да айналдырып үлгерген аса беделді кісінің алды мұндай кең, жаймашуақ болады деп те күтпегенмін. Есік көзінде имене іркіліп, абдырап қалған маған үлкен кісі төрдегі орынтағынан тұра келіп, қос қолын соза  құшағын айқара ашып келе жатты. Ал, мен өзімнен-өзім ұялып: «Ассалау...» деп апалақтап, сүрініп-жығылып қарсы ұмтылғанмын.

–Кел, қарағым, жайғас! – деді ол маған төрден орын нұсқап.

Уақыт түскі үзілістің кезі-ау, шамасы. Директордың алды босады-ау дегенде, хатшы келіншектің көзін ала бере зып беріп кірерін кіріп алсам да, осы аз жылда талай бюрократ бастықтың алдын көрген басым, «осыным ыңғайсыз болды ма» деп тұрсам,  директор ағам керісінше: «Кел, інім, төрлет» деп маған жігі-жапар болды да қалды.

     Мен қолымдағы өтініш жазылған тілдей қағазды үнсіз ғана ұсына бердім. Әнекең оған сыдырта бір көз жүгіртіп өтті де, үстелінің бір бұрышына қарай ысырыңқырап, артынша орнынан тұрып: «Асығыс емеспісің... Анда баралықшы. Түскі үзіліс те болып қалыпты» деп мені қарсыдағы қонақ күтуге арналған бөлмеге алып келді. Хатшы келіншекке шай әзірлетіп, шағын дастархан жайғызып, менімен еркін бір әңгімелесуге көшті. Әнекең мені тек сырттай ғана таниды дегенім бекер екен. Түп-тегімді, әкемді де, шешемді де бір кісідей білетін  болып шықты. Тіпті өзімнің екі күннің бірінде берісі аудандық, әрісі облыстық, республикалық газеттерге шығып жататын үлкенді-кішілі мақалаларым мен өлең, әңгімелерімді де құры жібермей оқып, танысып жүреді екен. 

–Талабыңды құптаймын. «Жұмыс, жұмыс» деп қарайып қалуға да болмайды. Оқитын кезіңді өткізіп алғанның несі жақсы дейсің! Ел қатарлы сен де барып, бағыңды сына. Жазғандарыңды қадағалап оқып жүрмін. Сен де бір үмітті інімсің. Ауылымыздан бір жақсы журналист шықса, түбі өзіңнен шығар-ау деуші едім. Ел мен жеріміздің тарихында жазатын нәрсе көп қой! Оқудың сәті түспесе, түңілме, ортамызға қайта ораламын десең оған да құп. Дегенмен, осы жолы жолыңның болып кетуіне тілектеспін. Өндірістік мінездемелеріңді жігіттерге айтып, жақсылап жаздыртып қояйын, - деп маған біраз ақыл-кеңес те берді.

     Мені бір таңдандырғаны – егін, шөп орағы, қой қырқымы қызу басталып, шаруашылық жұмыстарынан мұрнына су жетпей жатқан сол бір тұста білдей бір кеңшар басшысының  жан-жақтан дембіл-дембіл түсіп жтқан «қоңырауларды» да құлағына ілмей, бар шаруасын былай ысырып тастап, мектепті жаңа ғана бітірген, мұрнының қаспағы да кеппеген дейтін жастағы бозбала – менімен жарты сағат бойы хатшы келіншек демдеп берген ыстық шайды жәйімен ғана сораптай ішіп отырып, емен-жарқын әңгімелесті.

Ал сонан соңғы жерде директор кабинетінен қолтығыма  қанат біткендей мерейленіп шыққанымды көрсеңіз!.. Былайғы жұрт, тіпті кеңсе қызметкерлерінің өздері де маған біртүрлі қызыға да қызғана қарасатын секілді ме, қалай...

     «Ол кісі неге өйтті?» деген сауал күні бүгінге дейін жадымнан бір шыққан емес. Бірақ, ол кісінің сол бір жарты сағат ішінде маған «келешегіміз ғой» деп қарап, айрықша көңіл бөлгені, ақыл-кеңесін бергені, тура жол нұсқағаны тектен-текке кеткен жоқ қой. Ол кісі сол жолы «жас қой» демей, арнайы қабылдап, көтерер жүгі мол тұтас бір саланың –журналистика саласының жауапкершілігін иініме қоса жүктеген де секілді. Түптің түбінде осы саладан абырой табатынымды әулиелікпен болжай білгенін айтсаңызшы бәрінен де! Өйтпесе, үлкен бір кеңшардың билігі жұмса-жұдырығында, ашса-алақанында болып тұрған лауазымды адамның ауызынан емшек сүті де кеппеген бозбасқа соншама уақытын шығындап не жыны бар. Әнекеңнің ауызы уәлі, не айтса да, не істесе де қапысыз, дәлме-дәл шығады деп есептейтінмін. Оған басшы қызметте «ақырын жүріп, анық басып, еңбегі далаға кетпеген» жемісті  жылдары нақты айғақ бола алады.

     Баспасөз саласында жиырма жылдан астам уақыт тер төгіп келе жатқан менің өзім де түрлі деңгейдегі талай басшылардың қабылдауында болып, олардың мансапқа, кеңсебилікке құштарларымен де, мәдениеттілік пен кішіпейілділікті бойларына мейлінше мол сіңіргендерімен де, жасымен де, жасамысымен де жолығып, әңгімелес-сұқбаттас болып жүрсем де, Әнекеңмен сол бір кездесуімді есімнен бір шығарған емеспін.

Өзін ғана емес, өзгені де ойлайтын, елінің келешегінің, үлкеннің де, кішінің де қамын жеп алаңдаушылық танытып, жар құлағы жастыққа тимей жүретін алды-ақ жайлау аға есімі ешқашан да ұмытылмауға тиіс.

                                               МӘСКЕУДІ ДЕ МОЙЫНДАТҚАН...

     Әңгіме зобалаң жылдардағы «жаптым жала, жақтым күйе» науқанының тезіне түспей, өзін-өзі арашалап, ақтап шыққан Жылкелді Әлімбетұлы жайлы. Сол тұста ол да «қылмысты» ретінде қуғынға іліккен ғой...

     Аталмыш іс тіркелінген көнетоз папкіні оның немерелерінің қолынан алдым. Төңкерістің от-жалынына суарылып, шарболаттай шыңдалған сол бір арда азаматтың үстіміздегі жылы туғанына артық-кемі жоқ 122 жыл толады екен. Асадағы екі жылдық түземдік мектепте оқып, ортадан төмен білім алған Ж. Әлімбетов орысша аса сауатты, сөйлеуге де, жазуға да бірдей болғаны оның өз қолымен жазылып, толтырылып бізге жеткен әр алуан құжаттарда айқын бедерленіпті. Құжат демекші... олар сарғыш тартып, шет-шеті жеміріліп, жырымдалғанмен, бұдан 82 жыл бұрынғы бір уақиғаның мәнісін сол күйі көз алдымызға да әкелді...

    Бұдан да біреу өссе, балақтан тартар біздегі бағзы бақастықтың, күншілдіктің, «алты бақан, ала ауыз» қазақылықтың исі мүңкиді. Ол күндерде Абай айтқандай, «қазақтың қазақтан басқа жауы» да болмаған екен-ау. Оған Ж. Әлімбетовтің өзіне нақақтан-нақақ таңылған жаладан шеккен жапасынан соң да көзіміз анық жете түсті. Аталмыш істің ғажабы  сонда – Әлімбетовтің өз намысын, ар-ожданын аяқ асты етпей, өжеттікпен күресіп, титтей де кінәсі жоқтығын нақпа-нақ дәлелдей алғандығында. Міне, осындай бұлтарғысыз нақты айғақтардың қасында «жаптым жала, жақтым күйе» жандайшаптардың жүні жығылыңқырап, пұшайман күйге де түседі екен. Сол бір күндерде өзін-өзі ақтай алу мүмкіндігі тек Әлімбетов секілді бірен-саран азаматтардың ғана пешенесіне бұйырса, не шара. Қаншама арыстарымыз, қайраткерлеріміз нақақ жаланың құрбаны болып, беймезгіл шаһит кешті десеңізші! Бірін-бірі жау қылып көрсетуден, өзді-өзін орға итеруден қазақтың шыққан ұшпағы, қанекей!

    Міне, осылай қудалап, жала жауып «қылмысты» деп көрсетуден 1928 жылдың аяғында Ж. Әлімбетовтің де сау басы саудаға түсіп, өзін-өзі ақтау, арашалау жолындағы сергелдең-сабылысқа толы күндері басталып та кетеді. Мұның ақыры неге апарып соғары белгілі еді...

«БКП (б) Қазақ Өлкелік Бақылау комиссиясына Оңтүстік Қазақстан облысы, Талас ауданы, № 5 ауылдың азаматы, қазіргі Талас кассалық есептеу орталығында қызмет етуші, Ойық ауылының тұрғыны Әлімбетов Жылкелдіден

                                                     ӨТІНІШ

     Мені БКП (б) мүшелігінен шығаруға негіз болған шағымда (23. 11. 1932 жыл) көрсетілген себептерге өз тарапымнан қосымша мына жайларды мәлімдеймін:

23. 11. 1932 жылғы БКП (б) Оңтүстік Қазақстан обкомының мені кінәлі деп тауып, БКП (б) мүшелігінен шығаруға ұйғарған қаулысымен таныстым, мұны өтірік жала жабу түріндегі әділетсіз, жөнсіз шешім деп санаймын. Оған дәлелдерім де бар. Талас ауданындағы № 22 ауылдың бір байынан ат алғаным рас. Оны бұрынғы қарыздары үшін бергені жөніндегі № 22 ауылдық Кеңесінің № 97 анықтамасын сіздерге қоса жолдап отырмын. Менің өзгедей, аталмыш шағымда бұрмаланып көрсетілген әлеуметтік жағдайларым барысынан Талас ауданы, № 11 ауылдық Кеңесінің № 84 және № 120 анықтамалары да (қоса жіберілді) толық мәлімет бермек. 

     Ал енді менің қазақы салт-дәстүр үрдісін жақтаушылар жағында екендігім жөніндегі мәселеге келсек. Өзімнің жолдасым Сопыбековтің (партия мүшесі) тойына тарту-таралғымен (тойхана) барғаным рас. Бәрі де өз есебімнен шықты. 

     Талан-таражға (растраты) қатысты:  аудандық қаржы бөлімінің меңгерушісі қызметінде жүргенімде 718 сом «ішіп-жеп» қойыппын. Бұл – жала! Шынтуайтында мәселе былай болды. 1928 жылы наурызда бізге 6000 сомның құнды қағазы (облигация) алынған болатын. Олар сол бойда ауылдық Кеңестер арқылы елді мекендерге таратылуға жіберілді де. Сол жылдың қараша айында қаржы бөлімін тексеруге Жәнібеков деген келді де, қабылдау-өткізу кезінде 718 сомның қол қою (росписка) қағазын қабылдамай тастады. Бұл ақша 5 желтоқсанға дейін елден толық жиналып алынған еді. Жәнібеков жолдас міндеттеме бланкісіне емес, жай қағазға толтырылғандықтан да қол қою қағазын қабылдамады. Бұл сома тап сол жерде-ақ жойылды, яғни мен, бөлімнің басқа да қызметкерлері болып оны қолма-қол жинап бердік. Бөлімнің өкілеттілігіне сай бұл ақшаны соңыра барлық ауылдық Кеңестерден өзім жинадым. Демек, өткізу актісінде мойынға ешқандай да ақша мінуі фактісі тіркелген емес.

      Аталмыш облигациялар аудандық атқару комитетінің қаулысына сай таратылды, мұны сол кездегі ауатком төрағасы Толымбеков (қазір Меркі ауданында істейді), оның орынбасары Базылбеков (қазіргі аудандық қаржы бөлімінің меңгерушісі) сол кездегі БКП (б) облыстық комитетінің хатшысы Кәрентаев (қазір Сарысу аудандық партия комитетінің хатшысы) толық қуаттайды. Сондай-ақ, елді мекендерде жиналмай қалған аталмыш қаржыны жинап әкелуге байланысты менің атыма ауаткомның № 375 нөмірлі 16. 06. 1928 жылы берілген куәлігін сіздердің құзырларыңызға жолданған өтінішпен қоса жіберіп отырмын.

     Менің ата-бабам кедей-батырақ болған, белгілі ру басы Тоқберген (датқа шенін алған) бидің есігінде күнін көрді. Бір кездері Жалаңбас Тоқбергеновтің қызы бір байдың баласына қашып кетеді. Бұл іске менің әкемнің қатысы бар деп, соңыра өлім жазасына кесілетін болғандықтан, Әулиеата асып, сондағы белгілі ел басшысы Бүркітбай датқаны паналайды. Он сегіз жыл соның есігінде батырақ болып жүрді, үйленді.

     Өзім 1890 жылы туылғанмын. 1912 жылға дейін ауылда диқаншылықта істедім. 1913 жылы Әулиеатада тұратын өзбек байы Расылхан Уәлихановқа батырақ болып жалданып, 1 жылдай малын бақтым. Қажет болса, бұл жөнінде де анықтама тапсыруға бармын.

     1914 жылы болысты басқарушы Жаңабай Тоқбергеновтің хатшысы болдым. Ол кезде болыстың тіркеушісі (писарь) Тимофей Рогульник еді. 1914-1919 жылдары ауыл шаруашылығында істедім. Ал, 1920 жылы Шығыс халықтарының (мұсылмандарының) Бакуде өткен құрылтайына (сьезд) делегат болып қатыстым. 1922 жылдан бастап күні бүгінге дейін қоғамдық жұмыстамын, болыстық төңкерістік аткомының алғашқы төрағасы (1925 жылы), Ошақты болыстық атком төрағасының орынбасары, болыстық атқару комитетінің мүшесі, басқа да қызметтер атқардым. Бұдан өзгесі өздеріңізге де жақсы мәлім. Барлық құжаттарым өтінішпен қоса жіберіліп отыр. Осыған байланысты аталған құжаттарға қосымша маған астық дайындау жөнінде жүктелген міндеттерді адал, ар-ожданыммен ұқыпты атқарғаным туралы БКП (б) № 2 ауыл ячейкасы мен ҚКП аудандық комитетінің № 273 нөмірлі анықтамасын (8. 12. 1930 жыл) жолдаймын.

     Менің ешқайда шығуыма болмастай тыйым салып тастады. Неге менің аудандық кассалық есептеу орталығының меңгерушісі, есепшісі де, кассирі де өзім бола отырып, ешқайда шығуға мүмкіндігім болмауға керек?

     Осы мәселелерді айта келіп, менің ісіме байланысты әділ шешім күтемін. Маған нақақ жабылған жаланың жүзін аударуды сұранамын. БКП (б) Оңтүстік Қазақстан облыстық комитетінің аталған қаулысының күшін жоюды, ешқандай кінәм жоқтығына байланысты партиялық стажымды қалпына келтіруді сұранамын. 

Партбилет № 0944371, Жылкелді Әлімбетов, 8 желтоқсан, 1932 жыл (орысшадан аударылды – Б. А.).

     Осындай рәуішті өтініш бағалы хатпен БКП (б) Орталық Бақылау комиссиясы атына бір емес, бірнеше рет жолданған көрінеді. Оған тігіндідегі № 209, 328 нөмірлі түбіртектер (квитанция) айғақ бола алады. «Өте құпия, шұғыл түрде» аттандырылған мұндай хаттар облыс, республиканы былай қояйық, Мәскеуге де «маза бермеген» ғой!.. Жылкелдінің атына жыл құсындай жақсылық арқалап жеткен хаттар да аз емес. Ол, мінеки. Аудандық есептеу-кассалық орталығының меңгерушісі Н. Мұхамедовтың өзі «Әулиеата мемлекеттік банк бөлімшесінде Әлімбетовтің қылмысы жөнінде ешқандай да материал тіркелген жоқ» деп кепілдеме береді. БКП (б) Орталық комиссиясының 13. 04. 1932 жылы Қазақ АССР-і Бақылау комиссиясына жолдаған: «Сіздерге Брезе жолдастың тапсыруымен Әлімбетовтің өтінішін жолдаймыз (6 беттен тұрады), бұл істі шешуді тездетіңіздер» деген сипаттағы хаты, республикалық Бақылау комиссиясының 23. 12. 1932 жылы Әлімбетовтің ісі қаралатындығын алдын ала хабарлап, оған өтініш иесінің қатысуын өтінген қатынас қағазы...

     Бұл іс жуыр маңда шешілмегенге де ұқсайды. Сиырқұйымшақтанып, созыла да түскен секілді. Жылекең де Мәскеуге шығып, Кремльді хатпен «бомбылауын» тыя қоймағандай. Оған мына хат куә.

«Направляем на ваше расмотрение заявление Алимбетова Джилкелды ходатайствующего о восстановлений, его членом ВКП (б). Зав. Управляющего делами Левицкий. 19. 12. 1932 г.»

     Сарғайған құжаттарды ақтара қарап, аудара тексере отырып, көзіміз жеткен бір жай, ақыр соңында Әлімбетовке қатысты істің қысқартылғаны. Алайда, оның партиялылығы қалпына келтірілмегенге ұқсайды. Өйткені, Жылекең өз қолымен толтырған өмірбаяндық анкетасында (1941 жылы 10 қазанда толтырылған) партия қатарына 1921 жылы алынғанмен, жеке ұйғарымымен (по личным счетом) енді оның есебінде тұрмайтындығын, өз басында партия ісі жүйесінде ауытқушылық, ешқандай да оппозицияға қатысы болмағандығын атап көрсетіпті.

     Бұдан не шықты, кім ұтты, кім ұтылды? 1929 жылдан бастап Ж. Әлімбетовтің бұрынғыдай  тасы өрге домаламай, басшылық қызметтерге жуытылмай, кіл қатардағы есепші, кассир, дайындаушы жұмыстарында болғанға ұқсайды. Бәлкім, әлдекімдердің (жалған арыз жазғандардың) көздегені де осы болды ма екен? Оларға да іскер, талантты ұйымдастырушының, жан-жақты сауатты, екі тілдің де (орысша, қазақша) ағып тұрған білгірінің осылай «ұсақталып» кеткені соншалықты қажет болған шығар... «Жерге енсең шашыңнан, көкке ұшсаң балағыңнан тартып» құтқармай, талақтай жабысар күншілдіктің жаны мұншама сірі болар ма?!

     Әу басында Әлімбетовтің үстінен үш адам қол қойып жазған «домалақ арыз» оның күллі өмірін астаң-кестең қылып, тағдырын шырғалаңға ұластырғанмен, асыл азаматты мойыта алмағандай. Жала жабушыларға байыпты, дәлелді айғақтарын қарсы қойған. Уағында дабыл қағып, «ауданда ұлттық жіктелу басталды» деп жазуға да тәуекелі жеткен ғой! Жоғарыдан берілген жүйелі нұсқау мұнда жеткенде сиырқұйымшақтанып, Әлімбетовтің партиялылығын қалпына келтіру ісі жөн-жосықсыз созыла берген. Соған қарағанда, жала жабушы топтың өздерінен басқаныкін оң көрмей, жеңіліске ұшыраудан қорынып, көркеуде пасықтық, менмендік танытуы оларға істің жөніне жығылуға жол қалдырмаған сыңайлы. Өтінішке Мәскеу, одан қалды республика Үкіметі тарапынан қалыптасқан оң көзқарас жергілікті жерде көрінеу бұрмаланып, Әлімбетовтің ақтығы, ақыры мойындалмапты. Партиялылығы сол күйі қалпына келтірілмеген... Алайда, бұдан әрі ел ішінде жиі айтылатын «Жылкелді Құдай емес, Құдайдан былай да емес» деген әңгімеге ілік етілген ерен сауаттылығы сес болды ма, тіміскі жандар одан іргесін біржола аулақ сала да бастайды...

     Ол кезде «бір қап бидай үшін» сотталғандар да болған еді. Қазақтың көнбістігін, қойдан жуас момындығын, қарсыласып, күш көрсетуге құқықтық сауаттары жоқтығын әсіре пайдаланғандар (шолақ белсенді өз қандастарымыз, баяғы) қойша көгендеп, қаншасын жер түбіне айдатып, қаншама қан-қасап қырғынға мұрындық болды десеңізші! Сол жылдары өзіне тіктеп келген нәубеттен қағыстау қалып, «қалың жауын арасынан құп-құрғақ» шыға алуы да Әлімбетовтің айрықша сауаттылығы мен ақтығының арқасы еді дегенді жиі айтады көне көз, кәрі құлақ қарияларымыз. Жылекең бертінде, 1944 жылы дүниеден өтті...

     Аз ғана дүниеде айтпағымыз не? Енді соған келелік... Ең бастысы – сол кезде де елі үшін еңіреп туған ердің ынты-шынтысымен, құлшына еңбек етуіне, қоғам ісіне бойындағы барын сарқа жұмсауына мүмкіндік берілмеген еді. Тексіз, телі-тентектеріміз тарапынан. Қазақтың өзін-өзі тіздеп ұстауының, мүмкіндік, қуатын шектеуінің бұл да бір мысалы. Бағзы кездері болған бұл індет сирек те болсын, арамызда, қазекеңнің бойында, қанында қазір де бар. Абайды жерге қаратқан жетесіздіктің, жікке бөлінушіліктің, күншілдіктің «күймесі» сықырлап қапталымыздан қалмай ілесумен келеді. Осы бір келеңсіз мінезімізден қашан, қалай ада-күде арыларымыз да белгісіз.

Біздің айтпағымыз да, міне, осы.  

                                               ЖАЗЫҚСЫЗ ЖАПА ШЕККЕНДЕР
                                                   1. Сыныққа сылтаудың бірі

     Ол кезде... сталиндік қуғындаудың қазымыр тетігі сыныққа сылтау болса болды, зыр қағып іске қосылатұғын... Ойық ауылының (Талас ауданы) тұрғыны Нұрханов Шәумен қария да өзіне тағылған осындай айыптаудан арада тек 53 жыл өткенде – 1990 жылы ғана ақталғанын білетінмін. Айып болғанда...

...1937 жылдың 10 тамызы. Сол күні Жиембет МТС-інің егістігіне су салып жүрген жерінен ол кісіні аудандық прокурор Орынбек Қарабаев (қария оның аты-жөнін әлі ұмыта қоймапты) ақай жоқ, тұқай жоқ тұтқынға алды да жөнелді... Шәкеңдер күнұзақ колхоз жұмысынан салығып, шаршай оралғаны үстіне, кешкісін көбінесе сауат ашу мектебінде қалғый-мүлги отырысатын. Сондай бір күндері «Осы оқуды шығарып жүрген сенсің ғой, ә» деп қабырғаға ілінулі тұрған «күн көсемнің» портретіне кіжіне саусағын безегені бар-ды... Екі арада кімнің жеткізе қойғанын! Осынысының үстіне әкесінің датқа болғаны қосылып, Шәкең ойда жоқ, түсте жоқ жерден он жылға кесіліп кете барды...

     Қараша айының 16-ына қараған түнде Ақмола, Көкшетау абақтыларын артқа салып, Свердловск, Челябі асты. Ресей жерінде – ел-жұрттан тым жырақта, нақтылай айтқанда, Челябі облысы, Еділ ауданы, Берсинск ағаш өңдеу зауытында қатардағы колхозшы Ш. О. Нұрхановтың жазасын өтеуі осылай басталып жүре берген... Ағаш кесу, оны бұтау, бір мөлшерге келтіріп жинау, өзенмен ағызу, өңдеу ұшы-қиыры жоқтай ғазауат тірлік еңбекқор жанды жасыта алмады. Тәуліктің кез-келген сәтінде орнынан тұрғызып, ауыр жұмысқа жегу тұтқындарды қалай титықтатады десеңізші!  Лагерь бастықтарының айтуына қарағанда азаматтық құқығынан айырылғандар үшін еңбек заңдылығын талап етуге хақысы болмайтын.

–Қарнымыз аш болмады. Үш мезгіл ас-ауқат беретін, - деп еске алады, Шәкең. – Алайда, жұмыс лас, ауыр болды. Небір боздақтар ауыр бейнеттен тұралап, сүзектен өліп жатты. Саналы адамдардың жазаның мұндай түрін ойлап тапқанына ешбір таңдануға да болмас. Жазалау орнында төрт жылымды өткерген соң соғыс өрті бұрқ ете түсті емес пе? Бұдан гөрі соғыста, ата жаумен айқаста мерт болған әлдеқайда жеңіл, әрі абыройлы көрінді маған. Бірақ, неге екенін қайдам, екі мәрте майданға сұранғанымда комиссиядан өтуін өтсем де, екеуінде де кері қайтарылып, лагерь бастықтары мені броньмен қалдыруға әрекет жасап баққан еді. Сөйтсем, мұнда да ағаш дайындаушылар соғысқа ең қажетті шикізат – самолет қаңқаларын жасайды екен. Қалай болғанда да ағаш өңдеу зауытына іскер қол керек-ақ болған соң, мен де Қызыл Армияға қажеттігімді сезініп, жұмысымды әрі қарай алаңсыз жалғастыра бердім. Еңбекті сүйдім. Оның үстіне денсаулығым да сыр бере қоймай, Қиыр Шығыстың қызыл шұнақ аязында шыңдалып, шыныға түскендеймін...

     Осындай зобалаңды басынан өткерген Шәумен қария 1947 жылы кесікті мерзімін өтеп, туған ауылына оралды. Содан соң ұзақ жылдар бойы мал шаруашылығы саласында еңбек етіп, адал терін төкті. Бертінде жасы ұлғайып, құрметті еңбек демалысына да шықты. Бүгінде жасы 100-ге қараған асыл сүйек қария әлі де тұғырында. Өйткені, оны атышулы 37-нің алапат құйыны шарпығанмен, құлатып, жасыта алған жоқ. Қазақтың бір қара шалы турасындағы бір шындық, міне, осы...

(Айтпақшы, бұл мақала жазылғалы бері де араға жылдар түсті. Кейіпкерім әрі көршім болған Шәумен қария 110 жасында Аллаға аманат жанын тапсырып, бақи дүниеге озғалы да біраз болды. Соңында тағылымды із қалды...)

                                                       2. Он жеті жыл тұтқында

     1997 жылдың «... қуғын-сүргін құрбандарын еске алу жылы» болып жариялануымен қатар бір адамның ғұмыр жасындай уақытқа созылған үнсіздіктің көбесі сөгіліп, тарихымыздағы бірқатар «ақтаңдақтардың» да беті ашылып жатқаны белгілі. Зұлмат қуғын-сүргіннің халыққа әкелген қиянат-қасіретіне бүгінгі күннің шындығы тұрғысынан шынайы бағасы берілуде...

     Сол жылдары жазықсыз жапа көргендердің бірі – Дүйсенғали Аманбаев бүгінде Луговой ауданындағы «Қайыңды» (бұрынғы Мақпал) ауылында тұрады. Қосағымен қоса ағарып, немерелерінің у-дуына бөленіп, әдемі қариялық шақтарын бірге өткерісіп жатқан жайы бар. Алайда ойда жоқ жерде басынан шарт та шұрт найзағай ойнатып, бір қалыпты ағыспен аққан өмір-өзенінің астаң-кестеңін шығарып кеткендей болған сол бір зобалаң жылдар есіне түссе-ақ қарияның өне бойынан үрейлі діріл жүгіріп өтетін секілді болады да тұрады.

–Мен 1909 жылы Әулиеата үйезіне қарасты Ботамойнақ болысының № 53 ауылында орта шаруаның отбасында дүниеге келіппін,- дейді қарияның өзі. – Бір жасқа толар-толмасымда шешемнен, 9 жасымда әкемнен айырылып, мойныма жетімдіктің қамыты тым ерте түсті... Содан 18 жасқа толғанымша туысқан ағамның тәрбиесін көрдім. Ауыл молдасынан шала-шарпы сауатымды ашқандай болдым. Түрксіб темір жолы салынып жатқан тұста үш жылдай оның құрылысы ісіне атсалыстым... 1932-33 жылдар аралығында ұжымшар бастығы, 1934 жылдан бастап, 1938 жылға дейін ауылдық Кеңестің төрағасы болып қызмет еттім...

    Одан әрі...одан әрі тұтас бір халықты «тәубасына» келтіру, мәңгүрттендіру мақсатында іске қосылған «диірменге» Дүйсенғалидың да тағдыры ілікті... Ал оған арпасы не, бидайы не... бәрібір еді ғой!

    Сонымен, Оңтүстік Қазақстан облыстық сотының үкімімен 1938 жылдың 21 қазанында төңкеріске қарсы зиянкестік әрекеттегі ұйымға мүше болған деп көрсетіліп, егіс алқабын техника күшін жеткілікті пайдаланбай, құлынды бие жегілген соқамен өңдеді, сөйтіп, егіннің ала-құла өнуіне, өнімділігі төмендеуіне жол берді деп айыпталып, Д. Аманбаев 17 жыл тұтқында, 5 жыл айдауда болуға ұйғарылып, сотталып кете барады...

    Дүйсенғали қарт осылайша 17 жыл Воркута көмір кеніштерінде ауыр жұмыстарға жегіліп, тар жол, тайғақ кешуді басынан өткерді. «Үміт ең соңынан өледі» демекші, Дүйсекең өзінің ақтығы дәлелденетіндігіне деген сенімінің отын ешбір сөндірген емес. Бұл күн көп күттіріп барып жетті де. 1954 жылы Қазақстан Республикасының Жоғарғы Соты аталмыш істі қайта қарап, қылмыстық құрамы жеткіліксіздігінен мерзімінен бұрын тоқтатуға, сөйтіп бастапқы үкімнің күшін жоюға шешті. Ал, 1993 жылдың 14 сәуірінде Қазақстан Республикасының «Жаппай қуғын-сүргін құрбандарын ақтау жөніндегі» Заңы негізінде Д. Аманбаев түпкілікті ақталды.

–Ұзақ күттіргенімен, бұл күнге де жеттік. Ең бастысы, өзімнің ақтығымның дәлелденгенін көзім көрді, - дейді қарт бүгінде жанары жасаурай толқып. Мұның өзін «бақыт» деп есептейтін болсақ, ондай күн екінің бірінің маңдайына жазыла бермегені белгілі. Бұл жазықсыз жапа шеккен мың-сан құрбандардың айтылмай көкіректерінде кеткен арман-мұңы, өкініші де ғой. Осындайды күтумен өткен ғұмырлардың рухы алдындағы қастерлі парыздың кеш те болса өтеліп жатқандығының өзі неге тұрады!

Биылғы жылдың осынысы үшін де орны тым бөлек-ау...

P.S. аталмыш мақала 1997 жылы жазылған-ды...

                                              БІЗ МӘДЕНИЕТТІМІЗ БЕ?
        Мәдениет ұғымының аясы кең. «Культураның» мағынасы «жерді өңдеу» дегенді білдіреді екен. Ал бізше «адам жанын өңдеу» ғой! Міне, осы жағы таразының ауыр басын басып тұр. Жалпы осы біздің мәдениеттілігіміз қандай деңгейде? Театрға барамыз ба? Кітап оқимыз ба? Демалыс уақытын тиімді өткізу, көркем табиғат аясында демалу, қоршаған ортаны аялап қорғау, саламатты өмір салтын ұстану да мәдениет. Ал біз мұндайды «еріккеннің ермегі» көреміз. Зауқайым аңшылыққа, балық аулауға шыға қалсақ, жүрген-тұрған, аялдаған орындарымызды қоқысқа аузы-мұрнынан лықа толтыратын «ғадетіміз» де жоқ емес...

                                                          Өзіңнен баста!

      Жоғарыдағыдай жүгенсіздіктің түптамырын отбасындағы, балабақшадағы, мектептегі, көшедегі... тәрбиенің кемшіндігінен іздеп жатамыз. Дегенмен, жас бол, жасамыс бол – бәрібір,  барлығы да өзіңе байланысты. Жаратушымыз бізге сана берді ме, ендеше сол санамызды ұдайы жетілдіруге, өзімізде жоқты өзгелерден алып, байытуға, шұғылалы жақтарға талпынуға тиіспіз. Аяғыңның астында бір түйір нан жатса, оны жерден көтеріп ал. Қоғамдық орындарды, автобус салонын шекілдеуік шағып ластама, темекіңнің тұқылын, басқа да артық-ауыс заттарыңды көшеге бей-берекет тастай салмай,  арнайы қоқыс жәшігіне апарып сал. Бұл ешкімге де қиындық туғызбас. Соған шамаң жетсе, болды. Аржағын қоқыс тасушылардың құзырында қалдыр. Өз аулаңда, көшеңде, туған қалаңда қоқыстың тау-тау болып үйіліп қалуының осылай да алдын алуға болады емес пе?! Мәдениет өзіңнен басталады, үлкенің, кішің бол санаңның қалғуына еш жол берме! Осындай мәдениеттілігіңмен отбасыңда, аулаңда, жұмыс орныңда үлгі бол!

      Париждегі Эйфель мұнарасының қабырғалықтарына, Елисеев алаңындағы зәулімп тұғыртас бетіне, Александров көпірінің ағаш жақтауларына қаншама жылдар бойы жергілікті тұрғындардың сызат түсірмей, жып-жылтыр күйінде ұстап келгені таң-тамаша қалдырарлықтай. Мұнда күн сайын келетін мың-сан туристің де біздің кейбір желөкпелерімізге ұқсап, о жер, бұ жерге әлденені ойып жазғысы келіп қолы қышып тұрмайтыны да үлгі аларлықтай ғой! Елдіктің белгісі, өркениеттіліктің өнегесі, саналылықтың сабағы дейміз бе мұны. Не айтсаңыз да сыяды...

Бізге де өркениет үрдістері келгелі қаш-шан! Тек оған санамыз ілесе алмай жатыр...

                                                  «Материалдық» мәдениет

      Рас, қаланың, ауылдың болсын мәдениетінің дамуы, өсу қарқыны, әлеуеттенуі ең алдымен қаржыға келіп тіреліп жатады. Материалдық базаны жақсартпайынша, мәдениеттің (қоғамдағы да, санадағы да) көсегесін көгерту мүмкін емес. Бүгінде қаланың да, даланың да жағдайы қай кездегіден де анағұрлым жақсара түсті ғой. 

      Биылдың өзінде қалалықтардың  талапқа сай демалуына жағдай жасау үшін «Тараз қаласының саябақтары және скверлері» бағдарламасы бекітіліп, оған жергілікті бюджеттен 59, 4 миллион теңге қарастырылыпты. Бұл қаржы негізінен «Жеңіс», Қ. Рысқұлбеков  саябақтарының, қуғын-сүргін құрбандарына арналған сквер мен «Мектеп бітірушілер» аллеясының маңын абаттандыруға, жарықтандыруға, субұрқақтарды  қайта жаңғыртуға, кіші сәулеттік нысандар орнатуға, басқа да құрылыстарды қалпына келтіруге жұмсалған. Тек бұл игіліктер де тәрбиесіздіктің, санасыздықтың, қоғам мүлкіне немқұрайдылықтың салдарынан алдыңғыларының кебін құшып жүрмесе деңіз! «Көркейсе ауыл, көркейеміз бәріміз» деген сөз әлі мәнін жойған жоқ. Туған қаламыз күнде дерлік өзгеріп, түлеп, түрленіп жатқанда, бізге неге өзгермеске, түлемеске!

                                              «Әй» дер әже, «қой» дер қожа жоқ...

       Биылғы жылдың 1 қаңтарынан бастап «Жасыл Тараз» мемлекеттік коммуналдық кәсіпорны «Жеңіс» саябағындағы 156 қоғамдық орындықты жөндеу-сырлау жұмыстарын жүргізген. Ұжым еңбеккерлерінің, сондай-ақ, Атшабардағы 80, Тұңғыш Президент саябағындағы 20, былғары комбинаты маңындағы 16, Достық алаңындағы 7, теміржол бекетіндегі 4, облыстық әкімшілік аумағындағы 4, Қ. Рысқұлбеков саябағындағы 3, «Желтоқсан» скверіндегі 5 қоғамдық орындықты (бірінің тақтайларын, екіншісінің полигалдарын) ауыстырып, жаңалап салуына, қоқыс жәшіктерін ретке келтіруінетура келіпті.

-Бұл бізге қосымша жұмыс болды, - дейді аталған мекеменің бастығы Ертай Жанталиев бұл тұрғыда.  Міне, бұл жұмыстарға 755 300 теңге шамасында қаржы жұмсалған. Яғни, жастар тарапынан орын алған тәрбиесіздіктің, мәдениетсіздіктің орнын толтыру осыншама қаражатқа түсіп отыр. 

       Ең бір өкініштісі, пайдалануға берілгеніне әлі жарты жыл толып та үлгермеген «Жеңіс» саябағындағы 156 орындықтың түгелге жуық арқалық-қол қойғышын әлдебір желіккен «желөкпелер» аяқпен теуіп сындырып, көлденең шабақ ағаштарының да едәуір бөлігін қолды етіп кетіпті. Жастарымыз ортақ игілікке неге өш? Осы күні әлгі орындықтар  жүгенсіз жастардың аты-жөндерін, мекен-жайларын, «сүйдім-күйдім» деген, басқа да  былапыт сөздерін жазып қалдырған «қолтаңбаларынан» қайысып-ақ тұр. Осылай жастар осынау материалдық игіліктің мерзімінен бұрын жарамсыздануына «үлестерін» қосып та үлгеріпті. Мұндай құқайдан қаладағы Ұлы Отан және Ауған соғысы құрбандарына арналған ескерткіштер орын тепкен Атшабар аллеясы да аман-сау емес. Аға буын өкілдерінше айтсақ, «бүгінгі жастарға «әй» дер әже, «қой» дер қожа жоқ.

       Ал жуырда... Абай көшесінің бойындағы халықтық банктің филиалы зейнеткерлер үшін орнатқан арқалығы бар отыруға ыңғайлы, бірнеше адамдық үлкен екі темір орындықты әлдебіреулер арасына бір күн салып түп көтеріп әкетті. Мұндай суыққолдылар біраз бұрын «Қазтелеком» алдына қойылған әсем орындықтарды да үптеп кеткен-ді. Бұл енді балалардың емес, ересектердің ісі. Үлкендердің үлгісі осындай болғанда...

       ...Қанымызда  әлмисақтан бар, бойымызға атаның өсиеті, ананың тәлімімен сіңген қасиеттен -  қоршаған ортаға, ортақ мүлікке, адамдар қолымен жасалған игілікке құрмет сезімінен қашан, қандай жағдайда қол үздік? Көкті жұлма, құдыққа түкірме, табалдырықты керме, босағаға сүйенбе, талды кеспе... Міне, осы секілді тұтастай бір халықты бесіктегі кезінен бастап мәдениетке, адамгершілік әдептеріне тәрбиелейтін халықтық тәліммен, «өйтпе, бүйтпе» деген толып жатқан ырым-тиымдармен нәрленіп, жетілген қайран қазақы санамыз құбыласынан жаңылғандай. Жаһандануға сілтейік – мейлі, әлеуметтік-тұрмыстық жағдайымыздың төмендігін, тәрбие тегершіктерінің босаң тартқанын көлденеңдетейік – мейлі, жоғарыда айтқанымыздай «адам жанын өңдеу» жағы бізде тым сылбыр. Комьпютер басты тәрбиеші қызметінің тізгінін «қолына» алды. Ұл-қыздарымыз соның «жұмса – жұдырығында», «ашса – алақанында». Мәдениет жастарымыздың бірінде көп, бірінде аз. Мәдениетіңе мұрнын шүйіре қарайтындары да жетерлік. Қалай болғанда да, мәдениеттілік дегенің «халықтық мінез» болып қалыптаспайынша істің бәрі бос, біздіңше...

                                                        ӘЛЕУМЕТ ЖӘНЕ ӘЛЕУЕТ
                                 ЖАТАҚХАНАЛАР ЖОҚ, ЖАТАҚТАР БАР...

      Бүгінде миграциялық үрдістің ықпалымен қалаға паналаған қандастарымыздың сны артып келеді. Түптің түбінде солардың есебінен қалалардың қазақтандырылатынын, мұның ұлттық экономикамыздың дамуына да елеулі әсер ететінін зиялыларымыз ауызға ала бастады. Басқасын былай қояйық, тағдырларын бір тарының қауызына сидырғандай жатақханалардығ құрқылтайдың ұясындай тар бөлмелерінде сығылыса кемді күн кешіріп жатқандардың дені ауылдықтар. Бұл қалаға тірліктерінің көзін ашамын деп ауылдан тайлы таяғымен қопарыла көшіп келгендерді тар бөлмеге қамап тастап,  кеудесін басып, еркін ойларын қоса тұншықтырғандай әсер туғызады. Мұның қазақ мәдениетіне, болмыс табиғатына тигізер кесіркесепатын айтпай ақ қояйық. Әсіресе, қаланы қазақтандыру мәселесіне келгенде...
      Жатақхана демекші, олардың ашылу тарихы  соғыс кезімен тұспа-тұс келеді. Алғашында мұндай уақытша орналастыру тұрақтарының сыр-сипаты, мақсат-міндеті біршама өзгеріп, оның негізгі контингентін студент жастар, өндіріс жұмысшылары құрады. Үлкен тәрбие орталығы да болды. Түрлі мәдени іс-шаралар дүрілдеп өтіп, жатақ[ана өмірі қыз-қыз қайнап жататын бір кезде. Сол бір сән-салтанатты, кеуделі ғимараттар өздері  бағынысына кіретін ірі өндіріс ошақтары тіршілік тынысын тоқтатқан соң күтімсіздіктен тұтастай жарамсызданып, иесіздіктен мүліктік кешені талан-таражға түсіп, көз алдымызда азып-тозды.

       Елбасымыздың «Азаматтардың тұрғын үйге құқын қамтамасыз ету туралы» Жарлығы осы тұста жарық көрді. Жатақханаларды мемлекеттік тұрғын үй қоры құрамына алып, «тұрғын үй» мәртебесін беру арқылы мүдделі азаматтар мен олардың отбасыларына тұрақты тұруы үшін пәтер ретінде жекешелендіру 1994-1998 жылдар аралығында қарқынмен басталып, соңы сиырқұйымшақтанып кетті.

     Бұл аралықта жеке азаматтардың үлестен тыс қалғысы келмегені байқалады. Тіпті басында баспанасы барлары да! Қаланы паналап, ауылдан қопарыла көшіп келгендерге көрсеткен қыры ма, қос-қос пәтерін жалға беріп қойып, пайда сауғысы да келді ме... Бірақ, есігін қанша жерден құлыптағанмен, иесіз пәтерде не сән қалсын! Не өздері тұрмай, не қолайлы бағасына өткере алмай әрі-сәрі күйде ырғалып-жырғалып жүргендерінде, көп пәтердің есік терезелері, едендері жұрдай болып тоналғандары да аз емес. Бұрынғы «Жамбылхимстрой» тресінің құзырында болған №61 жатақхананың «А» блогы - бес қабатты тұтас бір ғимарат сол кепті құшты. Онда қазір екі-ақ отбасы тұрады. Ұзақ уақыт адам тұрмаған соң, мұндай пәтерлердің коммуналдық қызметіне қарыздарлық сомасының қордаланып қалатыны белгілі. Тіпті мұндай төлемақы сомасы пәтердің бастапқы сатып алу бағасынан анағұрлым артып кетеді. Жылу беру, ыстық  және суық су жүйелері, ең әрісі электр желілеріне дейін ажыратылғаны содан. Тұрғындардың төлем қабілеті төмен топтары сағалап келіп, біраз уақыт тұрақ еткенімен, жайлы қоныс болмай адыра қалған қаланың тура кіндік тұсындағы осындай № 12 14 21 жатақханалардың ғимараттары қирап, орындарында үйінтіктері ғана қалды. Жоғарыдағыдай пысықай пәтер иелерінің осылай «қызғанғандары қызыл итке» бұйырды. Арасындағы көз жасын көлдетіп жүріп пәтерге әрең деп қол жеткізгендерінің наласы соларға жүктеліп қалды. Олар қара ормандай ұйысып, туырлықтай тұтаса алмады.

      Шын мәнінде пәтерге мұқтаждар Қаратау, Жаңатас, Шу қалаларынан, Қарақалпақстаннан... жекешелендіру бітіп, «түйе көпірден өтіп кеткеннен» соң келді. Ағылып келді. Мұндағы парадокс - жатақхана пәтерлерінің көбінесе аса мұқтаж емес топтар атына ресімделіп, жекешелендіріліп кетуінде ғой! Оның ащы жемісін енді татып жатырмыз.

      1994-1998 жылдар аралығындағы сол аласапыранда қаладағы жатақхана түгелге жуық (қала балансындағы жартылай жекешелендірілген 5 үйді есептемегенде) «тұрғын үй» мәртебесін алып, оңаша отау көтеріп шыққанымен, еншілері мардымсыздау болды. Сол себепті еңсесін тіктеп кете алмай, әлі де тұралап жатыр. Олар әу басында-ақ екі қолы аузына жетпеген мешел ұл секілді күйде еді. Көшіп келушілердің онысыз да төлем қабілеттерінің төмeн болып, үй басқару тізгінінің қолдан қолға өтуі, үй ағаларының,  ПИК басшыларының іскерлік таныта алмауы (бәлкім, сенімнен шықпауы) «жығылған үстіне жұдырық» болып, түрлі коммуналдық қызметтерге қарыздарлық сомасы өсіп, қордаланып қалуынан 1998 жылдан бастап жылу, ыстық су жүйелері жалпы желіден ажыратылып тасталды. Қанша жерден «тұрғын үй» мәртебесін телігенмен, тірлігі тоқтап, ақыры көшін орта жолда ірікті.
         Бүгін мұнда, ертең анда жел айдаған қаңбақтай көшіп қонуды тағдыр маңдайына жазған, әлгіндей тұрғын үйлерде «иесі келсе (бірақ сол  «қожайындар» ХХ ғасырда тастап кеткен үйінің табалдырығын ХХІ ғасырда аттайды дегенге шүбәміз бар) үйін он күн ішінде бостып беріп, жөнімді табам» деген рәуіштегі  келісім-шартпен құйысқаны көтеріліп отырған қазақ отбасыларынан қырық-құрау үйді ұқсатпадың деп талап ету де қисынға келмейтіндей. Олардың обадай үңірейіп үрей шақырар, бөлмелері көгеріп зәктенген жатақханалардың түтінін өшірмей отырғандарына шүкір дейік.

       Қазір бұрын жатақхана болған осы 32 (жо-оқ, 29) үйде 1500ден астам отбасы, әрқайсысында  3-4 адам болған күннің өінде 6-7 мың адам кемді күн кеіруде. 85-90 пайызы өзіміздің қаракөздеріміз. Бұл үйлердің төртеуінде ғана жылу жүйесі бар! Қалғандарының тұрғындары қыстың көзі - қырауда үйлерін электр қуаты көмегімен жылытып, ілдалап отыр. Алда-жалда қалаға бір тәулік қана қуат берілмесе, олардың күні қараң болары айтпаса да түсінікті.

      Иә, бүгінде жатақханалар жоқ, жатақтар бар. Жатақтардың проблемалары бар. Рас, оларды шешуде кезінде Тараз қалалық «Тұрғын жай» мемлекетік коммуналдық кәсіпорны біраз тірліктердің басын қайырыпты. Жатақтардың жылу мен ыстық суды былай қойып, электр қуатынсыз отырған күндері де болған-ды. Бұлай жалғаса берсе, істің насырға шабуы, қаладағы тұрғын үй қорының тағы бір ауқымды бөлігі (оның аржағында адамдар тағдыры тұр) айдың-күннің аманында құрдымға кетуі әбден мүмкін еді. Мұндай иесіз бос қалған пәтерлерге қоныстанушылармен уақытша жалға беру келісімдерін жасасып, мұқтаждары үшін тұрғын үй жәрдемақыларын тағайындау жөніндегі қала әкімі қаулысымен мұның алды алынды. Бүгінде бұрынғы жатақханаларда тұратын барлығы 484 отбасы атаулы көмек алады екен.  Былтыр мұндай көмек сомасы 11 млн 690 мың теңені құрапты. Тұрғын үй жәрдемақысы (14 млн теңгеге жуық) 1 тоқсанда 637 отбасына беріліпті. Мұның жағдайсыз отбасыларына едәуір жеңілдік екені анық. Жалпы, соңғы 5-10 жылда бұрынғы жатақханаларды жекешелендіруге, сақтап қалуға байланысты атқарылуы тиіс жұмыстардың барлығы да жүзеге асты десе де болады. Алайда, ретімен, өз мерзімінде емес. Мұнда да әлгі бір мысалдағыдай қасқырды, ешкіні, шөпті бір-біріне зияны тиместей етіп, қайыққа тиеп, арғы бетке аман-сау өткізу амалындай епсектілік жетіспеген секілді. Әрі барлығы болмаса да тұрғындардың біраз бөлігі «өкімет өлтірмейді» деген масылдық психология шырмауынан әлі де арыла алмай жүргені байқалады.

      Жатақтар өмірімен танысу барысында біз біраз жайға көз жеткіздік. Әсіресе, бұрынғы тері өңдеу комбинатына қарасты болған «Огонёк», «Юность» жатақаналарының әлі күнге не тері өңдеу комбинатының есебінде, не қала балансында емес, «айдалада ақ отау, аузы мұрны жоқ отау» болып отырғаны қайран қалдырады. Соның өзі тиімсіз де болмаған секілді.  Үй басқару тізгіні күні бүгінге дейін байырғы «коменданттарының» уысында болғаннан соң ба, коммуналдық қыззмет дегенде электр қуаты мен мұздай суы ғана бар демесек, бұл екі үйдің де жалпы жағдайы, тазалығы жаман емес, көп бүлінбеген. Бірінде -110, екіншісінде – 105 отбасы тұрады екен. 70-80 пайыздайы қазақтар.

      Қазақ демекші, олар үшін бір бөлмелі пәтер кәдімгі киіз үй секілді. Ұлы-қызы, үлкен-кішісі аралас бір бөлмеде бастасып-аяқтасып жатады. Осында жуынып, осында таранады. Ас-ауқатты да осында даярлап, ортадағы дастарханға шүпірлеп отырыса кетеді. Осындай «киіз үйлердің» бірінде Дариға Мейірбекова (түбі - құландық) ерімен, 8 баласымен сығылысып  отыр. Балаларының алды ержетіп, еңбекке жараса, алтауы мектепте оқиды. Ол бізге қабырғалары көгеріп зәктенген суық пәтерін көрсетіп, күйеуінің, есепшілік мамандығы бола тұра өзінің де жұмыссыз отырғандарын, 8 балалы екендігін анықтайтын құжаттары әлдеқашан даярланып өткізілсе де «Ардақты ана» мәртебесін ала алмағанын, үш жастағы кенжесінің суық үйден аурушаңдыққа ұшырағанын айтып, мұңын шақты. Біздегі ана мен баланы аялаудың түрі осындай болғаны ма? 

        Достоевский көшесіндег 3  «а» тұрғын ұйінде болғанымызда да осындай көрініс алдымыздан шықты. Мұнда жылу бар деген аты ғана. Қалыпты бөлме климаты сақталмауынан тұрғындар электр пешін қосуға мәжбүр. Жоғары қабаттағы пәтер төбесінен су ағып, «қараша үйге тамшы ауыр» соғып ұр екен. Қайсысына кірсең де зәк исі қолқаңды қабады. Бұл үйде негізінен үш-төрт балалы жалғызілікті әйелдер, мүгедектер тұратынын білдік. Қолдары қысқа, бұдан өзге барар жері, басар таулары жоқ олардың.

      -Үй төбесінің қарын «асарлатып» күреп тастасақ та, тамшы ағуы тиылар емес. Әр отбасында кемі үш-төрттен бала бар. Соларға қиын. Жұмыс болса да жоқ. Жазда пияз жекелеуге барамыз. Барлық жатақханалар тұрғындарының өзегін талдырмай отырған да осындай маусымдық жұмыстар. Қыс бойы тұрғын үй жәрдемақысын жылуға, қуатқа, суға төлеп, ал балалардың ақшасын тамақ етіп ілдалдалап шығамыз, - дейді Ғ. Ноғайбекова.

      Құрқылтайдың ұясындай бір бөлмеде Доспанбетов Сейітхан қарт кемпірімен, екі бірдей мүгедек қызымен тұрады екен. Автокөлік апатына түскен үлкен қызы Мәдина кемтар болып қалыпты. Мүгедектікке шығуы үшін құжаттары ресімделіп жатқан секілді. Ал, бір кездегі «Айша бибі» ансамблінің танымал бишісі, соңғы жылдары аурушаң болып қалған Мәншүкке ешқандай моральдық қолдау жоқ. Қос мұңлық қариялардың қамқорлығында әзірге.

      Енді ғана бас құраған Айгүл мен Дүйсен Атамбаевтардың тоғыз айлық  сәбилері суық үйден тітіркене ме, тағдырына нала айта ма, қолды-аяққа тұрмай шыр-шыр етеді. Бізді қайран қалдырған нәрсе осы және химияшылар қалашығындағы  № 9 үйде (бұрынғы жатақханалар ғой) тұратындар пәтерлеріне кәдуелгі кірер есік (подьезд) арқылы емес, авариялық аспалы темір баспалдақтармен көтеріліп-түсіп, кіріп-шығып жүр! Біз де сөйттік. Көп қабатты үйлерге тән ауызғы сенектер тарс жабылған. Сонда ол кімдерге арналған?

       Жатақханалардағы  электр қондырғылары мен желілердің жалаңаштануы ойында ештеңе жоқ ойын балаларының өміріне кез келген сәтте қаупі бары ескерілмей, подвалдары болса, аузы-мұрнынан қоқысқа, темір-терсек, құрылыс бұйымдары мен ас-тағам қалдықтарына толып, күлімсі исі қолқаны қабар әрі жұқпалы індеттің таралар ошағына айналып үлгеріпті. Қайсысына барсақ та, тұрғындарының: «қалалық әкімият бола ма, басқасы бола ма, бізге үй шатырын жөндеп, подвалын реттеп берсе, жеткілікті» деп тілек білдіруі де содан болар. 

       Дегенмен, № 61 үй тұрғындарының тарапынан басқа да өтініштер болды. Үйдің «в» блогында (бөлігінде) 40-қа жуық отбасы тұрады екен. Тең жартысы пәтер жалдаушылар,  пәтердің түбегейлі қожайындары емес. Отыз пайыздайы терезелерінен мұржа шығарып, пеш орнатып алыпты. Осы пештер... қаланың дәл кіндігіндегі жарымжан жатақханалардың өн бойына қан жүгіртіп тұр!

       «Біздің іргеміздегі № 30 үйге көгілдір отын жеткізілген. Сол үйдегі ШРП-дан бізге газ  тартса, құба құп болар еді. Бұрынғыдай емес, тұрғындардың төлем қабілеттері көтеріліп келеді. Аталмыш үй мен құймаға (слив) дейінгі аралықтағы су құбырларының ескіріп, таттануынан өткізгіштік қабілеті де өте төмен болып тұр. Соның салдарынан шайынды су үйіміздің подвалына  құйылуда. Осыған қалалық әкімият тарапынан көмек болса», дейді Н.Аманжолова, С. Манешова,  Ш. Жұмаділдаевалар.

      Ауылдықтардың жатақхананы уақытша тұрақ еткен бір парасының жағдайы осы мәнзелдес болып келеді. Ал қаланың түкпір-түкпірінде екі күннің бірінде қолайлы бағаға жалға алу үшін пәтер іздеп сабылып жүрген қаракөздеріміз жыртылып-айырылады-ау. Ауылдық жерде тіркеуде тұратындары көшіп келе қояйын десе, мұнда әзір тұрған баспанасы жоқ.  Ауыл мен қала арасында шөре-шөре күй кешумен тіршілігінің көзін аша алмай жүр. Олардың жаңа несиелеу жүйесі бойынша ипотекамен пәтер алуға да қауқары жоқ. Оларға қоғам қараспайын демейтін шығар. Қолы қысқа, әттең. Тек өзімізді көркейтетін де, еңкейтетін де өзіміз екені естен шықпаса дейсің. 

       «Қаланы қазақтандыру» мәселесіне келгенде осындай ойлар еріксіз тіл ұшына орала береді. Шынында да қалай, қайтіп? «Тараз қалалық әкімиятының тұрғын үй коммуналдық шаруашылық, жолаушылар көлігі мен автомобиль жолдары бөлімі» мемлекеттік мекемесінің директоры М. Мұсылмановтың айтуынша, жаңадан ірге көтерген 12-ші шағын аудан аумағында 6 көпқабатты үйдің құрылысы қызу жүргізілуде, оның екеуі коммуналдық, төртеуі ипотекалық несиелеу жүйесі бойынша берілетін үйлер болады деп күтіліп отыр. Бірақ, бұл қазірдің өзінде 117-ге жеткен тұрғын үй кезегіндегілердің талап-өтінішін қаншалықты деңгейде қанағаттандыра алмақшы?

      Тегі әңгімемізге арқау етіп отырған әлгі тұрғын үйдегі жекешелендірілген, бірақ бос тұрған пәтерлердің есебі алынып (олар көп: № 25 үйдің бір бөлігі тұтасымен, екінші бөлігінің 1 және 4 қабаттары, № 61 үйдің бір блогы, Асқаров көшесіндегі көпқабатты үй түгел дерлік аңғал-саңғал күйде қаңырап тұр), қаланың тұрғын үй қорына қайтарылуына, ішінара жөндеулер жүргізілуіне, сөйтіп шын мәнінде де баспана азабын тартып жүрген қандастарымыздың игілігіне берілуі ісіне тәуекел ету керек секілді. Қандай да бір жолмен болса да. Осындай өтінішпен Үкіметке шықса да артықтығы жоқ. Өздері көрінбейтін, сайда саны, құмда ізі жоқ «қожайындардың» бір кездері әлгі пәтерлерді жекешелендіріп алғаны жөніндегі құжаттарының күшін жою тетігін қалыптастырудың мезгілі жеткен сияқты.

      Оларға жатақханалар ата-бабаларынан мұраға қалған жоқ шығар. Жатақхана пәтерлері тұтас қирап, үйінтіктері қалған ауылдардағы үйлерінің бодауына ауыл қазақтарына берілуі тиіс қайта. Сонда бәлкім, шын мәнінде де қожайындық көзқарас қалыптасар. Сонда ғана кезекте тұрушылар саны едәуір қысқарып, үй салу арзанға да түсер. Әрі үйсіз, күйсіз сенделген қандастарымызға себіміз тиер еді. Тіпті болмаса, үйлердің астыңғы қабаттарын кәсіпкерлік құрылымдары иеліктеріне беріп, үйлерге ағымдық жөндеу жүргізуді қоса жүктесе де болар еді. Өйтпеген күнде таяу жылдарда қалт-құлт етіп, ілдалда тіршілік етумен тұрған тұрғын үйлердің орындарын ғана сипап қаларымыз анық.

      Аз айт, көп айт, бүгінде жатақханалар қанша жерден тұрғын үй мәртебесін телісек те, қолды жылы суға малып отырарлық жайлы қоныс болып отырған жоқ. Әсіресе, күнкөрісі қиындап, жылы орнынан қозғалып қалаға келіп паналаған ауылдықтар үшін. Олар жұмыспен қамтамасыз етіліп, жайлы тұрақ, ішер ас,  киер киіміне нәпаха тауып қана қоймай, ел келешегінің тұтқасын ұстауға лайық ұлтжанды ұрпақ (бүгінде осы жатақханалардағы оқу жасындағы жүдеу жас жеткіншектеріміз бірнеше мыңдап саналады) өсіріп, тәрбиелеп, кінаратсыз тіршілік кешіруі үшін де жағдай керек.

      Қалай болғанда да, нарық иірімі қақпақыл етіп, «барлығын да Авгийдің ат қорасын  тазалаудан» бастауына мәжбүрлеп отырған қандастарымыздың жайы қай- қайсымызды да ойлантуы тиіс. 

                            ӨНДІРІС ЖҰМЫСЫ ӨЗІМІЗДЕН-АҚ АРТЫЛМАЙДЫ...

    Оқырмандарымыз еліміздің батыс аймағы кен орындарының табиғи газын оңтүстік өңірлерге, сондай-ақ  түркімен газын республика аумағымен Қытайға тасымалдап жеткізу мақсатымен халықаралық Қазақстан-Қытай магистралды газ құбыры құрылысын жүргізу қолға алынғалы жатқандығынан хабардар болар. Бұл құбырмен жылына орташа есеппен 40 миллиард текше метр «көгілдір отын» тасымалданатын болады әрі оңтүстік облыстарды өзбек газына тәуелділіктен құтқарады, магистраль толық іске қосылғаннан  кейін облысқа газ берілімі көлемі қазіргі жағдаймен салыстырғанда үш есеге ұлғаяды деп те күтілуде.

     Ең бастысы - осынау халықаралық маңызға ие газ-құбыр желісінің облыс аумағын - Жуалы, Жамбыл, Байзақ, Т. Рысқұлов, Меркі және Қордай аудандарының жерін басып өтетіндігі. Осымен байланысты «Азия газ құбыры» ЖШС-нің аталған нысанның құрылыс жұмыстарын жүргізуде жергілікті мердігерлердің, материалдар жеткізушілердің көмегін, басқа да қызмет түрлерін пайдаланбақ ниеті бары белгілі болып отыр. Ал енді осы магистралды желінің облыс аумағына жататын бөлігіндегі құрылыс жұмыстарына жергілікті жас мамандарды неге көптеп тартпасқа! Өйтпесек, бұл іске «мәжбүрліктен» Қытай жағы өздерінің екі мыңға жуық жұмысшысын әкелмек екен. Қалай болғанда да осындай ірі индустриалды құрылыстар салуға келгенде өзіміздегі адам ресурсының -  жұмысшы күшінің тапшылығы, ғылым, біліміміз өсіп, өркендеу үстінде болса да, индустриалдық-аграрлық  саланың сапалы да білікті мамандарын жеткілікті деңгейде даярлай алмағанымыз өзімізге – қала берді аймақтағы алуан түрлі оқу орындарының әлеуеттілігіне сын болғалы тұр.
     Рас, облыста, оның өзінде Амангелді газ кенішінің іске қосылуымен байланысты мемлекеттік тапсырыспен там-тұмдап болса да , осы салаға мамандар даярлануы біршама жолға да қойылған-ды. Бірақ, сол істің соңы сиырқұйымшақтанып бара жатқан сыңайлы. Осы мамандық бойынша (сапасы қаншалықты екені ұстаздардың кәсіптік адалдықтарына байланысты) әзірленген кадрлардың барлығы бірдей «дүниенің кетігін тауып, қаланып» кете қойған жоқ. Басым деніне мұнайлы өңірлерден «несібе» бұйырып жатыр. Ал оған жағдайы келмегендер ше...  Бір кездері Амангелді газ кенішінің дақпырты шығысымен, «газшылардың» оқуына ата-аналардың ұл-қыздарын «өлмес күнін көрер» деп орынды-орынсыз тықпалағандары да болды. Мұнай-газ өндірісі қалтасында «қатырма қағазы» (дипломы) бардың кез келгені «дөңгелентіп» алып кетерлік анау айтқандай жеңіл іс те емес қой. Оған «сен тұр, мен атайын» мамандар конкурстық негізде іріктеліп барып бір-ақ қабылданатынын да ескерген жөн. Шатты-бұтты білім алғанның әлім-берімде «сыр беріп қоятыны» да осы тұс. Дипломды мамандардың біразының мұнайлы өңірлерде «жұлдызды сәтін» тосып, әлі күнге «қара жұмыстан» қолдары бір босамай жүргенін де білеміз. Содан да болар, бұл салаға жастарымыз бұрнағыдай айырықша қызығушылық танытпайды, ықыластары аз-кем суыңқырап қалғандай...

     Ал біз ауызға алып отырған мына жағдайдан кейін, біздіңше,  газ-мұнай саласының білікті мамандарының керісінше, «қаны жерге тамбайтын» болады. Жұмысшыларының да. Қай-қай ісімізді де күніне мың құбылар, өзгермелі нарық ауанымен-талабымен үйлестіре алуымыздың бір ұшығы осыдан келіп шықпай ма! Қазіргі таңда ТарМУ-дің күндізгі және сырттан оқытатын газ-мұнай бөлімдерін машиналар және жабдықтау, газ-мұнай кеніштерін игеру, газ-мұнай құбырларын жобалау, пайдалану және салу мамандықтары бойынша 10-11 жыл ішінде бас-аяғы 300-ден астам маман инженерлер бітіріп шығыпты. Биылдың өзінде оның күндізгі бөлімі -60, сырттай оқу бөлімі 100-дей газ-мұнай өндірісі инженерлерін даярлап шығармақ. Келер жылғы көрсеткіш те осы шамалас.  Ал Жамбыл политехникалық колледжінде негізінен газ-мұнай саласының орта буын мамандары (мұнай мен газдың химиясы және технологиясы,  кеніштер орындарын игеру бойынша технолог, техниктер) даярланады екен. Осынау оқу орнынан өзі ашылғалы бергі 7 жылдай уақыт ішінде 240-тан астам өндірісшілер түлеп ұшқан. Бұл - аталған екі «кадрлар ұясының» өзі  «ұлы  дүбірге» - Қазақстан-Қытай магистралды газ-құбыр желісі құрылысына облыстың басқа бірен-саран мемлекеттік және жекеменшік орта арнаулы оқу орындарын былай қойған күннің өзінде  биыл бітіргені, енді бітіретіні бар 300 –ге жуық  өндірісші маман қоса алады деген сөз. Ал өндіріс жұмысшылары мәселесіне келсек,  «ауызымызды қу шөппен сүртуімізге» тура келеді екен. Әзірге облыстағы 18 кәсіптік лицейдің бірде-біреуінде газ—мұнай ісі бойынша мамандар дайындалмайды. Біздіңше, кәсіптік лицейлердің салаға қажетті газшы, дәнкерлеуші, автогенші секілді мамандар даярлауды жедел қолға алуы өте-мөте қажет іс. Егер оларда материалдық база төмен дейтұғын болсақ, өндіріс жұмысшыларын қысқа мерзім ішінде даярлауды ТарМУ-дің құзырына-ақ берелік. Тармуліктер бұл іске тапсырыс болса бүгін-ақ құмбыл  кірісіп кетуге алақандарын ысқылап отыр. Осынау үлкен құрылысты жүргізу үшін кәсіби білікті, бұрыннан тәжірибесі де бар мамандар заманауи талапқа сай ең қажетті мамандықтар бойынша тез арада қайта даярлаудан өткізіліп, іріктелсе де артықтық етпес еді...

Оқу орындарының тіпті бұған да шамасы жетіңкіремей, жергілікті жерде газ-құбыр магистралін жүргізетін өндіріс жұмысшыларының тиісті контингентін қалыптастыру мүмкін болмай жатса, бұл іске  еліміздің басқа облыстарынан, Астана мен Алматы қалаларынан білікті мамандар тарту жайы қазірден бастап қолға алынғаны да жөн-ау. Бұл тұрғыда аймақтағы мұндай құзырлы мекемелердің өзінің «бетінен қағып, жігерін құм ететін» біраз кедергілердің барын да білеміз. Мысалы, ТарМУ-нің жоғарыда аталған газ-мұнай факультетінің оқытушылары осы саланың болашақ мамандарын өндірістік тәжірибеден өткізу үшін кеніш орындарының өте-өте қат екенін айтады. Бұл тұрғыда еліміздің батыс өңірлеріндегі мұнай, газ өндірістері, «Аджип», «Шеврон», мына іргеміздегі «Құмкөл» болсын – мейлі, білімгерлерді бірер ай маңдай терін де пұлдамай «сутегін» жұмыс істеп өндірістік тәжірибеден өтуіне де ықтияр бере қоймайтын көрінеді. Оның үстіне еліміздегі газ-мұнай саласы құрылыс жұмыстарының 60 пайызы қытайлықтардың үлесіне тиіп отырғаны және бар -  қалай дегенде біздің қаупіміз негізсіз де  болып шықпады.

 -Рас, аталмыш нысан құрылысын жүргізуге сырттан келетіндер – қытайлық мамандар үшін 250 орынға квота белгілеп отырмыз. «Азия газ құбыры» ЖШС-і басшылығына осынау құрылысқа қажетті жұмысшы күшін (барлығы 1200-дей)  жергілікті тұрғындар есебінен жинақтау жөнінде қатаң талап та қойылды. Біздің бұл шартымыз тиісті еңбек заңнамаларына сәйкес сөзсіз орындалуға тиіс, - дейді облыстық жұмыспен қамту және әлеуметтік бағдарламалар департаменті директорының орынбасары С. Сейітбеков. 

Сала мамандарын даярлау ісін жедел түрде жолға қоюдың ешқандай да артықтығы да, кемдігі де жоқ деп білеміз. Өйткені, ертеңгі күні аймаққа газ берілімінің бұрнағыға қарағанда үш есе ұлғаюымен байланысты кәсіби мамандарға зәрулік те анағұрлым арта түспек. Ендеше, өндіріс жұмысшыларының ешқайсысы да далада қалып қоймайды. Тек білім беру ісінің сапасына қажетті деңгейде мән берілсе болғаны. 

    Жұмысшы күшін сырттан әкелмей-ақ, одан гөрі ең алдымен, еңбек биржаларының ауласында, көшелер бойында иін тіресіп, сарсылып, одан қалды ат төбеліндей «байшыкештерге» жалданып аз-мұз напаха айырумен жүрген бірнеше жүздеген өз қандастарымызды (олардың арасында осы саланың «майын ішкен» кәсіби мамандар да жоқ емес, баршылық) жарылқап алсақ – жарады. Бар гәп осында.  Жұмыс беруші тараптардың есіне салғымыз келгені де, әлім-берім шақта көкейімізге оралған алғашқы ой да осы еді...  
                                           АСЫРАУШЫ САЛАНЫҢ АХУАЛЫ
     Бүгінгі таңда аграрлық саланың қос секторында – егіншілікте және мал шаруашылығында алуан меншіктің пайда болуымен байланысты шешімн күткен мәселелер мейлінше қордалана түсті. Бұрынғы ірі шаруашылықтардың бөлшектеніп, ұсақталып кетуінің зардаптары енді айқын сезіле де бастады. Сан тарам жыланшық жылғалар қосыла келе бір арнаға құйғанда ғана әлеуетті, арынды өзенге айналады емес пе? Асау ағысты өзендер тауды бұзып, тасты жарып ағады. Ал жүлге сулар жылт етіп құмға сіңп жоқ болып кетіп жатады. әлеуеті соған ғана жетеді. Қазіргі уақ шаруашылық жүргізуші нысандар да соның кебін киіп отыр. Ең бастысы, біртұтас ғылыми негізге бағындырылмағандықтан да, жалпы пайдаланылудағы ауыл шаруашылығы жерлері өзінің бар құнарынан айырыла бастады... тар жайылымдықтар әбден тұяқкешті болып, шөптесіннің түр-түрі жойылуға қалды. Алда ауыспалы егіс жүйесі сақталмауының ауыр зардаптары тұр...

    Міне, сондықтан да майда шаруашылықтарды мейлінше ірілендірудің қажеттігі туып отыр. Еліміздің түрлі қайсыбір аймақтарында мұның тиімді тәжірибелері де бар. Біздің облыста да талпыныстар жасалуда. Байзақ ауданында, мысалы, шаруашылық құрылымдарын осы жүйеге бейімдеп, бағдарлау ісі басталып та кетті. Бірақ, өте баяу. Неге? Бұл мәселелерді тарқата айтар болсақ...

                                        Ауыл қайтсе «асыраушы салаға» айналады?

     Кезінде Санкт-Петербургтің халқын етпен, сүтпен, басқа да азық-түліктермен жеткілікті  қамтамасыз ету үшін І Петр патша қала іргесінен арнайы ауыл шаруашылығы фермаларын салдырғаны тарихтан белгілі. 

    Ал Таразды сүтпен, етпен, көкөніспен қамтамасыз етуде Қостөбе, Талас ауылдарындағы тауар өндірушілердің жағдайы бағзы бір кездегі жайылымдық жер көлемін сақтап қалған «Юнчи»  өндірістік кооперативіне қарағанда көп төмен. Мұндағы бір кезде бес мың сауын сиырын ұстаған 3 тауарлы-сүт фермасының жұрнағы да жоқ, тек аңыз ғана болып қалды. Ол кезде мұндағы жайылымдық ғылыми негізде тиімді пайдаланылды. Соншама мал қысы-жазы қорада бағылып, күтіліп, қолдан азықтандырылу режимінде болды. Қыста сүрлемге, жазда «жасыл конвейер» жүйесіне – жоңышқа, рапс секілді жасыл азыққа сүйенілді. Бір сиырдан жылына 6 мың литр сүт сауған Е. Свинковцкая секілді Еңбек Ерлерінің жұлдызы сол тұста жарқырай жанды. Ал қазір...

    Ауылдық аймақ тұрғындары жекеменшік иеліктегі сауын малын қайда сиғызарға білмей дал. Тұрғындардың кейі 20 –ға жуық сиыр ұстайды. Азын-аулақ өріс әбден таптауырын болып, шаңы шығып жатыр. Тұрғындар малын Таласты, үлкен жол бойын қуалай 105 –ші разъезге дейінгі айдап бағады. Ауыл маңайында басы артық жер жоқ, мемлекеттік жер қоры түгел үлесілген. Жем-шөптің де бағасы шарықтап өсті. Мұнда пішеннің бір тайы жазда  250, қыста 500- 600 теңгеге түседі. Тұрғындар тиесілі жерлеріне аз-кем жоңышқа, жүгері, ас бұршақ егіп ілдалдалаған болады. Қостөбеліктер ауылда тұрып, мал өсіре алу мүмкіндігінен көрінеу айырыла бастағандай...

     Әлбетте, мұны реттеуге болады. Жаздыкүні жекеменшіктегі бойдақ малды құмға, тауға шығарып, ақы беріп бақтыру жөнінде тиісті басшылықтарға ұсыныс та жасалған көрінеді. Мұндай тәжірибе бірер жыл бұрын Шахан ауылында қолданылып, екі отар қой-ешкі, екі табын сиыр сыртқа шығарылып бағылған-ды. Бірақ, бүгінде «қолы ұзындар» құмдағы жайылымдықтарды, қора-қопсыларды бітедей қаптап, басып алды...

Жаз бойы қысылып-қымтырылып, несібесін жерден-көктен іздеп, аздаған қараусынды тамырымен қоса үзіп жеп, топырақ жалап ашқұрсақтанған малдың күзгі жиын-терін бітіп, жер ашылған соң құдайы беріп, бір жырғап қалады.

                                                   Береке – бірлікте

     Бүгінде Қостөбе ауылының бір өзінде 18 жекеменшік дүкен, дәмхана, наубайхана, шұжық цехтары, техникалық қызмет көрсету стансасы секілді бірқатар әлеметтік нысандар бой көтеріп отыр. Арнайы кестеге сай қалалық маршруттағы қоғамдық көлік қатынасы да жолға қойылған. әрине, мұның барлығы ауыл халқының бақуаттылығының көрінісі. әнебір әлім-берім шақта халықтың тоз-тозы шығып, «торғай басымен, тұрымтай тұсымен» кетуіне жол бермеген алуан меншіктік жүйені қалай күстаналарсың! Бәрі де жер төсін еміп, еңбекке емінудің нәтижесі. Алайда қоғамдағы өмір сүру үдерісінің өзгермелілігі сол жердің құнарын сақтап, бар жұмысты ғылыми негізде, озық технологиялар көмегімен (қолмен емес) агротехникалық талаптарды кеңінен енгізе отырып жүргізуді талап ете бастады. Өйтпеген күнде ауылдықтардың аузын аққа жеткізіп, берекеге кенелтіп отырған жердің өндірімділігі кеміп, өзі – тақырға, өнімі – уға айналуы ғажап емес. Қазірдің өзінде «жалғыздың үні шықпайтынына» көз жетіп, көңіл сене бастады емес пе? әркімнің өз бақытын, әстетикасын, философиясын жалғыз іздеуіне үндейтін буржуазиялық ұстанымнан арылып, жалқыдан – жалпыға ұмтылатын мезгіл келіп жетті. Сонымен, бір ғана ауылдағы бірнее ондаған шаруа қожалықтары ірілендірілуі тиімді ме, жоқ па? Жұрт мұның пайдасын көре, біле тұрса да, әлі де болса «ортақ өгізден оңаша бұзауын» артық санайды.

-Әрине, уақ шаруашылықтарды ірілендіру-дұрыс іс. Жұрт та бұған қарсы емес. Әсіресе, жер мәселесінде. Бірақ қалай бірігерге білмей дал. Бірігу өте-мөте күрделі үдеріс болғалы тұр. Мысалы, қазір ауылдықтардың әр қайсысының иелігінде кемі 2 -3 гектардан суармалы жер бар. Басым дені соның үстінен күн көріп отыр. Олардың арасындағы жерді игеруге жалқаулық танытып жүрген бірен-сарандарының ғана бірігуге ойданбай бірден ықылас білдіретіні заңды. Олар жерлерін ортаққа қосып қойып, «тұяғын қимылдатпай» өнімін алып, пайда көргісі келеді. Бүгінде әрбір қожалық сайын бір-бір есепшіден бар. Ұзынырғасы 500-дей азамат қолына «пәпкі» ұстап жүр. Уақ шаруашылықтар біріктірілсе, есеп-қисапты бір ғана есепші дөңгелентіп кетер еді. 

    Ірі өндіріс болмайынша, егіс саласына озық ғылыми әдістерді енгізу де еш мүмкін емес. Қазір ауылда ауыспалы егіс жүйесі сақталмауынан жердің өндірімділігі төмендеп барады. өйткені, егістіктерде ала жаздай су жатады. Барлық ауыл шаруашылық алқаптарын суарып шығу бекер босқа уақыт алады. Ретсіздіктер көп. Мысалы бірыңғай дақыл егілген алқапты бір күнде-ақ жүгірте суарып шығуға болады. Ал бізде қалай... кейбіреулердің екі гектар бақшалығында 3-4 күн су жатады. Бейне судың сұрауы да жоқ секілді. Су пайдалану, шағын бөліктерге техникалардың баруы да қиын. Сондай-ақ, дәл қазіргі жағдайда жекелеген шаруа қожалықтарының бағысы қымбат техникалар алуына мүмкіндігі де жоқ. Оларға әрі-беріден соң, бір-екі гектар ғана жерін игеру үшін мұндай техника керек пе? Бар істі тырбанып қолмен істеуге мәжбүр. Сосын... ауылшаруашылығы алқаптарына агротехника талаптарына сай қандай дақылдар орналасырылуы керектігі алдын-ала жоспарлануы қажет-ақ, - дейді бұл тұрғыда «Байзақ» өндірістік кооперативінің төрағасы Тұрғынбай Тойбаев.

     Мұндай пікірді Қостөбе ауылдық аймағы әкімінің орынбасары Жарылқасын Жексембиев те айтты.

-Бізде әзірге үш шаруа қожалығы ғана бірікті. Жалпы, ауылдық аймақтағы 192 шаруа қожалығын мейлінше ірілендірмей болмайды. Орта шаруашылық құрудың негізгі мүлікті кепілдікке қою арқылы қомақты несие, лизингпен техникалар алуда, ауыспалы егіс жүйесін сақтап, жерді құнарсыздандырып алмауда тиімділігі мол. әрі қазіргідей сандаған есепші, агрономның міндеттерін бір-екі маман ғана атқарады. Сондай-ақ,  бақша дақылдарын,әлбетте, үш күндн бір, ал жоңышқалықты айына бір рет қана суарасың емес пе? Екеуінен де түсер пайда көлемі бірдей. Сондықтан егістіктер жүйесін бірыңғайландырып, бір бөлігіне бақша, екінші бөлігіне масақты дақылдар, үшінші бөлігіне жоңышқа егуді жүзеге асырса да әбден болады. өйтпеген күнде ұрығы сумен ағып екінші иеліктегі алқап бөлігіне өтіп, таралып егістікті қойтікен дегенің қаптап кетті. Ауыспалы егіс жүйесін енгізу алқаптардың арам шөптен тазаруына да септеседі.

Осымен байланысты су пайдалану кооперативін (СПК) құрдық. Мұның бір пайдалы жағы сол, ендігі жерде суды екі есеге жуық арзан бағаға пайдалана аламыз. Әрі су пайдалану ретке келеді. Суды көп қажет ететін дақылдар егісінің көлемі өз-өзінен кемімек. Осы су пайдалану жүйесі ретке келсе, ұсақ шаруашылықтар бірігеді-ау, сірә. Ал әлгі... шағын тауарлы-сүт фермасын құру мәселесін ауылдықтар жеке иеліктегі жерлерін біріктірмей тұрып шеше де алмайды, - деді ол.

      Жақаң, сондай-ақ, кейбір ауылдастарының өздерін-өздері қамсыздандырудан, жинақтаушы зейнетақы қорына аударым жасаудан қашқақтап, қожалықтарын көбінесе зейнеткер әке-шешелерінің атына тіркететіндеріне, жұмысшы жалдайтындығын салықтан жасыратынына, статистикалық заңдылықтар бойынша жекеменшік жері бар отбасында жұмыссыздық жоқ деп есептелінетінін еске алмайтынына қынжылыс та білдірді. Бұл мәселе, тіпті жерді заңдастырудың бастапқы кезеңінде де ескерілмеген секілді. Осылай шаруа қожалықтарында жұмыс істейтіндердің басым денінің айлық жалақылары есебінен табыс салығын төлемеуі, әлеуметтік сақтандыру қорына, жинақтаушы зейнетақы қорына  аударымдар жасамауы жалғасуда. Бұдан мемлекеттік бюджет қоржынының бүйірі қаншалықты олқы соғуда десеңізші!

                                              Өмір талабынан туған үрдіс  

      Бұл тұрғыдағы әңгіме сәл кейіндеу аудандық ауыл шаруашылығы бөлімінде одан әрі жалғасқан.

-Әзірге орта және ірі шаруашылықтар құрудың белгілі бір жүйесі, қалыптастыру тетіктері жасалынған жоқ, - деді бізге аудандық ауыл шаруашылығы бөлімінің бастығы Нұржан Тілепов. – Астана қаласында өткен семинар-кеңесте АШМ министрі А. Есімов келешекте бұл жүйенің нақты іс жүзіне асырылатынын атап көрсетті. Жалпы, шаруа қожалықтары алдағы уақытта фермерлер одағына біріксе ұтпаса, ұтылмайтыны анық дер едім. Ал селолық тұтыну кооперативі (СТК) аясына біріксе ше...СТК-ға мүшелікке өту бақташы, малшы, егіншілердің, коммерциялық саладағы аула сыпырушы, күзетші, әктеуші, тазалықшылардың әлеуметтік жеке коды, еңбек стажы, еңбек кітапшасы заңды түрде рәсімделуіне қол жеткізеді. Негізінен СТК-ға ұсақ шаруашылықтар мүше баола алады. Мұндай жағдайда олардың ұтатыны – СТК арқылы мемлекеттің жеңілдетілген несиелерін, лизингтік техникалар, тыңайтқыш, дизельді отын алу да қолжетімді. Кепілдікке мүлік қою мәселесіне тіпті бас ауыртпауларына да болады. Ал жекелеген ұсақ шаруашылықтардың ешқайсысының да бұлай істеуге әзірге мүмкіндігі жоқ.  Не затты да қасықтап, қапшықтап емес, тонналап алғанда ғана арзанға өткерілетіні белгілі. Шаруа қожалықтврының ісін жүргізу әлі де жеткілікті заңдастырылмаған ғой. Оларға «сайда саны, құмда ізі жоқ» баз бір компаниялармен егістік жерлерін сақтандыру жөнінде жасасқан келісімдері тиімділік әкеліп отырған жоқ. Міне, сондықтан аудан көлемінде өзара сақтандыру қорын құру да маңызды. Құрылым шаруалармен барлық дәнді, масақты, майлы дақылдарды сақтандыру жөнінде алдын-ала шартқа да отырады. Алда-жалда базбір шаруашылықтардың егіні күйіп кетсе,  оған тиісті өтемақы төленіле ме, төленсе қандай көлемде – міне, бұл мәселелерді ӨСҚ-ның алқасы жан-жақты зерттеп біліп барып шешіп отырады. Қазіргідей ұшы-қиыры жоқ құжаттар тізбесін әзірлеп тапсыру деген болмайды. Әрі қор аудан көлемінде құрылғандықтан да бірқатар жеңілдіктер де қарастырылады. Мұндай құрылымдар мына көршілес Оңтүстік Қазақстан облысының Түркстан ауданында бар шаруашылықтар бойынша құрылып, алғашқы жұмыстарын бастап отыр. Шаруашылықтардың біріктірілуімен байланысты СПК қозғалысы да кең өрістеуде. 

      Ауыл шаруашылығы министрлігі әзірлеген арнайы кестеге сай орта шаруашылықтардың иелігінде кемі 6 мың гектар жері болуы, сондай-ақ, онда 50-120 аралығында адам жұмыс істеуі тиіс. Ал бізде бірде-бір шаруашылық тіпті орта шаруашылыққа да жатпайды. Жер көлемінің әзірге 2,5 мың гектардан асатыны жоқ. Аудан көлемінде барлығы 2600 шаруа қожалығы бар. Оның ішінде 577-і  1-10,  923-і 10-50,  565-і 50-100 гектар аралығындағы,  535-і 100 гектардан жоғары жер көлеміне ие.  Көбінің 2-3 гектардан ғана жері бар. Бұлар ұсақтың ішіндегі ұсағы ғой! Ірілендіру мәселесі қойылғанда, шаруа қожалықтарының әр түрлі деңгейде (10-200 мың теңге аралығында) қарыздарлығы барын да ескермей болмйды. Ал ондай қарыздарлық сомасы өсімімен қоса есептегенде қыруар ақша. Шаруалар ең алдымен осы қарыздарын жабуы тиіс. Біріккенде де бұлар бір-бірінің қарызын мойындарына алмайды ғой. әрі соңыра бірі төлесе, бірі төлемейді. Жалпы аудандағы шаруашылық құрылымдарының жаңашылдыққа бет бұрып жатқан 10 пайызы – 30 шаруа қожалығы іріленгісі келеді. өндірістердің дамуы да әрқалай. Біреуінің жері көп, біреуінде мүлде жер жоқ. Осы жайларды саралай келе әзірге ауданда 2 ауылдық аймаққа ірілендіру жүйесін енгізуді ұйғардық. Бүгінде Қостөбе, Диқан ауылдарында СТК құрып, бірқатар шаруашылықтарды соларға топтастырып отырмыз Бұл ауылдардың таңдалып алынуының себебі, әлеуметтік-экономикалық жағдайлары тиісті талапқа сай келеді. Әрі жаңа жүйенің енгізілуі, қалыптастырылуы жеңілге де түспейді, бір-екі жылдай ішінара қиындықтармен бетпе-бет келуімізге де тура келеді. Ал мұндай жүйені онысыз да әлжуаз шаруашылықтарда қолданудың кері әсері болуы әбден мүмкін. Алдағы басты міндет – осынау жақсылықты іске арна-жол ашу. Әлбетте, орта шаруашылыққа мүше қожалықтар саны 20-дан кем болмауы тиістігі, одан аз болса мемлекет тарапынан көмек көрсетілмейтіні  де ескерілуі тиіс. Бұл істі бір бастап алсақ, одан әрі шарушылықтардың өздері-ақ дөңгелентіп алып кетері анық.

     Сайып келгенде, мұның өмір талабынан туған үрдіс екені де анық. Ауылдық тауар өндірушілер жеке жан бағып та, өз қотырларын өздері қасып та көрді. Бәрібір аграрлық салада, оның ішінде егіншілікте заманауи ілгерілеу байқалмайды. Ендігі жерде халық «жалғыз жүріп жол тапқанша, көппен бірге адасуға» да пейіл. өйткені, «көппен көрген ұлы той» ғой қашанда! Шаруалар алдында заманауи жаңғыру, түлеу үрдісі тұр!

                                        ӨҢІРДЕГІ УРАН КЕНІШТЕРІ
жаппай жабылғанына 21 жыл болды, сонымен, қауіп сейілді ме?

«Жарылыстан көз ашпаған далам-ай!» деп белгілі әннің мәтінінде айтылатындай, о шетінде ядролық сынақ жасалса, бұ шетінде зымыран ұшырылып, тағы бір өңірінде атомреактордың, зымыранның, жарылыстың «қозғаушы күші» – уран өндіріліп, қазақ сахарасының шұрқ-тесік болғанын бертінде, тым кеш білдік емес пе? 

Қайран даламыз атомдық алапат сынақтар алаңына айналып келіпті-ау. Бұдан адамның денсаулығына, ұшқан құс, жүгірген аңға, қоршаған ортаға қаншалықты зиян келгені бір Жаратқанға ғана мәлім...

Кезінде бұл жасырын, жабық тақырып болып келді. Тек тоқсаныншы жылдардың басында ғана қоябасы ашылды ғой. Кешегі КСРО аталған алып империяның аумағында ресми мәліметтер бойынша 1946 жылға дейін де уран кешіні болған екен. Ол Тәжікстанның солтүстігінде орналасқан. Ал, атом құрылысының жаппай өрістей бастауы 1947 жылы ГУЛАГ жүйесінің құрылуымен байланыстырылып жүр. Бұл кезеңнің басты ерекшелігі тек құпиялылығы ғана емес, сонымен қатар, уран кенін өндіру көлемін арттыру болып табылған-ды. Тағы бір назар аударарлық жай – 50-жылдардың ортасында КСРО аумағында уран өндірісінің негізгі орталықтары айқындалып, нақтыланған екен. Мына іргеміздегі Қырғыз кен-металлургия комбинаты ең басты уран өндірушілердің біріне айналыпты. Ал, оған қажетті шикізат негізінен, Қазақстан аумағынан (алғашында Жамбыл облысында) алынғанын, 70-жылдары орталықтандырылған қаржы есебінен Жамбыл және Шымкент облыстарында жаңа уран поселкелері жүйесі құрылғанын, сонымен қатар, өзіміздегі Ақсүйек поселкесінде уран кенін өндіру күрт арттырылғанын біреу білсе, біреу білмейді.

Кейбір мәліметтерге қарағанда, еліміздің аумағында кеңес уранының 40 пайыздан астамы өндірілген. 80-жылдардың орта шенінде уран өндіру шарықтау шегіне жетті. Қазақстанның бір өзінде 30-дан астам уран кеніші болыпты. Оларда 90 мыңнан астам адам жұмыс істеген. Кеңестік кезеңде ауыр қылмыспен сотталған базбір ауылдастарымызды «уранға апарып салыпты» деп еститінбіз. Сол сөздің шындығына бертінде көз жеткіздік емес пе? Ураныңыз біздің өңірімізге де мысықта​бандап жетіп, уытын таратып жатыпты.

Бертінде қарусыздандыру үрдісінің белең алуына байланысты, бір жағынан АЭС-тегі апат сеп болды ма, уран өндіру керексіздене де бастады ғой. Соның әсерінен біздің облысымызда алғашқылар қатарында Қордай уран кеніші жабылған-ды. Содан соң Көктас-Мирный (1989-90 жылдары)... Бірақ, атом өнеркәсібіндегі радиоактивті қалдықтарды жер қойнына тапсыру ісі кешеуілдеп, біраз жылдар бойы тау-тау болып үйілген күйі ашық-шашық жатқаны жасырын емес. Сол тұста облысымыздың аумағындағы бір ғана Мойынқұм ауданында 3 миллион тоннаға жуық зиянды заттарды жер қойнына тапсыру күн тәртібінде тұрды (В.Пономарев. «Уран империясы»).

Бізге белгілісі — еліміздегі, оның ішінде, облысымыздағы уран кеніштері 1991 жылы радиоактивті өнімдер өндіруге мораторий жарияланғаннан кейін ғана жаппай жабылып, жұмысын тоқтатқаны. Уран қалдықтары мен оны өндіретін өндіріс орындарының өңделіп, залалсыздандырылуы жөніндегі жаңа ғасырдың басында қабылданған арнайы бағдарламаға сай жұмыстар тек 2004-2008 жылдар аралығында ғана қолға алыныпты. Осы екі аралықта улы қалдықтардың жер үстінде қалып қоюы, шахталар мен кеніштердің ашық-шашық күйінде жатуы қоршаған ортаға, адамдар денсаулығына қаншалықты кері әсер еткенін тап басып айту қиын.

Жоғарыдағы жоба аясындағы жұмыстармен сол тұста «Атомпром» АҚ жанынан арнайы құрылған республикалық «Уранликвидрудник» мемлекеттік мекемесі тікелей айналысыпты. Жалпы атқарылған жұмыс көлемі 11 514,8 мың теңгені құраған. Өңдеумен қамтылған ондаған нысанда барлығы 71 059 текше метр радиоактивті қалдық жерге көміліпті. Барлығы 42 726 шаршы метр ластанған аумақ өңделіп, 10 994 шаршы метр алаңға ландшафтық өңдеу жүргізілген, 5 шахта шурфы, 2 шахта ұңғымасы жойылған.

Аталмыш улы қалдықтарды уатып, үгітіп, жоқ ету еш мүмкін емес. Көмуден басқа жолы жоқ. Дүниежүзілік тәжірибеде де мұндай қалдықтарды пайдалы өнімге айналдырып, ұқсататын тиімді технология жоқтың қасында. Жер қойнына тапсырылып, жүзі топырақпен жасырылғаны, басына «қауіпті нысан» ретінде арнайы белгі қойылып, аумағы қоршалғаны көңілге медет демесек, бүгінде радиоактивті қалдықтар (бұрынғы Батыс және Шығыс кен басқармаларының аумағында — Көктаста – 1688, Ұзынсайда – 1800, Аномалия-800, Аномалия-190 өндірістік алаңдарында, тиісінше, 1730 және 1276, Қызылтаста – 40 956, Мыңаралда – 3810, Ақсүйекте – 1233, Қуеліде – 288, Мыңқазанда – 46, Шолақсайда – 532 текше метр) қол созым ғана жерде — бар-жоғы 0,5-1 метр тереңдікте жатыр.

Рас, Энергетика және минералдық ресурстар жөніндегі министрліктің бұйрығымен құрылып, арнайы жоба аясында жүзеге асқан осынау жұмыстарды қабылдап алған, құрамында аталған министрліктің, атом өнеркәсібінің, облыстық басқармалар мен мекемелердің тиісті бөлімдерінің басшылары бар мемлекеттік комиссия берген қорытындыда аталған уран кеніштері орындарындағы жағдайдың қалыптылығын, өңделмеген нысандардың қоршаған орта мен тұрғындар денсаулығына, экологияға қаншалықты әсері барын белгіленген уәкілеттіктер шегінде жылма-жыл қадағалап отыру, 10 жыл бойы әр 3 жыл сайын бір рет арнайы мамандандырылған мекемелер күшімен кешенді тексерулер жүргізу керектігі айтылған. Басқадай мекемелердің тексеру-өлшеу, мониторинг жүргізу жұмыстарына рұқсат етілмейді. Ал, топырағында уран уы сіңген өңірді өндірістік-құрылыстық мақсатта да, мал жайылымдығы ретінде де 200 жылға дейін пайдалануға болмайды екен. Уранның иммунитет жүйесін әлсірететіні бесенеден белгілі.

Дәл қазіргі таңда өңіріміздегі көмілулі улы қалдықтардың жағдайы қандай күйде? Қар, жаңбыр сулары жырып, болмаса екілене соққан жел-дауыл беткі қабатының топырағын ұшырып әкетіп, «көмулі тажалдың» қайсыбір тұсы жалаңаштанып, жер үстіне қайта уытын таратып жатқан жоқ па?

– Бұл аймаққа соңғы тексеру-өлшеу жұмыстары 2010 жылы «Уранликвидрудниктің» күшімен жүргізілді. Бұдан кейін аталған мекеме таратылды да, улы қалдықтар көмілген нысандар иесіздікке ұшырап, қараусыз-бақылаусыз қалып қойды. «Қауіпті аймақтың» жағдайын жылма-жыл қадағалау-тексеру міндеті СЭС-ке ме, «Гидрометорталық» мекемесіне ме, «Уранликвидрудник» секілді құрылымға ма нақты жүктелуі тиіс еді. Осындай мекемелердің, арнайы зертхана кешенінің болмауынан екі жылдан бері өңірдегі өңделген нысандардың жай-күйі жөнінде сараптамалық мәліметтер ала алмай отырмыз. Осы жұмыстарды үйлестіру жөнінде құзырлы мекемелерге, оның ішінде Энергетика және минералдық ресурстар жөніндегі министрлікке әлденеше мәрте ұсыныспен шықтық. Мемлекеттік комиссия қойған талапқа сай өңірдегі өңделген нысандар жағдайын өлшеу-тексеру жұмыстарының келесі белгіленген мерзімі де (2013) жақындап қалды. Осы істің оңтайлы шешімін табуына біз де мүдделіміз, — дейді бұл тұрғыда облыстық экология департаменті ауа тазалығы және радиациялық жағдайды бақылау бөлімінің бастығы Анна Ивановна Кудрявцева.

                                        ҚҰМ КӨШКІНІНЕ ТОСҚАУЫЛ БАР МА?

    Соңғы жылдары ауыл-ауылда мал көбейді. Ауылдық аймақтардың үлесіндегі аз ғана өрісті мал тұяғы әбден шиырлап тастады. Мұның өзі ауыл төңірегінің ақ топырағы шығып, тықырлануына, жердің беткі қабатының босауына - құм көшкініне әкеліп соғып, бұл жай ауылдықтарды айрықша алаңдатып тұр. Мұндай проблема Талас ауданының Үшарал, Ойық,  Аққұм, сондай-ақ, Мойынқұм, Шу аудандарының бірқатар ауылдарында бар. 

  -   Құмның ауыл іргесіне таман сырғи жылжып келуі құбылысы бұдан ондаған жылдар бұрын байқалған-ды. Дер кезінде оның беті қайтарылмады. Бүгінде «Көктөбе» (Талас ауданы ) елді мекенінің солтүстік-батыс бетіндегі біраз үйлерге құм астында қалып қою қаупі төнулі. Содан да ауыл маңында өрістің тапшылығы сезіле бастады, - дейді ойықтық Әнуар Орынбеков. Осымен байланысты  хабарласқанымызда, облыстың орман шаруашылығы мамандары мұндай мәселенің туындай бастағанын жоққа шығармады. 

      Жалпы, құм көшкіні қалай пайда болады? Облыста елді мекендердің басым дені шөл-шөлейтті, құмды аймаққа орналасқаны белгілі. Олардың жоғарыдағыдай табиғи құбылысты орағыта өте алмасы анық. Бір кездері осы табиғи ерекшеліктер ескерілмей, мал басы облыс  көлемінде тиісті деңгейінен 3-4 есе артық өсірілген-ді. Аша тұяқты бітедей қаптап, құмның шөбін тықырлап жеп, тіпті бархандарды (құм шағылдар) бекітіп ұстап тұрған сүйекті өсімдіктердің де түп-тамырын жалаңаштап тастады (соған қарамастан, мал тұяғымен жердің беткі қабатының  аршылып, босауынан бұта-бытқыл, шөптесіннің дәні төгіліп, топыраққа араласып, ұрығынан көбейіп, өз-өзінен өсіп жетілуі үдерісі де жақсы еді). Алайда мұның соңы құмның босап, сусып көшуіне әкеліп соқты. Ал қазір... Мойынқұм баяғыдағыдай мыңғырған қарақұрым малдың өрісі емес. Содан да құм шөбі қалпына да келді. Бархандар әбден бекіп, құм көшуі тиылды десе де болады. Бірақ, осы жерде екінші проблеманың басы қылтиып көрінді...

       Бүгінде Мойынқұмды айлап, жылдап мал аяғы баспауға айналды. Мұның жоғарыдағыдай процестің жүруіне - мал тұяғымен аршылар топырақтың беткі қабатына ұрығы түсіп, құм өсімдіктерінің табиғи түрде өсіп жетіліп, таралуына кері әсері тиіп отыр. Құм көшкіні... есесіне ауылдардың тұяқкешті болудан шөбі сұйылып, жұтаңданып, шаңдаққа айнала бастаған бөліктерінде туындау қаупі айқын білінді. Олардың денін елеусіздеу болса да құм баса бастады. Бұрынғы сазды, шұрайлы жерлердің өзін.

 -     Қазірдің өзінде Талас ауданындағы Үшарал ауылының маңайын қалың құм басып үлгерді. Жағдайды жеңілдету шаралары қарастырылып та жатыр. Ауылда құм көшкінін тоқтату жұмыстарының жобалық сметалық құжаттары әзірленді. Бұл іс келер жылы (2007) қолға алынбақ. «Көшкіннің» орын алуында құмды топырақ бетінің өздігінен сусып жылжуын тежейтін бірден-бір қорғаныш-ұстын шөп тамырларының жалаңаштанып жойылуы бірінші фактор деп есептелінеді. Нарыққа өтпелі кезеңде өріске шығар малдың азаюынан жайылымдықтарымыз (ауыл маңындағы, әрине) аз-мұз уақытқа «дем алды», шөбі де қалпына келді. Сонымен құмның көшуі тоқталғандай еді. Ал бүгінде... мал басы қайтадан көбейіп, ауылдың айнала-төңірегі мал тұяғы шиырына айнала бастады. Өріс тықырланып, өсімдік атаулы тамырынан семді. Сонымен байланысты «тыншып» жатқан құм да қайта қозғалып кетті. Ауылдық округтер иеліктеріндегі жайылымдықтар бір қарағанда, далиған кең, түрлі шөптерге тұнып  тұрғандай, шұрайлы секілді көрінеді. Шын мәнінде олай емес. Мұндай өрістердің бар құнарын қолдағы мал әлдеқашан жеп тауысты. Әлгі «көз алдарлық» көкжасыл өскін - жеуге жарамсыз шөптер ғана. Қай ауылға барсаң да осы жағдай. Ауылдықтар мұны білмей отырған жоқ. Тек талап-тілектерін бұлталақсыз ашық жеткізе де, бұл мәселені негіздеп, түптеп қозғай да алмай отыр. Өйткені, әлгінде айтқанымдай, облыстағы орман қоры жерінің көлемі ауқымды. Мал тісі тимей, алуан шөпке тұнып тұрған шұрайлы жайылымдықтар жетерлік. Тек ауылдықтар үшін қолжетімді емес, тым шалғайда. 

    Аз айт, көп айт, міне, осындай жерлерде қаншалықты ауыр тисе де, мал жайылар орындар     белгілеп, ашып, ақылы бақпа ұйымдастырудың мезгілі жеткен секілді. Ал ауыл маңындағы жайылымдықтардың тозуы, жарамсыздануы мәселесінің алдын алу қашанғыдай өткір күйінде қала бермек.

        Бұл тұрғыда да алда қыруар іс тұр.   Мысалы, Үшаралда құм көшкінін тоқтату ғана емес, жайылымдықтарды жақсарту жұмыстары да қоса-қабат жүргізілуі тиіс. Қазірдің өзінде жарамсызданып үлгерген өрістерді бөліктерге (клетка) бөліп, жүзген, теріскен, акакая, қоянсүйек секілді құнарлы құм шөптерін егіп өсіріп, мал жолатпай қорып күту қолға алынса, құба-құп. Кеңестік кезеңде Түгіскен, Үшарал, Ойық ауылдарында изен өсіру тәжірибесі қалыптастырылған-ды. Ол кездегі кеңшардағыдай  әлеует қазір болса, бұл шаруа жеңілге де түсер еді. Ауылдар маңындағы өрістердің жарамсыздана бастағаны,  құм көшкіні қаупі бары там-тұмдап қана айтылып жүр. Айтылады да, қалады. Бұған әлі ешкім түптеп мән беріп жатқан жоқ. Құм көшкіні қайсыбіреулердің көзқарас, ойынша, соншалықты үлкен проблема да емес. Бірақ, дәл қазіргідей жағдай бұдан әрі де сақталатұғын болса, мұның соңыра күрделі мәселеге айналатыны, оның бетін қайтару үлкен күшке әрі тым қымбатқа түсетіні айдан анық. Ел шыдап отыр, әйтеуір. Бұл іспен ауылдық аймақтардың әкімдері мықтап айналысуы тиіс, - дейді облыс әкімінің табиғи ресурстар және табиғат пайдалануды реттеу департаменті директорының орынбасары Сағат  Барлыбаев.

       Құм көшкінін тоқтату кәнігі орманшылар үшін аса қиын шаруа да емес. Қаржы болса болды. Осыдан жиырма жылдай бұрын Талас ауданындағы Кеңес (қазіргі Бөлтірік ауылы)  солтүстік-шығыс бөлігін толайым құм басып қалу қаупі төнгенде, облыста құм тоқтату тәжірибесін алғаш батыл қолданысқа енгізген де Сағат Барлыбаевтың өзі болатын. Құмның жылжуы ұзындығы 5 километр, ені 150 метр аумақты қамтып, 30-40 үй ішкері көшіп-қонуға мәжбүр болған-ды. Осы «сырғыма» құммен кеңшар басшылығы артық-кемі жоқ үш жыл күресіпті. Бірнеше бульдозермен  200-300 метрге дейін күн құрғатпай сүріле- сүріле үйілген жал-жал құмның биіктігі 6, кей жерлерде 10-12 метрге де жетіп қалған-ды. Аудандық орман шаруашылығы бөімшесінің күшімен аталған торкөздерге (клеткалар) бөлінген аумақта сексеуіл, жүзген, теріскен қаламшалары мен көшеттері қалқаншалар түрінде отырғызылды. 

    Құмның осындай сүйекті өсімдіктердің тамырларымен бекуі, құм көшкіні тоқталуы үшін үш жылдай уақыт қажет болды. Мұндай механикалық қорған жасау ісі сол тұста құммен қойындасуға қалған Ойық ауылы аумағында да жүргізілуі тиіс еді. Алайда КСРО- ның күйреп, республикалар арасындағы бұрынғы экономикалық байланыстардың үзілуімен    байланысты мүлде ұмыт қалып қойды...

      Сол тұста осы жолдар авторы үшін әлемдік экология мәселесімен түбегейлі айналысып жүрген Алжир азаматы, Ленинград орман-техникалық Академиясының аспиранты, Алжир қаласындағы орман шаруашылығы ғылыми-зерттеу станциясының директоры Мохаммед Кешад мырзамен сұқбаттас болудың сәті түскен.

      - Құм көшкінін тоқтату әлемдік проблемаға айналып отыр, - деген еді ол бізбен әңгімесінде. - Әрісі БҰҰ жанындағы «Құм көшкініне қарсы күрес» бөлімі жұмыс істейтіні де жайдан-жай емес. Бүгінгі таңда бұл проблемамен Солтүстік Африка, Алжир, Ливия, Египет, Таяу Шығыс, Орта Азия, Кувейт, Сауд Аравиясы елдерінің де тұрғылықты халқы бетпе-бет келіп отыр емес пе? Біздің жақта жиде, хохоба, құм акакаясы, таморикс, артриплекс секілді шөптесін өсімдіктер  мен жайран, қарсақ, шибөрі, қоян көптеп кездеседі. Былай қарағанда, бұл жақпен  табиғаты ұқсас. Бірақ, бізде сексеуіл жоқ. Осы жолы Сахара шөліне сексеуіл тұқымын ала кетуді, сонда егіп өсіруді ойластырып жүрмін.

Өзім туып өскен Алжирдің үштен екі бөлігін атышулы Сахара шөлі алып жатыр. Қаншама құнарлы жерлер құм астында қалуда. Табиғаттың осынау тілсіз зұлматы бірден-бірге сусып жылжып, елді мекендерге де айрықша қауіп төндіруде. Ал, оған қарсы қоярлық нендей күш бар? 

     Міне, осындай өмірлік маңызы бар сауалдарға жауап іздеген Мохаммедті ұлы мақсаттар жолындағы ізденісі қияндағы Кеңес ауылынан бір-ақ шығарған. Мұндағы айырықша тоқталатын бір мәселе - Мойынқұм мен  Сахара табиғатының өзара ұқсастығы, құм көшкініне қарсы  күресті ұйымдастыру шараларының дәлме-дәл үйлес келуі еді. Кеңес ауылының аумағында жергілікті орманшылар жүргізген құм көшкінін тоқтатуға байланысты кешенді жүмыс жүйесі (механикалық қорған) алжирлік аспирантты қызықтыруы жайдан жай емес еді. 

      - Сол бір күндерде ауыл іргесіндегі құм дамылсыз көшіп, біршама қора-қопсы, бау-шарбақты, жеке үйлердің өзін «жұтып» қойған еді. Тілсіз зұлматтың әсерінен бір орыннан екінші орынға амалсыз көшіп қонғандар болды. Осы бір сергелдең бұдан әрі де жалғаса берер ме еді, әлде қайтер еді! Менің тікелей басшылық жасауыммен орман қызметкерлері жалаңаш құм төбелеріне жыңғыл, жүзген, сексеуіл көшеттерінен механикалық қорғандар өріп, нәтижесінде сүйекті өсімдіктер «жерсініп» тамырланып, сусыма құм бекіді. Ал, әлгі алжирлік досым Мохаммед болса, өзінің «Сусымалы құмды биологиялық, механикалық жолмен бекіту» деп аталатын дипломдық жұмысы үшін «Кеңес» кеңшарында жүргізіліп, оңды нәтиже берген осы кешенді жұмыс жүйесін таңдап алған-ды. Ол осында өзінің көмекшілерімен бірге механикалық қорған өріп, оны үзбей (3-4 жыл бойы) бақылауына да алды. Алжирмен облысымыздың бірегей шөлейтті аймақтары арасындағы экология зардаптарын жоюға бағытталған тәжірибе алмасулар, міне, осылай басталған еді, - дейді бүгінде Қордай аудандық орман шаруашылығы бөлімшесінің бастығы Марат Рахметов сол бір күндерді толғана еске алып.

      Иә, солай «механикалық қорған» өзінің елімізде кең тараған құм көшкінін тоқтатудың сынақтан өткен озық әдісі ретінде өзін-өзі толық ақтап та шықты. «Кеңесте» мал басы көбеюімен, құмның босауымен, шөп тамырларының қурап, семіп, үзілуімен байланысты сол бір жағдай ерте ме, кеш пе тағы да қайталануы мүмкін деп санайды мамандар. Бұл орайда орман шаруашылығы қорындағыға қарағанда, ауылдық аймақтардың үлесіндегі жерлерде өрттің жиі орын алып, алқаптардың текке рәсуа болатынын да жоққа шығару қиын.

      - Меніңше, ауылдық аймақтардың жерін орман шаруашылығы иелігіне берсе де болады. Олардың тарапынан жерге күтім әлдеқайда жақсы деңгейде. Әрі мұның екіжақты тиімділігі бар. Шаруагерлер орман қорының  гектар жерін пайдаланғаны үшін жылына мал басына 30 теңге (оның өзінде 20 теңгесі - мемлекетке, 10 теңгесі - орман шаруашылығы үлесіне тиеді) ғана төлейді. Бұл соншалықты қымбат та емес қой. Мал өсірушілер үшін қолайлы-ақ баға. Онысыз да ауылдардың үлестік жерлеріне жекенің малы сыймай жатыр емес пе? Мұндай жайылымдықтар «демалуы», лажы болса, күтімге алынып, тыңайтылуы қажет, дейді Жамбыл ауданындағы «Қызыл қайнар» орман қорығының қызметкері Мейрамбек Тасжүреков.

      Жоғарыда аталған департамент (оның құрамында барлығы 14 құрылымдық бөлімше бар) бүгінде 4  миллион гектардан астам аумаққа бақылау орнатып, күтім жасап отыр. Құрылым «құм көшкініне» қарсы тұрарлықтай әлеуетті ме? Әлеуетті секілді. Бөлімшелердің дені рациялық байланыс құрылғыларымен қамтамасыз етілген. Келер жылы салаға 70-80 миллион теңге көлемінде қаржы бөлініп, оны техникалық-материалдық базаны одан әрі нығайту ісіне жұмсау көзделініп отыр екен. Біздіңше, орман шаруашылықтарына ауылдық аймақтардың үлесіндегі жайылымдықтарды екпе шөп өсіру арқылы жақсартып, құнарлылығын арттыру ісі жүктелінсе де еш артықтығы жоқ. «Жайылымдықтарды жақсарту жөнінде» аймақтық бағдарлама әзірлеп, енгізудің мезгілі де жеткен секілді.

      Қалай болғанда да біздің бүйткен бұл ісімізге Мохаммед Кешадтай патриоттар қажет.

                                                                          ӨМІР ӨРІМДЕРІ

                                                             «ДИССИДЕНТ»

       Социализмнің ұйық үстіне тұрғызылған ғимарат секілді күндердің күнінде құлап тынатын «табанының бүрі», тіпті түп-тамыры да жоқ қоғам болғанын, маркстік-лениндік теорияның өзі өрескел бұрмаланғанын бертінде ғана біліп, түстеп таныдық емес пе?! Ал, оның «мінсіз жүйе» екендігіне дәуірлеп тұрған кезінде ешқандай да шық жуытылмаған- ды. Оның құрылымына түзету енгізбек болғандардың бастапқыда троцкийшілердің, бертін келе басқа да қоғам қайраткерлерінің қатты айыпталып, қуғындалғаны белгілі. Социализмді әлдеқандай ғып көрсету үшін талай-талай талантты  қайраткерлер мен тұлғаларды жалмаған  37-нің қырғыны да әлі естен шыға қойған жоқ. Кеңес өкіметіне қарсы бір ауыз сөз айтып, бетіне жел боп тигендердің түрмелерге тоғытылып, жазықсыз жапа шеккендері қаншама! Ресми саясаттан өзгешелеу «ойлайтындар» мен кеңестік тәртіпке сын айтатындар 60-70-ші жылдары да болды. Олар «ақыл есі ауысқан» делініп, жындыханаларға күштеп жатқызылды, қысым көрсетілді, «диссидент» атауы телініп, елден, жерден аластатылды. Тексіз, түп-тамырсыз болуы себепті жетпіс жыл «дәуірлеген» бұл қоғамыңыз да құлап тынды, ақыры.

       Қатыгез қоғам құрбаны болып, қиянаттан көз ашпаған «оқшау ойлайтындардың» бұлқынысты ойлары арнасын тауып, қаншама жыл бойы құмыққан айқай-үні енді айқын «естіле» бастады.  Әйгілі актер Қасым Жәкібаевтың ұлы Азамат, философ Махмет Құлмағамбетов, «Жас қазақ», «Жас ұлан» ұйым, қозғалыстарын құрған жазушылар Кәмел Жүнісов, Арман Қаниев, «Есеп», «Жас тұлпар» партияларының мүшелері, сондай-ақ өзіміздің Бәкең - жазушы, тарихшы Бақытияр Әбілдаұлы өмірі өзгелерге ұқсай бермейтін, міне, осындай азаматтар шоғырынан-тұғын. Солардың бірі, жерлесіміз, талантты ғалым, коммунистік тәртіп пен саясатқа көңілі толмай, «ноқтаға басы сыймай өткен» бұлқынысты тағдыр иесі Әбдіжаффар Қалшабеков жөніндегі шындық та енді ашық айтыла бастады. Ол басқа диссиденттер секілді абақтыға жабылып, жер аударылмағанмен, «қоғамға жат элемент» ретінде тағдыры шырғалаңға түсіп, көрер азаптың бәрін де бастан кешіпті. Мәжбүрлеумен жындыхана төсегіне де таңылған. «Тарих ғылымының кандидаты» (ол кезде мұндай дәрежеге екінің бірі көтеріле де алмайтын, барының өзі  саусақпен санарлықтай ғана еді) деген дардай атағы бола тұра қызмет орнында тұрақтатылмай, жиі қудаланып, жұмыссыз қалып, қатыгез қоғамы жатақхана вахтері болуға да мәжбүр еткен. 

- Бір ауылда, бір көшеде тұрдық, ағам әрі аталас ағайыным да ғой! Өмірде жақсы түсіністік. Содан да басына аз-кем қиындық түсе қалса, ең әуелі мені іздейтін. Не пәлені де сол ешкімге ұқсамайтын, кеңестік кезеңнің тәртібімен қабыса бермейтін қисық-қыңырлау мінезінен, тілінен табушы еді. Әкесі колхоздың басқарма бастығы болды. Қанында бар тектілік өз дегеніне көндірмей қоя ма!  Әлі есімде, бірде Жамбыл қос суферфосфат зауытында жарылыс болып, бүкіл қаланы көк түтін басып кетті. Бұл оқиғаға ағамыз бейжай қарай алмай, Кремльге, Мәскеуге, тікелей Брежневтің өзіне «осындай да осындай, ел уланып жатыр» деп жеделхат салып жіберген ғой!  Мұның соңы үлкен айқай- шу туғызды. Әсіресе, оқиғаны бүркемелегісі келгендерге оңай тимеді. Ағамыз  барды бар, жоқты жоқ деп тайсалмай ашық айтатын осы мінезінен талай опық та жеді. Ойлайтыны өзінің емес, халықтың қамы болды. Ғылыммен айналысуды ғана білді, - дейді оның жақын бауыры Оразбай Назарбеков. 

       Оның айтуымен Әбдіжаффар Қалшабековтің қысқаша өмірбаянын түздік. Ол 1929 жылы Жамбыл ауданының Қостөбе ауылында дүниеге келіпті. Орта мектептен соң Абай атындағы педагогикалық училищесін бітіріп, ауылында екі жылдай бастауыш сынып мұғалімі болады. Сосын Алматыдағы ҚазМУ-дің тарих факультетін оқып бітірген. Тараздың «Қантзауыты» аумағындағы кешкі мектептің директорлығына тағайындалады. Сол тұста партия тарапынан жоғары білімді мамандардың ерікті түрде екінші тың малшаруашылығы саласындағы жұмысқа баруы жөнінде пәрмен түсіп, осымен байланысты арнайы түсіндіру жиыны да өтеді. Әбекең «түбінде бір барар жұмыс қой» деп тізімге елден бұрын жазылып, директорлықты тастап, бір ақ күнде шопан таяғын қолына ұстап шыға келеді. Осылай Жезқазған жағында бір жылдай  мал бағып, тиісінше сыйақы да алып, абырой беделге ие болады. Сосын алдындағы қоғам малын інісіне өткізген екен. Оның өкіметтің бір ауыз сөзіне бола әжептәуір қызметін тастап, қиян алыс қыстауға мал бағуға кеткені де кісіге сенгіштігінің, адалдығының, атақ-мансаптың құлы еместігінінің айғағындай.  Бұл тірлігін қатарластары әпенділікке сайып, қылжақтап қоймағаннан кейін намысқа бағып, құжаттарын тапсырып, аспирантураға оқуға түсіп кетіпті. 

       Әбекеңнің негізгі мамандығы тарихшы болғанмен, экономика ғылымымен  құлшына айналысқаны белгілі. Осынысы - экономика саласының ұңғыл-шұңғылын тереңдей зерттеп  оқуы түптің түбінде басына пәле болып жабысары үш ұйықтаса түсіне де кірмеген еді. Осы жолды таңдауына басқа емес, Жамбыл гидромелиоративтік-құрылыс институтының басшылығы «көмектескенін» қайда қоясыз! Ректорат ғылыми коммунизм пәнін оқытуға икемдеп, оны Мәскеуге арнайы курсқа оқуға да жібереді. Жас ізденушіні саясат иірімі тартты да кетті. Ол соңыра Маркс пен Энгельстің коммунистік қоғам, оның алғашқы сатысы - социализм туралы теориялық еңбектерін құныға оқып танысады. Олардан түйген ой-тұжырымдардың нақты өмір шындығымен, социалистік құрылыстың даму барысымен сәйкес келмейтінін анықтайды. Бүгінгі тауарлық алыс-беріс, нарықтық қатынастар жөнінде ғалым сол кезде-ақ асқан білгірлікпен жазған еді. Осы тұрғыдағы зерттеулерін қалыңдығы кере қарыс кітап етіп те бастырады. Міне, осынау еңбегі оның басына талай қара бұлт та үйірген. Оның «Түп-тамырсыз социализм» («Социализм без корней») атты соңғы еңбегі қатыгез қоғамға атылған қорғасын оқпен бірдей болған еді. Онда айтылған ұсыныстардың аса құндылығын  сол кездің өзінде-ақ украйндық, ресейлік және қазақстандық В. Глушков, М. Осадько, Г. Добров, А. Юсупбаев, П. Ольхов секілді әйгілі академик-ғалымдар қапысыз мойындап, жоғары бағалаған да еді. Алайда кеңес ғалымдарының барлығы бірдей мұндай пікірде емес-ті. Қалай болғанда да Әбекеңнің «Әлі- ақ ел менің ғылыми жұмысымды мойындайтын болады, қоғамның ағысы, аяқ алысы осыған келе жатыр» деген сөзі көрегендікпен айтылғаны бүгінгі күні айна-қатесіз дәлелденіп те отыр емес пе?!

       Аз айт, көп айт, кезінде ол студенттеріне өз ұғымындағы экономиканы оқытып, түсіндіре алмай-ақ кетті. Оның жаны бөлекше ойлауды, бөлекше оқытуды  қалады да тұрды. Дағдылы оқыту ісі оны қызықтырмайтын. Әсіресе, «қоғамға жат элемент» атануы оның тағдырын шырғалаңға салып қойған-ды. «Отырса опақ, тұрса сопақ көріну» кімге оңай тисін. Осы жағын ойлап, тек айлық жалақы ғана алып, қара көбейтіп жүргісі де келген. Бірақ, оған онысыз да ғайбат сөз жиі телініп жатты. Кеңестік қоғам идеясымен қабыспайтын ой, тұжырымдары Әбекеңе оқу орындары басшылары тарапынан сенімсіздік те туғызды. Қырғыздың әйгілі жазушысы Ш. Айтматовтың, ресейлік қаламгер И.Васильевтің, қоғам және мемлекет қайраткері О. Жандосовтың көмегімен орналасқан жұмыс орындарынан да теперіш көріп, жыл толмай жұмыстан шығып қалып отырған. Айтпақшы, азулы «генсек» Л. Брежневтің өзіне оның әйелі Виктория Петровнаның Днепродзержинский қаласында тұратын сіңлісі арқылы хат жазып жібергенінің арқасында жұмыстан мәжбүрлеп босатқан кездеріндегі алты айлық жалақысын өндіртіп алғаны да бар екен.   Целиноградтағы, Рудныйдағы, Арқалықтағы жоғары оқу орындарында да қуғындалып, байыз тауып жұмыс істей алмайды. Партия қатарынан үш рет шығарылғанда да жақсы адамдардың араласуымен партиялылығы қалпына келтірілген. Ақырсында, күштеп жындыханаға жатқызылғанынан кейін жоғары оқу орны тұрғай, жай жұмысқа да орналасу мұң болып қалады... 

        Ғалым өмірінің соңғы күндерін Алматыдағы кезінде О. Жандосов алып берген жатақханадағы пәтерінде өткізіпті. Жағдайы болмауынан бейдауа дертке шалдығып, Алматы ауруханасында біраз емделген. Оның да себі тиіп жарытпаған соң, елге барып саумал ішіп емделуді жөн көреді. Сол бетте Целиноград ауыл шаруашылығы институтында экономика пәнінің оқытушысы болып қызмет етіп жүрген інісі Оразбай Назарбековтың үйіне ат басын тіреп, аз-кем тынығады. «Біздің үйде бір апта болып, саумал ішіп жүрді. Сосын Қаражалдағы інісінікіне кетпек болды. Сонда қымыз ішіп емделуді ойлады. Дерт меңдеп, шидей болып азыпты, өзі. Алайда, оңалып кетуден үмітті де еді. Билет әперіп, өзім жолға шығарып салдым. Кейін естідім, ол жаққа баруын барыпты, даланың таза ауасы, қымыз әсер етіп аз- кем сергіген де секілді. Бауырынан қомақты қаражат (сол ақша түбіне жетті ме деп те ойлаймыз) алып, Алматыдағы бітпей қалған шаруаларын реттемекке ниеті ауыпты. Сол тұста інісінің көршілері де жолға шығатын болып қалып, солар  жақын стансаға жеткізіп саламыз дейді. Сол кеткеннен қайтпай, хабар-ошарсыз кетті ағамыз. Кейін Алматыға барып құқық қорғау орындарына суретін беріп, іздеу де жариялаттым. Олар ағаның Алматыға келмегендігін анықтап, Қаражал аумағынан іздестіруімді ұсынды. Табылмады, ақыры. Бір дерегі де шықпай, сүйегі қайда жерленгені белгісіз күйде қалды» дейді Орекең қамығып.

       Бар айыбы кеңестік жүйеге көзқарасы болып, қиянаттан көз ашпаған, отбасын құрып, жар құшып, бала сүйе алмай ақыр соңында өз көзқарасының құрбаны болған  Әбдіжаффар Қалшабеков сол тұста бар-жоғы 59 жаста ғана болыпты. Айтары бар, ақиқатшыл ғалымның ғұмыры осылай қайғылы үзілді...

                                        БОЛАТ ҚАЙНАУДА ШЫНЫҒАДЫ...
       Келер жылдың 30 қаңтарында Астана мен Алматыда алауын жағар Азиада ойындарының дүбірі жақын, тым жақын қалды. Шамамен енді екі айдан соң айтулы дода қарсаңында еліміз бойынша Алау эстафетасы өтетіні, Азиада алауының құмсауытпен әуелі Астанаға, сосыгн Алматыға, үшінші кезекте біздің облысқа жеткізілетіні көзі қарақты оқырманға белгілі болар. Міне, осы іс-шараға алаугер ретінде қатысатындардың тізіміне тараздық параолимпиадашы, екінші топтағы мүгедек Зұлфия Габидуллинаның да енгізілуі бізді елең еткізген...

*         *         *                                                                                                                            

       Ол жөнінде алдын ала біраз дерек те жиғанбыз. Кейіпкеріміздің жасы қазір 45 –те екен. Ал қоларбаға таңылғанына бір жылы кем қырық жыл. Осыншама жыл бойы өздігінен аяғынан тұра алмау, өздігінен жүре алмау, ауруханадан аурухана жағалап емделу азабы, оған өмірден түңілу, торығу қосылса, аяқ-қолы балғадай зіңгіттей нар жігіттеріңнің өзін бордай үгіп, жасытып жіберері анық қой! Ал Зұлфия болса, басына түскен қиындықты қатепті нардай, қпабағын да шытпастан көтерумен келеді. Балабақша барып-келіп, құлдыраңдай шауып жүрген алты жасар құлыншақтай қызойда жоқта жол апатына тап болам, өмір бойы кемтар болып қалам деп ойлап па! Тағдыфры солай болды, амал не. Бас сүйегіне, омыртқа жүйесіне, жұлынына зақым келді. Анасы Наджиланың, інісі Ринаттың көмегі тиді қайта. Солар қарайласты. Мәскеуде, Қарағандыда емделуіне, мектептің оқу бағдарламасын да ауруханада жатып оқуына тура келген. Соңыра қаладағы № 11 кәсіптік училищеде оқып, автоматты машина приборларымен жұмыс істеуді меңгеріп шығады. Бірақ, мамандығы  бойынша жұмыс істеуге мүмкіндіәгі келмей, көбінесе үйде тоқыма тоқу, кесте тігу секілді ісмерлікті ермек етумен уақытын өткізіп жүрді. Түптің түбінде осы кәсібі нәсібіне, өмірлік серігіне айналарын біліп пе, ол кезде...

         Ол жөнінде естігенімнің өзі бірқыдыру, ал білмейтінім одан да көп-ті. Бүгінде аяқ-қолы сау бола тұрса да, нарыққа, өмірге бейімделе алмай, түңіліп торығудан тұйыққа тіреліп, «ащы суға» ауызданып, тіпті өзіне-өзі қол салуға шейін баратындар аз ба? Олар  тірліктің мәнін түсінбейді, өмірді бағаламайды. Зұлфиядай тауқыметті тағдыр иелерінің өмір сүру салты, түсінік-пайымы, үлгісі, міне, сондайларға сабақ та болар-ау деген оймен кейіпкеріммен бетпе-бет жолығыспаққа ұйғардым.

        Шынымды айтсам, іздеп барғанымда алдымнан өмір қажытып, иіні түскен, тағдырына налыған, жүзін уайым-мұң торлаған келіншек кезігер деп ойлағанмын. Олай болмады. Оны облыстық мүгедек жастар ұйымында қызу жұмыс үстінде жолықтырғанымда, өз көзіме өзім сенбедім. Алдымда әдеміше келген, жайдары да жылы жүзді, сымбатты келіншек тұрды. Қол арбасын жеңіл сырғытқан күйі қасыма жанамалай келіп тоқтады. 

-Зұлфия – менмін, - деді сосын күлімсірей.

Түр-өңінде ауыр тағдырының, жылдар бойы аурухана төсегшіне таңылып, аяғына тік тұрып кетер сәтті үмітпен күтіп, сарғаюмен өткізген азапты күндері мен түндерінің титтей бір белгісі қалса неғылдейсің! Әжім ізі де жоқ. Жайдары, жайраң қаққан көркем жан екен, өзі. «Мұның сыры неде?» дедім іштей. Көп өтпей оның жауабын да тапқандай болдым. Шүйіркелесіп әңгімелесе келе. Зұлфияны, оның рухын  ауыр тағдыры еш жасыта алмапты. Өмір майданындағы күресте шарболаттай шыңдала түсіпті қайта! Кешегі Мересьев, Островский, өзіміздің ақын-жазушылварымыз З.Шүкіров,Н. Исабаев, Б. Имарғазиналар секілді...

       Ең бастысы, адам болып өмірге келгеннен соң пешенеге бұйырар бақыттың бәрінен де сырт қалмапты ол. Үйлену, ана болу, бойында бар қасиеттерді жарқұырата ашып көрсете алу бақытын да бастан өткеріпті. Он бір жасқа енді толған қызы Руфияның сурет салатын өнері бар екен. Тырнақалды туындылары мүгедек жастар қоғамы ұйымдастырған көрмелерге әлденеше мәрте қойылып, көрсетіліпті. Зұлфияның өзі де бисермен, зермен, түрлі-түсті маталармен жасап шыққан «суреттерінің» де жеке көрмелері көрермендер назарына бір емес, бірнеше мәрте ұсынылған.  

       Айтпақшы, қызы екеуі жыл сайын би орындаушылардың облыстық «Жарық» байқауына қатысу арқылы көрермендерінің көзайымына да айналып үлгерген екен. 

-Қалалық жұмыспен қамту және әлеуметтік бағдарламалар бөлімінің ұсынуымен биыл жыл басынан бері осында мүгедек жастарға тігіншілік курсынан дәріс беріп жүрмін. Жақсы жабдықталған тігін цехымыз бар. Мұнда жыл ішінде қырықтан астам мүгедек қыз-келіншек тігіншілңіктің қыр-сырын үйреніп те шықты. 30-35 жас аралығындағы үй жинаумен, ыдыс-аяқ жуумен шектеліп, сырттағы өмірден, қоғамнан қағажу қалыңқырап қойған қыздарымыз үшін алдарынан жаңа бір көкжиек ашылғандай болды. Олар тігіншілік өнеріне қызыға, құлшына ден қойды. Енді олар өз үйлерінде отырып-ақ тігін тігіп, тоқыма тоқи алады. Келер жылы да әлеуметтік жоба аясында грант ұтып алуға ниет етіп отырмыз. Сонда қыздарымыз айлық жалақы да алады, еңбек өтілі де есептеле бастайды. Өз өнімдерімізді (төсек –орын жаймалары, жастық тыстары, алжапқыштар, тағы басқалары) интернат мекемелеріне көптеп өткеру арқылы шығынымыз орнын жауып, бөлінген қаражатты тиіңмді пайдалану жұмыс орнымыз тұрақты  сақталынуына да мүмкіндік береді деп үміт етеміз, - дейді Зұлфия жаңа кәсібінің қыры-сырын түсіндіріп.  
        Алғашқы жылдары қалалық, облыстық деңгейде байқап көру мақсатымен басталған мүгедектер арасындағы спорт жарыстары соңыра, 1991 жылы республика көлемінде де өткізіліпті. Міне, осы дүбірлі додада З. Габидуллина бастаған жамибылдық мүгедек спортшылар бес бірдей алтын жүлдеге қол жеткізіп еді. республикалық осындай жарыс 1994 жылы алғаш «паралимпиада» атауымен өткізіліп, Зұлфия тағы да бірінші орын жүлдесін еншілепті. Астана, Алматы қалаларында өткізілген турнирлерде де жоғары жетістіктерден көріне алды.

       Ол үшін биыл Чехословакияның Братислава қаласында мүгедек спортшылар арасында өткен әлем чемпионатының орны тым бөлек. Ол осы чемпионатта жеңімпаз атануымен байланысты бір мезгілде спорт шеберінің нормативін орындады әрі Пекинда өтетін Азия ойындарына қатысуға құқық беретін лицензияны жеңіп алды! Анді аз уақыттан соң параолимпиадашы жерлесіміздің Пекинге жолы түспек. Облыстық мүгедек жастар қоғамы өз әріптестері – параолимпиадашыла жерлестеріміздің спорттағы жетістіктерін елеусіз қалдырмай, мекемелері іргесіне олардың суреттері бойынша үлкен баннер жасап іліп те қойыпты. Бұл баннердің орны адам көп жүретін орталық  көше, біздіңше...

Зұлфия екеуіміз әлі сөйлесіп отырмыз.

-Сіз тағдыр тауқыметін спортпен айналысу арқылы жеңіп, өзгелерге үлгі боларлық ерлік көрсеттіңіз...

-Оны енді білмеймін. Жай өмір ғой – біздікі...

-Бойыңыздағы осы қасиет - өмірге құштарлық, қайсарлық, табандылық, мақсаткерлік барлығымыздға да жұғысты болса...

-Рухты түсіруге болмайды. Өмірді сүю жөн. Өмір – тамаша! Дүиеге адам болып келгеніңе, жер басып жүргеніңе, дами бақыттарға бөлене алатыныңа, ән салып, би билей алатыныңа, ең ақыр аяғында су ішіп, нан жей алатыныңа тек қуануың қажет. Тағдырдың ісіне ешқашан мойымауың керек. Тағдырың - өз қолыңда ғой! – деп аяқтады сөзін кейіпкерім.

Қазір ол Азиадаға, Алау эстафетасына қызу әзірлену үстінде. Жамбыл спортының жүлде қоржынына тағы бір алтын әкеліп қоссам дейді.    
       P.S: Бұл очерк Азиада өтер қарсаңда 2010 жылы жазылған еді. Кейіпкеріміз қазақ да жерін, оның ішінде Әулиеата өңірін дүбірлете өткен Азиадаға алаугердің бірі ретінде атсалысты. Пекинде, сәл кейін Данияда, басқа да мемлекеттерде өткен әлемік жарыстарда еліміз намысын қорғап, қоржынымызға  бірқатар жүлде салды. Ол үшінәсіресе,  биылғы жыл айрықша табысты болды.  Үстіміздегі жылғы (2013) 8-20 тамыз аралығында Канаданың Монреаль қаласында паралипиадашылар арасында өткен  әлем біріншілігінде Зұлфия елу метрлік қашықтыққа алдын ала еркін жүзуден әйелдер арасында S3 класында әлемдік рекордқа қол жеткізді. Сөйтіп, ол  0:47.40 секундық уақытты көрсетті. Бұған дейін Қытай спортшысы осы қашықтықты  0:47.79 секундта жүзіп өткенді. Ақтық сында ол  0:47.79 секундтық көрсеткішпен екінші орын мен күміс медалды жеңіп алды. Ал, осы додада қола жүлдеге елу метр қашықтыққа шалқалай жүзу бойынша ие болды. Сөйтіп, ол ҚР ұлттық паралимиадалық комитет тарапынан «күміс» үшін жүз мың, «қола» үшін елу мың теңге сыйақы да алды. Елге келген соң оны облыс әкімі арнайы қабылдап, 1 миллион теңгенің сертификатын табыс етті.

       Айтпақшы, осы күндері аймақта «Бәріміз де бірдейміз, кемсітуді білмейміз!» республикалық фстивалінің облыстық кезеңі өтіп жатты. Зұлфия осы сайыста «Ең үздік спортшы» аталымы бойынша топ жарып, республикалық сайысқа жолдаманы да жеңіп алғанының куәсі болғанбыз. Онымен осы жеңісті күндерде сұқбаттасудың да сәті түскен. «Бұл –  өте жақсы бастама. Мүгедектердің бойында жасырын жатқан ақындық, бишілік, әншілік, суретшілік, басқа да кәсіптерге бейімін жарқырата ашуына, өзіне өзі сенуіне мүмкіндік те берді ол. Мұндай сайысқа қатысушылардың басым дені алғашында басқа әріптестерінің ерік жігерлеріне, дайындығына қарап, өздерінің қандай да бір жетістіктерге жететіндеріне аса сенімді де емес еді. Дейтұрғанмен, осындай жарысқа қатыса алатындарына, өздерін нақты істе  көрсете алатындарына бола өмірлері нұрланып, айрықша қуанышты сәттерді бастан кешті. Бұл шара оларды белсенді тұлға ретінде қалыптасып,  өмірге құштарлықтарын арттыра түсуімен, жеңіске ынталандыруымен ұмытылмастай болып естерінде  қалары анық. Енді олар жарыстың келер жылғы өткізілімін асыға күтетіндеріне, өздерін биік деңгейден көрінуі үшін іштей, психологиялық һәм физикалық тұрғыдан да ұдайы шыңдаумен болатындығына сенімдімін» деді бізге паралимпиадашы жерлесіміз қуаныштан жүзі бал бұл жанып.

       Жігерің әсте мұқалмасын, сенің әр кезде де биік шыңнан көріне беруіңе тілектеспіз біз де, Зұлфия!

                                                 РЕДАКТОР РЕКЕҢ

      Хат жетер жердегі газет атаулыны төпелеп, мақала, өлең, әңгіме жазып жіберу «сырқаты» маған бесінші, алтыншы сыныптарда оқып жүргенімде «жабысты». Қолым босаса-ақ болды, ауыз үйдегі киіз үстіне етпеттеп жата қалып, қаламымды сүйкектетіп жазып жатқаным сол. Ал енді әлгі... мақалаларымды сиясы кеуіп үлгермей жатып хатқа салып жолдап, газет, журнал біткенді үстін-үстіне «бомбылауыма» хат тасушылар апамның «пенсиесіне» қосып беретін бір тиындық көл-көсір конверт қаптал жетті де тұрды. Ол кезде поштадағылар хаттың шекесінде маркісі бар ма, жоқ па – оған тіпті басын да ауыртпай, мөрін басып барар жеріне  жедел  жеткізіп те жататын. 

      Жазушы болу оңай емес, әрине. Сол үшін ойынды да қоя тұруыма тура келеді деген байламға келдім. Бірақ, бұған бірден көндіге алмадым. Алғашында дүниені ұмытып, ойынға еліккен өзім құралпы балалардың у-шуы ойымды бөле берді де, терезеден соларға қызыға қарап,  қаламы құрғырды бір мезет лақтырып тастағым келіп еді. Бірақ, өйте алмадым. «Ұлы мұрат» жолына бас тігіп түскен соң, орта жолда айнығаным қалай болады? Оның үстіне «тілші бала» деген атым ауылдан асып, ауданға жете бастады. Осыным үшін ауылдың атқамінер үлкендерінің өзіме біртүрлі жылыұшырай қарайтынын айтсайшы! «Осы баладан бірдеңе шығады, түбі» деп менен үлкен үміт күтіп жүргенде,  ауылдың «есі жоқ» қарадомалақтарына қосылып ойын соққаным ұят-ты. «Жазуды тоқтатпауға тиіспін. Ойыннан не шығады сол!» деп, анадай жерде  алау-далауы шыға доп қуысып жүрген достарыма әстемси қарап қойдым. «Әкпарбай, бізге кел, шабуылшы жетпей жатыр!» деп айқайласады олар. Е-е, бұлар менің ойынды біржола доғарып тастап, ой ісіне ауысқанымды, ауылдықтардың абыройын ойлайтынымды білер деймісің... 

     Екі күннің бірінде газеттерге әлдебір мақалам жарқ етіп шыға келіп, ұстаздарымның да маған деген «көзқарастары» түзеле бастады. Кейде кітап бетін ашпай барсам да, «екілік» қоюға қолдары бармайды, «үш... жоқ, бүйтсек сенің «тілші» атыңа нұқсан келеді, жәрайды, «төрт-ақ болсын» деп көңілімді де жықпайды. Бұрын үздік оқушылардың қатарында болғаным рас па, жоқ па деп кейде өзім де жиі ойланамын. Мен мына жақта «жазушылықты» айналдырып, сабақты ықтияттап оқуға уақытым жетпей, азапты күн кешіріп жүргенімде, біраз сыныптастарым мені шаңына тастап кетті. Осыған намысым келеді. Мына «кәсібімді» біротала былай жиып тастап, сабаққа ден қойсам, «оқымысты» шіркіндеріңді бірер аптада-ақ қуып жетіп, басып озатыныма да сенімдімін. Өйтейін десем, қаламы құрғыр қолыма желімдей жабысып қалғандай, онымен бірден суысу да мүмкін емес, тегі. Неше алуан тақырыптар мені жаз, мені жаз деп андағайлап күндізің не, түн ұйқымды да бөліп, маза беретін түрі жоқ...

      Біраз мұғалім үлгерімім нашарлап кеткеніне нариза екендіктерін де аңдата бастады. «Әй, «тілші-ау», мынауың ұят енді! Өзіңнен білімі көп төмендерден де қалып қойдың. Намыс қайда, түге» деп мені қамшылап та көрді. Жазушылықтың жолына түскендер ешқандай да кітап бетін ашпайды деп кім айтып жүр? Менің мектептің де, ауылдың да кітапханаларында шаң басып сықасып тұрған кітаптарды түгел сүзіп шыққанымды, енді үй-үйді аралап, кімде жақсы кітап болса соны аттай қалап алып оқып көз майымды тауысуға айналғанымды осылардың біреуі де білмейді ғой, әттең! Маған әлгі... орыстың «Пешков» деген мықты жазушысының «ауруы» жұқты. Оның да жоқ-жітіктеу бала кезінде көрген-баққаны осы кітап болыпты. Үйінің шатырында тау-төбе болып үйіліп жатқан кітаптың бірінен соң бірін көз майын тауысып оқи беріпті, оқи беріпті... Мектепке, тіпті университетке де бармай-ақ үлкен жазушы болды да шықты, әне! Осыны ойлағанымда, біртүрлі ішім жылып кетеді-ей... 

      Ақыры, қабырғаммен кеңесіп, «Әй, сол оқуыңнан бірдеңе шығады ғой деймісің! Осы жазуыммен болайын енді. Мектеп бітіргенімше  бір роман сүйкеп тастасам, жоғары оқу орнын енді жағалай бастаған сыныптастарымның оқымай-тоқымай-ақ жазушы болғаныма іштері бір күйер-ау!» деп алдыма үлкен мақсат қойдым да, мектебіңді біржола «жылы жауып» та тастадым... Осылай онжылдықты жеті жылдай жүйрік шабыспен, сосын шабыстан аздап жаңылыңқырап («жазушылықпен» айналысуымызға байланысты) ілініп-салынып жүріп түгестік қой. Енді жоғары оқу дегеніңді – алдан кесе-көлденеңдейтін қамал-қорғанды «баллмен» емес, «жазушылығымызбен» болмаса «малмен» алуға тура келеді... Бірақ біз секілділерде мал қайдан болсын! Сыныптастарым институтқа топырлап түсіп жатқанда, аттестаты құрғырыңдағы «үштіктердің» көптігі ақыры аяғыма тұсау болып, бетімнен басып тәуекел де ете алмай, ауылда бірер жыл әр жұмыстың басын бір шалып сыбай-салтаң жүріңкіреп қалғанмын. «Өй, мен дегенің – дап-дайын жорналшымын ғой» деп қай редакцияның есігін қағайын, ауылдан асып қайда барайын. Солай екен деп, бала кезімде жабысқан өнерімді жолортада тастайын ба, ауыл өмірінен күнара өкірте мақалалар жазып, ауданның да, облыстың да, республиканың да газеттерінің ауызы-мұрнынан шығардым да тастадым... Бірі болмаса бірінің «Мынадай «жазғыштың» ауылда қор болып жүргені ұят-ты. Одан да елге  септігі тисін» деп көңілі түсіп, жұмысқа шақырып қалар деп те үміт етемін. Солай бір жыл өтті, екі жыл өтті, үш...

      Сөйтіп жүргенімде, әскерге бару кезегі маған да жетіп, шашымды тықырлатып алдырып, көп дүрмекке ілесіп, Қиыр Шығыстан  бір-ақ шықтым! Екі жыл дегенің не, тәйірі! Бір күндей болмады - өтті де кетті. Ауылға келген соң баяғы қаламыммен қайта қауыштым. Бірер жыл газет бетінен аты-жөнім көздеріне түспей, көз жазыңқырап қалған оқырмандарым мақалаларыммен қайта жүздесіп, «уәй, бәрекелде-е» десіп, мәре-сәре болды да қалды.

      Е-е, олар өздерінің «сүйікті жазушыларының» әскерді ақ тас, көк тас бітіріп, қайтып келе жатып, жорналшылар оқуын жағалап, әукесін созып, қанша тырбанса да, конкурстан өте алмай «омақаса құлағанын» қайдан білсін-ау. Сол бір сынақ барысында көрінеу әділетсіздіктің орын алуы маған үлкен сабақ та болды. Оқуға кімнің түсіп, кімнің ілікпей қалғанын жариялаған жалтыр бас декан «Мына жігіт әрмиеден енді оралыпты – болашағы алда ғой, біз ойлай-ойлай келе жиырма бес жыл бойы жылма-жыл бағын сынаумен келе жатқан оның бәсекелесін оқудан тағы құлатып жіберсек обал ғой деп...».

      Е-е, бәрі де белгілі болды, бұларға дап-дайын жорналшы емес, жиырма бес жыл үзбей келіп тұрғаның ғана керек екен! Сол оқуыңды желкемнің шұңқыры көрсін-ау!..

– Әй, Әкпарбай, тұр деймін!

Кешеу күздің жанға жайлы ауасы мен алуан шөп иісіне елтіп жатып, шөптесін үстінде аз-кем мызғып кеткен екенмін. Мәлікбайдың дауысынан селк етіп оянып, үстімді қаққыштап орнымнан да тұра бердім. Күн бесінге қарапты. Тұқым жинаушылар мәшине қорабын сықай толтырып, жабдықтарын жинастырып, буынып-түйініп әзір отыр екен. Мәлікбай сол жамбастай жатқан күйі мүйіз шақшасын қонышына қағып, көкбұйра насыбайдан бір қақшып атып:

– Ақтасқа ертелеп жетейік. Қойма жабылмай тұрып, мына изен тұқымын өткізіп үлгере алсақ жарар еді, - деп мұрнының астынан күңк етіп, мен жаққа бір қарап қойды.

– Е, басеке, Ақтасың мына тұрған жер емес пе?! Әне-міне дегеніңше жетіп-ақ барамыз, - дедім мен шалды жорта көңілдендіріп.

– Е, сөйтсейші, айналайын-н...

Күні бойы тырбанып жиған тұқымымызды қоймаға бүгіннен қалдырмай өткізуіміз керек. Ертең сексеуіл ұрығын жинауға Мойынқұмға аттанамыз. Бригада жұмысшыларының бірауық бала-шағасының қасында болып, бел шешіп демалуына да уақыт тапшы. Келер жылы аймақта «орман белдеулерін» жүргізу үшін бұл тұқымның қаншалықты қат екенін білсеңіз ғой! Ерте қамданбасақ, бұта басында пісіп-толып әупіріммен ілініп тұрған сексеуіл ұрығы сау етіп жерге төгіліп кетіп, бекер-босқа рәсуа болады. Шалдың тызалақтап отырғаны да содан. 

      Науқанның бірінен соң бірі киіп-жарып, орманшылардың қысы-жазы сіңбіруге уақыты болмай жатады. Жұмысы да ауыр. Әлбетте, мен секілді «қолы қалам ұстауға жаралғандар» үшін. Осы төрт дөңгелекті айналдырып жүргенімді Мәлікбай қарт та, өңге жігіттер де аса қос көрмейді. «И-й, мұнда текке қор болып жүрсің-ау! Газет басатындардың өзіңнен асып тұрғандары да шамалы!» десіп, осы жұмысымның өзін қомсыныңқырайды! «Екінің бірінің мына менікіндей су жаңа мәшинеге қолы жетіп жатқаны бар ма, ауылда» деймін мен де қиқарланып. 

– И-й, бұл істі мына бізге қалдырсайшы! Сенің орның – газетте ғой, жазған! – деп Мәлікбай шал бәрібір мені көтермелей сөйлеуін қоймайды.

      Әнеки, бұларға салсаң, мені бір күн болсын «шопырлықта» қалдырғылары жоқ. Техника тіліне қанша жерден жетік бола тұрсам да!

– Әй, мені тыңдасаң, осы қазір аудан басына барамыз – сонда қызметке қал! – деді Мәкең көзін манаурай ашып-жұмып, қалғып отырып. – Редакцияға соқ, жағдайыңды айт!

– Дипломым жоқ қой, көке-ау!

– Ой, сол бір жапырақ қағазды да сөз деп тұрмысың! Кейін оқи жатасың да! Не көп, сырттай оқу көп...

       Тегінде, Мәкеңнің айтқанының жаны жоқ емес. Аудандық газет редакциясына бір сағатқа болса да бас сұққан кезім жоқ. Онда көп оқыған, көзі ашық кілең бір қасқа мен жайсаңдар жұмыс істейтіндей көрінді. Өзімді олардың қатарына қоя да алмаймын. Сөйте тұрып «Газетке қызметке алса ғажап болар еді» деп те ойлап қоям іштей. Ақыры, ойлай келе редакцияға соға кетуге ұйғардым. Шапанымды шешіп алар деймісің! Жұмыссыз да емеспін, астымда – асаудай арқырап, орғып тұрған су жаңа мәшине! 

      Мәлікбай шал менің ойымды көзімнен оқып білгендей бір жалт етіп қарап:

– Тұп-тура редактордың алдына бар! – деп әлгі бір айтқан сөзін тағы бір нығарлап қойды.

      Шынында да ертесіне аудандық газет редакторының алдында тұрдым.

– Оу, қай баласың? Кір, келе ғой!..  – деп ол  асып-сасып абдырады да қалды. Әпенділеу кісі екен өзі. Суын ағызып-тамызып, ауызына ала берген бір тілім қауын етін қайда қоярға білмей сасқалақтап қолына ұстаған күйі орнынан тапырақтай тұра келді.

– Әкпарбаймын. Газеттеріңізге әредікте мақалалар жазып тұрамын.

– Е, сол жігіт сенбісің? Алда, айналайын-ай, ауылда шопыр деп естуші едік... – деп редактор ә дегенде елең етіп, арада бес-он минут өтті ме, жоқ па әлдене есіне түскендей  әңгіме ауанын мүлде басқа  жайға бұрды да жіберді. – Мәшинеңмен келдің бе?

– Иә.

– Жүдә жақсы болды-ау, өзі! Мына тұрған жерден үйіме шифр жеткізе алмай діңкелеп отыр едім...

– Е, оның жарасы жеңіл ғой!

Сол сол-ақ,  редактор Райымбек  (есімін кейін білдім ғой) алдындағы телефонның құлағын бұрап, әлдебір нөмірлерді тере бастады. 

– Бөтен емессің. Өзімсініп жатқаным ғой, қалқам, - деп мен жаққа және бір қарап қойды.

Әлдебір танысына осы қазір көлік баратынын ескертіп, соған алашақ затын тездеп тиеп жіберуін өтініп жатты... Менің редактордан  алған «алғашқы тапсырмам» осы болды... Менде шаруаң бар ма еді, мына істі біржақты қылған соң қайта соғарсың деп ол да жылы рай таныта қоймады,  мен де ләм-мим деп жақ ашпадым. Ит өлген жерден соның шифрін үйіне жеткізіп беруге келген адам болдым да шықтым, бары-жоғы. Содан араға тұп-тура бір жыл салып барып қайта келдім. Бұл жолы редакторға қолқайыр жасарлық астымда арқыраған «темір тұлпарым» да жоқ-ты. Көңілімде өмірімді жазу ісіне арнасам деген ізгі арман ғана бар. Рекең жылы қабақ таныта қоймады, бірақ. Иығын қиқайтып, қипақтап:

– Бір орынның босағаны рас еді. Аздап кешігіп қалдың, - деді қиналғандай түр танытып. - Әрі дипломың да жоқ екен... Мұның өзі қалай болар екен? 

Сонымен не керек, ол мені редакцияға емес, баспаханаға терімші етіп алуға келісті-ау. 

– Осылай сынақтан өтпесең, мұндағылар мені түтіп жеуден де тайынбас, - деді сақтана сөйлеп. – Оқасы жоқ, азырақ шыдасаң,  әлі-ақ қатарымызға да қосыларсың...

Алайда, мәселе күтпеген жерден өзгеше сипат алды. Арада бір күн өтер-өтпесте мені редактор өзіне шұғыл шақыртты.

– Бала, сені көп әурелемей-ақ  бірден «литсотрудниктікке» қабылдауға шештім! – деді ол мен кіре бергенде орнынан тұрып келіп, қолымды қысып. – Құттықтаймын!

      Бұлай болады деп кім ойлаған! Мәселенің анық-қанығын соңыра, арада біраз уақыт өткеннен кейін барып бір-ақ білдім ғой. Менің мәселем алқа отырысында арнайы талқыланыпты. Обалы неге керек,  Рекең жігіттерге мені қызметке алғысы келетінін, бірақ менің дипломым жоқтығынан баспаханада біраз уақыт терімші болып жұмыс істеп сынақтан өтуім тиістігін жақауратып жеткізген. Алайда алқа мүшелерінің (арасында партия ұйымының хатшысы, кәсіподақ жетекшісі бар) төрт көзі түгел өретүрегелісіп, бұған бірден қарсы шығыпты:

– Ойбай-ау, ол дап-дайын жорналшы ғой! Сынақсыз-ақ бірден қызметке алуымыз керек! Онысыз да осында тілші дегеніңді балшықтан соғып жасай алмай жатқанымыз жоқ па... – деп барлығы редактордың айтқанына көнбей сіресіп отырып алады.

– Ә, сіздер солай ұйғардыңыздар ма? Әлі жас, тәжірибесіз, ширасын дегендік қой менікі. Ықтиярларыңыз білсін онда! – деп Рекеңнің амалсыз көпшілікпен санасуына тура келеді...

      Менің есімде қалғаны, редактордан шыққаннан кейін мені бұрыннан да көзтаныс жорналшылар жылы құшақтарына орап, қақпақылдап алды да кетті:

– Бәрекелді, үйіріңді енді таптың!

Сөйтсем, мұндағылар бір-ақ күнде аяғы аспаннан салбырап түсе қалмапты, барлығының да редакцияға қызметке келуі менікімен ұқсас. Мұнда «дәм бұйырып», бірі автоклуб меңгерушісі, екіншісі зоотехник, үшіншісі малшы болып жүргендерінде келіпті. Жорналшылықтың оқуын да сырттай оқып бітірген жайлары бар екен. Мен де «кабинадан – кабинетке» келіп, айды аспаннан бір-ақ шығардым, міне! Жаңа қызметіме де бірден бел шеше кіріскенмін. Осылай арада айлар, жылдар зымырап өте де берді...

      Редактормен жақын-жуық танысуыма бұл уақыт қаптал жетті де тұрды.

Ол бағыныштыларына қанша жерден кәрін төгіп, нығызсынғанмен, өзіміз құралыптас жұмыр басты пенде емес пе, тым жалтақтау еді. Даулы жерден айналып өтіп, кімнің де болсын тамырын дөп басып ұстайтын мейлінше сақ, ысқаяқтығы да бар-ды.  Газет дегеніңнің шоқтай жайнап жатар айнала-төңірегіне аяғыңды бассаң-ақ, оның қып-қызыл өрті табаныңды қарып түсердей сезіледі. Осы газетте істеген бір қуақылау кісінің «құнымыз бір әріп» деп үргедек күй кешіп жүретіні де содан шықты-ау, сірәдағысы...

      Бірде... сол оппаға, қып-қызыл отты оқпанға Рекең де көрінеу ұрына жаздады... бір газеттің тізгіні өзіне тиіп, деміне нан піскендей болып жүргенінде, ауданға «арызқой» деген аты шыққан Шымыртайдың өзінің қырына ілігіп қалды. Шәкеңнің есігін қақпастан кіріп келуі, кіріп келгені аздай «Бала, мына мақаланы газетіңнің бүгінгі санына, оның өзінде дәп бірінші бетіне айқайлатып тұрып басасың!» деп дікеңдеуі шамына тимесін бе енді... 

– Ал, баспаймын, не істейсің маған! Қолыңнан келсе, көтеріп тұрған аспаныңды тастап жібер! О, несі-әй! – деп Рекең алдындағы үстелін тоқпақтап, тіпті еліріп кетті...

      Е, бәсе! Бастығымыздың айқайы, анау-мынау емес бір кездері алақандай ғана арыз жазып, ауданның бірінші хатшысын орнынан жұлып түскен азулы азаматтың өзін жаналқымға алып тықсырғаны жанымызға майдай жаққанының несін жасырайын. Ал біз оны жалтақтау деп жүрсек. Өстіп кесіп айтып тастайтын кесек мінез біздің басшыларға жетіңкіремей жүр еді. Рекең ірі шықты! Дегенмен, оның ашуы бір қайнап, тасып төгілген самауырдай аздан соң саппа басылып қалды... Осы мәурітте мен де оның алдына бір шаруамен кіре қалмаймын ба. Олардың менімен іс-місі де болмады. Арызқой Шәкеңнің әрбір сөзі мірдің оғындай, тегі. 

– Бала, жоқтан өзгеге қалшылдай берме! Мында не жазылғанын қарап алсайшы, әуелім! Мына орталықтағы саябақтың талы қурап, сәні кетіп бара жатқанын жаздым, бары-жоғы сол! – деген Шәкең қол сөмкесінен бір тарақ қағаз суырып алып, онысын редактордың алдына қойды.

– Ал жаңағыдай күшіңді маған емес, басқаға көрсет. Шындап кіріссем, сені ертең-ақ орныңнан алып, тентіретіп тезек тергізіп жіберерлік «пәкті» мында жетерлік! – деді сосын қара сөмкесін мезгеп.

– Ал, баспасам ше...

– Басасың. Бұдан да зорын басасың әлі...

– Өй, қорқытпаңызшы, тегі. Қоянжүрегің мен емес...

– Қорыққанда қандай! Шет жағасын көрсетсем бе екен... Қалтырап-дірілдегенді сонда көрерсің... Қап, болмадың ғой, өзің де! Мына біреулеріне көз сал ендеше...

      Шәкең қара сөмкесінен газет қиындыларын бобырата алып шығып,  онысын редактордың алдына сол күйі ақтара төкті. Мынау газет емес, есі жоқ баланың салған суреті, шимай-шатпағы, қарап тұрсаң. «Улы партия», «Орталық Комитеттің атшысы» дей ме, алақандай газет қиындысы бетінде қате дегенің өріп жүр. Кейбірінде бас тақырыптары «аяғы аспаннан келіп» төңкеріліп түсіпті... Суреттердің өзі жоқ, орындары ғана үңірейіп тұрғаны қаншама! 

– Сенің қол қойған газеттерің. Адам ішіп алып та газет шығара береді екен-ау! – деген Шәкең «айғақтарын» қайта жиыстыра бастады.

– Кім... ішкен! – дерін деп алып, Рекең де тілін тістей қойды. Мынадай газеттерді дені сау адам шығармайтыны екі бастан белгілі ғой, енді... Редактордың зәресі зәр түбіне кетті. Маған мойнын бұрып та қарамады. «Шәке, кешіріңіз...» деді орнынан тұра келіп, оның қолын алып, тіпті қорсылдап жылап жіберетіндей де түр танытты. 

– Не жазсаңыз да басамыз!

– Е-е, манадан бері сөйдемейсің бе! Айтып отырмын ғой, саған доқ көрсетейін деген де ниетім жоқ еді. Өзің ғой, нығызсынып... 

      Бұдан әрі... редакциядағылар бастығымыздың манағы көкбет ашуы жоқ, жаймашуақ күйде Шәкеңнің о жақ, бұ жағынан шығып, үйіріле жалпылдап шығарып салып жүргенін ғана көрді... Бұдан кейінгі жерде Шәкең не жазса да «Нұрлы жол» газетіне тоқтаусыз жарияланатын болды...

      Сол жылдары компартиядан қауқар кете бастады да, көптеген мекемелер, оның ішінде аудандық газет редакциясы да  қаржы тапшылығын қатты сезіне бастаған-ды. Жорналшылар онысыз да жартымсыз айлық жалақыларына бірнеше айлап қол жеткізе алмай, пұшайман күйге де түсті. Осы тұстағы оның абыржыған үрпе-түрпе түрін көрсең ғой, кісі аярлықтай-ау өзі! Әрі күлкің де келетін. Редакцияға қаржы бөліп, қарайласуды айтасың, жоғарыдан  (аудан басшылары ғой баяғы) жылы қабақ та танытылмайтыны жігерін құм етіп, өңі-түсі қашқан Рекең уақытының көбін біздің арамызда, әжік-күжік әңгімемен өткізіп жүрді. Біріміздің бастық, екіншіміздің бағынышты екеніміз ұмытылып, бір бауырдай бірігуімізге мәжбүрлеген де сол баяғы қаржының тапшылығы-тұғын. 

– Редакцияны жабамыз ба, неғыламыз! – дейді Рекең көптен тарақ тимей тікірейген ұйпа-тұйпа шашын саусақтарымен салалап, артқа қайырып отырып.

– Әлгі... нені айтам да!.. – деді сол сәтте кәсіподақ жетекшісі Жекен әлдене айтқысы келетіндей емеурін танытып.

– Нені?.. – редактор елең етіп, енді оған бар денесімен еңсеріле бұрылды.

– Мекемеміздің бұрнағыдай далиған штаты жоқ, едәуір ықшамдалды. Қысқарту әлі де жалғасатын секілді. Біраз кабинет босап қалды. Дүние-мүліктерін ұжым мүшелеріне айлықтары есебінен бөліп бергеніміз жөн бе, әлде...

«Е, сол ма» дегендей көңілін бірлеген бастығымыз оны құлшына қолдап, ықылас танытқандай болып:

– Иә, алыңдар. Әкемізден қалған мүлік деймісің... – деді.

Бұған да көңіліміз көншіп, мына заман қанша жерден қысса да, қамқор басшымыз барына шүкіршілік етіп, аузымыздан жалын ата күрсінісіп алдық, сол жерде. 

– Шіркін, тым құрыса бір ғана айлығымыздың өзін қолымызға берсе ғой! – дедім мен де .

– Е, соны айтсайшы бәрінен де! Барлығымызда да бала-шаға бар... – деді редактор да мені іле құптағандай болып.

«Жыртық үйдің құдайы бар» дегендей, ақыры, бізге қыруар қаржы бөлінді. Одан жартыжылдағы айлық жалақыларымызды түгел таратып беріп, жинақталған түрлі қарыздарды толайым жапқан күннің өзінде көп ақша артылып қалды. Бұл  қаражат мұның алдында ғана өзіміз жоқтан құрап газетімізге елу жыл толуына орай өткізген мерейтойлық іс-шараларға деп бөлінген-ді. Оның ішінде қызметкерлерге тиесілі сыйақылары да бар еді. Алайда, сол мол қаражат айналасы бірер күннің ішінде құмға сіңген судай жым-жылас болды. Редакцияның қоржыны тағы да тықырланды да қалды. Басекең  баяғы «гөй-гөйіне» қайта басты. Бірақ, бұл «гөй-гөй» бұрнағысынан өзгерек еді. Ол  осы күндерде қатты өзгерген. Баяғыдағыдай ішек қырындысына шейін ақтарып, сырын айтып ортамызда отырар аңқылдақ, мұңдас-айлас Рекең жоқ. Оның орнында кәдімгідей талапшыл, сыр алдырмас әккі, тыз етпе шікәмшіл, тоқпағы мықты, қатал басшы пайда болды. Бағыныштыларына мойнын бұрып та қарамайды. Көбіне бөстегін бөлектей береді...

Оның мұнысы баяғы «бала тілші» емес, аға тілші – бақандай бір бөлімнің меңгерушісі маған да аса ұнай қоймады. Адам да осылай тым тез өзгереді екен-ау! Сөйтсек, оның мұнысы «сезікті секіредінің» кері болып шықты. Басекең қыруар қаржыны «Мынадай аумалы-төкпелі заманда әлдеқандай күн туып жүре ме, ертеңгі күні бала-шағама напаха болар» деп ымы-жымы бір танысымен сөз байласып, үлкен құрылыс мекемесінің есебіне аударыпты да жіберіпті! Ұжым қызметкерлерінің сыйақылары, мекемеге көлік алуға бөлінген қаражат та бар оның ішінде. Кәсіподақ жетекшісі екеуіміз осы істің соңына індетіп түстік. Сөйтіп ол жымқырмақ болған қаражат өзімізге қайтты, ақыры. Бірақ, содан былай қарай бастығым мені қырына да ала бастаған. Ойпырым-ай, сотталып кетуім де мүмкін еді, мыналар рақымшылық жасады-ау  деп тәубесіне келіп, айылын жиынбайды ғой, сабазың. Біздің арқамызда газеттің мерейтойына орай «Ауданның құрметті азаматы» атағын алды қайта. Сол бір күндерде құттықтап алдына барғанымда астарлап «Осында кейбір жігіттерді ешбір пара алмай-ақ қызметке алып едім, солардың осы атағымды сылтауратып беретінін берер кезі келді-ау» деп көңіліндегі қыжылын да жеткізген еді.    

      Бірақ, мен онысын елең-құлаң құрлы көрмедім. Ал ол шаптан түртіп, тісін басуын қоймады. Дипломымның жоқтығын «көзір» етіп ұстанып, мені алдымен орға итергісі келіп тұратынын көп жерде-ақ аңдатты. Бірде, штат қысқартуды сылтау етіп, мені бұрынғы компартия мұрагерлерінің бірі – бүгін бар, ертең жоқ «Білім» қоғамы деген мекемеге қызметке баруға қоярда-қоймай үгіттеп бақты. Мен көнбедім. Сөйтсем, бізге жоғарыдан ұсынылған мұндай қызмет біреу емес, бірнешеу болып шықты. Соның біріне – баспахана директорлығына жаухатшы ағай ойланбастан келісімін берген. Мен де сөйтер едім, бірақ мені оған кім ұсынып жатыр! Әйтеуір, маған бір тығырық таянып келе жатты. Әрине, редакторым тарапынан. Өйткені, арамызда бітіспес жаулық бар ғой!

     Бұл кезде сырттай жорналшының оқуына түсіп, алды-артымды бекемдеп, сақтана қимылдауға көшкенмін. Өмір бәрін де үйретеді екен ғой! Сондай бір күндерде бастығыммен көптен басы бір қазанда қосылмай жүрген Сардар жорналшы аудандық мәслихатқа хатшылыққа ауысып кетті де, аз-ақ жылда бар әлеуетінен, қаймағы-құнарынан айырылып үлгерген редакцияда біраз уақыт бейбіт тыныштық  орнап қалды. Екі арамыздағы текетірестің ызғарлы желі басқа жағынан ұйтқып соға бастады, бірақ. 

     Задында, оның жазуы, жорналшылығы, саяси сауаты онша емес-ті. Дегенмен, редакторлығын пайдаланып, алақандай газетті бізге қарайламай-ақ, көбінесе өзі күнделікті дос-жарандар арасында болатын өкпе-наздан, келіспеушіліктен туатын ауызекі көди-сөди әңгімелермен толтырып, сонысына өзі мәз-мейрам болып, көңілі толып жүретін. Осынысы үшін аудан әкімінен қатты ескерту де алғаны бар. Естуімізше, аудан басшысы оған шиландай елдің алдында «Мына газетіңнен ауданның нарыққа өтпелі кезең тұсындағы тыныс-тіршілігі, рухы сезілмейді ғой» деп қатты шүйлігіпті. Бізге өзінше сабытын да салмай, бар-жоғымызбен де іс-місі болмай жеке-дара шапқан редакторымыздың ертесіне-ақ беті бері қарады. Өзінде өң-түс жоқ, тіпті. «Газетті газет ететін мына сендерсіңдер» деп жүзін жылытып, жайылып жастық, иіліп төсек болды да қалды. Содан былай қарай қаламымызды-қаруымызды асынып, шаруашылықтарға аттанысып, көп өтпей газетіміздің бет-бейнесі де мүлде өзгеріп шыға келген. Арада бірер ай өтер-өтпесте бастығымыз баяғы «әләуләйіне» қайта басты, бірақ. Өзінің жақын-жуық араласатын таныстарының «Әй, бізді қашан жазасың» деген базынасы өтіп кетті ме, әлде... Рекеңнің төлтумалары – «ананың бүйткені-ай, мынаның бүйткені-ай» деген сипаттағы «ауызы-мұрыны» (кейіпкерлерінің аты-жөні ) жоқ «анекдотсымақтары»  газет бетін қайта жаулай бастады. Алайда, аудан басшысының қырағы көзі қиядан шалып қалып... бастығымыз оның алдынан екінші мәрте «терлеп» шығуына тура келді. Бізбен бір туған бауырларындай қайтадан «жылап көрісті».

Сөйтіп жүріп ол маған ор қазып, оған мені енді міне, енді әне итере салуды да ойлап жүріпті. Ал мен... оның өзімді бір-ақ күнде орынбасарлыққа  тағайындағанына алмай-бермей риза болып жүрсем... Ол осылай күндердің күнінде сәті келгенде, орынбасарлық штаттың қысқартылғанын «естіртіп» менен де оп-оңай құтылмақшы екен... 

     Әбүйірім бар екен қайта. Ауданға өзіме төрт атадан қосылатын жақын туыстығы бар кісі әкім болып келіп қалып... Бұған әкімнің қандай қатысы бар дегелі отырсыз-ау! Ойбай, қатысы болғанда қандай! Әкімнің ағам екенін естіп Рекеңнің құрғақта қалған балықтай демі бітіп, көзі алақтап есеңгірегенін көргеніңізде  ғой, бұлай демес едіңіз. Сол күннен бастап, арамыздағы өкпе-реніш біржола ұмытылды. Ол  былай тұрсын, бастығым менің асты-үстіме түсіп өбектейтінді шығарды. Кейде кабинетіне баса-көктей кіріп, айқайлассам да, былқ етпей, бағжиып қана отыратын көнбіс адамға айналды да кетті...  

     Алданазар ағамен (әкімді айтам) түрлі жиындарда оқта-текте бетпе-бет ұшырасып, аз-кем аялдап амандық-есендік білісетініміздің өзін былайғы жұрт «Ойбай, алдына әрең деп кіретін дөкейдің өзімен кез-келген жерде тұра қалып, ауыздары ауыздарына жабысып сөйлеседі ғой бұл» деп сан-саққа жүгіртетін көрінеді... Әкім ағам мұны естісе, күлкіден ішегі түйілер ме еді... Дегенмен, ол кісімен жиі жолығып жүретінім өміріме күрт өзгеріс те енгізді. Ендігі жерде «әкімнің інісіне» ұрынып береке таппасын сезді ме, Рекең де әуелгі райынан қайтып, маған орынбасарлық аздық етер деді ме, жаухатшылықты және қоса жүктеп қойды... Бірақ, мен дипломым қолыма қалай тиді – солай жоғары жаққа әукемді соза бастағанмын. Ақыры, ондағылар мені өздеріне ойда жоқта шақыртып та алды. Мұны естіп редакторым қуанғаны, қызғанғаны белгісіз бір қызарды, бір бозарды...

... Кезекті іссапарымда өзім бір кезде топшымды бекітіп, қанатымды қатайтқан аудан аумағынан өтуіме тура келген... Жол бойы жыпырлаған егістіктер. Одан әрі көкжиекке дейін созылып жатқан қазақтың кең жазирасы. Міне, осы өңірде де менің талай табан ізім қалды-ау.  Мезгіл кешеу күз еді. Жол бойындағы сарғайған атыраптан, бар өнімі жиналып әкетілген бақшалықтар басынан бірен-саран масақ терушілер қараң-құраң көзге шалынады...  Сол тұста сойдиған жүгері, күнбағыстың қалың қауы арасынан әредікте бір қылт етіп көрініп, қалың оппа шаңға бір батып, бір шығып милықтап жүрген жеңіл «Уазик» көлігі де назарымды өзіне еріксіз аудара берді... Елсіз түзде, қаңырап бос қалған бақшалықтар орнында бұл қайдан жүр? Әйтеуір ол бұралаң, шаңдақ жолда тепеңдеп, біз мінген автобусбен қапталдасып біразға шапты. Өз дегенінен қайтпайтын шақар бала секілді. Тақтайдай тегіс жол болса, бір сәрі. Ақыры, шоқырақтап, көз ұшында бұлдырап қалып қойды...

     Аудан орталығына келіп жетіп, осындағы шайханадан сусындап, дем басып сыртқа қайта шыққанымызда анадай жердегі дүкен алдына әлгінде өзіміз көрген  мәшине келіп тоқтай қалды. Үсті-басы аппақ шаң. Әйнегінен артқы орындығы тұсына тау-төбе үйілген торала, көкала қауын-қарбыз мен мұндалап көзге ұрады. Е, әлгі масақшылар болды бұл! Сөйткенімше болған жоқ, алдыңғы есігінен үсті-басын қағынып мәшиненің иесі де түсті. Қасы-көзін аппақ шаң кіреукелепті. Әрең деп таныдым. Рекең ғой мынау! Е, мәшинені де енді таныдым. Редакцияның маңдайына басқан жалғыз көлігі. Баяғы газеттің мерейтойында бөлінген (оны Рекең жымқырып та кете жаздады-ау) қаржыға алынған... Аз айт, көп айт – бәрібір, Рекеңнің «игілігіне» ғана қызмет етіп жүр екенсің-ау, байғұс «Уазик»! Үсті-басы шаңнан көрінбегенмен, көзіме де ыстық мына мәшине бағы ашылмаған бір құсалы мұңлықтай осы тұрысында іштей өксіп, иығы селкілдеп егіле жылап тұрғандай көрініп кетті... 

                                        БІР АТАНЫҢ БАЛАЛАРЫНДАЙ

     Кеңестік одақ тұсында еліміздің «120 ұлттың лабораториясы» деген қосымша атауы болғаны әмбеге аян. «Көп ұлтты» ауылдар да болды. Қиян алыс, қиыр шет – құм ішіндегі Түгіскен (қазіргі Тоғызкент) ауылы  өзіне сол тұста телінген «интернационалдық» мәртебесіне қазір де шық жуытпай отыр. Грек Савва, түрік Назар емші, шешен Лем секілді азаматтардың өздері де, ұрпақтары да жергілікті тұрғындармен етене-туыс болып, біржола сіңісіп те кетті. Олар өткен ғасырдың 90-ыншы жылдарында еліміз аумағындағы ұлт шашырандылары тарихи Отандарына көші бетін бұрып жатқан тұста да ірге қозғалтпады. Көп жылдар бойы автоклуб меңгерушісі болып қызмет етіп, аудан мәдениетінің дамуына өзіндік үлесін қосқан Владимир Эбель Алманиядағы туыстары қанша жерден қолқалап шақырса да ықтияр бермеді, мәңгілік мекенін де осы киелі топырақтан тапты. Туған жер, өскен-өнген ортаға, Отанға деген сүйіспеншіліктің, адалдық  тың бұдан асқан мысалы қайда бар! 

     Кіндік кесіп, кір жуып өскен жерді сүю, ұлықтау сезімі ойықтық неміс ағайындардың да бойында лып-лып өріп тұрды. Олар да тарихи Отандарына түгелімен түп көтере көшкен. Андрей, Оскар, Альма бастаған топ тарихи Отандарына табан іліктірісімен бұл жақтағы ауылдастарын ұмытпай,  арнайы  контейнерге тиеп көйлек, орамал түріндегі  сәлемдемелерін жылма-жыл жіберіп те тұрды. Ауылдықтарға қолдарындағы барымен қарайласқан түрлері ғой! Сол бір ауыр да қиын кезең көбіміздің есімізде. Сол Андрей, Альмалардың айтуымен, олардың ұл-қыздары брнағы жылы Ойыққа келіп, бір кездегі сыныптастарының үйінде біраз күн еру боп жатыпты, ауылды, туған үйлерін аралап көріп, мауқын басып,  тәуелсіздік жылдарында ауылдың бүтіндей өзгеріп, гүлденіп, көркейе түскеніне, тұрғындарының  бақуаттылығына көңілдері толып:

-Сендер бес-он жылда әбден байып алыпсыңдар.  Астарыңда – бір-бір жеңіл көлік! Әр сенбі, жексенбіде көкпар, той! Қандай бақыттысыңдар! – деп сыныптастарының өміріне қызыға-қызыға кетіпті.

     Көп ұзамай олардың екі-үшеуінің кері оралғанынан да хабардармыз. Өзге ұлт өкілдерінің, оның ішінде орыс пен немістің еті тірілеу, іскер келетіні, техникаға, бірді екі етуге бейім келетіні белгілі. Олардың туған жеріне туын тігіп, ірге қозғалтпай отырғандарының ішінде тұрмысы жүдеулері жоқтың қасында.   Эбель қарияның да ұлы  Тоғызкенттегі қарашыңырағының түтінін өшірмей, мыңғыртып қой-ешкі өсіріп  отыр. Оның да таңдаған өмірлік серігі қазақтың қаракөз бір аруы.  Ол әкесіне ұқсап өнер қумады, бірақ. Нәсібін басқа кәсіптен тапты. Бүгінде ауылдағы № 25 балалар және жасөспірімдер спорт мектебінің бас есепшісі. Осындағы орта мектепте оқушыларға қазақ тілі мен әдебиеті пәнінен сабақ беретін жары Айжан Сейдахметова екеуі екі ұл, бір қыз тәрбиелеп өсіріп отыр. Балаларының есімдерін де Рауан, Асылан, Ақерке деп қазақша қойыпты. 

-Жасым биыл 41-ге қарады. Мен туғанда ауылымызға кезекті гастрольдік сапармен концерт қоюға Сарысудан түлеп ұшқан өнер майталмандарының бірі, танымал биші Байдаулет Сазабеков келе қалады ғой! Соның құрметіне есімімді нағашы атам «Байдәулет» деп қойыпты. Міне, осылай бір пәсте Байдаулет Владимирұлы Эбель болдым да шықтым! – дейді оның өзі.

     Оның бауырлары Геннадий, Роман, Юрий, Мараттар да үйлі-баранды, еліміздің түрлі қалаларында өздері таңдаған мамандықтары бойынша еңбек етеді. Қазақшаға судай бәрі де, сөйлеп кетсе, қазақтардың өзін сөзден сүріндіреді.  

     Осындайда жуықта «КТК» телеарнасынан қалалық бір орыс келіншегінің қазақшаға тілін сындыру үшін ұл-қыздарын жазғы демалысында  ауылдағы таныс қазақ отбасыларының  қолына беріп қоятынын айтып: «Балаларым жаз бойы таныстарымның үйінде болып, қолқанаттыққа жарап, ширап, шыңдалып қана қоймай, ауыл тіршілігімен танысып, қазақ тілінде сөйлеуді де жап-жақсы меңгеріп қалды» дегені ойға орала береді. Шынында да ауыл біле білгенге ділді, тілді, дінді түзеудегі басты тәрбиеші де ғой!

Тоғызкенттегі Алексей Семенұлының отбасымен  де бұдан он шақты жыл бұрын таныс-біліс болғанмын.

-Е, Леханы айтамысың? Ол  қазақпен қазақ болып кетті ғой! Қазақтан еш айырмасы жоқ. Жұбайы Лида екеуі тоғыз бала тәрбиелеп өсіріп отыр. Лиданың анасы орыс болғанмен, әкесі қазақ қой. Былайша айтқанда, өзіміздің қызымыз! Мына күйеу бала да, жиендер де қазақша сайрап-ақ тұр! – деп сыр айтты оның құдайы көршісі әрі лосы Әбдіхалық Сайлыбаев. Кезінде ауданда  рентгенолог маман жеткіліксіз болуы себепті Алексей бұл жаққа арнайы жолдамамен келіп, біржола тұрақтап та қалған екен.

     Сол күні күн кешкіре мал өрістен қайтарда Леха –Алексейдің  тоғыз ұлымен «танысудың» сәті түскен. Тоғыз ұл бірдей далаға өріп шығып, кішкентайлары мая шөптің үстінде, ересектері етекте, «мал көздеп» тұр екен. Малсақтығын қоя қал енді! Сәлден соң екі-үшеуі жүз қаралы уақ малды алдарына салып айдап келді. 

-Көршім малды-жанды. Жүзіктің көзінен өткендей пысық, өзі, - деп қойды Әбекең риза пейілмен.

     Бұл бұдан он жыл бұрынғы жай ғой. Бүгінде Әбдіхалық Тараз қаласына, Алексей Жамбыл ауданынының Бесағаш ауылына қоныс аударып келген. Бұрынғы көршілер, олардың балалары әлі де етене, жақын-жуық араласады екен.  Айтпақшы, Алексей Семенұлы бес баласымен қаладағы құрылыс мекемесінің біріне жұмысқа тұрыпты. Бірі краншы, екіншісі  жүргізуші, үшіншісі құрылысшы дегендей, «Биномның» біраз жүгін отбасы болып иіндерімен көтерісіп жүрген жайлары бар.Өз ісінің жетік мамандары қай салада да қажет-ақ қой.   

     Бір ауылдағы түрлі ұлыс өкілдерінің ортақ үй – Отанымызға, ана тілдерін, салт-дәстүрлерін,өнерін сақтап  дамытуға   жан-жақты жағдай, мүмкіндік жасап отырған мемлекетке деген сүйіспеншілігі, перзенттік борышқа адалдығы, ұл-қыздарының бойына сіңірген тәлім-тәрбиесі, міне, осындай. Бір қараған кісіге, бір атаның балаларындай, өздері.

                                                         ҚАЛАМ ҚАЙРАТЫ

    Аудан әкімі мені бірден қабылдай қоймады. 

Ол аздай, облыстық газеттің тілшісі екенімді, іссапарда жүргендіктен әрбір минөтім санаулы екенін айтып, қиыла өтінгенімді есік көзінде отырған хатшы қыз да елең-құлаң құрлы көрмеді. «Әкімнің алды бос емес» деп есік көзінен әрі аттатпай-ақ қойғаны. Ал әкімшіліктің өзге қызметкерлері абың к3ріп, күбің шығып жатыр. Бір сағат өтті, екі сағат өтті... Бір жағы елдің, жердің жайын күйттеп, алыстан ат арытып келгенім бар, миссиям соншалықты маңызды бола тұра әкімге баса көктей кіре алмағанымды баяғы өзімнің пысықай еместігіме сайып отырмын. «Менің жайым мынадай болғанда, өзге жай халыққа есігінен сығалаудың өзі мұң болар» деп мұнысын кеңсебилікке жорып, шынымды айтсам, әкімді жерден алып, жерге салып, психологиялық тұрғыда өзімді әбден «дайындап» алдым. Әкімнің ұзақ күттіріп қойғанына реніш, өкпе дегеніңіз көңілдің кенересінен асардай лықси тепшіп тұр...

    Соның барлығын, құдірет-ай деңізші, әкімнің дәнеңе болмағандай ақ жарқын пейілмен жарқылдай күліп қарсы алуы жуып-шайды да жіберді. «Титтей де реніш болмасын. Өзара әңгімелесуге уақыт молынан жетерліктей болсын деп, шаруашылық мәселелерін бірінші кезекте шешіп жатқаным ғой» деп, сол мезет әлгінде есік көзінен өткізбей мысымды құртқан «қарғадай қызды» шақырып, шай-су әкелуге қосты. Тәуелсіздігіміздің 10 жылдығына орай Талас ауданының тыныс-тіршілігі арқау етілген арнайы бет әзірлеу жөніндегі тапсырмамен келгенімді естіп, бұл істі ең алдымен өзі сұқбат беруден бастады. Қағаз бетіне де қарамай, жарты сағат бойы ауданның экономикасына, ауыл шаруашылығына, білім, мәдениет, денсаулық сақтау салаларына қатысты көл-көсір сандық мәліметтерді жаңылыссыз тізбелеп шықты! Әкімнің тұп-тура Батырбектей қандай да бір оқыс ситуацияларға тез бейімделетін, асып-таспайтын, салбырап саспайтын, кез келген сауалыңа жауабы сай, сөзде - сезімталдық, істе - ілкімділік таныта аларлықтай болуы керектігін осы жолы... тұңғыш рет түйсінгендей де болдым. Әкімдіктің тізгіні кез келгеннің уысында кете беретұғын болса, оның несі әкім!  Бүгінде екінің бірі осындай сапалық көрсеткіштің сақталмауынан барып «менің одан қай жерім кем» деп, жапатармағай билікке ұмтылып жатыр. «Ондай болмақ қайда» дегізерлік әкім... бір болса, осы Бәкеңдей-ақ болар! Ісі ілкімді, ойы алғыр, өзі де, сөзі де сыпайы. Кішіні кіші ғой деп жатсынбай  бірден бауырына тартып, тең құрбыдай шүйіркелесе сөйлесіп кететіні ше...

Менімен де солай сөйлесті. Сөйтіп сөзден сөз суырып, суыртпақтап отырып-ақ бой-басыңды барлап үлгеретінін, мүлт кетсең қатеңді түзеп, әңгімені бір арнаға қақпайлап бұрып, ақырсында өзін мойындатып, «ондыққа» дөп тигізетінін қайтерсің! Біздікі -парасатқа сүйсініс, сүйіспеншілік қана. Сол жолы... Бәкең, неге екенін білмеймін, өздерінде шығатын аудандық газет жөнінде де қадала сұрады. Мен аудандық газеттің арғы-бергі тарихынан сөз қозғап, өзім білетін жайлар жөнінде айтып бердім. Бәкең ұйып тыңдап қалған-ды.

     Әңгімемен отырып үскі үзіліс уақыты болып қалғанын да білмеппіз. Әкім... өзіне келген, кезек күткен бірқатар азаматты есік алдына иіріп қойып, менімен бір жарым сағаттай емен-жарқын әңгімелесіпті. Соның өзіне бола келушілер алдында  өзімді біртүрлі айыпты сезініп, маңдайым тершіп кетті (бұл журналист шіркіндеріңнің өзіме емес, өзгеге болса дейтін ақ, адалдығын қоя-ақ қойсаңызшы!). Бұл тығырықтан да Бәкеңнің өзі құтқарып кетті. Есік көзінде сәл іркіліп:

– Сәл күтіңіз! Түскі асқа бірге барамыз. Біздің үйге. Қалған шаруаны  сосын біржақты етерсіз. Жігіттерге тапсырып қойдым – діттеген жеріңізге көліктерімен жеткізіп тастайды, – деді... 

    Өзімнен оның бес-алты жастай үлкендігі бар еді. Соған қарамастан кеңсесінде «сіз» деп сызылуынан танбаған әкімнің бір орайы келгенде, «сенге» әрең деп «тілін сындырғаным» бар. Алғашқыда «Журналист – халықтың адамы. Сен деп сөйлескенім...» деп біраз бұлтақтағанына да қарамадым. Арадағы «келіссөзге»  «ағаның аты – аға» деп бір ауыз сөзбен нүкте қойғанмын... Бәкеңнің бұған  бәрібір көнгісі жоқ. Менімен амандық-саулықты да «елдің сөзін сөйлейсіздер ғой» деп «сізден» бастап жатады... 

     Бәкең бау-шарбағы, жүзімдігі  бар үлкен бір жер үйде тұрады екен. «Ауылда өскенбіз. Жер тамға аңсарың ауады  да тұрады, әйтеуір. Бізге осынысы қолайлы», деп қойды үйіне бастап. Бұл үйдегі жеңгеміз (бертінде дүниеден озды, иманы саламат болсын) үй тірлігіне епсекті-ақ екен. Кең де жарық залға дастархан жайып, үстін алуан дәмге толтырып қойыпты. Мұнда үй іші (елден келген бірер таныс кісі және бар) болып, Бәкеңнің ауданға басшы болып ауысып келгенінде түсірілген бейнетаспаны тамашалап көріп отыр екен.

– Онда да жаздың осындай жаймашуақ күндерінің бірі болатын, - деп Бәкең де теледидарға ықыластана үңілді. Өзін Талас елінің қошуақ көңілмен қарсы алуы бейнетаспаны қайталап қанша көрсе де, біртүрлі көңілін толқытып, тебірентетіндей. Бұл әсер оны қандай да бір жолмен болсын елдің сенімін ақтауға жетелеп, айрықша жігерлендіретін де секілді. Қайталап көре береді. Ол үшін Аяз бидің жоқ-жұтаңдау кезін еске түсірер ескі-құсқы киіміндей бір қымбат жәдігерлік те сол. Бәкең ой құшағына шомды. Мен де...

... Баяғы бір кездері – алпысыншы жылдары екі күннің бірінде пошташы қарт әкеліп үлестіретін газет-журналдардың ішінен неге екенін кім білсін, өзімізге Ақкөлден шығатын алақандай ғана газет – «Ленин жолы» ерекше ыстық көрінетін. Оның қай санын оқысаң да, әйтеуір бір бетінде мен мұндалап тұратын «Құлекеев» деген фамилия көзімізге оттай басылатын. Мектеп өмірінен,  ауыл тыныс-тіршілігінен тынбай хабар-ошар жазып, жар құлағы жастыққа тимей жүретін елгезек қызметші – газеттің штаттан тыс тілшісі Әбекеңнің сол кездің өзінде жер ортасы жасқа келіп қалған кезі екен-ау. Жүре-келе ол кісінің өзімен бетпе-бет келіп көріспесек те, Бостандық жағында мұғалім екенін біліп алдық. Осылай ол кісінің аты-жөні одан кейін де ондаған жылдар бойы газет бетінен түспей жүрді. Осы күні ақ боз ат мінген пошташы шал күн аралатып келіп тарататын «Ленин жолын» ойға алсам-ақ, бірден оның бір бетіне тасқа басылып жазылатын «Ә. Құлекеев» деген фамилия елес береді. Рас, кейін газет Құлекеевсіз шыға бастады... Сонда-ақ жүрегіміз бір жаманшылықты сезген-ді. Бәрібір, сол бір баспасөз ісіне адал, аяулы кісінің аты-жөні газеттен бірде болмаса, бірде жарқ етіп көрінер деп емексіп те жүретінбіз. Қолынан әбден қырналып-жонылып, сұлу торы аттай жарап, құлпырып шығар дүниелері аңсатты Әбекеңнің. Тілші болсақ деп талпынып жүргендердің көбісіне үлгі-өнеге еді оның бұл ісі.

     Сөйтсек, Әбекең өмірден озыпты. Қолынан қаламын түсірмей өтіпті жарықтық! Аудандық газеттің байырғы қарт сардарларының бірі Әбекең қаламынан сия болып сорғалап түсер өмір, ұрпақ тәрбиесі жайлы толғамдары  жүрегінің сөзі екен. Қалам лұғатына ұйытып, өзі де бір қауым ұрпақ тәрбиелеп, өсіріп, өмір көшіне қосып кетіпті... Қалам тәрбиесі қапысыз шығыпты. Бертінде... әлгі өзіміз жата-жастана оқитын аудандық газет бетінен «Құлекеев» деген фамилияларды көптеп кездестіретін болдық. Бірі – прораб, бірі – милиция бастығы, бірі – министр, бірі - әкім, бірі – мұғалім...  Бірімен бірін шатастырасың, тіпті. «Әу, бұл сонда Әбекеңнің кімі болып келеді» деп аң-таң күйде қаласың. Бәрі де сол ағаның өзінен тамырын тартып жатқанын бимәлім бір түйсікпен шамалайтын сияқтысың. Құлеке қарттың ұрпақтары... Бір атаның балалары. Өнегелі әулет! Олар бүгінде өздері түлеп ұшқан мектеп пен ауылды көркейтуден бастап, аудан, облысты, елімізді өркендетуге дейінгі ауқымды істерді иіндеріне жүктеп жүр!

    Жақсыбек Құлекеев әр жылдарда ҚР экономика және сауда, сондай-ақ білім және ғылым министрі, ҚР Президенті басқару академиясының ректоры, «Қазмұнайгаз» ұлттық компаниясы АҚ-ның вице-президенті қызметтерін атқарған. Ғалым, реформатор ретінде де ел-жұртқа танымал. Өзі туып-өскен Талапты ауылындағы мектептің өркениет талаптарына сай материалдық-техникалық жарақтандырылуына тікелей өз қалтасынан қыруар қаржы жұмсағанын білетіндер ұмыта қойған жоқ.

     Болат Құлекеев болса, ішкі істер қызметінің ардагері. Алматы, Қарағанды қалаларындағы милиция мектептерін бітірген. Осы салада тергеуші, аға тергеуші болып та істеді. Соңғы жылдары Талас, Сарысу, Т. Рысқұлов аудандық, Тараз қалалық ішкі істер бөлімдерін басқарды. Қазір Тараздағы полиция мектебінің бастығы.

     Ал әкім Құлекеев... Енді оның не істеп, не қойғанын таластықтардың үлкені де, кішісі де жақсы біледі. Қазақ политехникалық институтын (қазіргі Қазақ ұлттық университеті) бітіргеннен кейінгі еңбек жолын өндіріспен байланыстырып, тәжірибеден, өмір мектебінен өтті. Әр жылдарда «Қаратау» өндірістік бірлестігінде бөлімше бастығы, Жамбыл қиыршық тас зауытына қарасты ұсақтап-сұрыптау фабрикасының бастығы, гипс комбинатының бас инженері, директоры болды. 1999 жылдан бастап Талас ауданының (бертінде Байзақ ауданын басқарды, қазір Жуалы ауданының әкімі) әкімі қызметін атқарды. Батырбек, міне, осы қызметте жүріп ауданның әлеуметтік-экономикалық салаларындағы жүйесіздіктерді реттеу үшін батыл қадамдарға да барды. Ауылдардағы жұмыссыздықты азайтудың жолын іздестірді. Сөйтіп, «Таластық тауарлы несие» идеясы дүниеге келді. Салық өтемі ретінде айырбасқа (бартер) мың-мыңдап кетіп жатқан малды шаруа қожалықтарына үш жылға несиеге беріп, оның шығынын жергілікті бюджет арқылы жаба отырып, кейін салық есебінен өтеудің технологиясын енгізді. Соның нәтижесінде 4 жылда 15 мыңнан астам тоқты тұрғындарға несиеге берілді. Ол Амангелді газ кеніші игерілуіне де тікелей ықпал етті. Қаратау қаласынан облыстық мәндегі бірнеше мекеменің ашылуына ұйытқы болды...

     Б. Құлекеевтің есімі Талас ауданында қызметте жүргенінде рухани саладағы екі үлкен сауапты ісімен – 2005 жылғы желтоқсан айында бір күнде қазақ жырының ақ періштесі, таңдайына тоты құс ұя салған әнші, жыршы, ақберен айтыскер Ұлбике Жанкелдіқызының 180 жылдық мерейтойы аясында облысаралық ақындар айтысын ұйымдастырып, ақын атындағы Мәдениет үйінің алдына ескерткішін орнатып, сондай-ақ, құрылысы аяқталмай қалған Қаратау мешітін іске қосуымен-ақ Талас тарихында алтын әріптермен жазылып қалатыны анық.

     Айтпақшы, сол жолы Бәкең қоштасарда маған күтпеген бір сый жасады. Онысы кәдімгі шарікті қалам еді. Әлгіні аялай ұстап отырып, Алматыдан базарлыққа деп алғанын айтып, «Тілшіге қалам қадірлі ғой. Уақыт таңдап жатпай, кейде мақаланы күндіз тұрғай түнде де жазуына тура келеді. Міне, сондайда таптырмайтын әмбебап қалам бұл!» деп онысының бәсін арттырған-ды. Біртүрлі толқи сөйледі. Әлде, есіне қаламын өле-өлгенінше қолынан түсірмей өткен әкесі түсті ме екен. Қалай болғанда да, Бәкеңнің қаламды бағалайтын жөні бар. Мен сол жолы бұл сыйды тілші Әбекеңнің - Әбдірәсіл ағаның қызыл қаламы деп ырымдап алдым. Әкім Б. Құлекеевпен сұқбат газеттің ертеңгі күнгі санына жоспарланған болатын. Түнде мәтінін қағазға түсіре қояйын деп қапылып жатқанымда, үйдегі жарықтың жалп етіп өшіп-ақ қалғаны. Сол сәтте... түймесін баса қойып едім, түбіндегі жарық жанып, сөз де, ой да әлгі қаламның ұшына құйыла берді, құйыла берді...

     Әкім Батырбек Құлекеев сыйлаған сол қалам журналистік кәсібімде біраз әжетіме жарады. Кейіннен Алматыдағы ҚазМҰУ-інде оқитын «химик» ұлым қызығып, қалап алды. Енді ол қалам болашақ жолын нұрландырып, Алматыда, кітапханаларда, аудиторияларда, жатақханада баламмен бірге күн-түн демей білім теріп, жинастырумен жүр...

                                              ЖАС ШЫНАР, ТӘКАППАР ШЫНАР...
     Тағдыр теперішіне көнбей, мүгедектікке мойынсұнбай тайталаса тірлік кешіп... қаншама қайсар рух иелері қатарымызда жүр! Бүгінгі әңгімеміз де солардың бірі жөнінде...

     Менің кейіпкерімнің тұрқы қос қанаты қырқылған аққуға келіңкірейді. Анар-аққу бейненің қос қанаты орнында молақтанған топшысы ғана. Анасы Айманның бұған екіқабат кезінде «сарыауруға» шалдығуынан қалған із. Содан ба... «ал» дегенде-ақ «құдірет» аталынатын сыңар қанатты аққулардың бірін-бірі демеумен қиян алыстарға самғайтыны, ажал құшқанында да күллі аспани кеңістікті жанарлары аясына сидырумен жататыны есіме түскен...

     Бірақ, Анар аққу емес қой. Аққу болмағанмен, өмірге есесін жібермеді. Әрі бір әулетте тай-құлындай тебісіп өскен аға, әкпе, іні, сіңлілерінің бұл дегенде шығарға жаны бөлек-ті. Солардың көмегімен мектепке де барып, алыс құм жиегіндегі Үшарал ауылындағы (Талас ауданы) онжылдықты «4» пен «5»-ке бітіріп шықты. Ядролық сынақтар зардабынан кемтар болып туса да, қыл қаламды тісі, башпайлары көмегімен қармап сурет салуды меңгерген семейлік тағдырласы секілді ол да бала кезінде көп сурет салып, бір альбомды толтырыпты. Оны ауылдастары қолдан-қолға өткізіп, талай тамашалап, Анардан болашақта «мынау» деген суретші шығатынына да шек келтірмеген-ді. Алайда Анар білімін жоғары оқу орнында жалғастырғысы, мұғалім болғысы келді. Көп балалы отбасының онысыз да жағдайы ауыр болатын. Әкесі Сағынтай кеңшарда қарапайым құрылысшы, анасы сатушы болып істейтін. Әттең, қыздарының тілегін орындауға қолдары қысқалық етеді, қайтерсің... 

    Өмірде бірақ бәрі де өзің ойлағандай бола бермейді. Әйтпесе сол 1996 жыл Анардың өміріне айтарлықтай өзгеріс әкелер деп кім ойлапты?! Жастайынан тағдыр тәлкегіне түскен қыз көп болса арнайы мектепте білім көтеруіме болар деп, өзіміздің Жамбылдағы жоғары оқу орнына түсуден дәмеленбеген де еді. Алайда көп өтпей, отбасында, одан қалды күллі Бексұлтан әулетінде бірінші болып сол кездегі аудан, ауыл әкімдері Балтабай Бекежанов, Қаржау Кемелов секілді қайырымды жандардың көмегі арқылы шаруашылық есебінен қаржыландыру бойынша ТарМУ-ге оқуға қабылданды. Оқуға алғырлығының арқасында ол келесі жылында мемлекеттік бюджет есебінен қаржыландыру жүйесіне көшірілген.

–Шынымды айтсам, мен үшін оқу бағдарламасын меңгеру пәлендей қиындық туғызған жоқ. Курстас, жатақханалас құрбыларым жүріп-тұруыма, оқуға барып-қайтуыма қолқабыс жасады. Ал, сабаққа көбінесе жатақханада өз бетімше әзірлендім. Қиыны – алғаш рет мектепте болып, тәжірибеден өтуім болды. Шәкірттер қалай қабылдайды? Білім-білігім көкірегімде сайрап тұрғанмен, оны тақтаға жазып көрсетіп, көрнекі құралдармен негіздеуге мүмкіндігім жоқ қой деп жүрексіндім. Жасыратыны жоқ, бұл орайда кураторым, биология ғылымының кандидаты, доцент Аяз Дәнебековтің тарапынан көп көмек болды. Курстастарым қол ұшын берді. Нәтижесінде екі жылда да (1,5 айдан) тәжірибе өтілін «өте жақсы» бағаға атқарып шықтым, - деді Анар бізбен әңгімесінде.

     Сөз арасында ол 10 жасында әке-шешесінің Ленинградта (қазіргі Санкт-Петербург) ашылған протездеу институтына апарып,бір жылдай дәрігерлерге қаратқаны да еш нәтиже бермегенін айтты. Осы кезде оның қабағына кірбің ұялай қалды. Мен қайсар қазақ, қаламгер Зейнолла Шүкіровтың туа кемтарлығына қарамастан қаламынан қыруар дүние туғызғанын, Николай Островскийдің «Құрыш қалай шынықты?» романын су қараңғы күйде төсекке таңылып жатып жазып шыққанын айтқым келген.

–Иә,-деді ол аздан соң жеңіл күрсініп, менің ойымның үстінен дөп түскендей болып. – Он екі мүшеңнің түгел болмауы ой мешеулігінің қасында түк емес. Аяқ-қолы балғадай қаншама құрбыларым есірткіге елтіп, «алтын бастарын» қор қылып жүр. Базарда күнкөріс қамымен елбе-делбесі шығып жүргені қаншама! Кейде солардың өзі «Сен бақыттысың қайта, жоғары оқу орнын бітіргелі тұрсың, ал біздің болашағымыз бұлдыр ғой!» деп тағдырларына налығандай болады. Ауылдағы үлкендер де «Саған ризамыз, өзіңдей жастарымыз өмірдің оң-терісін білмей, әлі де бұлғақтаумен жүр ғой» деп қолтығымнан демеп, көтермелейді. Содан ба, бір жағы өсіп-өнген әулеттің отиесі, «Батыр Ана» Ақсұлу әжемнің бесік жырын, ақыл-кеңесін тыңдап, бауырында өскенім бар, өмірге құштарлығым артып, өзімді-өзім қайрай түсемін. Әйтпесе, тағдырымнан талай таяқ жеп, түңілген де кездер өтті бастан...

     Осы сұқбаттасуымыз барысында Анардың ашық жарқын мінезі, жан-жақты білімдарлығы байқалып тұрды. Курстасы Райкүл Мұқанова да «Анар жасырып отыр. Ол шешендігімен қоса ән салу өнерінен де «қаражаяу» емес. Былайша айтқанда, «отырыстың гүлі». Зейінді, ұғымтал, алғыр. Лекциядан тыңдап, ойына түйгендерін жатақханада бұрқыратып жазып тастайды» деп оның мақтауын келтіріп-ақ жатыр.

     А. Бексұлтанова жақында ТарМУ-ді биология мамандығы бойынша бітіріп шыққандығы жөнінде диплом да алды. Сөйтіп, ата-анасының, бір кездері өзіне көрсеткен ауыл, аудан басшыларының сенімін толықтай ақтап шықты. Курстастары ТарМУ қабырғасынан түлеп ұшып, өмірдің сан тарау жолдарына түсті. Бірақ мұның Анар үшін көңілге көлеңке түсірерлік екінші жағы да бар. Анар – аққу бейненің кейде қатыгез тағдыры өтінде өзін біртүрлі жападан жалғыз қалғандай сезінетіні де бар. Қолқанат болар бауырлары, сіңлілері болса, алыста. Төрт жыл ТарМУ жатақханасында тұрып келген-ді. Енді тұрғылықты баспана қажет. Мамандығы бойынша жұмыс керек! Ең бастысы - өмір сүру керек! Ол тиісті орындардың есігін қағып, мұқтажын айтқанда, меселін қайтарғандар болыпты. Меңіреу суық тас қабырғадай селт етпестердің сұрқы бойын аяздай қарып, қалтыратса да ол жақсы адамдардың барына, түптің түбінде жүрек жылуына да бөленеріне сенімді. Тастай түйіліп, тағдыр иініне жүктер не ауырлықты да қабақ шытпай көтеріп, алау таңдарын қарсы алғалы барады ол!

P. S: Облыстық басылым бетінде жарық көрген осынау мақаламыз қоғамда ерекше қозғау туғызды. Редакцияға, тікелей өзіме бірден 4-5 мекеме басшысының (дені әйелдер) қоңырау шалып, хабарласып «Анарға өзімізден жұмыс қарастырып көрсек деп едік. Қызымыздың  қалауы не?» деген сипатта сәлемдерін жеткізіп, жанашырлық танытқантары бар.  Алайда, Анарға «дәм-тұз»  облыстық тарихи-өлкетану музейінің көрме залынан бұйырды. Ол осында таныстырушы-гид болып орналасты. Соңыра қызымызға облыстық әкімдік пәтер де берді. Бұл жөнінде журналист ағамыз Б. Әбілдаұлы жарияға жар салып жазғанын білеміз. Содан кейін Анарды оқта-текте жұмысынан, қоғамдық көліктерден, көшеде кездестіріп жүрдім... Ал кейінгі 4-5 жыл бедерінде көз жазып та қалғанмын.Қанша дегенмен, «өз кейіпкерім» ғой. Оның кейінгі өмірі, тағдыры қалай толғантпасын мені... Бірде жұмыс орнынан ұялы телефоны нөмірін алып, тікелей өзіне қоңырау шалдым. «Аға, үйде емеспін, сыртта қыздарымды ойнатып жүр едім...» деді ол. Өміріндегі өзгерістер жөнінде айтты. Осынау жылдар ішінде ол Әдемі, Сұлуайым атты екі бірдей қыздың (бірі 4,5, екіншісі 3, 5 жаста екен) анасы болып үлгеріпті. 

–Ал енді тұрмыс-тіршілігің қалай?

–Пәтерімді жер үйге айырбастағанмын...

–Жұмысың?..

–Баяғы жұмысымдамын ғой. Басшыларым өзіме қолайлы уақытта барып жұмыс істеуіме мұрсатана берген. Қосымша мектептерде дәріс оқимын. Жағдайым жаман емес...

     Тағдыр тауқыметін шыдамдылықпен иініне жүктеп, қиындықтарға қасқая қарсы тұрумен келеді ол. Түптің түбінде екі қызы қос қанатына да айналар. Қайсар қыз... жауын, қар төпеп, небір бұрқасынды дауылдар бұрқағанда иілетін, бірақ сынбайтын, жел өтінде діріл қаққан жас шынарға да ұқсайды. Соның өзінде табиғат сұрапылына жөпелдемеде ырық бермес таңғажайып тегеурінділік, алғаусыз сенім көрем бойынан. Шынар, жар түбін емексіте үйіріп арқырай ағар тау селінің талайын бастан өткерген тәкаппар шынар, діңі қатайып, тамыры тереңге кеткен шынар, қандай бір қанқұйлы тасқынға да шыдас берердей тұрпатын көрсең сен оның!.. 

                                               БІР БҮЙІР ОЙЛАР
                                      Әдебиет жетекші пәнге айналуы тиіс

        Ел басына күн туғанда басын бәйгеге тіккен талай азаматтарымыздың ұлт жанашыры болып өсуіне халқымыздың сан ғасырлық әдебиеті мен тарихының, отбасы тәрбиесінің әсері болғаны анық. Әдебиетке ықыласты балалар негізінен гуманитарлық салаларға икемделеді. Ал өзге салаға бейімделген балаларды әдебиетті құлай сүймегені үшін кіналауға да болмас. Оларды Құдай екінші жағына бейімді етіп жаратқан. Алайда, олар да әдебиетті белгілі дәрежеде білулері тиіс. Біздің бұрынғы-соңғы ғұламаларымыздың мейлі қай салада еңбектенсін, әдебиетті орағыта өткені, халық ауыз әдебиетті құндылықтарымен сусындамағаны кемде-кем.

        Еврей немесе ағылшын ғалымдары мен  мемлекет қайраткерлерінің кез келгені өздерінің ұлттық әдебиетін жақсы біледі. «Маған әдебиеттің керегі не?» деп бірде-біреуі айтпайды. Олай болатыны, бұл олардың әдебиетке деген көзқарасының мектептен бастап-ақ мықтап қалыптасқандығының көрінісі...

          Әдебиет – адам жанының тәрбиешісі. Адамгершіліктің негізі әдебиетте жатыр. Сондықтан да оқушы бойына ұлттық рухты сіңіретін пән ретінде, әсіресе, 9-10 сыныптарда әдебиет сабағын аптасына 1-2 рет емес, ең болмағанда 3-4 рет өткізу өте-мөте қажет, біздіңше. Оқытудың барлық сатысында әдебиет пәнінің сағаттары математикаға берілетін сағаттардан артық болмаса, кем болмайтындай деңгейге қол жеткізсек, қанеки!

           Бүгінде еліміздің кей мектептерінде ағылшын, орыс тілдерін былай қояйық, тіпті қытай тілдері де оқытылып жатқандығы туралы айтылып жүр. Өз тілінде, өз тарихында, мәдениетінде, салт-санасында көзқарасы, санасы қалыптаспаған баладан ұлт патриоты, ұлтына адал азамат шығады деп ойлау қателікке ұрындырмақ. Сондықтан қаракөздеріміз бастауыш сыныпта тек ана тілінде білім алуы керек.

           Қалай болғанда да әдебиет жетекші пәнге айналдырылуға тиіс. Оны жетекші пән ретінде оқыту дегенді ең алдымен білікті мамандар даярлаудан бастаған ләзім. Бұл мамандыққа арнайы дайындықтың та артықтығы жоқ. Аталмыш пәннің мұғалімі өз тілінде шешен сөйлейтін, ойы орамды, тілі көркем, шығармашылық қабілеті басым, көркем шығарма табиғатын терең түсініп, талдай білетін  қасиеттерге ие болуы ләзім. Тіпті  қазақ тілі мен әдебиетінің ара жігін ажыратып, екеуін де жоғары оқу орындарында екі бөлек мамандық ретінде оқытудың мезгілі пісіп-жетілген де сияқты. 

             Ал, енді әдебиет пәнінің облыс мектептеріндегі оқытылуы жайы қандай? Кімдер оқытып жүр? Бұған былтырғы оқу жылындағы 11 сыныптарға сабақ берген қазақ тілі пәні мұғалімдерінің сапалық құрамына талдау жасау арқылы да айқын көз жеткізуге болады.

Облыс бойынша қазақ тілі мен әдебиеті пәні мұғалімдерінің жалпы саны 1520 екен. Мұны 400-дей мектепке бөлгенде, үшеу-төртеуден ғана келмей ме?  Мұның ішінде 381-і мектептердің 11 сыныптарына сабақ берген. Бұл аз ба, көп пе, өзіңіз болжамдай беріңіз. Олардың өзінің 242-сі педагогикалық жоғары оқу орындарының күндізгі, 139-ы сырттай бөлімдерін бітірген. 90-ының жоғары, 123-інің бірінші, 152-сінің екінші санаты бар. Ал, 16-сы ешқандай да санатқа ие емес. Былтырғы оқу жылында 11 сыныптарға сабақ берген аталмыш пән мұғалімдерінің 32-сінің (8 пайыз) 1-5, 59-ның (15,5 пайыз) 6-10, 132-сінің (34, 6 пайыз) 11-20, 158-інің (41 пайыз) 21-30 жыл және одан да жоғары педагогикалық өтілге ие екендігі белгілі болып отыр.  Осы шоғырдағы қазақ тілі мен әдебиеті пәні мұғалімдерінің ҚазПИ-ДІ 33-і (8,7 пайыз), ТарМУ-ді 82-ісі (21,5 пайыз), ТарМПИ-ды 37-ісі (10 пайыз), Жамбыл ПИ-ді 37-і (10 пайыз), ЖГТУ-ді 14-і (3,6 пайыз)…бітірген екен. 

          Міне, бұл деректер де біраз жайлардан хабар береді. Он саусақтың бірдей болмайтыны секілді, пән мұғалімдерінің барлығы бірдей ортадан озған өрен жүйрік емес. Қайсыбірі өзі сабақ беретін пәннің ұңғыл-шұңғылын түгел біле де бермейді. Облыстағы мектеп бітірушілердің жылма-жыл ҰБТ сынағы тұсында дәп осы қазақ тілі мен әдебиеті пәнінен ақсап жататыны екінің біріне белгілі. Кейбір ата-аналардың ұл-қыздары мектеп бітірер тұста қазақ тілі пәні бойынша қосымша білім алуы үшін, білікті мұғалімдерден репетитор жалдауы үйреншікті көрініске айналды.

      Осы ретте қайсыбір қазақ тілі мен әдебиеті пәні мұғалімдерінің өз шәкірттерінің шығармашылығын тиісті деңгейде бағалап, талдауға да қабілет-қарымы жете бермейтіндігіне қатысты, өзім екі күннің бірінде дерлік бетпе-бет келіп жүрген мына бір жайды ортаға сала кетсем, оның еш артықтығы болмас...

     Көркем әдебиет басты тәрбиеші емес деп кім айтар! Бүгінде кәрінің де, жастың да өлең жазбайтыны кемде кем. Оның ішінде мектеп жасындағы балғындардың, жеткіншектердің, жастардың да қарамы молдығы қуантады. Олардың атынан хат қоржынымызға өлең, мақала күн құрғатпай түсіп те жатады. Қайсыбірінің жазған  өлеңінің сиясы кеппестен редакцияға алып жүгіретіні де бар. Өлеңінің ұйқасы, құнары кемдігі, айтар ойының ашық еместігі, тәжірибесіздігі бадырайып көзге шалынып тұрады. Бірақ, жас өреннің көңіліндегі көрікті ойды, адамгершілік әдебі әлемінің лықси сыртқа тепкен бұла күшін өлеңмен өрнектегісі келетін талпыныс, тауанын қалай қайтарарсың! Шамамыз келгенінше өңдеп беріп, ақыл-кеңесімізді де айтамыз. Кейде талапкердің өлең ұйқасы, ритмі (ырғақ) секілді қарапайым талаптардың өзін мүлде білмейтіндігіне таңдана бас шайқауымызға тура келеді. Бұл жайлы (ұмытпасақ) бесінші сыныптың әдебиет оқулығында тәптіштеп жазылған ғой. Ал талапкеріміз болса жоғары сыныпта оқиды, тіпті арасында студенттері де бар! «Қарағым-ау, мектепте, тіпті университетте де әдебиеттен сабақ беретін мұғалімдерің бар емес пе? Мына өлеңдеріңді тым құрыса соларға бір көрсетіп алмайсыңдар ма?» дейміз, баяғы. «Сіздерге жіберіп отырған сол... мұғалімдеріміз» дейді олар. Әдебиет оқытушысының «көріп, тексергендері» әлгіндей... 

     Бұдан шығатын қорытынды не? Әрине, ол – біреу ғана. Мектептерде өз тілінде шешен сөйлейтін, ойы орамды, тілі көркем, шығармашылық қабілеті басым, көркем шығарма табиғатын терең түсініп, талдай білетін  қасиеттерге ие пән мұғалімдерінің тапшылығы бар. 

     Бірде бір шаштаразшының екеуара әңгіме барысында менің көркем әдебиетті жақсы көретініме, классикалық әдебиет үлгілерін іздеп жүріп оқитыныма таңданыс білдіріп: «Мынадай заманда… кітап оқитын адамдар да бар екен-ау!» дегені бар. Оның мұнысы көзі ашықтығы қайта. Бүгінде елдің басым дені көркем әдебиетті оқуды қойғанын тамыршыдай тап басып біліп отыр. Біз ғана болсақ, бір сәрі... Бүгінде әлем интеллектуалдарының барлығы кітаптың көп оқылмайтындығына алаңдаулы. Д. Дидроның «Адам кітап оқуды тоқтатқан кезде, ойлауды да тоқтатады» деген сөзінің жаны бар, тегі. Кітап деп біз алдымен әдеби кітаптарды айтамыз... Бір кездері Ғабең, Ғабит Мүсірепов «Әдебиет – адамгершілікке сүйіспеншілік» деп жазды. Ал, бүгін «Әдебиет – елге, отанға, ұлтқа сүйіспеншілік» дейтін кезең туды.

     Міне, бұл іске қазақ тілі мен әдебиеті пәнінің мұғалімдері қосар үлес айрықша қомақты. Ендігі жерде қарадомалақтарымыз бен тұлымдыларымыздың кішкене күнінен бастап ұлттық әдебиетін терең білуі арқылы адамгершілік әдептерін бойына мол сіңіріп,тіліне, дініне, діліне берік болуы, ең бастысы на тілінің уызына жарып өсуі үшін Мұғалімнің ертегіші, шешен, тарихи шежіреге жетік, дана да абыз қарияларымыздың орнын алмастыруына да тура келеді.  Бізге, бүгінгі жеткіншек ұрпаққа ... көркем әдебиет тәрбиесі ауадай қажет!

                                                    Қайыр сұрау қанымызда жоқ іс еді...

       Дәл бүгінгі күні ел тұрғындарының қай-қайсысының да жай-күйі төмен дейтіндей деңгейде емес. Жұмыссыздық пен кедейшілікті болдырмауға бағытталған игілікті шаралар қалада да, далада да  көптеп қолға алынып жатқанының да күнбе-күн өзіміз куәсі болып та жүрміз. Өрісіміз малға толып келеді. Ерінбегеннің, еңбектенгеннің бақуаттылыққа қол жеткізетіндігіне кепілдік те бар. Іскер, ілкімді азаматтардың төмен пайыздық өсіммен несие алып, бизнесі ауқымын ұлғайтуына, өзін ғана емес, өзгелерді де жұмыс орнымен қамтамасыз етуіне қолайлы мүмкіндік туып-ақ тұр. Қайсыбір қожалықтар басшыларының  50-60 мың айлық жалақысы бар бақташы, малшылық, сауыншылық жұмыстарға адам іздеп сабылып жүргендігінен де хабардармыз. Қысқасы, «екі қолға бір күрек» қайдан да табылып тұр. Тек әлі де «өкімет өлтірмейдіге» сайып,  әрекетсіздікке салынып, масылдық психологиядан ада-күде арыла алмай жатқанымыз болмаса...

       Бүгінде базбіреулер, оның ішінде өз қандастарымыз маңдайы терлемей ақша табуға тым үйірсек болып барады. Бұл тұрғыда бірен-саран өзге ұлт өкілдерінің әсіресе, сығандар мен қаңғыбастардың қайыр сұрап, қол жайып көшеде отыратынына көзіміз әбден үйреніп те кеткен еді. Енді олардың қатарынан мұндайды ұят іс көретін өз қаракөздерімізді - егде жастағы кісілерді, тіпті ақ жаулықты ана,  балалы әйелдерді де көптеп кездестіре бастадық. «Малым –жанымның, жаным - арымның садағасы» дейтін қазақтың өзін нарық иірімінде қанкөбелек ойнатты. Қайсыбір қаракөздеріміздің көшеде өткен-кеткенге «көзін сатып», қайыр дәметуді арына ұят іс көрмеуге айналғаны намысыңды да қамшылайды екен. 

       Қазіргі нарықтың қатынастар кезеңінде сауда қылу, тиын сауып, бірді екі ету соншалықты абыройсыз іс емес, керісінше жетістік саналатын болды. Сондықтан, мойны алыстау базардан көкөніс, жемісті болсын түп көтере сатып алып келіп, екі есе бағасына саудаласаң – «бетіңнің суын бес төгіп жүріп» қайыр сұрағаннан әлдеқайда абыройлы іс болар еді. Өзге ұлт өкілдері таразысын алдына қойып, салмағыңызды өлшеп бергеніне бес-он теңге алып, ың-шыңсыз осы ісінің өзімен-ақ күн көрістік нәпахасын айырып  отыр. Славян ұлтының өкілдері өздерінің шіркеулері алдына шоқынып отырып қайыр, садақа дәметеді. Берсең алады, бермесең – оған да мақұл. Осынау «кәсіпті» біздің қазекеңдер өзгеше түрлентумен жүр. Біреуі «Ауруханадан жаңа шықтым, ауылға баруға қаражатым болмай тұр, көмектесіңізші» немесе «нан алуға ақша берші»  деп сұрайды. Әлгі «ауырып, ауылына, бала-шағасының ортасына жете алмай жүрген» ағамыздың арада бірнеше ай өткеннен кейін де, алдыңды кес-кестей «жағдайын» айтудан жағы талмай жүр. Оны былай қояйық, соңғы кездері бір егделеу әйел кісінің көшеде өткен-кеткенге батаның неше атасын төгілдіріп айтып, «қайыр сұрайтынының» куәсі болып жүрміз. Мұны қасиетті, киелі саналатын батамыздың қадірін кетіру демеске лажың жоқ. Батаны ер азамат, ақсақалдарымыз айтушы еді, салтымызға сайсақ. Батаның қай жерде, қандай жағдайға байланысты айтылатынын мектепте, жоғары оқу орындарында ұстаздардың ақ тер, көк тер болып оқытып, түсіндіргендерін мына апайымыз керісінше насихаттап тұрған сыңайлы. Қоғамдық көліктерді жүргізбей, шатты-бұтты құран оқып, бет сипап «тиын сауып» жүрген сыған балаларынікін қанында бар «кәсіп» делік. Ал, сол балаларға сөзімен де, ісімен де үлгі-өнеге болады деген апамыздың асыл дәстүріміз - «бата беруді» көрінеу бизнестің көзіне айналдырғаны құптарлық іс емес, біздіңше.

      Рас, мұндай құбылысты заманның алақұйын өзгерісі тудырып отыр. Қайыршы қоғамға масыл, еріншек жандардың қатарынан шығады. Жұмыссыздық, кемтарлық та мәжбүрлейді.   «Жаман әдет жұққыш келеді», әлгі апайымыздың да, жұмысқа жарамды, аяқ-қолы балғадай балалы әйелдердің - өз қандастарымызды көшеде қол жайып, қайыр-садақа сұрауға жеткізген нендей мәжбүрлік екенін зерттеп біліп, соншама тіленіп өткен-кеткеннен алған бес-он теңгесі олардың ешқандай да жыртығына жамау болып та жарытпайтынын, мұның қазаққа жат қылық екенін айтып, түсіндіру жұмыстарын жүргізетін, заңдық тұрғыда болсын тиісінше қолұшын созып, көмектесетін әлеуметтік сала қызметкерлері  қайда қарап отыр, осы? Бұл намысты ойлайтын әр қазақ үшін де сын. Әрі-беріден соң бүгінде ерінбей еңбек етсек, «ішкеніміз алдымызда, ішпегеніміз – артымызда» бейқұт та берекелі заман басымызға орнап отыр емес пе?!  Ал, мына жағдай оны түбегейлі жоққа да шығармай ма, мұны шетелден келген меймандарымыз зауқайым көре қалса, не дейді?! Бұл дегеніңіз, тіпті бүгінгі тоқшылық заманымыздың да шынайы көрінісі емес қой! 

        Қазақтың Ары мемлекеттік рәміздеріміз Ту, Елтаңба, Әнұранымыз секілді тек биіктен асқақтап көрінуіне қызмет етуге тиіспіз, қай-қайсымыз да!  

                                             Жазушылықтан әркімнің-ақ дәмесі бар...

        Жергілікті бұқаралық ақпараттық құралдарында соңғы кездері ақынды да, журналисті де, жазагерді де «жазушы» деп жазу белең алып барады. Бірқатар қазақ тілді газеттер біраз кісілерді білместікпен тіпті «ҚР Жазушылар одағының мүшесі» деп жазып жіберді. «Знамя труда» газеті де (28 шілде, 2012 жыл) шулық суретші Асқар Сәрсенбековті «жазушы» деп жазды. Ал, жуырда телеарналардың  бірі кәсіпкер келіншекті мақалалар кітабын  шығарғанына бола «жазушы» деп таныстырып, оқырмандармен кездесуінен арнайы түсірілім ұйымдастырды. Көзі қарақты, көңілі ояу дейтін журналист қауымы өкілдерінің өздері бұл заманның жазушысы, жазбагері кім екенін айыра алмай жатқан соң, не жорық?!

          Сөйлем құрастыра алатындрдың қай-қайсысы да өзін «жазушы» сезінеді. Солардың бірінің, тісі бата ма, шама шарқы жете ме оған да қарамай, шетелдік классиктерді «мұрындығынан тізіп» аудара бастағанының куәсіміз. Бұл күндері ардагер ұстаз да, малдоғдыр да, мәдениет қызметкері де ай сайын көди-сөди дүниелерін қалыңдығы керекқарыс кітап етіп бастырып елге таратып жүр. Олар да өздерін «жазушымыз» деп есептейді. Олардың көкейін тесіп бара жатқан не дейсіз ғой. Атақ, мансап, баяғы. Өздерімен тілдесе қалсаңыз, «үш кітап шығарып, Жазушылар Одағы мүшелігіне өтіп алсам деймін» деп көкейіндегісін бүкпей жайып та салады. Жазушылықты қалпақпен ұрып алатын нәрседей көреді, тіпті. Жазба әдебиетіміздің туу басында тұрған Абай хакімнің де, одан берідегі он-сан ақындарымыздың да, тіпті берідегі Сүйінбай, Жамбыл бастаған өлең-жырдың аузымен құс тістеген өрен жүйріктерінің де дәл осылардай мансапқа құлдық ұрып, өлермендене құлап-тұрып атаққа ұмтылған біреуі жоқ. Әрқайсысы қазақ әдебиетінің бір-бір шыңы болып, өз биіктерінде қалды. Жазушы емес, ақын ретінде. 

         Бүгінде жазушы емес, «жазбагер» көбейіп тұр. Қолы бос қой қазір, елдің көбінің. Жата қалады да жазады. Тоқтаусыз жазады. Сөйлем құрастыра алғанның, көлдей-көлдей мақала жазғанның бәрі жазушы атана берсе, жазушылықта қандай қадір-қасиет қалмақ? Ал, шын мәнінде бүгінде сөзі де, өзі де тұнған әдемілік, парасаттылық пен биязылықтың, зиялылықтың көркем үлгісіндей болып көрінетін, оқырмандары өзінен гөрі шығармаларында сомдаған кейіпкерлерді (мына сіз бен бізді, өзімізге таныс кісілерді) жақсы білетін көркемсөз зергерлеріне шабуыл басталған сыңайлы. Жазбагерлер (оның ішінде зиялы қауым өкілдері де бар) өлеңге ғана емес, жазушылыққа да «әркімнің таласы барын» өлермендене «дәлелдеп», жазушылық таным мен талғамның ілуде біреудің, оның өзінде ерекше таланттылардың ғана маңдайына жазылатынын мансұқтап, олардың мәртебе-беделін көрінеу аласартқысы келетіндей. Қолдарынан келіп жатса, жазушылар шыққан биікті кез келген құс қонып, «саңғып кетер» төбешікке айналдыруға да бейіл.       

        Жазушы кім, өзі? Несіпбек ағам (Дәутайұлы) айтты: «Жазушы – заманның үнін, адамның күнін кестелі тілмен көркемдеп жазып көрсетуші» деп. Задында, өмірде де, шығармашылығында да бір ауыз сөз де артық айтпайтын, қара сөздің хас шебері біздің маналы бері жауабын іздеп «бір қазанда басымыз піспей» жатқан мәселемізді бір ақ ауыз    сөзбен сипаттады да берді!

         Ғаламторыңызда да «Жазушы -  туындыгер. Жазушы деп әдетте аталмыш іс негізгі кәсібі, немесе негізгі кәсіптерінің бірі саналатын адамды айтады. Жазушы санатына қосудың келесі түрі, Жазушылар одағының, әдебиет сыншыларының немесе сарапшылар бағалаулары арқылы мойындауы» деп тұр.

          Қалай болғанда да, адамды, қоғамды, тұтас дәуірді болсын әрбір сөзді, деталь, штрихты айрықша сарабдалдықпен, талғампаздықпен, шеберлікпен  пайдалану арқылы дем салып, жан бітіріп, шығармаларында қайта «тірілтетін» хас зергер суреткерге деген қашанғы құрметімізден айнымағанымыз жөн-ау, тегінде!  

                                          Үйлену де, үй болу да қиын боп тұр...

        Егемен ел атанып, іргемізді бекітіп, шаңырағымызды шалқайта тіккелі жиырма жылдан асып жығылды. Ендігі жерде кең-байтақ жеріміз көлеміне сай басымызды көбейтудің де өте-мөте қажеттігі айқын сезілуде. Осымен байланысты 2020 жылға қарай ел тұрғындары санын 25 миллионға жеткізу міндеті алға қойылды. Солайы солай-ау, бірақ әлі күнге үй болуды ойламай, салт басты, сабау қамшылы күйде уақыт оздырып жүрген жігіттеріміз қатары көбейе түскені қоғамды алаңдата да бастады. Кейбір деректер елдегі «кәрі қыздар» саны кеңестік кезеңдегі 80 мыңдық межені әлдеқашан артқа тастап, 3-4 есеге артқанын көлденең тартады. Мұндай жағдайда бұрымдыларымыздың сыңарын табуы қиындай түсетіні белгілі, ал, жігіттерімізге не жорық? Қайсыбірінің жасы орда бұзар отыздан асып, қырықты кимелеп қалған. Олардың болашақ жарларын «қырық қыздың» ішінен «маңдайынан шертіп» жүріп таңдап алуына әбден болады емес пе?  Уәждеріне құлақ қойсақ, ибалы да иманды, ақылына көркі сай қыздарды (олар соншалықты аз ба, сонда) әлі іздеп таппай жүрген сыңайлы. Бұған «кінәлі» қоғамның салғырттығы ма, әлде? Бағзы кезде мектепте, жоғары оқу орындарында болған, қыздар тәрбиесі мәселесімен түпкілікті айналысқан қоғамдық ұйымдар жұмысын, тіпті жеңгетайлық институты үрдісін жаңғыртқанымыз жөн бе? «Қызға қырық үйден тыйым» ұстанымындағы тәрбиені уыстан шығарып алдық па?

         Солай шығар. Өйткені, бүгінде кейбір қоғамдық ұйымдардың зерттеулеріне қарасақ, 18-20 жастағы қазақ қыздарының үштен бірі шетелдік жігітке күйеуге шығуға ынталы. Осылай шешіп, алданып қалып, «бүлініп жүрген тағдырлар» қаншама! Жақсы тұрмыс, жайлы төсек Отаннан артық болғаны ма сонда? Ай жүзді аруларымыздың намыс жыртар сәті де осы тұс-ау.

          Мұны былай қояйық, бүгінде адам өсімін шектеу саясатына байланысты ата-аналары отбасыларында біреу болса да, ер бала болғанын қалауы ниетінен соң дүниеге келіп, үлес салмағы қыз баладан отыз миллионға артып кеткен қытайлық 20-30 жас аралығындағы сүрбойдақ жігіттер (олардың саны 2015 жылға қарай 90 миллионға жетеді деп күтілуде) іргедегі «қызды ауылға» - біздің елімізге көзін сүзумен отыр. Бізде  бір жігітімізге сегіз бұрымдыдан  келетінін білгендіктен. 

        Ал, тарих сабағы не дейді? Кеңес кезінде орыстан жар жар таңдаған ардагер ағалардың балалары мен жиендерінің сексен пайызы қазір Қазақстанда тұрмайды екен. Алды Америка, Канада, одан қалды Еуропа елдерінде. Оқыған білімін, өз қабылетін басқалар үшін жұмсап жатыр. Қысқасы, жиендерден қайыр жоқ. Қырғыз халқының әйгілі «Манас» дастанында да белгілі бір елді шауып, қырып-жойып шаңырағын ортасына түсіру үшін қыздарын әйелдікке алып кетіп, олардан туған ұлдарды - «көзқамандарды»  (нигилистер) ер жеткен соң қайрап салып, жұмсайтыны айтылады. Осындайда Бұқар жыраудың  «Жылқыда  өт болмас, жиенде ел болмас» деген сөзі еріксіз ойға оралады екен.

          Қыз таңдап, үйіне келін етіп түсіргісі келетін ұлдарымыз толып жатқан ілу, киіт кигізу, құда шақыру, үйге түсу, ата сүті, әке ақысы, «қалыңмал» секілді алым-салықтарын (мұның көлемі орта есеппен 4-5 мың долларды құрайды) өтеу секілді бітіп болмайтын ырым-жырым, дәстүр-салттарымыз шығынынан да қорқасоқтайтын секілді. Рас, ұлын «аяқтандырып», қызын қияға қондыруды армандамайтын ата-ана кемде-кем. Олардың да келін түсіру, қыз ұзату рәсімдерін «ел қатарлы» өткергісі келеді. Бірақ, бұған екінің бірінің әлеуеті жетпейді. Жастарымыздың үй болудан бұрын үйленуінің өзіне осы жайлар басты кедергі сияқты. Ал, шетелдіктер болса, ай дидарлы аңғырт аруларымызды шытырлаған көк қағазымен қызықтырып, алдап-арбап торына түсіріп те жатыр. Біздің ел болып, көсегеміз көгергенін, көрпеміз ұлғайғанын ойлап жатқан біреуі болсайшы! Еліміздің болашағын ойлайтын сіз бен біз, бозбалаларымыз бен бойжеткендеріміз. 

         Бүгінде жастардың үй болып кетуіне жоғарыдан да, төменнен де –  мемлекет пен олардың  ата-аналары, ағайындары, достары, ұжымдары тарапынан да қолдау, көмек бар. Тек олардың тіл табысып, бір мақсат аясында жарастық табуы, бір бағытқа қарауы – үйленуі кемшін түсіп жатқан сияқты. ал, сіз қалай ойлайсыз, әлеумет?

                                                         Кітап дүкені неге жоқ?

         Кітап оқымайтын қоғам.... Өкініштісі, бізде, міне, осындай қоғам қалыптасып отыр. Олай болатыны... Алыс-алыс ауылдар туралы әңгіме қозғамай-ақ қояйық, өзіміз көріп жүрген кейбір аудан орталықтарында бірде-бір кітап дүкені жоқ екендігіне не айтасыз? Бір қарағанда, айтарға ұят іс. Айналасы он жылдың бедерінде ел-жұрт кітапсыз да күн көруге болатынына «көз жеткізді». Оңтайландырудың сойылы ең алдымен осы кітап дүкендеріне сілтеніп еді. Жойқын екпінмен сілтенген. Ақырсында, адамдарға рухани нәр-қуат беретін мұндай орындар (еліміз бойынша 1500 кітап дүкені) біржола жабылып, түп-тамырымен жойылып та кетті. Ең өкініштісі, әкімқаралардың, қолында «кірі» бар ілкімділердің қазір де «ауылдан бір кітап дүкенін салайын, ішін көркем әдебиет жауһарларымен толтырып қояйын» деп ойлайтын біреуі болмай тұр. Көркем әдебиетпен ауызданбауынан жеткіншек ұрпақтың жандүниесі де жұтаңданып, сүреңсіздене түскенін бүгінде екінің бірі айтады. Ол негізсіз де емес. 

           Қоғамда «тамақ тоқ, көйлек көк» болса, жеткілікті деген пікір қалыптасқалы қаш-шан! Адамға керегі сол ғана ма? Рухани азық ше? Мұндай нәр-азықты бағзы кездері басшы-қосшың, қойшың болсын барлығы да күнара үйіне пошташы үйіп-төгіп әкеліп тастайтын газет-журналдардан, жоғарыда айтқан кітап дүкендерінде болмашы тиын-тебенге көптеп сатылып жататын көркем әдебиеттерден алып, жандүниесі нұрланып, рухани кемелдене  де түспеуші ме еді! Әрбір мерекелі, атаулы күндері ұл-қыздардың бір-біріне ең әуелі кітап сыйлау дәстүрі болды. Болмашы тиын-тебен тұрса да, өте қымбат сыйлық еді біз үшін.  Сол бір буын өкілдері шын мәнінде көркем әдебиетпен, кітаппен тәрбиеленген-ді. Ал, қазір... газет-журнал, кітаптарыңыз тиыннан тиын сауып, бірін екі ете алмай, ілдалдамен күн кешкен ауылдықтар үшін соншалықты қолжетімді де емес. Ана тіліміздегі әдеби-көркем, ғылыми-танымдық әдебиеттерді тікелей тапсырыс (сонда кітаптың өзіндік құны да арзандай түспек) негізінде бастырып, тарату ісінде ел елдігін, басшылар қамқорлығын жасаса дейсің.

          Тәуелсіздікпен құрдас жиырма жастағы бауырластарымыздың жеткілікті білімінің жоқтығынан діни экстремизмнің арбауына түсіп, СПИД-ке, нашақорлыққа тап болып баудай түсіп жатқаны қаншама! Жастарды, жеткіншектерді кітапқа, әдебиетке, әдемілікке баулысақ, өзге дүниеге – зиянды дағдыларға мойын бұра алмайтындай ахуал тудыруға ықпал жасауға болатын шығар. Мұндай келеңсіздіктердің алдын алып, жамандықты болдырмаймыз десек, оңтайландырудың «құрбаны» болып кеткен облысымыз аумағындағы 16 мамандандырылған кітап дүкенін, 80 –ге жуық кітап бөлімі бар сауда орнын – Руханиятымыздың мәйегін қайта қалпына келтіргеніміз абзал. Тәуелсіздік жылдарында жалпы елімізді былай қояйық, бір ғана біздің облыстың өзінде екі жүзге жуық  мешіт еңсе көтеріпті. Әрине, бұл – көңіл қуантарлық жағдай. Ал, соншама көп мешіт саларлық әлеуетіміз бар екен, ендеше неге аймақтағы кітап дүкендерін қайта қалпына келтірмеске?!

          Жекешелендіру жолымен болсын сақтап қалған болсақ, сол кітап дүкендері оқырмандарымыздың рухани қажетін толығымен өтеуге жетіп артылатұғын еді. Олардың сөрелерін әр алуан ғылыми-әдістемелік, танымдық, көркем әдебиеттермен толтыру үшін баспа индустриясы дамытылып, кітап саудасы қызып берсе, бұл өз кезегінде  қазақстандықтарды рухани кемелдендіру саясаты сәтімен жүзеге асуына, жеке тұлғаның қалыптасып, дамуына, мақсаты мен жетістігіне және мәдени қоғамның қалыптасуына айтарлықтай септігін де тигізбек. Бұл жөнінде Елбасының жуырдағы  Жолдауында айрықша аталып өтілгені белгілі. Ал, мәдени қоғам қалыптасқан кезде экономикамыз да, саясатымыз да, сонымен бірге діліміз, тіліміз де жақсы дамитын болады. Қалай болғанда да, кітап бүгінгі таңда өте-мөте қажетті тәрбие құралы болып қала да бермек. 

                                                                     Ән тәрбиесі

         Бүгінде еліміздің шартарабын әсем ән мен тәтті күй кернеумен тұр. Жер де - ән, көк те - ән... Теледидар тетігін басып қалсаң да, радиоқабылдағыш құлағын бұрасаң да ар жағынан ән саулап жүре береді. Жастарымыз тіпті осындай әндерге емініп, ұялы телефонын құлағына таңып ұйықтайтын болды. Жер-көкті қазақ пен шетел музыкасы түзілісінен пайдан болған «будан әуен» жаулауда. Жаһандық әуендер жастарымыздың ділін бұзып, мінез-құлқын өзгерте ме, деген қауіп те жоқ емес. Мына көршілес Ресей телеарнасының арнайы хабарында ретро және заманауи әндердің өз тыңдармандары ән мазмұны мен тәрбиесі төңірегінде екі дай болып айтысады да жатады. Ал, біз мазмұны, маңызы, берер тәрбиесі қандай екенінде шаруамыз болмайды, әнді талқылауды емес, тыңдауды ғана білеміз.

         Ән байғұстың араласпайтын жері, «құйысқанға қыстырылмайтын» қылтасы  қалмауға айналды. Мерекелік және атаулы күндерді былай қояйық, нашақорлық пен шылымқорлыққа қарсы, денсаулыққа, білімге, спортқа қатысты, басқа да қоғамдық саяси  мәні бар науқандық шаралардың барлығы да әнмен әдіптеліп, күймен «күптелетін» болды.

Үлкендер жағы - тойда, жасөспірімдер мен бүлдіршіндер - мектептер мен балабақшаларда ән салып, аядай сахнаны азан-қазан етіп жатқаны. Бұл жақсы ма, әлде... Бүйте берсек, біздің жас ұрпағымыз біржақты - тек ән тәрбиесімен ғана өсіп жетіліп, басқа пәндерді жылы жауып қойып жүрмей ме?  

         Әлбетте, жөнімен пайдаланса, ән тәрбиесі әлеуетті-ақ. Адамды мейірімділікке, жұмсақтыққа, сезімге де тәрбиелейді. Ұлттық қалпымызға келудің, болмысымызды бұзбаудың да кепілі ол. Бағзы кездегідей, «нан болса, ән де боладыға» сайып, бұл тақырыпта әңгіме қозғамауымызға да болар еді. Алайда, көп мәселеге қатысы боп тұр мұның. Жалпы, біздегі ән тәрбиесі қандай деңгейде, осы? Балабақшадағы, мектептегі жеткіншектердің де құлақ түретіні - Қ. Нұртастың, Б. Қорғанның, тағы басқаларының «хит-әндері». Жаңадан тұсауы кесіліп жатқаны, күн сайын эфирден тарайтыны бар, осы күнгі қазақ  әндерінің басым дені «сүйдім, күйдімнің»  төңірегінде.  Махаббат әндерін балабақша бүлдіршіндері де, әскери бөлім сарбаздары да айтады. Мұндайға «ай» дер ажа,  «қой» дер қожа табылмай тұр. Мұң-зары басым, «жылауық» әуендер онысыз да психикасы әлсіз жасөспірімдерге кәдімгідей «әсер» етіп, бірсыпырасының қиялиланып көп қабатты үй балконынан секіріп кетіп, «сезім құрбанына» айналып жатқанын да «ұзынқұлақтан» естіп қаламыз. Тәттіні көп пайдалансаң, ауызың уылатыны секілді, жас әншілеріміз «тәтті сезімге бөленуді» насихаттауда тым шектен шығып кеткен сияқты. 

          Радио эфирімізде бағзы кездегідей, «Батыр бала Болатбек», «Ортеке», «Біз лагерьге барамыз», «Туған ел», «Ақ көгершін» секілді Отан, туған жер, ерлік, бейбітшілік, елдің бақытты тұрмысы, табиғат, бақытты балалық шақ жайлы ұлттық нақыш-иірімге толы әуeндер неге аз? Ән қоржынымыз тақұл-тұқыл ма, әлде? Қалай болғанда да өсер ұрпағымыздың өмірді шынайы ұғынатын, жан-жақты ойлайтын, кемел ақыл иесі ретінде қалыптасып жетілуін ойлар кез жетті. Бізге... таңдай тұнық балалар әндері керек-ақ!

                                                             Қазақ қайтсек,баииды?

       Біздің есебімізше, ауылда тұратын әрбір қазақтың әр қайсысының қоралап мал өргізіп, миллионер болатын мүмкіндігі бар... Бірақ, олай болып жатқан жоқ қой. Баяғы шаруаға қырсыздығымыз, нарыққа икемсіздігіміз, еріншектігіміз аяққа тұсау болып, өрісімізді малға толтыра алмай отырмыз емес пе?!

       Ал, енді әлгі «миллионер» болудың жайына келсек... Ертеректе болған бір жайды әңгімемізге тамызық етелік, әуелім. Облысқа аты дүрілдеп шыққан бір дөкей (шамасы, прокурор болар) таулы өңірдегі бір шаруашылықты тексеруге бармай ма? «Пәре» дегеніңнің ол тұста да айдарынан жел есіп тұрыпты. Тексеру біткеннен соң кеңшар бастығы әлгі дөкейге бір ту ешкі атайды. Прокурорың оны қоңылтақси ма, әйтсе де «сыйлықты» көзі қимай, әлгі ешкіні «Бір жолым түскенде алармын» деп кеңшардағы қария кісінің малына қосып кетеді. Ол ешкіні сол бойда ұмытып та кетеді. Арада ондаған жыл өтеді. Бір күні қария кісі телефонмен хабарласып, ешкісін қолында әлі бағып отырғанын дөкейдің есіне салады. 

-Шырағым, малыңды қашан әкетесің? Оныңа қарауға да мұрша болмай жатыр. Жасым болса, біразға келді...

-Ой, көке-ай, сол жалғыз ешкіні де әлдеқандай қылып...

-Ойбуу-и, оның жалғыз болса, жарасы жеңіл ғой! Біреу, екеу де емес...

-Енді қанша?

-Мың ешкі!

Дөкейдің таңғалғаннан үні шықпай қалыпты әлгі жерде.

        Жалпы, елімізде қазақты малды етуге байланысты батыл қадамдар жасалмады деуден аулақпыз. «Сыбаға» бағдарламасының дүниеге келуі де соның нақты жемісі... Айтпағымыз – қазақты малды етудің мемлекет тарапынан берілетін несиеден де басқа оңтайлы жолдары бар екендігі. Әлбетте, бұл тұрғыда әуелгі капитал, сосын ұсынақтылық пен еңбеккештік қажет-ақ. Қатал талап қойылуының да артықтығы жоқ. Бағзы кездері кеңшарлардың мыңғырған малының басы әу басында екеу-үшеуден табысталып, бір басын да шығын етпей, өсіріп-өрбіту міндеттелген жеке тұрғындардың қорасындағы қой-ешкі, тана-торпақтан құралған еді ғой!

        Бертіндегі «жамбылдық аралас меншік», «таластық тауарлы (мал түріндегі) несие» нұсқалары да қазақты малды етуге бағытталған игі қадам болды. Айтпақшы, Талас өңірінде мал түрінде несие беруді (50 тоқты көлемінде) шаруашылық құрылымдары ғана емес, бірқатар жеке бақуатты азаматтардың да іле жалғастырып әкеткені естен шыға қойған жоқ. Қайсыбір өңірлерде малды-жанды кәсіпкерлер жем-шөбін беріп күтіп, қыстан дін-аман шығаруға «көмектесетіндер» болса (күн жылынысымен аналық басын иесіне қайтарып, төлін түгел өздерінде қалдыру шартымен) 100-200 бастан таратып беруге де пейіл деп естиміз. Мұның қаншалықты заңды екенін білмедік...

        Бізді, әсіресе, дарабоз ақын, «Жазушы» баспасының директоры Есенғали Раушановтың «тәжірибесі» ала-бөле қызықтырып отыр. Оның әуел бастан біреуді малды ете қояйын деген де ниеті болмапты. Тек... әлдебіреулер Қытайдағы үйін, малын, тиесілі жерін сатып, қалтасына басып келген қыруар қаражатын «мал сатып әперемін» деп алдап алып, тақырға отырғызып кеткен Серік есімді оралман жігітке жаны ашып, қайырымдылық жасағысы келген. Соңыра мұнысы «қып-қызыл бизнеске» айналып кетерін білмепті. Ол әуелгіде әлгі жігіттің алдына өз ақшасына алған 50 қойды салып береді «шамаң келгенде бір қайтарарсың» деп. Серігіңіз де адал, мәрт жігіт екен. Арада үш жыл өткен соң әлгі елу қойды екі еселеп қайтарады. «Қайтарды» деген аты ғана, Есенғали ақын жүз қойды сол жерде тағы да екі қандасымызға «үш жылдық мерзіммен» теңдей етіп бөліп береді де кетеді. Межелі уақытта барса, Есенғали ақынға бауырлары «сіздікі» деп 200 қойды қорада ұстап отыр дейді.  Есекең ол қойларды да тағы бір төрт жігітке елу-елуден қылдай бөліп беріп кетеді. Шет жұрттан келген қандастарымыз ортада жүрген осы малдың үстінен белгілі мерзім ішінде кемі 100-150 қой пайда көреді екен. Ақын қора-қора қойды қайда апарамын, қидым соларға деп пейілін кеңге салатын сияқты. Дегенмен, ол осы «қарқынынан» танбаса, әлі талай әулетті малды етері анық. 

        Біздің өңірдің Есенғалидай «Атымтай жомарттары» қайда жүр екен?! 

                                                                         ӨНЕР ӨРІСІНДЕ

                                                   ТАРАЗ РУХЫ

          Күнгейдегі көне кенттің рухани қайта түлеуі өзіне ежелгі «Тараз» атауы қайтарылған сол бір күннен (1997 жылғы 8 қаңтар) бастау алды-ау, сірә. Әйтеуір осы күннен бастап тарлан қаланың екінші тынысы ашылып, оның байырғы даңқын (оның ішінде рухани тұрғыдағы) қайта оралту ісі кең қанат жайды. Әсіресе, екі мың жылдық мерейтойы қарсаңында ежелгі де мәңгі жас жауһар қала тотыдайын таранып, күннен-күнге түрлене түсті. Ең алдымен «сақалды құрылысқа» айналып үлгерген Жастар сарайы, сондай-ақ, облыстық драма театры, Баласағұн атындағы орталық концерт залы, облыстық әмбебаб кітапхана, мұражай заманауи талапқа сай жөнделіп, ине-жіптен жаңа өткендей күйге келтірілді. Тараз тарихын баяндайтын энциклопедия, фотоальбом, жамбылдық қаламгерлердің 8 кітабы баспа бетін көрді. Қазақ жеріндегі ежелгі мәдениет орталығы ретінде де айырықша танымал шаһардың біршама шырайы кіріп қалды. «Байырғы даңқ» дегенде... Рудаки, Фирдоуси, Жами, Сағди, Омар Һәйям секілді әйгілі Шығыс шайырларының жырлайтынындай, «мұсылмандар Меккеге беттегенде, ақындар Таразға қарай ағылады» екен. Өйткені, «мөп-мөлдір көздер қарасын Тараздан ғана табасың»! Бұл енді әрідегі әңгіме ғой. Тараз топырағында Қажымұқан, Тұрар, Сәкен, Мұхтар, Шыңғыстардың ізі қалған! Кездейсоқтық па, жоқ әлде өзіне баурай тартатын киелілігінен бе екен – жерлестерінің өзі «көз жазып» қалған Абайдың, Ы. Алтынсариннің, Ғ. Мүсіреповтың, Ж. Сыздықовтың, Е. Өтеулиевтің, тағы басқаларының ұрпақтары осында көп жылдар бойы елеусіз тірлік кешіп келгенімен енді-енді хабардар болып жатырмыз. Таразда қазір де жай көзге еленбей, ұлылардың он-сан сынығы, ұшқыны, ұлтымыздың рухани ұйытқылары жүр... Сірәдағысы, олар туған қаласын – Таразды арман қала Астана, Алматыдан бір де кем көрмейді-ау. Оны тарихымыздың темірқазығы ретінде ту-у биікке көтеріп, төрткүл дүниеге танытпақ ниетпен туған жеріне біржола туын тіккендердің өзі бірқыдыру...

          Түркістан - діни, ал Тараз - рухани орталық. Ел ішінде осындай ұғым қалыптасқалы қаш-шан! Әлем қазақтарының тұңғыш құрылтайына қатысушылардың әуелі Түркістанда, сосын Таразда болуы да осы бір істің ырымалдысы секілді болды. 

Бүгінде Таразда жоғары оқу орындарының өзі ондап саналады. Тараз – студенттер қаласы. Олар аса бай қоры бар бірнеше ондаған кітапханаларда тапжылмай отырып, білім нәрін жинайды. Жастардың тіпті ұлт зиялылары М. Мырзахметұлының, И. Жеменейдің жеке кітапханаларына да үңілуіне мүмкіндіктері бар. Театрлардың, мұражайлардың, мұрағаттардың  да жастардың рухани кемелденуінде орыны айырықша. Аспан асты мұражайларының – көне тарихи ескерткіштер орындарының да... Болашақта Барысхан қалашығының, Төрткүл керуен сарайының, басқа да он-сан тарихи-мәдени мұраларымыздың облыстағы туристік кластерді дамытуға тигізер септігі мол болмақ. Былтыр Тараз жерін дүбірге бөлеген «Ұлы Жібек жолы» халықаралық этнографиялық-фольклорлық фестиваліне алыс-жақын шетелдерден келіп қатысушылар жауһар қалаға  тамсанып қызығумен кетті. 

        Шаһардың әдеби шығармашылық әлеуеті де біршама қалыптасып қалды. Әзірге Қазақстан Жазушылар одағының облыстық филиалы (директоры жазушы Н. Дәутайұлы), талапкер  ақындардың «Ақтаңгер», «Жасын», «Шайырлы Тараз» қоғамдық бірлестіктері оларға тұғыр-тірек те болып отыр. Биылғы жылдың басында талапкер туындыгерлер арасынан Ш. Сыпабекованың прозалық, Х. Есемановтың поэзиялық тұңғыш жинақтарының Қазақстан Жазушылар одағының қолдауымен арнайы бағдарлама аясында жарық көруі де жетістік. Шығармашылық жетістіктерге қол жеткізген шығармашылық жастар өкілдеріне облыс әкімінің сыйлығы жылма-жыл тұрақты түрде беріліп тұрады. Жалпы жамбылдық ақын-жазушылардың ауылда туып, Таразда танылатыны, осында біржола тұрақтап қалатыны үйреншікті жайға да айналды. Олардың бірсыпырасының кітаптары (онға жуық) былтыр облыс әкімінің қолдауымен баспа бетін көрді. Тараз қаласының әкімі де ақындарына осындай жағдай жасап, олардың шығармашылығын насихаттау, «Тараз рухы» сыйлығын жылма-жыл тұрақты беріп отыру, басқа да ынталандыру шараларын жүйелей түссе, оның еш артықтығы жоқ, біздіңше. Әкімі ақынын сыйлаған ел бақытты ғой қашан да! 

         Рас, соңғы жылдары Тараздың рухани-мәдени саласында елеулі өрлеу болды. Оның ең бастылары деп Һибатулла Тарази мешітінің, алдына ескерткіші қойылуымен  Ы. Дүкенұлы атындағы киноконцерт кешенінің, осында А. Әшімов атындағы қазақ киноөнері мұражайының пайдаланылуға берілуін, Тараз музыка колледжін ашу ісінің қолға алынуын атар едік. Айтпақшы, Тараздың екі мың жылдығы мерейтойымен тұспа-тұс үш-ақ әншісі қалып, тараудың аз-ақ алдында тұрған «Алатау» жастар ән-би ансамблін коммуналдық кәсіпорын ретінде қайта құру да өз нәтижесін берді. Облыста соңғы жылдары халық театры атағын қорғаған отызға жуық өнер ұжымының да басым дені – Таразда. Соңғы төрт-бес жылда орнатылған ҚР Тұңғыш Президенті атындағы саябақ, Абай, Пушкин, Есенин ескерткіштерінің маңы, махаббат аллеясы  рухани кемелденуге бастар қасиетті орындар...

         Тараздың рухани болашағы дегенде, міне, осы жайлар ойға оралады. Тараз гүлденіп, көркейе де бермек. Ал ақындары 

Алаулаған таңдай,

Жастығымсың балдай,

Сенде туып арман,

Ұшқан алыс самғай,

Жер шоқтығы – Тараз,

Сұлусың сен қандай! – деп шаһардың шырайына сүйсініп, сұлулығына тамсанып, талмай жырлай береді әлі...  
                                                         БЕС ЖӘДІГЕР

                                                    Баукеңнің домбырасы

         Бұл домбыраның тарихы қызық. Өзі тым қымбат жәдігер-тұғын. Ұлы композиторымыз, академик Ахмет Жұбановтың көзі екендігі, шанағында Баукеңнің –  қазақтың хас батыры Бауыржан Момышұлының қолының табы сақталғандығы оның нарқын көтере де түсетін секілді. Анау-мынау саз аспабы «қымс» еткен әрбір қозғалыстың өзінен үн аулайтын әйгілі музыканттың талғамынан шыға бермейтіні белгілі. Сол кісінің арнайы тапсырысымен әйгілі орыс шеберінің қолынан шыққан бар-жоғы екі домбыраның бірі бүгінде мелекеттік мұражай қорында сақтаулы тұр.

       Ал, біздің әңгімеге арқау еткелі отырғанымыз –  оның екінші сыңары.  Өзінің сағағы да қылдырықтай, үні әлемет зор. Әу басында өзіне арнайы шақтап тігілген қаптамасы да болған екен. Шанағының сыртына «Композитор А. Жұбановтан ескерткіш» деген сөз оймышталып жазылған. Баукең оған қолтаңбасын жазып, Жақаңа – жамбылдық ақын Жақсылық Сәтібековке берерде «Әй, осының өзінің жолы ауыр» дегенінің жаны бар-ды.  Алдында Баукең бір жоғалтып алып (домбыраны өзіне жиендігі бар Р. Қошқарбаев алып кеткен екен), іздеуге Алматының күллі мілисасы жұмылып, жабылып жүріп әрең тауыпты...

         Ал, Жақаңа ұсынғанда «Мұны түптің түінде мұражайға тапсырарсың. Орны - сол» деп ескертіп, шанағына «Ақын, композитор балама Жақсылыққа» деп айбақ-сайбақ қолтаңбасын қалдырып, онысын азсынғандай «После моей смерти станет достоянием Жамбылского музея» дегенді де қосып жазып беріпті.

–  Баукең дұрыс айтыпты. Домбыраның жолы ауыр болды. Менің қолыма тиген соң да бір рет жоғалып табылды. Баукең өзінің алпыс жасқа толған мерейтойында үйде болғанда да домбыраның мұражай төрінен орын алатын мезгілі жеткендігін тағы бір еске салғаны бар. Менің өзім де солай еткелі жүргенмін.  Бірде... Тұрар (Дүйсебаев) өтініп болмаған соң, облыста өткен алғашқы айтысты сол домбыраға қосылып лебіз білдіріп ашуыма тура келген-ді. Домбыраны сосын... белгілі әнші-орындаушы Е. Сәтбаевтың қолына беріп қойғанмын. Сол айтты: «Домбыраны қасыңызға еріп келген бір ініңіз алып кетіп, мәшинесіне апарып салды» деп. Әлгінің түр-түсіне шейін айтып берді. Сол бір жігіттен өзім де күдік алып жүргенмін. Бірақ, ол неге екенін қайдам, азар да безер болып мойнына алмай қойды. Сөйтіп қайран домбыра «қолды» болып кетті... Оны кімде-кім үйінде жасырып ұстап келсе, кері қайтаруын өтініп, оның орны мұражай екенін ескертіп, біраз газеттерге әденеше мәрте мақала жазып, жариялаттым. Алайда одан ешбір нәтиже шықпады, - деуші еді Жақаң кәдімгідей қапаланып.

       Ахаңның, одан беріде Баукеңнің  көзі болған, шанағында олардың қолдарының табы қалған бұл домбыра –  киелі. Ол –  халықтық мұра. Содан да ұлтымызды, ұлыларымызды келер ғасырларға танытатын мұндай жәдігерлердің жеке отбасының жай бір мүлкі ғана болып, қолдан қолға өтіп, қадірі кетіп, беке-босқа тозғаннан гөрі мұражай төрінен мәңгіге орын алғаны әбден орынды...   

                                                           Нарқобыз 

         Облыстық мәдениет басқармасының бастығы Әлібек Әмзеұлы тарихи-мәдени тұрғыда аса құнды кейбір жәдігерлердің әлі күнге дейін жеке адамдар қолында жүргенін айтады. Соның бірі –  нарқобыз. Мұндай әупіріммен бүгінге жеткен сирек те көне ұлттық шекті аспаптарымыздың екі түрі ғана  республикалық мұражайда сақталып отырғандығын білеміз.  Содан да болар, Әлекең әлгі қобыздың соңына қолына «шам» алып-ақ түскен екен...

        Аталмыш көне саз аспабының ерекшелігі сол, дүниеге келу тарихы үш-төрт ғасырдан да әріге кетеді. Хас шебердің қолынан шыққан болуы керек, тұрқы да осы күні өзіміз көріп жүргендегіге қарағанда әлдеқайда үлкен, мықты ағаштан қиып  жасалынған, шанағының іші-тысына –  әр жеріне айна қойылған, іші толы сылдырмақ... Көнекөз қариялардың айтуына қарағанда, қобыздың үні аса зор болғанға ұқсайды. Оның дауысын ауылдан едәуір қашықтағы Шу өзеніне шомылып жатқан балалар естіп, жақыннан тыңдау үшін жапатармағай жүгірісіп жеткенде, үсті-бастарының суы кеуіп үлгереді екен. Сонда екіара кемінде екі-үш шақырым болғаны ғой! Ата-бабаларымыздың есте жоқ ескі замандардың өзінде саз аспабын қолдан жонып жасаудағы ғажайып музыкалық сауаттылығы мен шеберлігінің де куәгері секілді ол!

– Оның Шу ауданындағы бұрынғы Киров колхозының бір тұрғынының үйінде сақтаулы  

тұрғанын естіп, тоқсаныншы жылдардың басында арнайы ат басын бұрып бардым. Бұл жөнінде белгілі өлкетанушы К.Байбосын (марқұм) да бұрыннан білетін болып шықты. Қобызды мұражай қорына алуға ол да әденеше мәрте әрекет жасап, алайда иелері көнбей, тауы шағылып қайтыпты. Сол үйдегі кейуана маған да, обалы неге керек, сандығынан нарқобызды алып көрсетті. Әжептәуір дүниенің сиқы кетіңкірепті. Қаптама қайыстары да үзік-үзік. Әрине, мұндай сирек жәдігерді қолда емес, мұражайда сақтаудың бір пайдасы, қыруар қаржы жұмсалып, бастапқы қалпына келтіріледі ғой. Ал, жеке адамның ондайға шамасы жоқ. Кейуанаға осыны айтып, біраз үгіттеп көріп едім, «балам біледі» деп уәжіммен келісе қоймады. Келесі бір барғанымда баласы оны беруден үзілді- кесілді бас тартты. «Жазған құлда шаршау жоқ», ү-төрт жылды араға салып, қайта бардым. Ақылға келер, илігер деген дәме ғой баяғы. Бұл жолғы «миссиям» жөнінде аудандық әкімдіктегілерді де хабардар еттім. Кейуананың өзімен, оңашалап баласымен де сөйлестім. «Тиесілі қаражатын берейік, астыңа ат мінгізейік, нарқобыздың киесін ескеріп, ауыл-аймаққа құдайы ас береміз десеңіздер, дастарханын көтерейік. Шетелге әкетпейміз, ел игілігі ғой бәрі де!» деп те үгіттеп көрдім. 

         Отиесі нарқобыздың әулеттерінде жетінші, әлде сегізінші аталарынан бері қарай бар екенін білетіндерін айтып, біржағы қиналып, аз-кем жұмсарып келісімге келетіндей  сыңай танытып еді. Өзім де үміттеніп қайтқанмын. Бірақ, көп өтпей аудандық әкімдіктегілер қобыз иелерінің қайта айнып қалғандарын, қобызды қолдарынан шығарғысы келмей отырғанын жеткізді, –  дейді Ә. Әмзеұлы.

         Ол кісінің айтуынша, тағы бір осындай нарқобызды мына Жуалы жағындағы ағайындар алпысыншы жылдары иесінің өзімен бірге жерлеп те жіберген. Біздің кейде осылай қазақы ділімізге бағып, талай құнды жәдігерлерімізді «әулеттік меншік» деп қана санап, иемденіп, қолдан шығарғымыз келмейтіні, оның өсер ұрпаққа тағылымы барын ескермейтініміз өзімізге сор болып жүрмегей, түбінде.

         Байзақ ауданындағы бір ауыл тұрғындарының ортағасырлық көне қала орнын әулеттік рулық қабірстанға айналдырып жіберуі де әуелде білместіктен орын алды. Десек те, ерте ме, кеш пе, ол тұсқа да археологиялық қазба жұмыстары жүргізілетіні анық. Сонда «әруақтардың» сүйегін қозғауға да тура келетінін ойласақ, төбе құйқамыз шмырлайды, тегі. Әзірге... мұнда «археологиялық қазба жұмыстарын» сүйекшілер (қабір қазушылар) қолға алған секілді. Қабір қазу кеінде табылған құнды заттарды (құмыра, кесе, мыс теңге, шашбау, сылдырмақ, білезік, басқа да зергерлік бұйымдар) марқұм болған азаматтардың туған-туыстарының «ырымдап» иеленіп кетуі жалғасуда...

                                                          Бір қап кітап   

         Тоқсаныншы жылдары Талас аудандық «Талас тынысы» газетінде журналист 

Қ. Қойшыбайдың Үшарал ауылындағы бір ескі үйдің астынан жергілікті тұрғындардың киізге оралып, құрғаққа жасырылған бір қап кітап тауып алғаны жөнінде сенсациялық мақаласы жарияланды. Арабша жазылған ғылыми, діни-танымдық әдебиеттердің суреті де қоса берілді. Бұл дүниелердің мұражайға өткізілгені, өткізілмегені жөнінде нақты хабарым жоқ. Бірақ, кейін сұрастырып, оларды бір отбасы сақтауға алғанын, бірер кітапты Аққұм жағындағы арабша хат танитын кісі алып кетіп, қайтармай қойғанын білдім. Сол кітапарда не жазылғаны нақты анықталды ма, қазақшаға тәржімаланды ма – соңыра бұл туралы ауызекі әңгімеде де, мерзімдік басылымдарда да  «ләм-мим» деп жақ ашқан ешкім болмады. Соған қарағанда, бұл кітаптар да қайтадан тарих қойнауына жіберіліп қойылды ма екен деп те жиі алаңдай беремін...

         Бізде, тегі ұсынақтылық жоқ қой! Тым құрыса, Балғабек Қыдырбекұлынан, Нұрқасым Қазыбектен үлгі алсақ етті! Бәкең баяғы «ұлтшылдықпен» күрес өршіген, «жаптым жала, жақтым күйе» делінетін алмағайып заманда, міне, осындай киізге оралып, тереңге жасырылған «қазақтың қымбат шежіресін», ұлт тарихын (Қ. Тауасарұлының «Тү- тұқияннан өзіме дейін» атты еңбегінің қолжазбасын) жарыққа шығарды емес пе?! 

Н. Қазыбек Өтейбойдақтың «Шипагерлік баянын»... Олар халқымыздың қаншалықты деңгейде рухани-тарихи олқысы орнын толтырғаны көзі қарақты жұртқа жақсы мәлім.

Қазыбек бек еңбегінің 1943 жылы Халматов көшірген арабша фәксмилиесін, оның М. Шафиғи жасаған сөзбе-сөз аудармасын жазушы Б. Қыдырбекұлының  қазіргі тілге сай жүйелеп беріп кеткені бүгінде біртұтас қазақ шежіресі түзілісіне түпқазық болып отыр емес пе! Тіпті соның өзін мансұқтайтынымызды қайтерсің!

          Әлгі...  бір қап кітапқа сол Балғабектің, Нұрқасымның көзімен, солардың  парасат-пайымымен қайырыла алмай қалмадық па –  мені көбінес мазалайтын бір ой осы. Жаратушы иеміз ондай құндылықтарымызды қолмен ұстап, көзбен көруімізге ие-тегін мүмкіндік беріп тұрған күннің өзінде... Ықылым замандардың жүгін арқалап жеткен небір қымбат жәдігерлерімізді бір ғана мәрте едел-жедел қарап шығып, ешбір шімірікпестен тарихтың қойнауына қайта аттандырып жіберетін ұқыпсыздығымыздан қашан арылар екенбіз, осы.

                                                      Әуезовтен қалған көз

          Жәдігер (реликвия) –  ұлы тарихтың балталаса бұзылмас бір бөлшегі. Мына Батыста, кәрі құрлық Еуропада атақты адамдардың артында қалған дүние-мүлкін былай қояйық, «міне, мынау топылиы еді», «мынау қол сағаты», «мынау мундуштігі» деп жай бере салса бір сәрі, миллион долларға бағалап, аукционға қойып сатып жатады. Бұрын да, қазір де солай. Бұл батыстықтардың реликвия атаулыға құрметі, әлде баз біреулердің елден асқан шіріген бай екендіктерін  көрсетіп қалуы ма екен? Әлбетте, екеуі де бар-ау. Жоғары мәдениеттіліктің, ұсынақтылықтың, білімділіктің, өз елінің мәдени құндылықтарын кейінгі ұрпаққа бұзбай-жармай жеткізіп, тарихта қалудың да белгісі. Мұрнына өнердің исі бармаса да, «шіріген» бай Третьков кезінде әлемдік деңгейдегі көркем өнер туындыларының інжу маржандарын қымбатсынбай сатып алып, ақырында галерея ашқанын ақылдылық демей көріңіз!  

         Атадан балаға ауысар қылыш, қамшы, ер-тұрман, жүзік секілді дүниеліктерді иесінің көзіндей көріп, қастер тұту жоралғысы бізде де бар. Тіпті, қасиетті кісілердің отырған жеріне ырым етіп, баланы аунатып алып жататынымыз ше... Ал, ел ішінде, жердің астында да, үстінде де көрер көз, естір құлақ болса, мұндай жадығаттар жетерлік-ақ қой. Тек алтынның қолда барда қадірін білмейміз. Елеп-ескергенді айтасыз...көрінеу өз қолымызбен жойып та жатырмыз. 

          Мына бір жәдігер – бір кезде заманымыздың заңғар жазушысы М. Әуезовтің бір сәт демін басқан креслосы жазушы-журналист ағамыз Б. Әбілдаұлы болмаса, ұмытылып та қалатындай екен. Оның, тіпті, «списать» етіліп, қоқысқа да лақтырыла жаздағаны бар. Тағы да Бәкең... шыр-пыр болып, әлгі креслоны қоймай сұрап жүріп, өзінің кабинетіне –«меншігіне» алған.

         Тарихқа жүгінсек, абажадай бұл орындыққак 1955 жылы Жамбыл жеріне сол кездегі «Еңбек туы» (қазіргі «Ақ жол») газетінің редакторы Ғ. Сармұрзиннің қоярда қоймай қолқалауымен келгенінде, Мұхаң – Мұхтар Әуезов отырып, бірқауым уақыт демін басқан. Одан әрі жол-жөнекей Ақкөл ауылында (Талас ауданы) аупартком хатшысы Ө. Досыбиевтің үйінде қонақта болып, түнделете өзінің атақты «Түркстан солай туған» очеркі мен «Өскен өркен» романына мол мағлұмат алатын «Талас», «Түгіскен», «Түркстан» совхоздарына аттанғаны есте. Айтпақшы, Мұхаң «Түркстан солай туған»  очеркін қайтар жолында облыстық газетке тағы соғып, әлгі креслода әлденеше күн тапжылмай отырып әріп терушіге «диктовать» етіп жаздыртқанын қайда қоясыз!

         Бұл креслоның тарихы тым әріге кетеді. Ол ең алғаш Әулиеата уездік Советі төрағасының (1918  жыл) –  Т. Рысқұловтың орындығы болғанға ұқсайды. Кейін әлдеқалай редакцияның меншігіне өткен. Редакция ол кезхде қазіргі «Сенім» баспа орталығының ғимаратында орналасқан-ды. Одан кейін де редакция төрт рет қоныс жаңартыпты. Сол кездің бәрінде де, қайда көшсе де Бәкең «киелі креслосын» тастамай сүйретіпті де жүріпті... Ол кісінің келген-кеткен меймандарды да кресло тарихымен таныстырып, оған отырғызып алатыны бар-ды. Өзі де көбінесе осы орындыққа «көміліп» дем алып, ойға шомып отырғанды ұнататын. Ұлы Мұхаңның шарапаты тиді ме, Бәкең жаман болған жоқ, жеке шығармашылық саласында да өсті, өрледі...

        О, бұл креслода кімдер отырмады! Б. Момышұлы,Т. Бигелдинов... сенаторлар, саусақ бүгіп санай берсең, ұзыншұбақ тізім болғалы отыр.  Мұның Мұхаң отырған орындық екенін білгенде, Ш. Айтматов та бір келгенінде баласын «аунатып» алыпты...

        Міне, осы орындықтың орнында жоғын көріп, Бәкеңнің шыр-пыр болғаны бар-ды. Дегенмен, ол кісі «Ақ жол» газетінің қазіргі басшысының ұлттық құндылықтарды қорғап-сақтауға келгенде өзінен бір де кем соқпайтынын, газет тарихында тұңғыш рет мұражай ұйымдастырылуына, тарихи әділеттіліктің орнығуына жан-ділімен қызмет етіп жүргенін жақсы білетін. Иә, М. Әуезов отырған кресло ешқайда кеткен жоқ, осында еді... Аз-кем қалпына келтіру жұмысынан кейін іші-тысы ішінара жаңартылып барып «Ақ жолжың» мұражайы төрінен біржола орын алды. Иненің жасуындай болса да, мейлі, осындай жәдігерлерге құрмет, жанашырлық қашанда керек-ақ қой!

                                         Ардақтыларымыз аялдаған үй еді...   

              Өкінішке орай, осындай бір естелік-жадығат – облыс орталығындағы Радищев көшесінің бойынан ірге тепкен № 10 үй айдың-күннің аманында жер бетінен толайым сүрілді де тасталды... Тарихқа қырын көзқарас қалыптасуы салдарынан. Бұл әу басында тараздық Ырыс Қаңтарбаевтың өз қолымен тұрғызған жекеменшік үйі болған-ды. «Әкемнің ағасы Қыпшақбай Әулиеата уезіндегі алғашқы меценаттардың бірі болды. Бір өзі Тараз аумағында 64 үй-жай салдырған ғой! Әкем де осы үйді сол кісінің көмегімен тұрғызған-ды», - деп еске алады бүгінде өзі де сексеннің сеңгірінен асқан белгілі суретші, қолөнерші Қырғызбай Қаңтарбаев.

         Аталмыш үйдің сызба-жобасы бар құжаты да Қырекеңнің қолында күні бүгінге дейін сақтаулы. Өзінің балалық шағы өткен үйін кері қайтарып алу жолында қаншама әуре-сарсаңға түскенмен, қария бұл ісінен еш нәтиже шығара алмаған. Кезінде адвокат болған Ырыс Қаңтарбаев «халық жауы» ретінде тұтқындалып, үйі, дүние-мүлкі тәркіленіп, өзі де сол қуғын-сүргіннің құрбаны болып кеткен-ді. Бір кездері осынау ыстық ұяға атақты адамдардың жиі ат басын бұрып келетіні, өзін бірде қазақтың атақты балуаны Қажымұқанның мойнына мінгізіп ойнатқаны, көйлегіне орап алғаны Қырекеңнің жадына мәңгі өшпестей болып мөрленіп қалыпты.

          Мұны қайсыбір дерек көздері, әсіресе, 1984 жылы «Қазақстан» баспасынан жарық көрген «Күш атасы» атты ұжымдық жинаққа енген жерлесіміз, журналист 

Ә. Ешмұрзаевтың «Әулиеата жерінде» естелік-эссесі дәйектеп, негіздей түседі. 

«Ы. Қаңтарбаев – қаладағы сауыққой, сері жігіттің бірі. Төбесі шатырлы, еденін тақтайлатқан бес бөлмелі үйі бар  (Радищев көшесіндегі бұл ғимарат соңыра балалар үйі де болған), іші жиһазды. Қажымұқан Мұңайтпасов, Тұрар Рысқұлов, Ораз Жандосов қалаға келгенде сол үйде болды», – деп жазады автор аталған еңбегінде.

         Одан бөлек В. Н. Устинов өзінің «Служение народу» деген кітабында («Қазақстан» баспасы, 1984 жыл) тіпті Т. Рысқұловтың мұнда қызмет бабымен 1918 жылдың өзінде –24 маусымда, 13 тамызда және 4 қыркүйекте – бір емес, бірнеше рет оралып соққанын уақтысына дейін көрсетіп, нақтылайды. Халқымыздың аяулы азаматтарының Әулиеатаға әр келгендерінде Ырыстың үйіне түсіп, аз уақытқа ат шалдырып, аяқ суытатыны екі-үш сыныптық қана біліммен адвокаттықты меңгерген көкірегі ояу, көзі қарақты азаматтан ерекше үмітті болғандықтарын, оған деген шын ризашылық, құрмет сезімдерін аңғартса керек-ті... Бір кездері ардақтыларымыз аялдаған, ауласында Тұрар, Ораз, Қажымұқандай алыптардың ізі қалған осы үй біреулерге «көзге шыққан сүйелдей» көрінсе не істерсің! Осыдан 8-9 жыл бұрын бұл ғимаратты сақтап қалу жөнінде мәселе көтеріп, шыр-пыр болғанымыздан не шықты? Ештеңе де! Қоғамның құлағының таскерең болғанынан ауыр қасірет жоқ екен. Ақыры, сол үй жер бетінен біржола сырылып тасталды...

         Мұндай, бойында ескі күндердің табын сақтап тұрған «жәдігер-үйлер» Таразда әлі де бар. Олар тарихи ескерткіштер есебінде қорғауға алынған ба, жоқ па – ол арасы бізге бимәлім. Дегенмен, сонау қиын-қысталаң заманның өзінде Таразда 64 үй салған Қыпшақбайдың меценаттық ісі бүгінгі байшыкештердің санасына сәуле түсіруі үшін сол үйлердің жұрнағы болса да сақталуы керек-ақ еді ғой! Ол үйлер қазір бар ма, болса қайда – мұны ізерлеп, зерттеп жатқан да ешкім жоқ. Қазіргі заманның 10-20 Қыпшақбайы белсеніп шықса, қаладағы үйсіз-күйсіз күн кешкен біраз отбасының сауабын да алған болар еді-ау. Өткеннің тағылымы болашаққа сабақ болуы үшін де өте-мөте қажет.

         Ендігі жерде бар қолдан келері – қалғанына береке берсін деу ғана. Облыс орталығындағы, қазіргі Бектұрғанов атындағы көшедегі қаланың Әулиеата кезеңінде салынған біраз үйлерді қорғап, сақтай алсақ қой. Осы ретте белгілі өлкетанушы 

К. Байбосынның ол үйлерді мұражай орындары ретінде пайдалану жөніндегі ұсынысы құлаққа кіреді. Тарихымызға ұсынақты болғанға не жетсін! 
                                        ЖАНАРТАУ ЖАНЫМЫЗДА ЖҮР...

     Қырғызбай қарияның таныс та бейтаныс әлемі. Ол кісінің есімі аталған жерде зиялы қауымның кәдімгідей елеңдеп қалатыны бар. Қарияның қыры көп-ақ. Дәл қайсы қыры оны тамам жұртқа танымал етті - тап басып айту қиын. Өйткені...

      Ол өнердің барлық саласында (суретшілік, мүсіншілік, қол өнері, гобелен,тағы басқалары) дерлік өзіндік қолтаңбасын қалдырды. Өнер былай тұрсын, стенография, лингвистика, математика, филология ғылымдарына да енгізген жаңалықтары бар. Жаңалық ашу екінің бірінің қолынан келе бермейді, әрине. Бұл үшін өзіңді қызықтырған саланың ұңғыл-шұңғылын түгел сүзіп, аудара қарап, ақтара тексеріп, зерттеуе тиіссің. Саланың сонда істеп сақал-шашын ағартқандар аңғармаған артық-кемі Қырекеңнің сәл уақыт тауып ізденсе-ақ көзіне бадырйып шалына кететіні ғажап-ақ.

...Араб қарпіне бір беттік қана аудармасымен салыстыра отырып өз бетінше «тіл сындырған» екен. Соңыра арабша үйренуге арналған аспап жасап, арнайы оқу құралын жазыпы. Небәрі он ойықшадан тұратын қол басындай ғана қарапайым аспапқа әріп таңбаларын орнатып, оқу арқылы (оның бір бетіне қазіргі қолданыстағы қазақ әріптері бойынша сөз құрастырып жазсаңыз, екінші бетінде оның арабша оқылымы өз-өзінен пайда болады) кез келген адамның бірер апта ішінде өздігінен арабша жазып, оқуға жаттығып кетері анық.

...Қосуға қарсы алу, көбейтуге қарсы бөлу амалдары бар. Ал дәрежелеуге қарсы түбірлеуді тауып, алғаш формуласын қорытқан да Қырғызбай Ырысұлы еді. Осы жаңалығын аттай қалап, сұрастырып, «Нобель сыйлығына» ұсынуға да уәде еткен пысықайлар болды-ау. Ырысұлы «7», «13», «40» сандарының да құпиясын, бөлінгіштігін тапты.

...Оны осы күні кейбіреулер «қазақ стенографиясының атасы» деп те жүр. Ол журналистерге, тіл мамандарына, студенттерге, жеке қызмет адамдарына аса қажет стенографияның үлгісін жасап шыққан адам. Аталмыш үлгі бойынша стенографияны бұрынғыдай 70 мың сөзбен емес, 24 таңбамен меңгеруге әбден болады. Осынау ұмыт қалған мамандықты Қырекеңнің дәріс беру үлгісімен бар болғаны 2-ақ айда толық игеріп шығуға болады.

...Қарияның «соқырға таяқ ұстаттым, мылқауға тіл бітірдім» дейтініндей-ақ бар. Ол ойлап тапқан және бір жазу мәшіңкесімен дүниежүзінің барлық халықтары тілінде сөз жазып, мәтінін басуға болады. Бұл жаңалықты компьютердің енгізілуі көмескілендіріп жіберді, әттең. Осындай қарапайым ғана құралдар көмегімен зағип жандар жазу басса, арнайы сауаты болмаса да екінің бірі нотаны еркін меңгере алады!

...Бір өзі бірнеше оқу орнын - Шымкент мұғалімдер институтын, Абай атындағы қазақ педагогика институтын, Мәскеу жоғары стенография курсын, Қазан қаласындағы сурет училищесін бітірген... Қаңтарбаевтың қолынан шыққан орындық, есік тұтқасы, қобыз, тағы басқа дүниелер Ә. Қастеев атындағы республикалық өнер мұражайының қорында сирек кездесетін аса құнды экспонаттар ретінде сақтаулы тұр. Құнды болатыны - қазақтың қошқар мүйізді оюларының жазық фигураларға қолданылуға қолайсыздығы жөніндегі тұжырымды түбірінен жоққа шығарғандығы!

...Қырекең құрастырып жазған «Қырық есеп», әлдебір пысықайдың жиендік жасауымен ілгеріде кітап болып та басылды. Сан қырлы талант иесінің соңғы жылдары жеке атау, сөздер төркінін зерттеп, бір кісідей еңбектеніп, тапқан олжасы  бір құнды зерттеуге бара- бар десе де болады.

     Апырым ау, сонда бұл кісіні кім дейміз? Елде жоқ эрудит, полиглот па? Оған бәрі де сыйымды. Тағдыры ғажапқа толы екендігі де анық. Иә, оның кішкентайынан не нәрсее де қызығушылығы, білмекке құштарлығы саф алтындай талантының біртіндеп ашылуына да ықпал етті. Ол Жамбыл ауданындағы Молотов атындағы ұжымшарда сегізжылдықты бітірді. Мектепте оқып жүргенінде  сурет салумен беріле айналысты. Туған еліміздегі, ауыл мен мектеп өміріндегі айрықша оқиғалар кенеп бетінен көрініс тапты. Ол қан-қасап қырғын ішінде жүргенінде де суретшілік кәсібінен қол үзбеген. Атыс саябыр тапқан сәттерде қаруластары бейнесін қойын кітапшасы бетіне түсіріпті де отырыпты. Майданда аяғынан ауыр жараланып, 1944 жылы елге оралысымен ол өзінің ұстаздық қызметін қайта да жалғастырады.

      Қ. Қаңтарбаевтың шығармашылығына өнер қайраткерлері құрметпен қарайды. Суретші әсіресе, Мырзатай Жолдасбековтің алпысыншы жылдардың өзінде талантын жоғары бағалағанын мақтанышпен айтып отырады. 1989 жылы «Қазақфильм» студиясы шебер туралы «Жоқшы» атты деректі фильм түсірген екен. Ол кісінің бар болғаны ҚР Суретшілер одағының мүшесі деген атағы ғана бар. Атаққұмар да емес. Талантын да, ардагерлігін де бұлдаған жері және жоқ. Жәрдем сұрап, өзін, шығармашылығын насихттап, көпке таратуын өтініп  бір әкімқараның алдына бармапты. Әр қандай жастағы мерейтойлары да атусыз қалумен келеді... Ал, ашқан жаңалықтары мерзімді басылымдарда жырымдалып жарияланып, қырық бөлікке түскендіктен бе, таланттың тұлғасы өз деңгейінде айқындалмай, көмбесі көкірегінде ғана қалып тұрса, не жорық?! Қырекең ашқан жаңалықты өндіріске енгізіп, жасаған жәдігерлерін кітап етіп бастырсақ, қазекеңді әлем халқы тағы бір қырынан танып, мойындаған болар едіөау, әттең!

     Ол соңғы жылдары Жамбыл политехникалық колледжінде араб тілінен дәріс те берді. Кезінде  Әл Фараби, Шоқан, Абай, Жамбыл, Бауыржан секілді алыптарымыздың кеуде мүсіндерін (бюст) сүйектен қашап жасаған қас шебер өз шеберханасында егемендігімізді танытар  тұлғалар - қазақ батырлары мүсіндерін де сомдап, еңбеккештік танытты. Егде жасында да сүйікті кәсібінен қол үзбеуі - қарияның ерлігі .

...Ұлылық та елеусіз, қарапайым келеді, деседі ел. Оннан бір бөлігі ғана су бетінде шығып 

жатар айсбергке де ұқсайды Қыр-ағаң. Жанартау жанымызда байқалмай жүр, қайтерсіз!

                                     ЖЫРДЫҢ ПІРІ ЖАМБЫЛДЫҢ МҰРАГЕРІ

«...көп айтысы – қазақ әдебиеті хрестоматиясына кіретін дүниелер»

                                                                                        Т. Молдағалиев.  

«... ол – Жамбылдан кейінгі айтыс өнерінің феномені»

                                                                                         Ж. Ерманов.        

                                                                 Тізгін қағар         

     Ілгеріректе жазылса да, айтыс ақыны М. Тазабеков жөніндегі осы бір шағын дүнием өзіме әлі де ыстық көрінеді...  Кітапқа да үтір, нүктесіне тиіспей, сол күйінше бердім...

     Мұхамеджан туралы сөз болған жерде осыдан тұп-тура он жыл бұрын үкілі домбырасын қолға алып, алқалы топ алдына шыққан қалақтай ғана қара бала көз алдыңызға келер. Оның есімі бүгінде еліміздің еңбектеген баласынан еңкейген қартына дейін танымал ғой деп, көп болса, қарсыластарының басына талай мәрте алдаспан сөздің жасынын үйірген, аузымен құс тістерлік дүлдүл шабысты айтыстың жас перісі болып қалыптасқанын тілге тиек етерсіз.

     Бірақ, бәрібір ол Мұхамеджан музасын толайым мүсіндегендік болып шықпас еді. Содан да айтыс өнері шырқау биікке көтерілуінде өзіндік үлесі бар ақпа-төкпе ақын жерлесіміз, өрен жүйрігіміз жөнінде азды-көпті сыр тиегін ағытуға ниет еттік. Осы орайда «сегіз қырлы, бір сырлы» дейтін жігіттің нағыз сұлтанының ақындық, әншілік, жыраулық, актерлігі (киногер Қ. Қасымбековтың «Жамбылдың жастық шағы» фильмінде басты рольді сәтті ойнап шықты емес пе?) аздай, енді ғылыми жұмыспен түбегейлі айналыса бастағанын білетіндер аз...

     Қаймағы бұзылмаған ақындық ортадан шығып, байрағы желбіреген оңтүстік астанада отауын тіккен Мұхамеджанның таныс та бейтаныс әлемі... бүгінгі әңгімеміздің өзегі де, міне, осы.

                                                 «Есігіңді аш, дүние, мен келемін...»

     Осыншама дарын оның бойына қалай жинақталды? Жалпы ол тақыр жерге өскен  жалғыз дарақ емес-ті. Небәрі жиырма сегіз жасында өмірден озған әкесі Оразбай өлеңші-тұғын. Бәлкім, о баста-ақ сөзді кие тұтқан, қазақтық қалпымыз қаймағы бұзылмай сақталған отбасында, ұлттық әдет-ғұрып, жөн-жоралғыға жетік ата мен әже бауырында өсіп, тәлім көргенінің жемісі болар бұл! Тақуа, діндар, ертегі-қиссаларды да бір кісідей білетін Жұпаркүл әжесі мәйекті сөз, құнарлы тілді немересі құлағына құймады дейсіз бе...

Бір жағынан осылай көне көз, кәрі құлақтың тәліміне ұйып, тілін сындырса, Тәңір сыйындай жалғандық, жасандылыққа жаны қас, тауып сөйлейтін ділмарлығы он екі жасында-ақ ауыл-аймаққа танылып үлгерді. Ал өлеңді табан асты суырып салып айтатындығы, білмекке, кітапқа құмарлығы ауылдық кітапхана меңгерушісі болып істейтін анасына құпия емес-ті. Әлде, болашақ әмбебап айтыскер шығарын ана жүрегі сол кезде-ақ сезді ме екен, тұла бойы тұңғышының бойындағы осы қасиетті ұлықтап, үкілеп үстеуге кәдімгідей уақыт бөліп, көркем әдебиеттерді талғаммен оқуға баулып, жұмысынан қайтарында, әсіресе, халық ауыз әдебиеті жауһарлары – шешендік сөз, ақыл-нақыл кітаптарын үйіп-төгіп әкелетін-ді.

     Бір жолы Чапаев (қазіргі Шахан ауылы) кеңшарының клубында ақындар айтысы өтетін болып, ауыл адамдары тайлы-таяғы қалмай, солай қарай шұбырды. Бұл өнермен көп жылдардан соң қайта қауышқандықтан да, ыстық-суығы басылмай тұрған кезі ғой! Оған көрші ауылдардан да «әу» дейтін өлеңші, термеші, жыршылар шақырылды. Міне, осы жолы Мұхамеджан алғаш рет алқалы топ алдына шықты...

     Бір қызығы, бұл іс-шараның ұйымдастырушысы да, қазылар алқасының төрайымы да болып, ал кейіннен бас жүлдеге лайықты деп тапқан алқа мүшелерінің шешіміне қарсы шығып, өз ұлын «тобықтан қаққан» да басқа емес, Күлбүбі ананың өзі болып шығуы еді. «Бағын сынап көрсін, мейлі, бірақ бұл айтысты балам бәйге алсын деп ұйымдастырған жоқпын ғой» дегенімен, іштей сүйсінісін жасыра алмады. «Тіфа, тіфа, тіл-көзім тасқа» деді іштей күбірлеп. Әйтеуір, Күлбүбі Сағындыққызының сол сәтте тұлпар жаратып, топқа қосқандай күйді басынан өткергені анық-ты.

     Сол жолы ауыл адамдары қоярда-қоймай бәрібір... бірінші орынды Мұхамеджанның қанжығасына байлап жіберді...

                                                               Алтын тұғыр

     Уағында тап басып танып, топшысы бекігенге дейін бетіне жел боп тимей, «тіл-көзден» қорғап, бағдар беріп, баптай білмесе, таланттың «тас жаруы» да жеңілге түспейтіні белгілі. Мұхамеджанның бойындағы жылт еткен шырпы отындай ақындық ұшқынның шалқи көтерілуіне ықпал еткен екі жай бар. Оның біріншісі – жоғарыда айтқанымыздай, туа бітті дарыны, ізденімпаздығы болса, екіншісі – сөз жоқ, мұратты істің ұйытқысы болып «бұлақ көрсе көзін аша» жүретін шынайы өнер жанашырларымен тағдыр тоғыстыруы дер едік.

     Сексенінші жылдардың аяғында айтыс өнері кеңінен қанат жайды. Қасиетті Әулиеата өңірінде де үмітін үкілеген өнерпаздар қаулай бой көтерді. Алайда олардың шеберлігін шыңдайтын белгілі бір орта қалыптаса қоймаған-ды.

     Алғаш ұйымдастырылған айтыс ақындарының телесайысында семейліктерден ақындарының қырқа жеңіліс табуынан кейін жамбылдықтардың біразға дейін бетінен басқандай күй кешкені есте. Бұл жай талайдың намысын қамшылады. Жазушы-драматург Е. Әлімжанның Қзақстан ақын-жыршылар одағының облыстық бөлімшесін құрып, өзі жетекшілік етіп, облыстық мәдениет басқармасымен (сол кездегі бастығы Ә. Әмзеев) күш біріктіріп, бейнетті істі бастап, облыста айтыс өнері деңгейін көтеруге ақ тер, көк тер болып атсалысқаны да осы тұс. Алғашқы сәтсіздік, кейіннен Шәуілдірде өткен сөз сайысына аталмыш ауданның бір өзінен 40 ақын қатысуы, басқа да жайлар сабақ болды да, санды ғана емес, сапаны да көтеруге күш салынды. Аудандық, қалалық мәдениет бөлімдері тарапынан бұл іске мүдделілік танытылып, таланттар ауылдардан, тіпті мектеп оқушылары арасынан да іздестірілді. Нәтижесі жаман болған жоқ. Ш. Айдаров, С. Қалиев, А. Исақов, Ү. Битенова, Е. Қамбатыров, Қ. Нарбатыров, Б. Үсенов, Ә. Жанқұлиевтердің ізін баса А. Қасымбекова, М. Сәбденбекова, А. Тұрсынбаева секілді жаңа лек келді...         

     Ақындардың шеберлігі шыңдалуына нақты көмек ұйымдастырылумен бірге қатаң іріктеуден кейін облыс, республика көлемінде өтетін сындарға жолдама беріліп, әсіресе, теңін тауып, сөз сайысына түсуі ретке келтіріліп, қай-қайсысының болса да тауы шағылып, тауаны қайтпауына айрықша көңіл бөлініп отырды.

      Осылайша облыста қуатты ақындық орта қалыптасты.

     Міне, осындай баптан өткен Әзімбек пен Алтынкүл ІІІ республикалық ақындар айтысында топ жарды...

      Е. Әлімжанның бала ақынды (Мұхамеджанды) алғаш 14 жасында Ұлбике ақын, кейіннен Сыпатай батырдың – 210, Тайманұлының – 200 жылдық мерейтойларындағы айтыстарға қосып, жеңістің кілтін бірге іздесуі, әсіресе, соңғы айтыста бас жүлде олжалағанында «Мұхамеджанның ақ бозы» атты  телеочерк жазып, түсіріп, исі қазақтан сүйінші сұрағандай ағынан жарылғаны қандай жарасымды еді!

     Мұхамеджан осы ақындық орта – алтын тұғырдан қияға қанат қомдап ұшқан мұзбалақ-ты.

     Әбден бабына келген бала ақын одан бері де республикалық деңгейде өткен үлкен мерейтойлардағы сөз додаларының барлығында дерлік із қалдырды. Қазақстанды түгел аралап шықты десе де болады. Оның ішінде «Республика күнінің» алғаш мерекеленуі, Абылайдың – 280, Абайдың – 150, Т. Рысқұловтың – 100, Бөгенбай батырдың – 300, М. Жұмабаевтың – 100, Қарасай батырдың – 400 жылдық мерейтойлары кезінде ұйымдастырылған республикалық ақындар айтыстарында, соңғы супер-додада, 1994 жылы Бішкекте өткен Орта Азия халықтарының өнер фестивалінде бас жүлделерді иеленді.

                                                   Мұхамеджанның музасы

     Ақын қашанда замана барометрі секілді. Бұл мәселеде олардың кейде тіпті саясаткерлерден де көш ілгері кететіндері бар. Оларға елінің мұң-мұқтажы бес саусағындай белгілі. Сол ортада өсіп, жетіліп, ісімен де, сөзімен де үлгі болуы заңдылықтай көрінеді. Ал олардың шешендік өнер үрдісін ғана емес, ерекше сән-салтанатпен киініп, серілік, сахилық, жомарттық тән қазақы болмыс, мінезімізбен қайта қауышуымызға айтарлықтай дәрежеде ықпал етуі ше?!

     Кейіпкеріміздің еліне бергенінен берері көп десек те, шығармашылығына азды-көпті тоқталып өткеннің еш артықтығы жоқ-ау. Өмір мектебінен өтіп, қандай ақындық ортада еңсе тіктегені жөнінде жоғарыда айттық. Ол осылай гүлден-гүлге ұшып қонып, шырынын жинаған тынымсыз бал арасы секілді тәжірибе мен Құдай берген дарынын, тілдік қорын бірден-бірге байыта берген-ді. Ең бастысы, оның халықтық поэзияны бүгінгі талап деңгейімен оңтайлы орайластырып, жаңаша жаңғыртуы дер едік. Осылайша ойлы, құнарлы тіл қазанында қайнап, ұмытыла бастаған көне сөз (архаизм), қазақы  қисын, шешендік шиырлары халықпен қайта қауышты. Ұлттық ұғым ұлықталды!

     Жамбылдың өз заманының ірі ақыны Құланаяқ Құлмамбетті жеңуін айтысқа елдікті, ерлікті танытар, ұлттық рухты көтерер жаңа леп әкелуімен байланыстырып жүргеніміз жоқ па?

     Міне, осы ерекшелік Мұхамеджан бойында жаңаша қырынан көрініс тапқан еді. Жырдың пірі Жамбылдың мұрагері дейтініміз де сондықтан. Оның жырларынан қиялының байлығын, көзінің жітілігін, ақындық интуициясының тереңдігін көреміз. Ол тудырған терең сырлы тіркестер қаншама! Кейбір жекелеген жолдарда қайталанбас образдар бар, тамаша суреттер жасайды.

Таң қалам талғамы зор тарландарға,

Таң қалам заманы озық заңғарларға.

Бөлінгенді бөрі кеп жейтіндігін

Айтқан баба сөзінде жалған бар ма?

Құзғын қарға, шау қарға, құзғын болып,

Бөлінеді үш жүзге қарғалар да.

Бірінің бірі көзін шұқымайды

Жағаласып қонса да жардан жарға.

Қарға екеш қарғалардың ынтымағын

Қазаққа нәсіп етсе арман бар ма?

Немесе,

Ресейлік Алланың әнін сүйіп,

Ал, Алланың Құранын тыңдамадық.

Мәскеуше ойлап, ташкенше билеуменен

Татардың шанасындай сырғанадық.

Желтоқсанның жемісі болмағанда,

Судай боп сіңер едік құмға барып!

...Біздің дәуір – қорабы темекінің,

Жылтырменен ораған күлімсіңді.

Ұрпақты улап келген 20 ғасыр

Жанып біткен 20 тал шылым сынды...

     Осы образды ойлардың қайсысы болса да кейіпкеріміздің өзгеше талант иесі, сөз өнерін бір кісідей меңгерген суреткер екендігінің айғағы іспеттес. Халықтың намысын жаныр жанайқайға, өр ұранға да толы емес пе?! Бай рухани қазынасы бар халықпыз. Мұхамеджан өзіне дейін ғасырлар бойы жасалған солмұралардан нәр алды, соны сорабын қуалай, ежелгі дәстүрлерді дамытып, тың тақырыптарды игеруге талпыныс жасап, аламан айтыстарда ат терлетумен келеді.

     Халық шығармашылығын, айтыс өнерін дамытудағы жетістіктері үшін 1996 жылы Қазақстан жастар одағы сыйлығының лауреаты атанса, үстіміздегі жылдың басында «Дарын» мемлекеттік жастар сыйлығына ие болды. Оны Елбасымыз Н. Назарбаев өз қолымен тапсырған-ды. Бұл 24 жасар жыр жүйрігіне көрсетілген лайықты құрмет еді.

                                                             Тізгін тартар

     Оның есімі – әлем қазақтарының ауызында. Америкада, Англияда, Алманияда тұратын қандастарымыз айтыстарының мәтінін үнтаспаға жаздырып тыңдаса, арнайы шақырумен Түркия, Иран, Өзбекстан мен Қарақалпақстандағы ағайындарымыздың арасында болып, шығармашылық есеп беріп қайтты.

     Тағы бір айтарымыз, ол үстіміздегі жылы ҚазМҰУ-ін (мұнда оқу жартылай ғылыми негізде жүргізіледі) бакалавр дәрежесі бойынша бітіріп шыққалы отыр. Қатарынан екі жыл Президент стипендиясының иегері болды.

–Ақындықпен шектеліп қалмай, айтыс өнері жөнінде маңызы бар тұжырымдамалар жасау – мақсатым. Бұған дейін де талайлар шиырлаған бұл тақырыпты еріккеннен қаузағалы отырғаным жоқ. Әйтсе де, оны айтыс ақыны көзімен зерделеп жазудың жөні бөлек-ау. Оған жаңа бір қырынан келіп, жыртығына аз да болса жамау болсақ, арман не, - дейді оның өзі.

     Талабыңа жет дейміз біз де. Ал оның алдында шабыттың ұзын сонар жолы жатыр... 

                                  СУ МОНШАҚТЫҢ СЫҢҒЫРЛЫ ӘУЕНІ

     Өнер адамдарының, оның ішінде ең таланттыларының көбінесе кеудемсоқтықтан, әсіремақтаннан ада, қарапайым, томаға-тұйықтау келетіні қызық. Оларға көкірегінде ұдайы бұрқ-сарқ қайнап, сапырылысып жатар шабыт селін шашау шығармай, мұратты ісіне мысқалдап қана жұмсап, билігін жүргізуі үшін де осындай бір салмақты күй, салқынқандылық – ақырын жүріп, анық басу керек-ау, сірә.

     Базбір таланттың бойында өзгеге білінбей, бұйығып жатар өзі де тылсым өнердің кезегі келгенде әйтеуір бір себеппен жарқ етіп көрінетіні анық. Біздіңше, Зеренің бойындағы сырлы аралдың әмбеге аян болар мезеті жеткен секілді. Ол қаймағы бұзылмаған қазақы ортада туды, өсті, қалыптасты. Талас ауданының Аманкелді ауылында табан ізі қалды. Кезінде күллі ауылды аузына қаратқан тарихшы-жағрапияшы әкесі Мұқыш Жақыпбаевтың жолын қуып, мұғлімдікті таңдаған-ды.

     Зере Мұқышева өзінің бойына туа біткен өнердің соңына түсейін-ау деп ізерлеп ізденбегенімен, іштей құштарлығы осынау ұлы мұратымен түптің түбінде бетпе-бет келтірерін бимәлім бір түйсікпен сезінген-ді. Әуелі ауаткомда хатшы-машинисткалықтан басталып, Абай атындағы педагогикалық училищенің мектеп бөлімін бітіріп, бірер ауылда мұғалім болумен жалғасқан еңбек жолының ерте ме, кеш пе осы ақжайнақ арманы әлемімен тоғыстыратынына да сенімді болатын. Өзін-өзі қиынға салып, қабілетін ұштап, жетілдірер жолды іздеді. Көп іздеді. Ақыры, тапты.

     Өнер ордасы табалдырығынан онжылдықты бітіргеннен кейін араға тұп-тура тоғыз жыл салып барып аттапты...

     Әке ұлағаты, ана сүтімен бойына сіңіп, көп өтпей көктеп, дәйім бүр жарумен тұрыпты Өнер жарықтық. Талайдан көз таса, тұмса таланты арнасынан ілкі ақтарыла жөнелуінен бе екен, Зеренің сан қырынан жарқырай көрінуі сол ҚазПИ қабырғасындағы студенттік жылдармен тұспа-тұс келіпті.

     –Мен аталмыш институттың (қазір университет) көркемсурет-графика факультетінде оқып, живопись, сурет, қолданбалы сән өнері бойынша мамандандым. Ұстазым Бура Көпбосынов қолыма алғаш қылқалам ұстатты. Мектеп қабырғасында жүргенде-ақ анау-мынау суреттерді жазып, сызуға келгенде еш қиналмаушы едім. Оның құпиясына тереңдеп қаныққан құрлы еріншектің ермегі емес екенін ұғып, шеберлігім жетіле түсті. Кілем, алаша, сырмаққа ою-зер төгуге келгенде ауылда анам Әндешке тең келер ешкім болмайтын. Мені ісмерлікке анам баулыды. Соңыра бұл іс өмірлік мұратыма да айналды, - дейді Зеренің өзі.

     Институтта көп өтпей-ақ ол оқуға алғырлығымен, жігерлілігімен, ұйымдастырушылық қабілетімен таныла да бастайды. Қоғамдық жұмыстарға да белсене араласты. Еліміздің бірқатар қалаларында өткен студенттердің ғылыми-теориялық конференцияларына қатысып, баяндамалар жасады. Студенттердің құрылыс қосынының үздік жетекшісі ретінде КСРО-ның «Еңбектегі ерлігі үшін» медалін омырауына таққаны, білімгерлердің Мәскеуде өткен бүкіл дүниежүзілік слетіне делегат, оқып жүріп Алматы қаласы Фрунзе аудандық кеңесіне депутат болып сайланғаны – осы етітірілігінің жемісі.

     Осы бір елгезектігі, қоғамдық жұмысқа елді үйіре тартып, бірдемде думанды-қызу орта қалыптастырар ғажап қабілеті Жамбыл педагогикалдық институтының, өз өтінішімен кейін ауысқан Абай атындағы педагогикалық училищенің (қазір гуманитарлық колледж) қабырғасында еңбек еткен жылдарда жақсы көмектесті. Тұлабойынан ұлттық салт-дәстүрге жетіктігі, қазақы діліміз атойлап-ақ тұратын сарабдал ұстаз-тәлімгердің өзі  әзірлеп, көңіл-көз сүзгісінен өткізіп барып, бәйгеге қосқан арулары қатарынан екі жыл бойы облыстық «Қыз сыны» байқауының бас тәжін иеленсе, 1992 жылы еліміздің бірқатар училищелері мен колледждері арасында өткізілген байқау-мәслихаты тұсында Зеренің сценариін өзі жазып, әзірлеп, көрерменге ұсынған «Сырласайық, жеңеше» атты театрландырылған көрініс жақсы қырынан аталып өтілді. Қыздарға берер тәлім-тәрбиесі молдығы ескеріліп, соңыра «Хабар» телеарнасы арқылы бірнеше мәрте қайталап көрсетілді де.

     Оқу мен тәрбиені – таразының екі баксын тең ұстай білгенінің нақты мысалы бұл. Сыршырай мен қолданбалы сән өнерінің ерекшеліктерін үйлесімде жымдастыру арқылы ұлттық құндылықтарымызды сапасы, саны тұрғысынан толықтырар ғажап дүние жасаушы, қиял жетпес алыста, немесе университет, академияда емес, колледждің қатардағы мұғалімі болып дәріс беріп, ортамызда елеусіз жүріп жатыпты...

     Зере Мұқышева – еліміздегі қолданбалы сән өнері саласында бисер (арабтың «бусра» -  су моншақ сөзінен шыққан) әдібін қолданушы шеберлердің ізашары да. 

    – Су моншақпен суретті өрмек тоқу еліміз көлемінде әлі дами қойған жоқ. Бұл үлгі ТМД елдерінде, оның ішінде Ресейде иконалар – құдайаналар, әулиелер бейнеклерін әрлеуде бағзы кездерде-ақ қолданылғаны белгілі. Өзімнің жоғары оқу орнында алған мамандығымның бұл салавдан ауылы алыс жатыр. Алғаш Л. Юрьева деген иконаларды безендіру ісімаманының кітабы әлдеқалай қолыма түсті.бұдан он жылдай бұрын АҚШ теледидарының осы жөніндегі хабарын қызыға көріп, тамашалаған да едім. Әйтеуір бисерге іштей құштарлықпен, беймәлім бір түйсікпен – құдіреттің күшімен ден қойдым, - дейді Зере.

     Оның ізденіссіз бір күні жоқ десе де болады. Қолы боста ұлттық оөрнектеріміз қатарына тың нақыщш құрастырып, қосуға құмар. Шәкірттерін де осы іске баулиды. Олардың арасында осы өнер түрі бойынша дипломдық жұмыс жазып, қорғағандары да бар. Кезінде А. Қосанов, М. Бибосынов, Г. Қосанова, Қ. Алтынбекова, Қ. Өмірбаева, А. Қозыбақов секілді шәкірттерінің су моншақпен тоқыған суретті өрнектері студенттердің Сочи, Алматы, Екібастұз қалаларында ұйымдастырылған арнайы көрмелеріне қойылып, көрсетілді де. Мүйізі қарағайдай өнер зерттеушілері тарапынан жоғары баға да алды. Соңғы аталған үш шәкірті – бұл күнде жоғары білімде мамандар. Өздері де шәкірттер тәрбиелеу үстінде. Ал, Ж. Жақсымбетов Президент аппаратында қызмет етеді. Ұстаз бақыты дегеніміз осы ма, әлде. Осы бір қазаққа тосындау өнердің оқу орнында тамырланып, бұтағын кеңге жаюы үшін колледж директоры С. Мұсаеваның қолынан келер көмегі болса, аянып қалған жері жоқ. Зеренің су моншақпен сурет салуға, гобелень, кілем тоқуға арналған шеберхана ашуына жәрдемдесіпті. З. Мұқышева мен оның шәкірттерінің туындылары бойынша соңғы бірер жылдың көлемінде Астана, Алматы қалаларында әлденеше мәрте көшпелі көрмелер ұйымдастырылып өткізілуі – колледж басшысының тікелей қолдау, қамқорлығының жемісі.

     Бисермен, өте ұсақ моншақтармен адам бейнесін (картина) кескіндеу асқан төзімділікті, үлкен суреткерлік пен біліктілікті талап етеді. Мысалы, Зере өзінің ең шоқтықты еңбектерінің бірі – қылқаламмен емес, су моншақтармен зерлеу арқылы Елбасымыз Нұрсұлтан Назарбаевтың портретін жасау үшін бір жылға жуық уақытын сарп етіпті. «Бұл өзі бір майдан қыл суырғандай аса кірпияз іс қой. Түн баласына екі сағаттай ғана уақыт көз шырымын алып, «құс ұйқы» болуыма да тура келді», - дейді оның өзі ағынан жарылып. Мұндай іске үлкен суреткерлік қабілет-қарымы бар, өзіне-өзі сенген адам ғана тәуекел ете алады. Дарынсыздың он жылын жұмсаса да мүсіндеуі мүмкін емес ғажайып туынды бене бір көктен – Зеренің зерек ой-қиялы дүниесінен Елбасына тамшыдай ұқсас күйінде үзіліп түсе қалғандай. Қалай сілтесең де ырқыңа көнетін қылқаламның мүмкіндігі бұдан анағұрлым молдау. Ал, маржанмен өріп, мынадай ғажайып туындыны сомдай алған Зеренің қасында небір қылқалам жампозының жіп есе алмай қаларына сенімдіміз.

      Тараздың 2000 жылдығына арналған келесі бір «Тараз кеші» картинасы оның жеті айлық ақ тер, көк тер еңбегінің қайырлы жемісі. Таразға өркениетті елдерден келген талай қонаққа таңдай қақтырар дүние.

     Сыңғырлап өңкей келісім өлең болып құйыларын білемін. Қаламмен де, қашаумен де емес, көзге көрінер-көрінбес маржанмен зерленіп, бір сиқыр күшпен жанды суретке айналуы талант құдіретінің шексіздігін аңғартпай ма? Және поэзияңыздың көкесі – осында. Зере өнердің шексіз дүние екенін, шексіз еңбек етуді қажет ететінін осылай көзалдымызға да әкеліп отыр-ау. Маржанмен тізілген осынау еңбектердің шынайы суреткерлік туынды екенін қаншама сөз маржанын тізсек те айтып жеткізе алмайтын секілдіміз...

     Ғажап өнердің хас шебері Зере Мұқышеваның су моншақ қолданылғанынан өзге натюрморттарының, пейзаждарының өзі бірқыдыру. Егемен Қазақстан өнері мен мәдениетіне тың жаңалық, лайықты үлес болып қосылып, жамиғатқа танылып, жарқырай көрінер жұлдызды сәтін күтіп жатыр, әзірге.

     Зере сырт көзге қораштау оқу орнының елеусіздеу ғана мұғалімі секілді ткөрінеді. Ал, оның көкірегіндегі қоңыр ағысты бір өзен кімді де болсын иірімінде қанкөбелек ойнатып, құдіретті өнер әлеміне жетелеп алып жөнелетіндей. Такаппар, бекзат әлемге. Сол әлемнің жалғыз-дара падишасы өзінің елуіне елеусіз, құр қол келмепті. Ең бастысы да осы-ау!

                                                                 ЖОҚШЫ
     Суретшілік өнердің күллі сыр-сипатын ұлы жаратылыстың өзінен -  жел уілінен, қамыс сыбдырынан, бұлақ сыңғырынан ұғып үйреніп, «дала демосфеніне» де айналған әйгілі қыл қалам шебері Әбілхан Қастеевтің өнері де, өмірі де өзінен кейінгілерге үлгі-өнеге болумен келеді. Шынында да табиғаттың қойнында туып-өсіп, өмірмен біте қайнасып, біртұтас өрілмейінше шынайы таланттың танылуы да қиын. Таразда туған сондай бір талант иесі Жанар Керімбеков те ұлттың нәр-уызын қанып ішпеген, әрі кеткенде батыстық өнер үрдісімен сырттай, теория  жүзінде ғана қанық «қаратаяқ» суретшінің бірі ғана болып қалар ма еді, әлде қайтер еді...  Асты да, үсті де тас, «афальт үстінде» тәрбиеленген тұстастарындай емес, Жанардың жарты өмірі ауылда, таза рәуішті табиғат аясында өтті, бірақ. Бұлай болуына әкесінің себі тигені анық. Қазақы ділдің уыз-үрпіне теліп, жағыстырғысы келді ме, қарапайым ғана жол инженері болып істейтін Сенбек қария ұлын жазғы үш айлық каникулында Алатау бөктерінде мал бағатын ағайындарына қой қайырысуға қолқанаттыққа беріп қоюды әдетке де айналдырыпты. Осылай Жанарға жыл сайын жазғы демалысында «малшы көмекшісі» болу маңдайына жазылыпты да тұрыпты. Бірінші сыныпты бітіргеннен бастап. 
–Осылай жазда қойлы ауылда шопандарға «көмекші» болуым  жеті жыл бойына жалғасқан-ды. Бұдан кейін мені «ауыл баласы» емес деп кім айтар, – дейді Жанар. Ол отбасындағы он ұл-қыздың үлкені де болатын. Ең әуелі «еңбекке жарағаны» да өзі. Сөйтіп еңбекпен көзін ашқан қара баланың мектептегі оқуына сегізінші сыныптан соң біржола нүкте қоюына да тура келген. Айтпақшы, сол тұста қойшы ағайы мұның «жеті жылдық» еңбегін шотқа салып, «еңбекпұл» да төлепті. Сөйтіп сегізіншіні бітірген, қайыстай қатқан  қара бала бір жазда 45 қойды алдына салып, айдап шығыпты. Бұл мал соңыра отбасының ата-баба аруағына бағыштап құран түсіріп, ас беруіне қаптал жетіпті де тұрыпты. 
     Ата-баба демекші... Жанардың бойына тегінде бар кие, қасиет қоса-қабат қонған секілді. Оның арғы ата-бабалары Дәрмен балалары - ағайынды Сасай, Татай, Матайлардың кезінде осы өңірдегі ақтылы қой, алалы жылқы айдаған  әлеуетті байлар болғаны да тарихтан белгілі. Бұл жөнінде жазушы Ш. Мұртазаның «Ай мен Айша» кітабында да азды-көпті жазылған. Бір ғажабы, ағайынды үш  кісінің үшеуі де мұсылмандық парыздарын өтеу мақсатымен Меккеге барған екен. Ең әуелі Сасай мен Татай (соңғысы сол сапарда Аллаға аманат жанын да тапсырыпты), соңыра Матай Меккеге ас-ауқаттарын теңдеп атпен, түйемен жеткен ғой. 
      Міне, осы ататектік қасиет, дін ісләмге мойынсұнушылық  Жанарға да қанмен жұғысы болғандай. Ал оның әлгіндей қазақы тұрмыс, салт-ғұрыптардың, экзотиканың қайнаған ортасында әртүрлі құбылыстар сырына ден қойып, жел уілін, бұлақ сыңғырын, күн күркірін - тау мен дала сарынын тыңдай жүріп жетілгеннен кейінгі жерде сурет өнерімен  машықтанбауына тіпті құқы да жоқ еді... Сөйтіп жүріп ол табиғаттың өзі сомдаған төл дүниесі - түрлі кескін-кейіптегі малта тастарды, қураған ағаш діңдерін, сүйек-саяқты жиып-теріп, аз-кем ғана өңдеуден өткізіп қолөнер бұйымдарын жасауды да жақсы меңгеріп алған-ды... 
     Бұл іспен айналысуы беріде ғой. Жалпы оның суретшілікке келуіне өзі қатысатын мектептегі қолөнер үйірмесінің тәжірибелік жұмыстарын жүзеге асыру кезінде электрлі арамен бармағын кесіп алуы себеп болған секілді. Саусағының қисық бітуіне назалануы, әрі тәлімгер ұстазының «суретке бейім екенсің» деуі бар, ол өзінің былайғы тағдырын сурет өнерімен біржола байланыстырды да. Жиырма жыл бойы тапжылмай бір орында – Жамбыл темір-бетон зауытында суретші-безендіруші болып өнікті еңбек те етті. Оның қолтаңба-іздері осынау мекеменің қабырғасында әлі де сол күйінде сақтаулы тұр. Ол Таразда, Алматыда, Мәскеуде өзінің бірқатар ұлттық қолөнері саласындағы шоқтықты туындыларының әр жылдарда жеке көрмесін де өткізіп, көрермендері тарапынан жоғары баға алған-ды. Мәскеу қалалық кіші кәсіпкерлікті дамыту және қолдау департаменті ұйымдастырған көрме жұмысына қатысып, арнайы диплом мен «Мәскеу қаласының қолөнер шебері»  атағына да ие болған екен. Демек, бұл ендігі жерде Жанардың өзіне шәкірт тәрбиелеуіне де әбден құқығы бар деген сөз. Мәскеудегі сол көрмеде француздың әйгілі сәнгері Пьер Карденнің өзі Жанардың қолынан шыққан, сүйектен жасалынған бірқатар бұйымдарды көріп, таңданысын жасыра алмай басын да шайқап, тіпті біразын түп көтере сатып алып та кеткен ғой. Кейіпкеріміздің біраз дүниелері осындай жолмен Америкаға, Италияға, Францияға, Швецияға да «ұзатылып» кете барыпты.
      Шетелдіктерді таңдай қақтырарлықтай Жанар жасаған бұйымдардың не сиқыры бар дегенге келсек... Жалпы, оның стилінің ерекшелігі – қола, темір дәуірлерінен де бұрынғы кездегі ата-бабаларымыздың көне өнерін жаңғыртуда болып тұр! «Өткенсіз бүгін жоқ», бұл біздің атам заманғы мәдени мұрамыз да ғой! Ол кездегі әшекей бұйымдарының барлығы да қолжетімді нәрселерден – ағаштан, малдың сүйегінен, мүйізінен жасалғаны белгілі. Жанардың осы тұрғыда том-том тарихи кітаптарды ақтаруына да тура келіпті. Нәтижесі әлгіндегідей. Енді оның шебер қолынан біраз жылдардан бері бағзы замандардағы ата-бабаларымыз, оның ішінде бақуаттылары тұтынған көне дәуір жәдігерлері - алқа, білезік, сақина, сырға, түйме, қапсырма, тарақ, тұмарлық секілді алуан түрлі әшекей бұйымдары жонылып-қырналып жасалып шығып, көрермендерінің айырықша назарын аудартып та отыр. Бұл дүниеліктердің барлығына да ірі қара малдың омыртқа, жамбас, жілік, қабырға сүйектері, мүйіздері пайдаланылады. Алтын, күміс бұйымдарынан  бір де кем түспейді. Олай болатыны, қолөнерші өзінің мұндай туындыларына тастан, темірден алуан әшекей де енгізеді. Бір туындысының өзінде бірнеше ұғым, идеяның тоғысатыны да атап өтерліктей. Оның қойдың ауызомыртқасын тұтас пайдаланып, арқар, қодастың, жамбас пен жіліктен Томиристің (Тұмар ханым), қодас мүйізінен сайқымазақтың (клоун) бейнесін сомдағаны ше... Қысқасы, Жанар еліміз аумағындағы ағаштан ғана емес, тастан, сүйектен де ою ойған бірден-бір шебер. Ол редакцияға осынау майда-шүйде дүниеліктерін бір қоржын басын қайқайта көтеріп те келген екен.

–Үйде бұдан басқа да көне дәуір жәдігерліктері түріндегі оюлы-зерлі астау, келі-келсап, қазан, тостаған, ожау, қобыз, домбыра секілді сүйекті дүниелерім де бар. Оларды көтеріп жүре алмадым. Қысқасы, менің осы бір өнер түріне біржола ден қойған жайым бар. Оларды өңдеу, бір заттың пішініне келтіру үстінде біртүрлі  ләззатты күй кешем. Басқа дүниені біржола ұмытамын, – дейді қолөнерші жігіт.

     Ол осы дүниеліктерін – қазақтың көне өнері жәдігерліктерін көтеріп, биылғы жылдың тамыз айында ТМД елдері бойынша Мәскеуде «Әлем - өнер арқылы» тақырыбымен өтетін суретші-қолөнершілер  көрмесіне барып қатысуға да ниет етіп отыр екен. Қазір үлкен дайындық үстінде. Ол мұның алдында өткен тап осындай көрмеге қатысу үшін үйіндегі жатын жайға арналған жиһазын сатуға мәжбүр болыпты. Ал бұл жолы... қолөнер шеберінің шын мәнінде де тығырыққа тірелген жайы бар.

–Көксегенім атақ та, даңқ та емес, менің қазақтың есте жоқ ескі замандардың өзінде сүйектен таңғажайып оқа-зерлі сәндік-әшекей бұйымдарын жасай алғанын дүние жүзіне танытқым келеді. Бары-жоғы осы, – дейді оның өзі. 
     Бұл оған ғана емес, барша алаш жұртына ортақ мақсат қой, біле-білсек. Ендеше Жанар секілді қолөнер шеберлеріне қолдау көмек, қамқорлық көрсетуіміз керек секілді. Алашымызды төрткүл дүниеге таныту үшін де!
ӘРІПТЕСТЕР ЛЕБІЗДЕРІ

КӨРКЕМ СӨЗ БЕН КӨРКЕМ ОЙДЫҢ ҮЙЛЕСІМІ

Әдебиетте... Өмірлік және көркем тәжірибе, олардың тарихи байланысы деген көп айтыла бермейтін ұғым бар. Мәселе неде? Мәселе, осыны пайымдай алған адам ғана есі дұрыс дүние жазады. Ой-толғам жоқ жерде, көркем шығарма да жоқ.

Таң сайын тылсымға ұрынам,

Тылсымның жұмбағы да мен!

Пәк күйде кірсін жырыма,

Орансын құндағыма әлем, -

деу сол өмір мен көркем тәжірибе арқылы адам мен әлемнің тұтастығы жайлы ақындық әуен.

       Баймаханбеттің көзқарасы, түсінік, түйсігі, поэтикалық ойдың тебіреністері әркімге тізгін ұстата бермейді. Оның шылауына қанша оратылсаң да, дүниеге әуел бастан ақын болып келмесең, құрау-сұрау, арнау-сарнау өлеңсымақтармен алысқа ұзап бара алмайсың. 

Баймаханбет осындай абыройсыздықтан аулақ. Аз жазады екен. Бірақ, жазба әдебиетте аз, көп дейтін критерий болмайды. Оның сұранысы: қанша жазсаң да, әдемі жаз. Әр жолың ән салып тұрсын, мағына-мән жатсын. Көркем саз бен көркем ойдың құдіретіне бет ал, өлеңнен Поэзияға құлаш ұр. «...Аспанкөз қызға кез болдым, шашбауын да өрдім...». Баймаханбет ақынның көп жағдайдағы тілі осы. Мен соған қуанып, соған сенім артамын.

Осы күні көктен-жерден ақын қаптап, олардың көрбай-жербайлары қарша борап, жүрген жерлерінде көркем ойларды жолда қалдырып жүргенде, Баймаханбет Ахмет сияқты әдебиетті ар-ождан деп қарайтын азаматтың қалам ұстасын қолдамай болмайды. Оған ендігі қалғаны – ғұмыры не бітіп, не қоймайтын тіршіліктің телім-телім қым-қуытынан қара үзіңкіреп, әдебиетте көбірек ізденіп, мықтап бейнеттенгені.

Лайым солай болғай! 

  Несіпбек ДӘУТАЙҰЛЫ, жазушы, Қазақстан Жазушылар одағы Жамбыл облыстық филиалының директоры, «Жамбыл» әдеби-танымдық журналының Бас редакторы.                   

 «АУЫЛ ДЕГЕН – ЖҰЛДЫЗ ЖЫРЫ, АЙ ӘНІ...»

       Ақындық, ақындық өнер туралы бағзы заманнан бері әр алуан ойлар айтылып келеді. Бірақ соның барлығын жеке ақынға бағыттап айтқанда, жалпылама ұғым болып шыға келетіні тағы бар. Ақын, танымал журналист Баймаханбеттің ақындығы өзі туған аулының көркем табиғатынан, сол сұлулыққа перзент көңілдің іңкәрлігінен бастау алған тәрізді. Оның өлеңдерінде аулының әр тал шөбіне дейін, сылдырап аққан өзені мен қырат-беліне дейін ерекше сыр тұнған, әдемі. Бәлкім, Баймағанбет аулының былайғы ауылдан айырмашылығы да болмас. Бірақ ақындық әлем дегеннің ішкі бір ерекшелігі, мәні осыдан аңғарылса керек. Оның өлеңдері арқылы бүгінгі қазақ аулының тыныс-тіршілігі көрінеді. Ауылға, балалық, жігіттік шаққа деген сағыныш оянады. Жүрегіңнің бір тұсы шымшып-шымшып сыздап қоя береді. Мүмкін мен өскен шаңдағы шыққан, тырбиған жусанды ауыл Баймаханбеттің аулына мүлде ұқсамайтын болар. Бірақ сол Баймаханбет көңілімен, сезім-сағынышымен қарасаң, сол ауылыңның төбеңді тесіп жіберердей шақырайған ыстық күні де, аңызақ желі де, түнгі аспанында төсіне сыймай жамырап, жерге құлап түсердей сезілетін сансыз жұлдызы сұлу, керемет ыстық көрінері сөзсіз. Бұл – ақын өлеңінің әсері. Дәлел?





Бар қызықтың ауыл – күре тамыры,





Қуат күші, қорғасындай сабыры...





Ертең, ертең... түгелденіп бау-шуы





Басталады оның «алтын дәуірі»!





Қанша ұланның сипап айдар-кекілін,





Жетілдірді жесірі мен жетімін.





Әлі айналып-толғанумен келеді...





Әттең, әттең, естімейміз тек үнін!





Жыл он екі ай жалғасады қызығы,





Мүмкін емес оны ешкімнің бұзуы.





Ауыл деген – мамыражай тыныштық,





Болмаса егер бірен-саран бұзығы.





Ауыл деген – жұлдыз жыры, ай әні,





Көкірегімде жатқан толқын дөңбекшіп!





Көзден ұшып у-ду кезі баяғы,





Бұйығады бұйырғынды дөңде өксіп!





Іргесінен күн шығып, күн батады,





Қоңыртөбел, қақ-соқпен жоқ шатағы.





Салтын бұзбай ауыл атам заманғы





Өзіменен-өзі болып жатады.


Өлеңді қысқартып, шумақтап та алуға болар еді. Бірақ біз туындыны тұтасымен әдейі алып отырмыз. Өлең жолдарындағы логикалық байланыс, бірінен-бірі туындап жалғасып жатқан ой сабақтастығы, шындықты, сырды оқырманмен тұтас бөлісу ниеті осыған жетелегендей. «Теңіздің дәмі - тамшысынан», Баймаханбеттің бір өлеңінен-ақ көп жайды аңғаруға болады және одан кейінгі оқыған өлеңдерің де сол ойыңның дұрыстығын толықтырып бекіте түседі екен.


Баймаханбет өлеңдерінің бір жақсы қасиеті – жалған пафос жоқ. Жоғарыда келтірілген өлеңде де солай. Көңілінің түбіндегі жанын сыздатқан шындықты баппен, шынайы айтуға ұмтылады. Өлеңді төпеп жазбайды. Жүрекке түйген сырының көркем, образды шығуын, шамасы жеткенінше ең биік нүктесіне дейін жеткізуін қалайды.


Сол себепті де болар, оның өлеңдерін үсті-үстіне судыратып оқи алмайтын тәріздісің. Әр өлеңді оқығаннан кейін ойыңа сіңіру үшін бір сәт қайта ойлануыңды, көңіл көзімен зер салуыңды қажетсінеді. Және бір қызығы сол қайта қарауың зая кетпейді. Қолыңдағы қаламың ақын өлеңінің кейбір тұстарына тиіп, орынды, келісімімен қолданған сөздерінің астын сызасың.


Жалпы - өлеңдегі жаңалық не? Біздіңше, ол, ең алдымен, көңіл шындығы. Әрине көңіл шындығы дүниетаныммен, ақынның сырлы сезімімен, азаматтық-перзенттік өрелілігімен, шынайылығымен, көркем бейнелілігімен, тағы басқа компоненттермен толығып кемеріне жетіп жатады. Мәселен, жер бетінде сан миллион адам болса, олардың мысалы, туған жер, ана туралы ой-толғамдары, сезімдері сан миллион түрліше десек қателеспеспіз. Егіздің сыңарындай ұқсас көңіл атмосферасы ешуақытта болмайды, ең болмағанда бір нотасы иә артық, иә кем түсіп жатады. Ендеше, өлеңдегі жаңалық сол – көңіл-күйдің даралық сипатының көркем бейнеленуі. Шеберлік деген де сол жалқы көңіл-күйдің нақ мөлшерімен иә бір мысқал кем, не артық түспей көрінуі болар.


Бір сүйсінерлігі Баймаханбеттің өлеңдерінің басым көпшілігінен осы ешкімді қайталамайтын өзіндік үн, таным, сырлы сезім көрінеді екен. Ол әсіре бояу, лепірме сөз, ұшқалақ көңіл-күймен еш қабыспайды. Қарапайымдылық пен шынайылық бар. Мына қым-қуыт дүние-тірліктің сыры мен мәніне өз әлінше терең бойлау, зерделеу, ой қорыту бар. Бұл ретте алысқа құлаш ұрмай-ақ өз аулының көрінісін ойының өлшемі, темірқазығы етіп алады. Ананың-мынаның қолына түсе бермейтін ұтқыр орам мен бейнелілік те өлеңдерінде біршама молынан ұшырасады екен. Бұл - тынымсыз ізденістің, биік талғамның, киелі муза алдындағы жауапкершіліктің нәтижесі.


Дәлел? Жоғарыда тұтасымен келтірілген өлеңге қайта оралалық. Өлеңді оқи бастағаннан-ақ көңіліңнің пернесіне дөп тиіп, жақындықты сезінесің. Ақынның сыры сенің көңіліңнің де жоқшысына айналғандай. Жаныңды удай ашытып сезініп жүрген шындығың. Мүмкін айта алмаған шығарсың. Мүмкін қарымың жетпеді. Бірақ әйтеуір алқымнан алған мына нарық заманындағы ешкім айналып өте алмайтын қазақ қоғамының әлеуметтік шындығының көрінісі. Ақын қазыналы ауылының тап болған бүгінгі қиыншылығына жаны сыздай отырып, келешегінен үмітін үзбейді. «Алтын дәуірінің» қайта басталатынына сенгісі келеді. Сен де оған тілектес болып, ақынның алғаусыз көңілінің шындығына қол соғасың.





Ертең, ертең... түгелденіп бау-шуы...


Әншейінде құлаққа тосаң естілер осы сөз қандай әдемі түрге, бейнеге  айналып сала берген дейсің тамсанып.





Ауыл деген – мамыражай тыныштық,





Болмаса егер бірен-саран бұзығы...-

дегенде, өз-өзіңнен мырс етіп күлесің. Қайдағы-жайдағы есіңе түседі. Иә, әр ауылдың сен тіршілік кешкен кезінде әйтеуір бір бұзығы болады. Қаланың бұзығын төбеңнен бір-ақ түскенде білесің. Ал ауылдың бұзығы көз алдыңда. Бұзық дейтін бұзық та емес секілді.





...Көкірегімді жатқан толқын дөңбекшіп!





...Бұйығады бұйырғынды дөңде өксіп!


Ақын образбан ойлайды, сезім, көңіл-күйін образбен жеткізеді. Ақындықтың қуаты да, өлеңнің оқырманын магнитше үйірер тылсым күші де сонда. Ойымызды түйіндесек, қарапайымдылық пен шынайылық - өлеңнің көркіне айналған.


Баймаханбеттің өлеңдері тұтас циклге құрылған. Мәселен, оның ауыл туралы өлеңдері бірін-бірі толықтырып, қарапайым ауылын мейлінше ардақ тұтқан, ауылының бүгінгі халіне жаны күйзелген лирикалық кейіпкердің тұтас бейнесін жасайды.





Сағым-елес құшағында тербелдің,





Өн бойыңнан аңқып исі ерменнің...





Қиындықта қиып тастап кетпеген





Қыран-қия мекенісің ерлердің!





Арылар ма сенен – бейнет, елден – мұң,





Әрең сүйреп сырылдаған кеудеңді.





Келесің-ау өмір-көшке ілесіп...





Саған, саған берсем екен, беу, немді!





Бәрібір сен – көркемісің көркемнің,





Өңіңде өшпей алауы тұр ертеңнің!





Саған деген сағынышым, жырға да





Жұбанбады – көкірегімде өртенді!





Ертелі-кеш келеді деп елден кім,





Елегізіп отырамын мен де енді...





Солай аңсау азабына көнгенмін





Маған бауыр – бәрі ауылдан келгеннің.


Азаматтық – туған ауылыңды сүю, сағыну! Туған ауыл ақын үшін нарық заңының қыспағына түскен, жоқ-жітігі мол қарапайым қазақ халқы. Жаны да, ділі де солармен бірге. Баймаханбет төрткүл әлемнің дүрбелеңіне құлақ түріп, жалған пафосқа елтіп, тақырып қуалап өлең жазбайды. Жүрегінің түбіне үңіледі. Жүрегіндегі мазасыздық – көз алдындағы туған ауылының бүгінгі жай-күйі мен ендігі тағдырына байланысты. Ендеше өлеңдерінің басым көпшілігінің тақырыбы туған ауылының жай-күйі, көркем табиғаты, түрлі түспен құлпырған жыл мезгілдері, жыл мезгілдерінің ауысуы, көңіл күйлері болып келеді екен.





Суынба, сәулем, сөзімді менің салмақта,





Суынған тәнім күтеді сенен енді аптап.





Сезімімді сыртқа шығара алмадым, шығарсам,





Дүниені мына кететіндей-ақ сел қаптап.





Мендегі сезім, мендегі сезім – бір теңіз,





Не керек, тіпті су көтермейтіндей сіркеміз.





Сезімнің селін көкірегімізде күрмеп, құдай-ай





Қашанға дейін іркеміз!-

дейді ақын бір сәт бойындағы қуатты арынның тоспасын ағытып. Адам – мейлінше күрделі жаратылыс иесі. Сүйіп тұрып жек көру, безіне жүріп табыну, аңсау секілді екі полюстегі қарама-қарсы сезім күйлері адамның жұмбағы мол жан дүниесінде қатар бола береді. Баймаханбеттің көңіл-күй лирикалары да сондай әр алуан реңкте екен. Көңіл күнделігі іспетті. Өзгеге айтпайтын сырын өлеңге айтады. Сондықтан да сезім барометрінің тілі бір нүктені көрсетпейді. Ауытқуы, құбылуы мол. Сонысымен жақсы, тартымды оқылады. Бірақ сол қым-қуыт тірлік қаншама қиындығын, кедергісін алға тосып жатқанмен, ақын өлеңдерінде көктей өріліп, айқын із салып жатқан бір жақсы қасиет бар. Ол – адалдық. Махаббатқа, поэзияға – адалдық. Туған ауылға, адамдарға – адалдық.


Өлең өз мазмұнын өзі ашып жатады. Оған түсініктеме беру кейде артық көрінеді. Көкірек көзі ояу оқырман жоғарыда келтірілген өлең жолдарын мынау Мұқағалиша сөз саптау ғой дер. Жасыратын несі бар, бүгінгі жас ақындардың бой түзеп қалыптасуында алдында Темірқазықтай жарқырап, мен мұндалап Мұқағали, Төлегендердің көркемдік әлемі тұрғаны белгілі. Бүгінгі көп дарынның туындыларынан Мұқағалидың ашықтығын, Төлегеннің бейнелілігін көрсек, ол еліктеу емес, Мұқағали, Төлегендердің дәстүрлерін поэзияда жаңғырту, жалғастыру болып табылады дейміз. Әйтпесе, жоғарыдағы өлең жетпей жатқан тұрмыстың күйбеңі адымын аштырмаған Баймаханбеттің өз көңілінің тап-таза шындығы екені аян. Болмаса мына өлең жолдарындағы алабұртқан ой да ақынның имандай сыры, арман-мұраты деп білеміз.





Мінекей, алды-артымды шырмап шабыт, күрмеп сел





Осы ғой, осы... көңіліме қуатын құяр сырдескі ем.





Имандай ұйып, сөзіме құдайдай сенген достардың





Ақжарма жырмен, әйтеуір, жүректеріне бір жетсем!


Мәселен, Баймаханбеттің  «Жеткізбей қиял етті қор, Руханият жүдеп жерде жүр... Аңызағы аңқа кептірер Басталды бір шөл менде бір!» деп келетін өлең жолдарының тұсына «Төлеген» деп жазып қойыппыз. Төлегеннің әйгілі «Сағыныш» өлеңіндегі «шөл» ғой біздің тілге тиек етіп отырғанымыз. Бірақ бұл нарық заманының қатпар-қатпар шындығымен бетпе-бет келген Баймаханбет көңлінің шындығы, аңсауы, «шөлі». Оған сөз жоқ. Әйтпесе өзгеге жапсыра қоюға оңтайымен келіп тұрған «Туған күн» өлеңіндегі мына:





Не болғанын білсем етті, тегі, алла-ай,





Бүгін тіпті өз-өзіме келе алмай.





Тұтаса бір төніп келген бұлттарым,





Жыр-жаңбырын төге алмай...





Өз-өзімнен жалғызсырап, құлазып,





Оталғандай ойларымның біразы...





Ештеңеге зауқым соқпай отырмын,





Иінімнен түсер ме екен мына жүк.





Менің тіпті бар-жоғымды ұмытқан,





Тән мұздады мынау қарау қылықтан.





Мен сенделдім сылтау іздеп сыныққа,





Теңселгенім... қаным көнбей ырыққа.





Мұң бөлісер ешкімім жоқ-долдандым,





Кімге сүйеу, кімге тұлға болғанмын.





Бір анадан жалғыз туып, жалтақ боп,





Жалғыз-жарым жүріп өтер жолда әлгі...





Жалғыздықтан жаныштайды жетемді ой,





Мына адамдар таныс емес, бөтен ғой.





Бүгін, бүгін...





Неғылған күн.





О, тоба,





Бүгін менің туған күнім екен ғой.





Туған күнім... оған мән де бермеппін,





Бірін тездеп ашсам ба екен шөлмектің.





Алабұртып отырғаны көңілімнің...





Бірің келіп құттықтай сал, нең кетті,-

 деп келетін ақындық қуат пен ақжарма сырды да Баймаханбеттің өз көңілінің шындығы деп қабылдаймыз.


Ақын табиғаттың көркем бейнесін жырмен әдемі салады. Басқаны қайталамай өз бояуымен, нақышымен беруге ұмтылады.





Бұлақ көзіне моншақтар ілген,





Жосаға тұнып таудың да төсі, бөктері...





Терезе шертіп жаңбырлы саусақтарымен,





Оятып кеткен тірлікті кешірек келіп,





Көктем – бұл!

Немесе,





Даланың төсі.





Желкем жел тынған, тылсым шақ.





Далиған мына жазықтың беті – нұр сымбат.





Көшеді көкте аруана бұлттар, ақ бұлттар





Желіні-дағы барады-ау әрең тырсылдап!-

деп келетін өлең жолдарындағы бейнелілік тек ақын қаламына ғана іліккен сәтті олжа. Мұндай өлең жолдарын бір жақсысы оның туындыларынан қиналмай-ақ табасың.


Түйіндей айтқанда, Баймаханбет – қалыптасқан ақын. «Көзайым» өлеңдер жинағына енген туындыларының басым көпшілігі кітап боп шығу үшін емес, кітап болып қалу үшін жазылған өлеңдер екен. Шынайы сыр, тұнған ой, образдылық жеткілікті. Кей өлеңдерін қысқа қайырса әсерлілік қуаты күшейе түсер ме еді деп ойлайсың. Өлең ырғағының бұзылуы да аракідік болса да байқалып қалып отырады. Дегенмен бейнелілік, көп қолданыла бермейтін сөзді ыңғайымен тауып, орнымен қолдану жиірек көрінеді.


Тараз топырағы талантқа бай. Арғы-бергі әдебиетті қозғамай-ақ дүниеден ертерек өткен кешегі Бауыржан Үсенов пен Серік Томановты айтсақ – мықты ақындар. Мүмкін заманы аяғынан шалып, өрістерін толық аша алмаған шығар. Нағыз ақындар дегенде, оларды ұлттық поэзияның алыптарымен иық тірестіріп қатар тізе салудың қажеті болмас. Уақыт бөлек, заң-заман басқа дегендей. Әр ақын - өз заманының перзенті, үні.


Мұны айту себебіміз – заман, ел экономикасы бірте-бірте оңға басып келеді. Ел, ұлт боламыз десек, енді рухани әлемімізге, ішкі жан дүниеміздің баюына мықтап көңіл бөлуіміз қажет-ақ. Рухы мықты ел ғана – мықты ел.


Баймаханбеттің өлеңдері кітап болып шығып, жыр сүйер қауымның қолына жеткілікті дәрежеде тиіп, насихатталып жатса, күллі ұлттық поэзиямыз, талантқа бай Тараз топырағы ұтылмасы анық.

Сәмен ҚҰЛБАРАҚОВ, Ясауи атындағы ХҚТУ-і Тараз институтының профессоры (Тараз).

                                                     БҰЛА ӘУЕН

      Мен Баймаханбет Ахметтің  өлеңдерімен бұрыннан, әсіресе облыстық «Ақ жол»  газеті арқылы да  жақсы таныс болатынмын. Оның әр өлеңі өзіндік   ой-өрнегімен, ешкімге ұқсамас иірімімен ұнайтын. Бірде оның анасына арнап жазған өлеңін оқып, терең тебіреністен шыға алмай қалған кезім де болған-ды.

       Енді міне, ақынның «Дел-сал дүние» аталатын жаңа жыр кітабы қолымызға тиіп отыр. Бұған тек қуанамыз. Бұл жинақтағы өлең-жырлар негізінен табиғатына, мазмұн-мәніне сай «Туған жер, сенен нәр алдым», «Бауырым» деп сүйдім адамды», «Мен бір жұмбақ аралмын», «Менің махаббатымнан жаралдың» атты төрт бөлім аясына топтастырылып беріліпті. Бұл өлеңдердің дені кезінде түрлі деңгейдегі мерзімдік басылымдарда да жарық көргенін білеміз. Ал автордың ауыл тақырыбына жазылған өлеңдері 2004-2006 «Ауыл жылдары» аясында ұйымдастырылған облыстық шығармалар байқауында ынталандыру жүлдесін де алған-ды.

      Өлеңдерін бас алмай өте жылдам оқып шықтым. Оқыған сайын бұрынғы  мен білетін Баймаханбет ақын өзінің әр қырымен, жан сырымен өлең өлкесінің биік бір белегір-белесіне айналып бара жатты. Ақынның тақырыбы кең, қай салаға қалам тербемесін ойын түйіндеп жеткізе біледі. Отанға, тәуелсіздігін алған егемен елге, туған жерге,  исі қазақтың кіндігі байланған ауылға, абзал ана,  өмірлік жарға, іштегі бір арман болып кеткен ару-бейнеге арнаған жырларының қай-қайсысы да Баймаханбеттің шабытынан туған  шалқар жырлар. Олай дейтінім, мұнда перзенттік махаббат бар, мұнда  ақындық телегей-теңіз сезім бар. Мұнда  шығармашылық  өсу бар. 

... Бір кездері нарық қиындығына шыдамаған ел  ауылдан  үдере көшті емес пе? Сол топтың ішінде сең соққан балықтай болып ақынның өзі де кете барады. Амалы жоқ  ақын бар күйінішін өлең етіп өреді. 

        Қиналсам да бой бермеді талабым,

        Міне, енді  сені тастап барамын.

        Қалмады  амал - жүрегімді жаралы,

        Шың -құзға емес,

        Жұлдызға ұрып жарамын.

 Баймаханбеттің «Бір ақын бар» деген өлеңі менің айтпақ ойымды  дөп басып тұрғандай. Өлеңде ақын табиғаты  әдемі өрілген. 

      Сырын ару   желекті қайыңға ашқан,

       Бір ақын бар бұл тұста, бауырластар!

       Өзі туған киелі  топырақтың,

        Бір шөкімін бермейтін айырбасқа!

       Оған ыстық құмның да туа демі,

        Көз ашпаған  ол да бір бұлақ еді.

        Баймағанбет ақын боп бұйығады,

        Бұйырғынды өлкенің бұла әуені.

Ақынның өзіне - өзі берген бағасынан артық баға болмайды. Өзін жақсы ұғынған  ақын  ғана ағынан жарыла алады. Баймаханбет - сондай жан. Оның қай өлеңінің де ар жағында ақын жүрегінің лүпілі мен көңілінің  қым-қиғаш сәттері  мен мұндалап тұрады. Оның ерекшелігі де, міне, осынысында болса керек. Бізді қуантқаны, ақын осы «жамбасына жақын» тақырыптағы өлеңдерінің ауқымын-арнасын кеңейте түскендігі, заманауи өзгерістерге сай жаңа мазмұндағы жыр жазу үрдісін одан әрі дамытуы болды. Мысалы, оның әлгінде жоғарыда бір шумағын ғана келтірген : 

Ауылыңды, түтін исін, қи исін

Кейде еске алып, елжірейсің, ийсің.

Қалтырайсың түссе қысы есіңе,

Ал ойласаң жазын... сәл-пәл жылисың.

Несібеме тиген бір дән-түйірсің,

Күпіме де сіңіп, кетпей жүр исің.

Ауыл... сенен шыққан соқыр сүрлеу-мен,

Жырың едім, ұлың едім түбі-үйсін!

 – деп келетін қысқа өлеңінде бәрі (ауыл көрінісі, табиғаты, сол ауыл түлеткен бір перзенттің басындағы ситуация, ауылға махаббаты,өкініш-күйініші, сағынышы...) тұр. Ақын кейде,

Шағылды шыңға үр табы күннің

Сағызды төбе, бұйырғын –маңым....

Шұғамен қырды қымтады іңір,

Сарғалдақ құстың сұйылды ырғағы... – деп сол бір ауылдың әдемі суретін көз алдыңа әкеле қояды. 

Жаумады жаңбыр, жаңбыр... 

қыр құрғады,

Бұрқырап есті шөптің исі небір.

... Аяулы сезімдердей дір-дір қағып,

Жаз айы жанарында тұрсың, Өмір! - дегені қандай әдемі түйіндеу! Ақынның жазбақ болған обьектісінің бояумен, суретпен сөйлеп, әсем картинасын жасай алуы да жетістігі дер едік. Маған алғашқы бөлімдегі, міне, осы айтылғандармен бірге, «Ұлыс жыры», «Мамыр айы», «Еске алмас та ем...» деген өлеңдері айырықша ұнады. Ақынның қолынан мұндай өлеңдердің тууы оның қарым-қабілетін де көрсетіп тұр емес пе?! Болашағына сендіреді, үміт күттіреді. Ал жалпы қолжазбаны оқып салмақтап, саралап қарар болсақ, осындағы «Мен бір жұмбақ аралмын» бөлімі Б. Ахметтің қалыптасқан ақындығын танытатын бір белегір - белес секілді көрінді. Шынында да бұл бөлімдегі жырлар ақынның соңғы жылдардың бедерінде жазылған дүниелері. Олардан жаңа тыныс, жаңа леп еседі. Ақынның қай-қай өлеңінің болсын олпы-солпысы шығып тұрғанын көргенім жоқ. Жинақты, сондай-ақ, әр жылдары жазылғанмен, бас-басына өзіндік көтерер жүгі, тәрбиелік-танымдық маңызы бар Тараз қаласына арналған «Құм астындағы қала», «Жиырма бес – жас дәурен», «Болашақ, болма боркемік» атты жыр-толғаулар қомақты етіп тұр. Бұл – Б. Ахметтің 18-25, 30-45 жастар аралығындағы – түрлі кезеңдердегі үні-дауысы, тебіреніс-толғанысы, өзіндік әсерлері. Әр кезеңдегі талапқа сай, қалай жазылса, солай, сол күйінше беріліп те отыр.

      Естуімше, ақынның алғашқы жинағын бір кезде өзі жүргізуші болып еңбек еткен «Ойық» совхозының директоры Е. Дадабаев бары-жоғы жиырма жасында қазіргіше айтқанда, «демеушілік жасап», баспалардағы таныстарымен байланысып шығарып бермек болыпты. Бірақ, ақынның (балалығы ғой) «іске татыр өлеңім жоқ» деп ат-тонын ала қашуы себепті ол іс аяқсыз қалып қойған. Бертінде Талас ауданының әкімі де, қалталы азаматтар да демеушілік көмек көрсетуге уәде бергенмен, уәделері үдесінен шыға алмай ақын бауырымыздың кітаптарын баспадан шығару ісі жөнді-жөнсіз созылып келіп еді. Елу жасқа толғанында да кітабын шығара алмады. Оның 

Қалып қойған қиянда бір аралдай,

Көкжиектен көзімді тұрам алмай.

Өзіме-өзім жұмбақпын...әлі күнге

Жібі түзу бір жинақ шығара алмай! 

Әкім болса бір ағам, бір ағам-бай,

Қарасу да татырмас бірақ, алла-ай,

Қадір-қасиет қалсын ба ақыныңда 

Өзі мұндай болғанда, жыры анандай! – деп келетін өлеңі де (кітапта бар) осындай көңіл ауанынан туғаны анық.  Енді облыс әкімі тарапынан көмек-қолдау көрсетіліп, облыстық мәдениет басқармасының бағдарламасы бойынша сыршыл ақынымыз шығармашылығының бір бөлігінің кітап етіп бастырылып, жалғанның жарығына шығарылуы әбден құптарлық іс болды деп ойлаймыз. Бүгінде ақынның аталған кітабы 1000 дана таралыммен жарық көріп, облыс кітапханаларына таратылып берілу үстінде. Демек, ақынның жаңа жыр жинағымен кім-кімнің де болсын аймақ кіпханаларында оқып танысуына әбден мүмкіндігі бар. Сыршыл ақынымыздың өзі де, «бұйырғынды өлкенің бұла әуеніндей» өлеңдері де тартпада «сүрленумен» жұмбақ болып қалып қоймай, оқырмандары жүрегіне жол тартқанына бек қуаныштымыз!  

Мәдина КӨБЕЕВА, ақын,  «Қазақстан-Тараз» облыстық радиосының аға редакторы.
                          БҰЙЫРҒЫНДЫ ӨЛКЕДЕН ЕСКЕН БҰЛА ЖЫР

    «Әдебиет – ардың ісі». Ал, поэзия – сезім патшалығы. Ол патшалықта шежірелі Таластың талай талантты түлеткен топырағында дүние есігін ашқан Баймаханбеттің де ізі айшықталып жатыр... Ол қасиетті қара өлеңнің ізі. Бұйырғынды өлкенің бұйығылау ақынының бұла жыры, ішкі сезім арпалыстарынан туған жырдың ізі. Ол із жалғаса береді, жалғаса береді...

    Сейсенбі күні Тараз қалалық мәдениет үйінде Қазақстан Жазушылар одағының мүшесі, облыстық «Ақ жол» газетінің бөлім меңгерушісі, бірнеше республикалық, облыстық жыр мүшәйраларының жеңімпазы, поэзия деген шалқар әлемде өзіндік жолын қалыптастырған ақын Баймаханбет Ахметтің «Өлең, саған борыштымын!» атты шығармашылық кеші өтті. Тараз қаласы әкімдігі мен қалалық мәслихаттың қолдауымен, қалалық мәдениет және тілдерді дамыту бөлімінің ұйымдастыруымен өткен ақынның жыр кешіне жырға сусаған өлеңсүйер жұртшылық пен зиялы қауым өкілдері көптеп-ақ жиналды. Қонақтар ең алдымен ғимараттың фоесінде ақын шығармашылығына арналған көрмені тамашалды. «Бұйырғынды өлкенің бұла әуені» атты бұл көрмеге Баймаханбет ағаның әр жылдарда жарық көрген жеке жыр жинақтары, республикалық, облыстық мерзімдік басылымдарда жарияланған топтама өлеңдері қойылыпты.

    Жырға ғашық көпшілік асыға күткен ақынның шығармашылық кеші «Ақын әлемі» атты поэтикалық қойылымнан басталды. Онда Тараз қаласындағы қазақ-түрік экономикалық есеп колледжінің студенттері Б. Ахметтің «Бір ақын бар...», «Өмір жолы», «Табиғатта секілді кілтім менің», «Айтыңдаршы, ақынмын ба мен?», «Монолог», «Автопортрет», «Өлеңім өзім секілді», «Күндер-ай» секілді өлеңдерін нәшіне келтіре мәнерлеп оқыды. Шалқар шабыт үстінде жазылған осынау ақын жырларының әрқайсысында бір тұнық сыр бар. Жүрек қылын тербетер тәтті мұң бар. Бүгінгідей дертті қоғамда періште-ғұмырды аңсаған сағыныш сазы бар. Адами сананы сан-саққа сенделткен ауыр ой бар. Және тұңғиық...

    Мінезді ақынның адуынды жырларынан кейін жұртшылық кеш иесінің өзін зор қошаметпен ортға шақырды. Сахна төріне жайғасқан ел еркесіне көпшілік көкейлеріндегі түрлі сұрақтарын қойып, оған ақынның өз аузынан жан-жақты жауаптар алды.

    Содан кейін ақынның ел алдында жүрген ағалары мен інілері сахнаға шықты. Көпшіліктің алдында еңбек ардагері Берден Байқошқаров, Тараз қалалық мәслихатының хатшысы Өмен Байшығашев, Талас ауданы әкімдігінің бас инспекторы Мамлакат Шоңова, халықаралық «Қазақ тілі» қоғамы облыстық бөлімшесінің төрағасы Кәдірхан Баққараев, белгілі ақын Айша Көпжасарова, облыстық «Арай» газетінің бас редакторы Болат Бекжанов таластық шайыр туралы ойлары мен пікірлерін ортаға салды, бақытын өлеңнен тапқан Баймаханбет ақынның жырларын жоғары бағалады. Кештің құрметті қонақтарының сөздері ақынды әр түрлі қырынан танытты.

    Кезек кеш иесінің өзіне де келді. Ол «Ақтаспа жол», «Анаға хат», «Адамдар, біргемін сендермен» өлеңдерін  зор шабытпен оқыды. Жырға шөлдеген жұртшылық бір серпіліп қалғандай еді ақынның ақ шалқар жырларынан кейін. Ақынның шығармашылық кеші «Шолпы», «Асылай» би топтарының мың бұралған әсем билерімен, қала өнерпаздарының сырлы әндерімен өріліп, әсерлене түскенін де айта кеткен жөн. Сондай-ақ, осы кеште Баймаханбет Ахметтің ізін басып келе жатқан бір топ інілері тұма жырларымен көпшілікке шашу шашты.

    Кеш соңында жырсүйер қауым ақынмен бірге естелік суретке түсіп, гүл шоқтары мен сый-сияпаттарын табыс етті.

                                                                Асхат РАЙҚҰЛ («Ақ жол», 17 маусым 2010 жыл).

                                                  ТАҢДАЙ ТҰНЫҚ ЖЫРЛАР

     Талас  ауданының тумасы Баймаханбет Ахмет ағамыз – терең сырын өмірбаянынан емес, өлеңдерінен іздететін «жұмбақ» һәм талантты ақындарымыздың бірі. Жігері жалындап тұрған жастық шағында Алматыдағы аламан доданың арасына өзіндік қолтаңбасымен, дауылды дауысымен атой салып кірген Баймаханбет ақын ә дегеннен-ақ өзінің ақын екендігін дәлелдеп үлгеріпті. Топтамасымен «Жалын» журналына жарияланған жас ақынға журналдың сол кездегі бас редакторы Тұманбай Молдағалиевтің «Зады, ақын жігітсің!» деуі де тегін емес-ті.

Олай деуге жетпей ме батылдары,

Білмейді екен жат түгіл, жақындары

Бұйырғынды өлкеде бұйығылау

Баймаханбет есімді ақын барын! -

деп  ақынның өзі жырлағандай, «бұйығылау ақынды» Тұманбай ағамыз жазбай таныған екен. Мүмкін «қыран қыранды алыстан таниды» деген қазақ сөзінің әулиелігі осында жатқан шығар.

     Тегінде ұқсамауға ұмтылу, ұқсатпай  жазуға ден қою – шынайы талантқа ғана тән мінез. Баймаханбет жырларынан осы қасиет «менмұндалап» тұрады.

Шағылды шыңға үр табы күннің,

Сағызды төбе, бұйырғын маңым...

Шұғамен қырды қымтады іңір,

Сарғалдақ құстың сұйылды ырғағы.

Кеберсіп таңдай, көбеңсіп тәні,

Аптаптан кейін дала үгітіле... 

Қараша қаздар жөнелді ұшқалы

Қанат суылы ауаны тіле, - деген жыр жолдарын таулары биік, баулары жасыл қазақ поэзиясының тарихында тек ұқсамайтын таланттар айта алады десек, артық емес шығар. Өрнегі бөлек, үлгісі таза жырларды оқып отырып, тебіренбеу, таңырқамау мүмкін емес.

Сірә, мұндай өз оқырманын адаспай тапқан жырлардың ғұмыры баянды болатынына еш күмәніміз жоқ.

Жыр жазу қиындап барады,

Оқырман талабы өскендіктен бе.

Шаршатты әбден шиырлап сананы,

Көне елес, көшкен түстер де...

     Тәйірі, өлең жазу қай ақын үшін де оңай ғой деймісіз! Оңай болса, «идеалсыз  халтурщиктер» үшін оңай шығар. 

     Иә, Баймаханбет Ахмет – қазақы өлеңнің «бес жылдық» жоспарға бағынбайтын қарапайым ұлдарының бірі. Бір сөзбен айтсақ, ақын. Оның «Көзайым», «Пенде ғұмыр» жыр жинақтары да сол кездегі қазақы қара өлеңнің кезекті табысы екендігіне еш күмәніміз жоқ. Ол өлеңінде өзі болып қалды. Өзіндік қолтаңбасы бар ақынға айналды.

                                                                                                         Хамит ЕСАМАНОВ, ақын. 
АҒАЙЫНДЫЛАР 

«2001 жылы Жамбыл облыстық «Ақ жол» газетінен тәжірибеден өтіп жатырмын. Газет басшылары журналист Ахмет Баймаханбетке мық​тап тұрып табыстаған. Ағамыз бастан-аяқ үстімді сынай шолып шығып:  «Не туралы жазасың?» деп сұрап еді, «Тіл туралы жазамын», дедім жұлып алғандай. Ағамыз: «Тіл туралы Шерағаң осып, ойып тұрып жазған. Содан асып жаза аласың ба?» деп қайыра сұрады. «Бұл не дегеніңіз?» деген сұраулы жүзбен түк ұқпастан мен тұрмын. Тараздық журна​лис​тің «не жазсаң да, ба​йы​бына барып, тереңіне сүңгіп, қайна​ры​нан сарқып ішіп жазу керек» дегенді па​рықтаған пәлсапа​лық ойын араға жылдар салып түсіндім ғой. Осындай өнегелі түй​реу​сөздер ғой журналисті өсіретін»
                         ӘУЕСБАЙДЫҢ Қанаты, «Қазақстан» телеарнасының қызметкері.  
ШЫН ЖҮРЕКТЕН
(ғаламтор арқылы жолданған хаттардан)

«Баймахан аға, сәлеметсіз бе? Халыңыз қалай? Аға, танымадыныз ба? Мен Жамбыл облыстық «Ақ жол» газетінде өндірістік тәжірибеден өткенде жетекшім болдыңыз ғой. Мүмкін, ұмытқан шығарсыз... Қаншама жыл өтті. Иә, «Ақ жолда» мен 3 жыл бойы жаз айларында және бір рет қыс мезгілінде тәжірибеден өттім. Жетекшілерімнің ішінен сізді үлгі тұттым. Мен негізі көп іздедім сізді. Таразға жолым түскенде, бір рет  бардым редакцияға. Ол кезде сіздер басқа бір мекен-айға көшіп кетіпсіздер, редакция ғимаратына жөндеу жүргізілуде екен. Аға, кеше сіздің ұялы телефоныңыздың нөмірін таптым. Хабарласам. «Тәйірі, мен не үйреттім сонда?» дейсіз ғой енді. Бұл сұрақты маған қоймас бұрын шәкіртіңіз сізді ұмытпай іздеп жатса, қандай ұстаз болғандығыңыздың жауабы белгілі емес пе?  Аға, іздеген адам табады гой. Әр кезде де сау-саламатта болыңыз. Шәкірттеріңіз көбейе бергей!
                                                        (Айка БЕКТҰРСЫН, Астана қаласы, 14.06.2012 жыл).

                                                                  *   *   *

«Қымбатты Баймахан аға, бүгінгі кәсіби мерекеңіз құтты болсын! Сізге бірінші денсаулық, отбасыңызға береке-бірлік, шығаршылық табыстар тілеймін!!! Әрқашан ойлы, мазмұны терең мақалаларыңызбен халықтың сөзін өойлеп жүре беріңіз!!! Еңбегіңіз жана берсін, сіз қандай марапатқа да  лайықсыз... Құдай қаласа, Президент сыйлығын алыңыз. 
Мен де өз кезегімде сіздің сеніміңізді ақтауға, үдеңізден шығуға барымды саламын! Жақсы, аға! Рахмет алтындай уақытыңызды бөліп, менімен шынайы ниетпен әнгіме-дүкен құрып отырғаныңызға. Сіздің батаңыздан асқан қандай сый, қандай марапат керек дейсіз маған. Жылы лебізіңізге көптен көп рахмет...»
 (Индира БАЙҚОНЫСОВА, республикалық «Ел» газетінің бас редакторы. Астана қаласы). 
                                                                  *   *   *
Иә, аға, мені де өзіңіздің шәкірттеріңіздің бірі деп ойлаңыз. Сонау мектепте оқып жүрген кезімнен бастап, жазуға деген құштарлығымды кемітпей, қайта жетілдіре көтермелей қолтығымнан демеп, қауырсын қаламымның қатаюына септесіп, ақыл кеңес беруден жазбай келесіз. Журналистік шеберліктің бірден емес, біртіндеп, жас өсе, өмірді көре-біле келе  қалыптасатынын санама жеткізе айтқан кеңестеріңіз әркезде де жадымда. Сол бір қамқор сөдеріңіз ҚазМҰУ-ді бітіріп, оқу-тоқудың «түбіне жетіп» келгеннен кейін де құлағымнан кетпей, ұдайы алға жетелеумен тұрады. Қазір де басыма ауыр қиындықтар түсе қалса, ең әуелі өзіңізге хабарласып ақыл-кеңес сұрайтыным да содан болар. Өзіңізді тау тұлға көремін, баяғысынша... Әр кезде де қаламыңыздың қуаты кемімесін, шығармашылығыңызбен, үлгі-өнегелік болмысыңызбен бізге құбыланамадай тура жол, айқын бағдар көрсетіп жүре беріңіз, аға!

(Раушан ШЕГЕБАЕВА, Жамбыл облыстық ішкі саясат басқармасының қызметкері) 
   МАЗМҰНЫ
       ДІЛ. ДІН. ТІЛ. РУХ.

1. Ауылыңа бардың ба? 

2.  Ел әңгімелері
3.  Қазақ руханияты қайтсе оңалар
4. Жоғары мәртебелі мемлекеттік тіл

5. Қара күбі, қол диірмен...

6. Күретамырды іздеу

7. Жұмбақ жан

8. Медет баһадүр
9. Алды ақ жайлау аға еді...

10. Мәскеуді мойындатқан...

11. Жазықсыз жапа шеккендер

12. Біз мәдениеттіміз бе?
       ӘЛЕУМЕТ ЖӘНЕ ӘЛЕУЕТ
13. Жатақтар бар, жатақханалар жоқ

14. Өндіріс жұмысы өзімізден-ақ артылмайды

15. Асыраушы саланың ахуалы

16. Өңірдегі уран кеніштері
17. Құм көшкініне тосқауыл бар ма?

       ӨМІР ӨРІМДЕРІ

      18. Диссидент

      19. Болат қайнауда шынығады...
      20.  Редактор Рекең

      21. Бір атаның балаларындай

      22. Қалам қайраты
      23. Жас шынар, тәкаппар шынар...
      24. Бір бүйір ойлар
      ӨНЕР ӨРІСІНДЕ
25. Тараз рухы
26.  Бес жәдігер
27. Жанартау жанымызда жүр..
28. Жырдың пірі Жамбылдың мұрагері
29. Сумоншақтардың сыңғырлы әуені
30.  Жоқшы

ӘРІПТЕСТЕР ЛЕБІЗДЕРІ

31. Ауыл деген – жұлдыз жыры, ай әні

32. Бұла әуен
33. Бұйырғынды өлкеден ескен бұла жыр

34. Таңдай тұнық жырлар
35. Шын жүректен 
